ಈ ಸಂಚಿಕೆಯ ಲೇಖಕರು
೧. ಡಾ. ವಿಲ್ಯಂ ಮಾಡ್ತ
ಭಾಷಾ ವಿಜ್ಞಾನ ಪ್ರಾಧ್ಯಾಪಕರು
ಕನ್ನಡ ಅಧ್ಯಯನಪೀಠ
ಕ.ವಿ.ವಿ., ಧಾರವಾಡ
೨. ಡಾ.ಕೃಷ್ಣಮೂರ್ತಿ ಹನೂರು
ಪ್ರವಾಚಕರು
ಮಹಾರಾಣಿ ವಿಜ್ಞಾನ ಕಾಲೇಜು, ಮೈಸೂರು
೩. ಡಾ. ತೀ.ನಂ.ಶಂಕರನಾರಾಯಣ
ಜಾನಪದ ಪ್ರಾಧ್ಯಾಪಕರು
ಕುವೆಂಪು ವಿಶ್ವವಿದ್ಯಾಲಯ
ಬಿ.ಆರ್.ಪ್ರಾಜೆಕ್ಟ್, ಶಿವಮೊಗ್ಗ
೪. ಶ್ರೀಮತಿ ಶಾರದಾ ಗೋಪಾಲ
ಸಂಯೋಜಕರು
ಶೋಧ, ಧಾರವಾಡ
೫. ಡಾ.ಎಸ್.ಆರ್.ಹಿರೇಮಠ
ಸಂಯೋಜಕರು, ಸಮಾಜ ಪರಿವರ್ತನಾ
ಸಮುದಾಯ, ಧಾರವಾಡ
೬. ಡಾ. ಪುರುಷೋತ್ತಮ ಬಿಳಿಮಲೆ
ಜಾನಪದ ಪ್ರಾಧ್ಯಾಪಕರು
ಕನ್ನಡ ವಿ.ವಿ. ಹಂಪಿ
೭. ಪ್ರೊ.ಹಿ.ಚಿ.ಬೋರಲಿಂಗಯ್ಯ
ಪ್ರಾಧ್ಯಾಪಕರು, ಬುಡಕಟ್ಟು ವಿಭಾಗ,
ಕನ್ನಡ ವಿ.ವಿ, ಹಂಪಿ
೮. ಶ್ರೀ ಎಚ್.ರಾಮಾಚಾರ್
ವಿವೇಕಾನಂದ ಗಿರಿಜನ ಕಲ್ಯಾಣ ಕೇಂದ್ರ
ಬಿ.ಆರ್.ಹಿಲ್ಸ್
೯. ಡಾ.ಹಿ.ಶಿ.ರಾಮಚಂದ್ರೇಗೌಡ
ಜಾನಪದ ಪ್ರಾಧ್ಯಾಪಕರು
ಮೈಸೂರು ವಿಶ್ವವಿದ್ಯಾಲಯ, ಮೈಸೂರು
೧೦. ಡಾ. ಡಿ.ಕೆ.ರಾಜೇಂದ್ರ
ಜಾನಪದ ಪ್ರಾಧ್ಯಾಪಕರು
ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು
ಪರಿಸರ ಮತ್ತು ಜನಪದ ಸಂಸ್ಕೃತಿ
ಜಾನಪದ ಅಧ್ಯಯನ ವಿಭಾಗದ ಮುಖ್ಯಸ್ಥರೂ, ಕರ್ನಾಟಕ ವಿಶ್ವವಿದ್ಯಾಲಯದ ಕಲಾನಿಕಾಯದ ಡೀನರೂ, ಸಿಂಡಿಕೇಟ್ ಸದಸ್ಯರು ಹಾಗೂ ಆತ್ಮೀಯರೂ ಆದ ಪ್ರೊ.ಸೋಮಶೇಖರ ಇಮ್ರಾಪೂರ ಅವರೇ, ಈ ಸಮಾರಂಭದ ಮುಖ್ಯ ಅತಿಥಿಗಳೂ ಆತ್ಮೀಯರೂ ಆದ ಡಾ.ಬಿ.ಆರ್.ಹಿರೇಮಠ ಅವರೇ, ಡಾ.ಎ.ಮುರಿಗೆಪ್ಪ ಅವರೇ, ಡಾ.ಎಚ್.ಎಂ.ಮಹೇಶ್ವರಯ್ಯ ಅವರೇ, ಜಾನಪದ ಅಧ್ಯಯನ ವಿಭಾಗದ ಅಧ್ಯಾಪಕ ಮಿತ್ರತೇ ಪ್ರೀತಿಯ ವಿದ್ಯಾರ್ಥಿ ವಿದ್ಯಾರ್ಥಿನಿಯರೇ ಹಾಗೂ ಆಹ್ವಾನಿತ ಜಾನಪದಾಸಕ್ತರೆ.
ಬೆಳಗಿನಿಂದ ಇಲ್ಲಿಯವರೆಗೆ ಜಾನಪದದ ರಸದೌತಣವನ್ನು ನೀವೆಲ್ಲ ಅನುಭವಿಸಿದ್ದೀರಿ. ಪ್ರಬಂಧ ಮಂಡಿಸಿದ ಎಲ್ಲ ವಿದ್ವಾಂಸರೂ ತಮ್ಮ ತಮ್ಮ ವಿಷಯದ ಬಗೆಗೆ ಅಚ್ಚುಕಟ್ಟಾಗಿ ವಿಚಾರ ಮಂಡನೆ ಮಾಡಿ ನಮ್ಮ ನಿಮ್ಮೆಲ್ಲರನ್ನೂ ವಿಚಾರದಿಂದ ಬಾಗಿ ಬೀಗುವಂತೆ ಮಾಡಿದ್ದಾರೆ. ಇದಕ್ಕಾಗಿ ಪ್ರಥಮತಃ ಅವರೆಲ್ಲರನ್ನೂ ಹೃತ್ಪೂರ್ವಕವಾಗಿ ಅಭಿನಂದಿಸುತ್ತೇನೆ.
ಕರ್ನಾಟಕದಲ್ಲಿ ಜಾನಪದ ಅಧ್ಯಯನ ವೈಜ್ಞಾನಿಕ ತಳಹದಿಯ ಮೇಲೆ ಆರಂಭಗೊಂಡದ್ದು ಮೈಸೂರು ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಸಂಸ್ಥೆಯ ಮೂಲಕವಾದರೂ, ಅದು ಸಮ್ಮೇಳನದ ವಿಚಾರ ಸಂಕೀರ್ಣಗಳ ಮೂಲಕ ಪುಷ್ಠಿಗೊಂಡದ್ದು ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಪೀಠದಲ್ಲಿ ಎಂಬುದನ್ನು ಒಪ್ಪಿಕೊಳ್ಳಬೇಕಾಗುತ್ತದೆ. ಏಕೆಂದರೆ ಈವರೆಗೆ ಇಲ್ಲಿ ಇಪ್ಪತ್ತನಾಲ್ಕು ಇಂತಹ ಸಮ್ಮೇಳನಗಳು ಅದ್ದೂರಿಯಾಗಿ ನಡೆದು, ಆ ಸಂಬಂಧವಾದ ವಿಚಾರಗೋಷ್ಠಿಗಳು ನಡೆದಿದ್ದು ದಾಖಲೆಯನ್ನೇ ಸ್ಥಾಪಿಸಿದೆ ಎಂದು ಹೇಳಬಹುದು. ವಿಚಾರ ಸಂಕೀರ್ಣಕ್ಕೆ ಅದು ಆಯ್ಕೆ ಮಡಿಕೊಂಡಿರುವ ಒಂದೊಂದು ವಿಷಯವೂ ಆ ಕ್ಷೇತ್ರದಲ್ಲಿ ಪ್ರಥಮ ಬಾರಿಗೆ ಆ ವ್ಯಾಪ್ತಿಯಲ್ಲಿ ಚರ್ಚೆಗೆ ಒಳಗಾಗುತ್ತಿರುವುದಷ್ಟೇ ಅಲ್ಲ, ಸಾಮಾನ್ಯರ ಹಾಗೂ ಜಾನಪದ ವಿದ್ವಾಂಸರ ಗಮನವನ್ನು ಸೆಳೆದು ಜಾನಪದ ಜಗತ್ತಿನ ಬೃಹತ್ತು ಮಹತ್ತುಗಳ ಕಡೆಗೆ ಕಣ್ಣರಳಿಸಿ ನೋಡುವಂತೆ ಮಾಡಿತು. ಆಕಾಶ ಜಾನಪದ……………. ಮುಂತಾದ ವಿಷಯಗಳಂತೆ ಈ ಸಾರಿಯೂ ಅದು “ಪರಿಸರ ಮತ್ತು ಜನಪದ ಸಂಸ್ಕೃತಿ”ಯಂತಹ ವಿಷಯವನ್ನು ವಿಚಾರ ಸಂಕೀರ್ಣದಿಂದ ವಸ್ತುವನ್ನಾಗಿಸುವುದರ ಮೂಲಕ ತನ್ನ ಪರಂಪರೆಯನ್ನು ಮುಂದುವರೆಸಿಕೊಂಡು ಬಂದಿದೆ.
ಈಗ ವ್ಯಾವಹರಿಕವಾಗಿ ‘ಜಾನಪದ ವಿಭಾಗ’ ಕನ್ನಡ ಅಧ್ಯಯನ ಪೀಠದಿಂದ ಹೊರ ಬಂದಿದ್ದು, ಜಾನಪದ ಅಧ್ಯಯನ ವಿಭಾಗ ಎಂದು ಪ್ರತ್ಯೇಕಗೊಂಡಿದ್ದು ತನ್ನ ಚಟುವಟಿಕೆಗಳನ್ನು ಹೆಚ್ಚು ಸ್ವತಂತ್ರವಾಗಿ ಹಾಗೂ ಇನ್ನೂ ಹೆಚ್ಚು ಪರಿಣಾಮಕಾರಿಯಾಗಿ ಅಭಿವ್ಯಕ್ತಿಸುವ ಹಕ್ಕನ್ನೂ ಅದು ಪಡೆದುಕೊಂಡಿದೆ. ಆದರೆ ವಾಸ್ತವವಾಗಿ ಕನ್ನಡ ಮತ್ತು ಜಾನಪದ ಬೇರೆ ಬೇರೆ ಅಲ್ಲವೇ ಅಲ್ಲ. ಅಷ್ಟೇ ಅಲ್ಲ ಸಮಾಜಶಾಸ್ತ್ರವಾಗಲಿ, ಮನಃಶಾಸ್ತ್ರವಾಗಲಿ, ಇತಿಹಾಸ ಭಾಷಾ ಶಾಸ್ತ್ರಗಳಾಗಲಿ ಅಥವಾ ಮಾನವಶಾಸ್ತ್ರ ಸಂಬಂಧವಾದ ಯಾವುದೊಂದು ವಿಷಯವೂ ಜಾನಪದದಿಂದ ಬೇರೆಯಾದದ್ದಲ್ಲ. ಅವೆಲ್ಲ ಪರಸ್ಪರ ಪೂರಕ ಪೋಷಕ. ಒಂದರ ಹೊರತು ನಿಜವಾದ ಅರ್ಥದಲ್ಲಿ ಮತ್ತೊಂದು ಪೂರ್ಣಗೊಳ್ಳಲು ಸಾಧ್ಯವಿಲ್ಲ. ಒಂದರ ನೆರವು ಮತ್ತೊಂದಕ್ಕೆ ಬೇಕಾಗುತ್ತದೆ. ಅನಿವಾರ್ಯ ಎನಿಸಲೂಬಹುದು. ಹೀಗಿರುವಾಗ ಎಲ್ಲ ಕೂಡಿ ಕೆಲಸ ಮಾಡಿದಾಗ ಅದರಿಂದ ದೊರೆಯುವ ಫಲ ನಿಜಕ್ಕೂ ಪೂರ್ಣ ಪ್ರಮಾಣದ್ದಾಗಿರಲು ಸಾಧ್ಯ. ಹೆಚ್ಚು ಪ್ರಯೋಜನವನ್ನುಂಟು ಮಾಡಲು ಸಾಧ್ಯ.
ವಿಚಾರಗೋಷ್ಠಿಗಳಲ್ಲಿ ಚರ್ಚೆ ಬೇಕಾಗುತ್ತದೆ. ಅದು ಬೆಳೆಯುತ್ತಿರುವ ವಿಷಯದ ಹಾಗೂ ವಿದ್ವತ್ತಿನ ಲಕ್ಷಣ. ಯಾರೋ ಎಂದೋ ಹೇಳಿದ ಮಾತೇ ಕೊನೆಯಾಗಲು ಸಾಧ್ಯವಿಲ್ಲ. ಆಗ ಆ ವಿಷಯ ಕೊನೆಗೊಂಡಂತೆ ವಿಚಾರಗೋಷ್ಠಿಗಳು ಅನಿವಾರ್ಯವೆನಿಸುವುದು. ಈ ಬಗೆಯಾದ ಪ್ರತಿಫಲವನ್ನು ಪಡೆಯುವುದಕ್ಕಾಗಿಯೇ ಡಾ.ಸೋಮಶೇಖರ ಇಮ್ರಾಪೂರ ಅವರು ಮಾತನಾಡುತ್ತ ಒಂದು ಮಾತನ್ನು ಹೇಳಿದರು. “ಒಬ್ಬರ ಚಿಂತನೆ ಸಾಲದು” ಎಂದು ಅದು ನಿಜವಾದ ಮಾತು. ನಮ್ಮ ಕಾವ್ಯ ಮೀಮಾಂಸೆಯಾಗಲಿ, ಕಾವ್ಯ ವಿಮರ್ಶೆಯಾಗಲಿ ಅಥವಾ ತತ್ವ ವಿಚಾರಗಳು ಯಾವುದೇ ಆಗಲಿ ಹಲವು ಚಿಂತಕರ ಫಲ. ಕಾಲದಿಂದ ಕಾಲಕ್ಕೆ ಬದಲಾದ ಚಿಂತನೆಗಳು ಆಯಾ ಪರಿಸರದ ಹಿನ್ನೆಲೆಯಲ್ಲಿ ಸೇರ್ಪಡೆಯಾಗಿ ಕೂಡಿಕೊಂಡೇ ಬಂದಿವೆ. ಜಾನಪದವೂ ಇದರಿಂದ ಹೊರತಾದದ್ದಲ್ಲ. ಎಲ್ಲಿಯೋ ಯಾರಿಂದಲೋ ಆರಂಭವಾದ ಚಿಂತನೆಯ ಎಳೆ ಹಲವು ಸಿದ್ಧಾಂತಗಳ ರೂಪದಲ್ಲಿ ಇನ್ನೂ ಬೆಳೆಯುತ್ತಲೇ ಇದೆ. ‘ಇಂಡೋ ಯುರೋಪಿಯನ್’, ಸಿದ್ಧಾಂತದ ಮೂಲಕ ಆರಂಭವಾಗಿ ಇತ್ತೀಚಿನ ರಾಚನಿಕ ಸಿದ್ಧಾಂತ, ಸಾಂದರ್ಭಿಕ ಸಿದ್ಧಾಂತ, ಪ್ರದರ್ಶಕ ಸಿದ್ಧಾಂತಗಳಂತಹ ಸಿದ್ಧಾಂತಗಳನ್ನು ಜಾನಪದ ಅಧ್ಯಯನ ಕ್ಷೇತ್ರಕ್ಕೆ ಕೊಡುತ್ತಲೇ ಬಂದಿದೆ.
ಪರಿಸರಕ್ಕೂ ಜನಪದಕ್ಕೂ ಜನಪದ ಸಂಸ್ಕೃತಿಗೂ ಇರುವ ಸಂಬಂಧ ಬಿಡಿಸಲಾಗದ್ದು ಅಳಿಸಲಗದ್ದು, ಪರಿಸರದ ಸೃಷ್ಟಿ ಜನಪದ ಹಾಗೂ ಜನಪದ ಸಂಸ್ಕೃತಿ, ಅದರ ಹೊರತಾಗಿ ಅವೆರಡರ ನಿರ್ಮಾಣ ಅಸಾಧ್ಯ. ಪರಿಸರಕ್ಕನುಗುಣವಾಗಿ ಪರಿಸರದ ಪ್ರಭಾವಕ್ಕನುಗುಣವಾಗಿ ಅದು ರೂಪುಗೊಳ್ಳುತ್ತದೆ ಹಾಗೂ ಪರಿವರ್ತನೆಗೊಳ್ಳುತ್ತದೆ. ಪರಿಸರದ ಪ್ರಭಾವಕ್ಕನುಗುಣವಾಗಿ ಪರಿವರ್ತನೆಯ ಪರಿಣಾಮವಿರುತ್ತದೆ. ಅದನ್ನು ಯಾರೂ ತಳ್ಳಿ ಹಾಕುವಂತಿಲ್ಲ, ತಿರಸ್ಕರಿಸುವಂತಿಲ್ಲ. ಪರಿಸರ ಬದಲಾವಣೆ ಕಾಲದ ಅಂತರದಲ್ಲಿ ಆಗುವಂತಹುದು. ಆದ್ದರಿಂದ ಸಾಂಸ್ಕೃತಿಕ ಬದಲಾವಣೆಯನ್ನು ಹಾಗೂ ಪರಿಸರದ ಪ್ರಭಾವನ್ನು ಯಾರೂ ನಿರ್ಲಕ್ಷಿಸುವಂತಿಲ್ಲ. ಪರಿಸರಾಧಾರಿತವಾಗಿಯೇ ಬುಡಕಟ್ಟೂ ಸಂಸ್ಕೃತಿ, ಗ್ರಾಮೀಣ ಸಂಸ್ಕೃತಿ ಹಾಗೂ ನಾಗರೀಕ ಸಂಸ್ಕೃತಿ ಮುಂತಾದವು ತಲೆ ಎತ್ತುವುದು. ಬುಡಕಟ್ಟು ಸಂಸ್ಕೃತಿ ತೀರ ಮುಗ್ಧ ಸಂಸ್ಕೃತಿ. ನೋಡುವುದಕ್ಕೆ ಒರಟಾಗಿ ಕಂಡರೂ ಶುದ್ಧ ಸಂಸ್ಕೃತಿ ನಂತರದ ಗ್ರಾಮೀಣ ಸಂಸ್ಕೃತಿ. ಸ್ವಲ್ಪ ಅದಕ್ಕಿಂತ ಭಿನ್ನವಾದ ಬದಲಾದ ಸಂಸ್ಕೃತಿ ಗ್ರಾಮೀಣ ಸಂಸ್ಕೃತಿ ಬುಡಕಟ್ಟು ಸಂಸ್ಕೃತಿಗೆ ದೂರವಾದ. ಆದರೆ ವ್ಯಾಪಾರಿ ಸಂಸ್ಕೃತಿಗೆ ಹತ್ತಿರವಾದ ಸಂಬಂಧವುಳ್ಳದ್ದು ಬುಡಕಟ್ಟು ಸಂಸ್ಕೃತಿಯ ಅಧ್ಯಯನದಲ್ಲಿ ತಮ್ಮನ್ನು ಸಂಪೂರ್ಣವಾಗಿ ತೊಡಗಿಸಿಕೊಂಡಿದ್ದ ವೆರಿಯರ್ ಎಲ್ವಿನ್ ಅವರು ಹೇಳುತ್ತಿದ್ದರಂತೆ ಸತ್ತಾಗ ಸ್ವರ್ಗ ಇದೆಯೋ ಇಲ್ಲವೋ ನನಗೆ ತಿಳಿಯದು, ಆದರೆ ಬದುಕಿದ್ದಾಗ ಆದಿವಾಸಿ ಬದುಕಿನಲ್ಲಿ ಅದನ್ನು ಕಂಡೆ, ಇದರ ನಿಜವಾದ ಅರ್ಥ ಬದುಕಿದ್ದಾಗ ಬುಡಕಟ್ಟು ಜನರ ಪ್ರಕೃತಿ ನಡುವಣ ನೈಜ ಬದುಕು, ಸಂಸ್ಕೃತಿ ಅವರ ಮನಸ್ಸನ್ನು ಸೂರೆಗೊಂಡಿರಬೇಕು. ಪ್ರಕೃತಿ ಸಹಜವಾದ ಕೃತಕ ರಹಿತವಾದ ಅವರೊಂದಿಗಿನ ಬದುಕು ಅವರಿಗೆ ಪ್ರಿಯವೆನಿಸಿರಬೇಕು.
ಪರಿಸರ, ಬದುಕು ಹಾಗೂ ಸಂಸ್ಕೃತಿ ಈ ಮೂರು ಚಲನಶೀಲವಾದವುಗಳೇ. ಅದು ಒಂದನ್ನೊಂದು ಅವಲಂಬಿಸಿ ಉಂಟಾಗುವಂತಹುದು. ಒಂದರ ಕಾರಣದಿಂದ ಮತ್ತೊಂದರಲ್ಲಿ ಬದಲಾವಣೆಯನ್ನು ಕಾಣುತ್ತೇವೆ. ಅದು ಪ್ರಜ್ಞಾಪೂರ್ವಕವಾಗಿಯೂ ಸಂಭವಿಸಬಹುದು. ಇಲ್ಲವೇ ಅಪ್ರಜ್ಞಾಪೂರ್ವಕವಾಗಿಯೂ ಉಂಟಾಗಬಹುದು. ಕಾಲದ ಅಂತರದಲ್ಲಿ ಉಂಟಾಗುವ ಈ ಬಗೆಯ ಸ್ಥಿತ್ಯಂತರ ಅನಿವಾರ್ಯವಾದದ್ದೆಂದೇ ಹೇಳಬಹುದು. ಪ್ರಕೃತಿಯ ಕಾರಣದಿಂದಲೇ ಉಂಟಾಗುವ ಪರಿಸರ ಬದಲಾವಣೆ ಎಂದಿನ ಬದುಕನ್ನು ಬದಲಾಯಿಸಿ ಹೊಸ ಬದುಕಿಗೆ ದಾರಿಮಾಡಿ ಕೊಡಬಹುದು. ಪ್ರಕೃತಿಯ ವಿಕೋಪವೋ ಅಥವಾ ಮತ್ತೊಂದೋ ಅವರ ಜೀವನ ಕ್ರಮವನ್ನೋ ಬದಲಾಯಿಸಲು ಕಾರಣವಾಗಬಹುದು. ಆಗ ಸಂಸ್ಕೃತಿ ಎಂದಿನಂತೆಯೇ ಸ್ಥಿರವಾಗಿ ಉಳಿದಿರಲು ಸಾಧ್ಯವಾಗುವುದಿಲ್ಲ. ಸ್ವಲ್ಪವಾದರೂ ತನ್ನ ಸ್ಥಿತಿಯನ್ನು ಬದಲಾಯಿಸಿಕೊಳ್ಳುತ್ತದೆ. ಕಾಡು ಕುರುಬರಾಗಲಿ, ಜೇನು ಕುರುಬರಾಗಲಿ ಅವರುಗಳು ತಮ್ಮ ಮೂಲ ಸಂಸ್ಕೃತಿಯನ್ನು ಜೀವನ ಕ್ರಮವನ್ನು ಎಷ್ಟೇ ಪ್ರೀತಿಸಿದರೂ, ಗೌರವಿಸಿದರೂ ಬದಲಾದ ಪರಿಸರದಲ್ಲಿ ಅವುಗಳನ್ನು ಬಿಗಿ ಹಿಡದು ಉಳಿಸಿಕೊಳ್ಳುವುದು ಕಷ್ಟವಾಗುತ್ತದೆ.
‘ಪರಿಸರ ಸಂಸ್ಕೃತಿ’ ಸಂದರ್ಭದ ಹಾಗೂ ಅನಿವಾರ್ಯತೆಯ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡದ್ದು, ಮಾನವ ಸಹಜವಾಗಿ ಪ್ರಕೃತಿ ಪ್ರೇಮಿ, ಅಲ್ಲಿಯ ಒಡನಾಟದಲ್ಲಿಯೇ ಅವನು ತನ್ನ ಬದುಕನ್ನು ಹಾಗೂ ಸಂಸ್ಕೃತಿಯನ್ನು ರೂಪಿಸಿಕೊಂಡದ್ದನ್ನು ನಾವು ಕಾಣುತ್ತೇವೆ. ಸಂಸ್ಕೃತಿ ಸಮಾಜ ರೂಪುಗೊಳ್ಳುವುದೇ ಪರಿಸರದ ಕಾರಣದಿಂದ ಹಾಗೂ ಪ್ರಭಾವದಿಂದ ಅವುಗಳಿಗನುಗುಣವಾಗಿಯೇ ಅವುಗಳ ಸ್ವರೂಪ ಬದಲಾಗಿರುತ್ತದೆ. ಅವರವರ ದೇವರ ಕಲ್ಪನೆಯಾಗಲಿ, ಸಂಸ್ಕೃತಿಯ ಆಚರಣೆಗಳಾಗಲಿ, ಬದುಕಿನ ನಂಬಿಕೆಗಳಾಗಲಿ ಊಟೋಪಚಾರಗಳು, ಉಡುಗೆ ತೊಡುಗೆಗಳು, ಹಾಡು ಕುಣಿತಗಳು ಪ್ರತಿಯೊಂದು ಪರಿಸರದಿಂದ ಪ್ರೇರಿತವಾದವುಗಳೇ. ಸಂಸ್ಕೃತಿಯ ಭಿನ್ನತೆಗೆ ಪರಿಸರವೇ ಮುಖ್ಯ ಕಾರಣ, ಸಂಸ್ಕೃತಿಯ ಮಾದರಿಗಳು ಸೃಷ್ಟಿಯಾಗುವುದು ಈ ಕಾರಣದಿಂದಲೇ. ಸಂಸ್ಕೃತಿಯ ಒಳರಚನೆಯಲ್ಲಿ ನಾವು ಕಾಣುವುದೂ ಆಯಾ ಪರಿಸರದ ಹಿನ್ನೆಲೆಯಲ್ಲಿ ಸೃಷ್ಟಿಯಾಗಿ ಸ್ಥಾನ ಪಡೆದ ಅಂಶಗಳನ್ನೇ ವಸ್ತುಗಳನ್ನೇ ಅವುಗಳು ಅಲ್ಲೇ ಗಟ್ಟಿಯಾಗಿ ಸ್ಥಾನ ಪಡೆದಿದ್ದಷ್ಟು ಕಾಲವೂ ಆ ಸಂಸ್ಕೃತಿ, ಅವರ ಬದುಕು ಅಷ್ಟೇ ಗಟ್ಟಿಯಾದದ್ದಾಗಿರುತ್ತದೆ, ಅಚಲವಾಗಿರುತ್ತದೆ. ಅವುಗಳ ಮೇಲೆ ಪರಿಸರದ ಒಡೆತನಗಳು ಬೀಳಲಾರಂಬಿಸಿದಂತೆ ಇಲ್ಲವೆ ಪರಿಸರದ ಮೇಲೆ ಹೊರದಾಳಿಯ ಒಡೆತ ಹೆಚ್ಚಾದಂತೆ ಇವೆಲ್ಲವೂ ಅಸ್ಥಿರಗೊಳ್ಳುತ್ತವೆ.
ಬೆಳಗಾಗಿ ನಾನೆದ್ದು ಯಾರ್ಯಾರ ನೆನೆಯಲಿ
ಎಳ್ಳು ಜೀರಿಗೆ ಬೆಳೆಯೋ ಭೂತಾಯ
ಎದ್ದೊಂದು ಗಳಿಗೆ ನೆನೆದೇನು
ಎಂದು ಅದಕ್ಕೆ ತನ್ನನ್ನು ಸಂಪೂರ್ಣವಾಗಿ ಸಮರ್ಪಿಸಿಕೊಂಡಿದ್ದ ರೈತ ಇಂದು ಅದನ್ನೇ ಸಂಪೂರ್ಣವಾಗಿ ಮುಂದುವರೆಸಿಕೊಂಡು ಹೋಗಲು ಸಾಧ್ಯವಾಗುತ್ತಿಲ್ಲ.
ತೋಟಕ್ಕೆ ಹೋದಣ್ಣ ಊಟಕ್ಕೆ ಬರಲಿಲ್ಲ
ತೋಟದ ಹೂವು ತಲೆತುಂಬ ಮುಡಕೊಂದು
ಊಟದಂಬಲವ ಮರೆತಾನೊ
ಈ ಬಗೆಯ ದೃಶ್ಯಗಳನ್ನು ನಾವಿಂದು ಕಾಣುವುದು ಸಾಧ್ಯವಿಲ್ಲ.
ಭೌತಿಕ ಪರಿಸರದ ನಾಶ ಇಂದು ಜನಜೀವನದ ಮೇಲೆ ಹೆಚ್ಚು ಪ್ರಭಾವ ಬೀರಿದೆ. ಪರಿಣಾಮವನ್ನು ಉಂಟು ಮಾಡಿದೆ. ಪರಿಸರದಿಂದ ಬದುಕನ್ನು ರೂಪಿಸಿಕೊಳ್ಳುವ ಕೃತಕ ವಾತಾವರಣ ಇಂದು ಆಧುನಿಕತೆಯ ಪ್ರಭಾವದಿಂದ ಉಂಟಾಗುತ್ತಿದೆ. ಕಾಡಿನ ನಾಶದೊಂದಿಗೆ ಅಪೂರ್ವ ಸಂಸ್ಕೃತಿಯೊಂದು ನಾಶವಾಗುತ್ತಿದೆ. ಅದನ್ನು ಉಳಿಸಿಕೊಳ್ಳುವ ಪ್ರಯತ್ನವನ್ನು ಯರೂ ಮಾಡಿದಂತೆ ತೋರುತ್ತಿಲ್ಲ. ಆಧುನಿಕತೆಯ ಹೆಸರಿನಲ್ಲಿ ಕಾಡನ್ನೆಲ್ಲ ಕಡಿದು ನಾಡನ್ನು ಮಾಡುತ್ತಿರುವಂತೆ, ಮರಗಳನ್ನು ಕಡಿದು ಸೌಧಗಳನ್ನು ಕಟ್ಟುತ್ತಿರುವಂತೆಯೇ ಆ ಪರಿಸರದ ನಡುವೆಯೇ ಬದುಕುತ್ತಿರುವ ಸಂಸ್ಕೃತಿಯೊಂದನ್ನು ಬಲಿ ತೆಗೆದುಕೊಳ್ಳುತ್ತಿರುವುದನ್ನು ಯಾರೋ ಗಮನಿಸುತ್ತಿಲ್ಲ. ಇದು ಬುಡಕಟ್ಟು ಸಂಸ್ಕೃತಿಗಷ್ಟೇ ಅನ್ವಯಿಸುವ ಮಾತಲ್ಲ. ಗ್ರಾಮೀಣ ಸಂಸ್ಕೃತಿಯೂ ಆ ಹಲ್ಲೆಗೆ ಒಳಗಾಗುತ್ತಿದೆ. ನಗರಾಕರ್ಷಣೆ ಅವರನ್ನು ಅತ್ತ ಕಳೆದುಕೊಳ್ಳುತ್ತಿದೆ. ಈಗ ಪ್ರಾಧ್ಯಾನ್ಯತೆ ಪಡೆದುಕೊಳ್ಳುತ್ತಿರುವುದು ನಗರ ಸಂಸ್ಕೃತಿ ಅಥವಾ ವ್ಯಾಪಾರಿ ಸಂಸ್ಕೃತಿ ಒಂದೇ ಅದು ಸ್ಥಿರವೆಂದೇನೂ ಅಲ್ಲ, ಏಕೆಂದರೆ ಅಸ್ಥಿರತೆಯೇ ಬದುಕಿನ ಮುಖ್ಯ ಲಕ್ಷಣ.
ಬಾಗಾದಿ ಬಲಕಿರಲಿ ವೈರಿತಾನೆಡಕಿರಲಿ
ಅಪ್ಪ ನಿನ ಗುಡಿ ಎದುರಿರಲಿ ನನ್ನಪ್ಪ
ತಪ್ಪದೆ ಬರುವೇನು ನಿನ ಗುಡಿಗೆ
ಈ ಭಾವನೆಗಳು, ಆಚರಣೆಗಳು ವ್ಯಾಪಾರೀ ಸಂಸ್ಕೃತಿಯಲ್ಲಿ ಕಾಣಲು ಸಾಧ್ಯವಿಲ್ಲ. ಕಲ್ಲು ಕೊಟ್ಟವ್ವನಿಗೆ ಎಲ್ಲ ಭಾಗ್ಯವು ಬರಲಿ,ಪಲ್ಲಕ್ಕಿ ಮೇಲೆ ಮಗ ಬರಲಿ, ಮನೆಯಾನ ಮಲ್ಲಿಗೆ ಮುಡಿದ ಸೊಸೆ ಇರಲಿ, ಇಂತಹ ಮುಗ್ಧ ಮುಕ್ತ ನಿಷ್ಕಲ್ಮಷ ಹೃದಯಗಳು ಹೊಸ ಪರಿಸರದಲ್ಲಿ ಸೃಷ್ಟಿಯಾಗಲಾರವು. ಬೆಳೆದು ಉಳಿಯರಾವು. ಅವಕ್ಕೆಲ್ಲ ಬೇಕಾದದ್ದು ಅಷ್ಟೇ ಪ್ರಕೃತಿ ಸಹಜವಾದ ನಿರ್ಮಲ ವಾತಾವರಣ.
ಇವೆಲ್ಲದವರ ಅರ್ಥ ಬದಲಾವಣೇ ಬೇಕಿಲ್ಲ ಎಂದಲ್ಲ. ಪ್ರಗತಿ ವಿರೋಧಿ ಎಂದೂ ಅಲ್ಲ, ಸಹಜ ಬದಲಾವಣೆ, ವಿವೇಕಯುತ ಬದಲಾವಣೆಯ ಅನಿವಾರ್ಯತೆ ಇದೆ ಎಂಬುದು ಯಾವುದೇ ಪರಿಸರವನ್ನು ಇದ್ದಕ್ಕಿದ್ದಂತೆಯೇ ಸಂಪೂರ್ಣವಾಗಿ ತಿರುವುಮುರುವು ಮಾಡುವುದರ ಜೊತೆಯಲ್ಲಿಯೇ ಪರಂಪರೆಯಿಂದ ಬಂದ ಅಪೂರ್ವ ಸಂಸ್ಕೃತಿ ವಿನಾಶಕ್ಕೂ ನಾವು ಕಾರಣವಾಗುತ್ತಿದ್ದೇವೆ ಎಂಬುದನ್ನು ಮರೆಯಬಾರದು. ಅಂತಹ ಸಂಸ್ಕೃತಿಗಳ ನಾಶದಿಂದ ಅವರಲ್ಲಿದ್ದ ಸಹಬಾಳ್ವೆಯ, ಸಾಮರಸ್ಯದ ಬದುಕಿನ ಅಪೂರ್ವ ಶಕ್ತಿಯೊಂದನ್ನು ನಾವು ಕಳೆದುಕೊಳ್ಳುತ್ತಿದ್ದೇವೆ. ಜನಪದ ಕತೆಗಳಲ್ಲಿ ಬರುವ ಪ್ರತಿಯೊಂದು ಸಂದರ್ಭವೂ ನಮಗೆ ಎಚ್ಚರಿಕೆಯ, ಅದರ ಅರಿವಿನ ಘಟನೆಗಳು ಎಂಬುದನ್ನು ನಾವು ಮರೆತಿದ್ದೇವೆ. ಜನಪದ ಕತೆಗಳಲ್ಲಿ ಕಷ್ಟದಲ್ಲಿದ್ದ ಒಬ್ಬ ವ್ಯಕ್ತಿಗೆ ಸಹಾಯಕವಾಗಿ ಬರುವ ಪ್ರತಿಯೊಂದು ಪ್ರಾಣಿಯೂ, ಪಕ್ಷಿಯೂ ಮೊದಲು ಅವನಿಂದ ಸಣ್ಣ ಸಹಾಯವೊಂದನ್ನು ಪಡೆದದ್ದೇ ಆಗಿರುತ್ತದೆ. ನಂತರ ಮುಂದೆಂದೋ ಆ ವ್ಯಕ್ತಿ ಕ್ಲಿಷ್ಟ ಪರಿಸ್ಥಿತಿಯಲ್ಲಿ ಜೀವ ಭಯದಲ್ಲಿದ್ದಾಗ ಅಲ್ಲಿಯ ಇರುವೆಯೋ ಅಥವಾ ಮತ್ತಿನ್ನಾವ ಪಕ್ಷಿಯೋ ಅವನಿಗೆ ನೆರವಗಿ ಹಸನಾದ ಬದುಕಿಗೆ ಕಾರಣವಾಗುತ್ತದೆ. ಅವೆಲ್ಲ ಬರಿಯ ಬುರುಡೆಯ ಕತೆಗಳಲ್ಲ. ಕೂಡಿ ಬಾಳುವ, ಕೂಡಿ ಕಟ್ಟುವ, ಕೂಡೂ ಬದುಕುವ ಆಶಯವನ್ನು ಹೊತ್ತವುಗಳು. ಜನಪದ ಸಂಸ್ಕೃತಿಯ ಮೂಲ ತಿರುಳೇ ಇದು. ಒಂದರ್ಥದಲ್ಲಿ ಪರಿಸರ ವಿನಾಶ. ಸಾಮರಸ್ಯದ ಬದುಕಿನ ವಿನಾಶವೇ ಆಗಿದೆ. ಇಲ್ಲಿ ಎಸ್ಟೇಟ್ ಸಂಸ್ಕೃತಿ ಯಜಮಾನ ಸಂಸ್ಕೃತಿ, ಹೈಟೆಕ್ ಸಂಸ್ಕೃತಿ ಮುಂತಾದ ಮಾತುಗಳು ಬಂದವು. ಇವೆಲ್ಲವೂ ಪರಿಸರ ಬದಲಾವಣೆಯ ಕಾರಣದಿಂದ ಹುಟ್ಟಿಕೊಂಡವುಗಳು ಎಂಬುದು ನಿಜ. ಸ್ವಲ್ಪ ಮಟ್ಟಿಗೆ ಅವೆಲ್ಲವೂ ಅನಿವಾರ್ಯ ಎಂಬುದು ನಿಜ.
ಆದರೆ ಅವುಗಳ ಪರಿಣಾಮಗಳ ಬಗ್ಗೆ ನಾವಿಂದು ಹೆಚ್ಚು ಆಲೋಚಿಸಬೇಕಾಗಿದೆ. ಎಚ್ಚರ ವಹಿಸಬೇಕಾಗಿದೆ. ಹಾಗಿಲ್ಲದೆ ಹೋದರೆ, ಅಲ್ಪ ಕಾಲದಲ್ಲಿಯೇ ಎಲ್ಲ ಸಂಸ್ಕೃತಿಗಳು ಆಟಂಬಾಂಬ್ ಸೃಷ್ಟಿಸುವ ಸಂಸ್ಕೃತಿಗಳಾಗಿ ಬೆಳೆದು ಇಡೀ ವಿಶ್ವದ ವಿನಾಶಕ್ಕೆ ಕಾರಣವಾಗಿ ಮತ್ತೆ ಹೊಸ ಸಂಸ್ಕೃತಿಯ ಹುಟ್ಟಿಗೆ ವೇದಿಕೆಯನ್ನು ನಿರ್ಮಿಸುವಂತಾಗುತ್ತದೆ. ಅದಕ್ಕೆ ಅವಕಾಶವಾಗದಿರಲಿ ಎಂಬುದಷ್ಟೇ ನಮ್ಮ ನಿಮ್ಮೆಲ್ಲ ಪ್ರಾರ್ಥನೆ ಹಾಗೂ ಪ್ರಯತ್ನ ಆಗಬೇಕು.
ಇಂತಹ ವಿಚಾರ ಸಂಕಿರಣಗಳು ಅದಕ್ಕೆ ನೆರವಾಗುತ್ತವೆ. ಆ ಎಚ್ಚರವನ್ನು ಉಂಟುಮಾಡುತ್ತವೆ ಎಂಬುದು ನನ್ನ ನಂಬಿಕೆ. ಅತ್ಯುಪಯುಕ್ತವಾದ ಈ ವಿಚಾರಸಂಕಿರಣವನ್ನು ಯೋಜಿಸಿದ ಆತ್ಮೀಯರಾದ ಪ್ರೊ.ಸೋಮಶೇಖರ ಇಮ್ರಾಪೂರ ಅವರನ್ನು ಹಾಗೂ ಅದಕ್ಕೆ ಕೈಜೋಡಿಸಿ ನೆರವಾದ ಎಲ್ಲರನ್ನೂ ಈ ಸಂದರ್ಭದಲ್ಲಿ ಮತ್ತೊಮ್ಮೆ ಹೃತ್ಪೂರ್ವಕವಾಗಿ ಅಭಿನಂದಿಸಿ ನನ್ನ ಮಾತುಗಳನ್ನು ಮುಗಿಸುತ್ತೇನೆ ನಮಸ್ಕಾರ.
* * *
ಜನಪದ ಪ್ರಜ್ಞೆಯಲ್ಲಿ : ಸಸ್ಯ ಪ್ರಾಣಿ – ಪರಿಸರದ ಗ್ರಹಿಕೆ ಮತ್ತು ಅಭಿವ್ಯಕ್ತಿ
ಮೇಲುನೋಟಕ್ಕೆ ‘ಜನಪದ’ ಮತ್ತು ‘ಪರಿಸರ’ ವಿರೋಧಿ ನೆಲೆಗಳು, ನಿಜ ನೆಲೆಯಲ್ಲಿ ಅವು ಸಂಬಂಧಿಗಳು. ಪರಿಸರವೆಂಬುದು ಮನುಷ್ಯ, ಪ್ರಾಣಿ ಹಾಗೂ ಸಸ್ಯ ಜೀವಿಗಳನ್ನು ಒಳಗೊಂಡ ಪ್ರಾಕೃತಿಕ ಅಸ್ತಿತ್ವ. ಪ್ರಾಣಿಗಳಲ್ಲಿಯೆ ಒಂಡು ಜೀವಿಯಾದ ಮನುಷ್ಯ ಚಾರಿತ್ರಿಕವಾಗಿ ವಿಕಾಸ ಹೊಂದಿದೆ. ಮನುಷನ ಜೊತೆಗೆ ಹಸು, ಕುರಿ, ನಾಯಿ, ಕುದುರೆ ಈ ಕೆಲವು ತಕ್ಕಮಟ್ಟಿಗೆ ವಿಕಾಸ ಹೊಂದಿದವು. ಸಸ್ಯಗಳು ಈ ಪ್ರಾಣಿಗಳು ಆಹಾರ್ಯವಾಗಿ ಪೂರೈಕೆಯಾಗುತ್ತಾ ಬಂದವು. ಮನುಷ್ಯ ತನ್ನ ಅಸ್ತಿತ್ವಕ್ಕಾಗಿ ಒಂದು ವ್ಯವಸ್ಥೆ ಮಾಡಿಕೊಂಡ. ಅದು ಜನಪದ. ಈ ಅಸ್ತಿತ್ವ ಮಾನವನ ಎಚ್ಚರ, ರಕ್ಷಣೆ ಹಾಗೂ ಭವಿಷ್ಯಕ್ಕಾಗಿ ಬಂದುದು. ಇದರಿಂದ ಸಹಜವಾಗಿಯೆ ಸಸ್ಯ, ಪ್ರಾಣಿ ಅಥವಾ ಇನ್ನಾವುದೇ ಪಕ್ಷಿಯ ಅಸ್ತಿತ್ವವನ್ನು ತನ್ನ ಪ್ರಜ್ಞೆಯಲ್ಲಿ ಉಳಿಸಿಕೊಳ್ಳುವುದು ಅನಿವಾರ್ಯವಾಯಿತು. ಪರಿಸರದ ಅಸ್ತಿತ್ವಗಳನ್ನು ಸ್ನೇಹಿತ ಇಲ್ಲವೆ ಶತ್ರುವಾಗಿಯಾದರೂ ತನ್ನ ಪ್ರಜ್ಞೆಯಲ್ಲಿ ಉಳಿಸಿಕೊಳ್ಳುವುದು ಸಹಜವೇ ಆಯಿತು. ಹಾಗೆ ಉಳಿಸಿಕೊಳ್ಳವುದೆಂದರೇನು ? ಅವುಗಳ ಜೊತೆಗೆ ಸಂಬಂಧ ಕುದುರಿಸಿ ಕೊಳ್ಳುವುದು ತಾನೆ !
ಪರಿಸರದಲ್ಲಿ ಸಾವಿರಾರು ಸಸ್ಯಗಳು ಮತ್ತು ಜೀವಿಗಳು ವಾಸಿಸುತ್ತಿವೆ. ಇವುಗಳಲ್ಲಿ ಯಾಉವು ಜನಪದಗಳೊಂದಿಗೆ ಸಂಬಂಧ ಹೊಂದಿವೆಯೋ ಅವು ಜನಪದಗಳ ಪ್ರಥಮ ಗ್ರಹಿಕೆಯಲ್ಲಿವೆ. ದೂರ ಉಳಿದಿರುವವು ದೂರದ ಸಂಬಂಧವನ್ನು ಹೊಂದಿವೆ. ಈ ದೂರದ ಸಂಬಂಧ ಬಹುತೇಕ ಕಲ್ಪನೆ, ಕಥೆ, ಪುರಾಣಗಳ ಸ್ವರೂಪದ್ದು. ಪರಿಸರ ಸಂಗತಿಗಳಾದ ಪ್ರಾಣಿ, ಸಸ್ಯಗಳು ಜನಪದ ಗ್ರಹಿಕೆಗೆ ಬರುವುದಾದರೆ ಅವು ಮನುಷ್ಯನ ಪ್ರಜ್ಞಾನಲಯವನ್ನು ಪ್ರವೇಶಿಸುವುದು ಎಂದು ಅರ್ಥ. ಹಾಗೆಂದರೆ ಸಸ್ಯ ಪ್ರಾಣಿಗಳ ತಮ್ಮದೇ ಸಮೂಹದಲ್ಲಿ ಸಾಧ್ಯವಿಲ್ಲದ, ಮಾನವ ಸಂಸ್ಕೃತಿಯಲ್ಲಿ ಸಾಧ್ಯವಿರುವ ‘ವ್ಯಕ್ತಿತ್ವ’ ವನ್ನು ಪಡೆಯುವುದು. ಅರ್ಥಾತ್ ಸಂಸ್ಕೃತಿಯಾಗುವುದು. ಹೊರಗೆ ಸಾಮಗ್ರಿ ಸ್ವರೂಪ ಮಾತ್ರವಾಗಿದ್ದ, ಸಸ್ಯ, ಪ್ರಾಣಿ ಮತ್ತು ಘಟನೆಗಳು ಮಾನವ ಪ್ರಜ್ಞೆಯಲ್ಲಿ ದಾಖಲಾಗುತ್ತವೆ. ಅದು ಯಾವಾಗ ಎಂದರೆ, ಮಾನವನ ಸಾಂಸ್ಕೃತಿಕ ದಾಖಲೆಗಳಾದ ಹುಟ್ಟು, ನಾಮಕರಣ, ಸಂಬಂಧ, ಸ್ಥಾಪನೆ ನೆಲೆ-ನಿಲುವು ಸಾವು ಮತ್ತು ಪುನರ್ ಸೃಷ್ಟಿ ಎಂಬ ಆಚರಣೆಗಳಲ್ಲಿ ಆಶಯವಾಗಿ ಬರುವುದು. ಇವು ಆಶಯವಾಗುವುದನ್ನೇ ಅಭಿವ್ಯಕ್ತಿ ಎಂದು ಕರೆಯುವುದು. ಜನಪದ ನಂಬಿಕೆ, ನಡವಳಿಕೆ, ಆಚಾರ-ವಿಚಾರ, ಪದ್ಧತಿ ಪ್ರದರ್ಶನ, ಸಾಹಿತ್ಯ, ಭಾಷೆ ಇವೆಲ್ಲ ಜನಪದ ಆಶಯಗಳ ಅಭಿವ್ಯಕ್ತಿಗಳು ತಾನೆ ?
“ಜನಪದ ಜಗತ್ತು ತನ್ನ ವೈಶಿಷ್ಟ್ಯಗಳನ್ನು ತೋರುವುದು ಅದು ತನ್ನ ಸುತ್ತಲಿನ ಸಸ್ಯ ವರ್ಗ ಮತ್ತು ಪ್ರಾಣಿ ವರ್ಗಕ್ಕೆ ಹೇಗೆ ಪ್ರತಿಕ್ರಿಯಿಸಿದೆ ಎಂಬ ಮೂಲಕ”.
ಡಾ. ಪುರುಷೋತ್ತಮ ಬಿಳಿಮಲೆ ಕರಾವಳಿ ಜಾನಪದ ೨.೧೯೯೦
೧. ಸಸ್ಯ
ಬುಡಕಟ್ಟು ಸಸ್ಯದೊಡನೆ ಸಂಬಂಧ ಪಡೆದ ಕತೆ ಹೇಳುತ್ತದೆ. ಮನುಷ್ಯ ಪೂರ್ವದಲ್ಲಿ ಪಾತಾಳದಲ್ಲಿನ ಅಲ್ಲಿ ಜೀವನ ಉಸಿರು ಕಟ್ಟಿಸುವಂತಿತ್ತು. ಹೊಸಗಾಳಿ, ಬೆಳಕು, ನೀರು ಮತ್ತು ಆಹಾರ ಸಿಗುವ ಹೊಸ ನೆಲೆಯೊಂದಕ್ಕಾಗಿ ಹುಡುಕುತ್ತಿದ್ದ ಅಂಥ ನೆಲೆ ಭೂಮಿಯೊಂದೆ ಎಂದು ತಿಳಿಯಿತು. ಆದರೆ ಮೇಲಕ್ಕೆ ಹತ್ತುವ ಮಾದರಿ ತಿಳಿಯಲಿಲ್ಲ.
ಒಮ್ಮೆ, ಅವರಿಗೆ ಮರ ತಮಗಿಂತ ಎತ್ತರಕ್ಕೆ ಬೆಳೆಯುತ್ತದೆ ಎಂಬುದು ಅರಿವಿಗೆ ಬಂತು. ಈ ಮರಗಳನ್ನು ಇನ್ನೂ, ಇನ್ನೂ ಎತ್ತರಕ್ಕೆ ಬೆಳೆಸಿದರೆ ಎಂದು ಯೋಜಿಸಿದರು. ಕೆಲವು ಮರಗಳಿಗೆ ಹೆಚ್ಚು ನೀರಿ, ಗೊಬ್ಬರ ಹಾಕಿ ನೋಡಿದರು. ಅವು ತಾವು ನಿರೀಕ್ಷಿಸಿದ ಎತ್ತರಕ್ಕೆ ಬೆಳೆಯಲಾರವು ಎಂದು ಗೊತ್ತಾಯಿತು. ಒಮ್ಮೆ ಹೇಗೋ ಗೊತ್ತಾಯೊತು ಸಂಗೀತ ಕೇಳಿ ಮರಗಳು ಬೆಳೆಯುತ್ತವೆ ಎಂದು. ಬುಡಕಟ್ಟಿನವರ ಸಂಗೀತ, ಶೃತಿಯೂ ಹೌದು, ಭಾಷೆಯೂ ಹೌದು, ವಾಧ್ಯ, ಹಾಡು ಬಲ್ಲವರೆಲ್ಲ ಹಾಡುತ್ತಾ ಹೋದರು. ಮರಗಳು ಬೆಳೆಯುತ್ತಾ ಹೋದವು. ಎಷ್ಟು ಎತ್ತರಕ್ಕೆ ಎಂದರೆ ಭೂಮಿಯ ಸಮೀಪಕ್ಕೆ.
ಪಾತಾಳದ ಜನರಿಗೆ ಸಂತೋಷವೊ ಸಂತೋಷ ಎಲ್ಲರೂ ಮರಗಳನ್ನು ಏರುತ್ತಾ ಭೂಮಿಯಲ್ಲಿ ತಲುಪಿದರು. ಅವರು ಮರಗಳನ್ನು ಕೊಂಡಾಡಿದರು, ಪ್ರೀತಿಸಿದರು, ಪೂಜಿಸಿದರು. ಮರಗಳು ಅವರ ಮಿತ್ರ, ಬಂಧು, ರಕ್ಷಕ ಆದವು. ಜನಪದರ ದೇವರ ಕಲ್ಪನೆ ಎಂದರೆ ಮಿತ್ರ, ಬಂಧು ಅಥವಾ ರಕ್ಷಕ ತಾನೆ ? ಒಡೆಯ ಅಲ್ಲ, ದೇವರು ಒಡೆಯನಾದದ್ದು ಜನರ ಮಧ್ಯೆ ದೊಣ್ನೆ, ಕತ್ತಿ ಮತ್ತು ಬಿಲ್ಲು ಬಾಣ ಹಿಡಿದಿಕೊಂಡ ಭೂ ಒಡೆಯ ಅಸ್ತಿತ್ವಕ್ಕೆ ಬಂದ ಮೇಲೆ.
ಈ ಕತೆಯ ಆಶಯಗಳನ್ನು ಪರಿಶೀಲಿಸಿ
ಮನುಷ್ಯ :
೧. ಉಸಿರು ಕಟ್ಟಿ ಬದುಕುತ್ತಿದ್ದ
೨. ಹೊಸಗಾಳಿ, ಬೆಳಕು, ನೀರು ಮತ್ತು ಆಹಾರಕ್ಕಾಗಿ ಅನ್ವೇಷಣೆ
೩. ಭೂಮಿಯ ಅರಿವು
೪. ಮರ ಮತ್ತು ತಾನು ಜೊತೆಗಿದ್ದರೂ ಮರದ ಬೆಳವಣಿಗೆಯ ಅರಿವು ಇರದಿದ್ದ ಸ್ಥಿತಿ ಅರಿವು ಬಂದ ಸ್ಥಿತಿ.
೫. ನೀರು-ಗೊಬ್ಬರ ಹಾಕಿ ತನಗಾಗಿ ಮರವನ್ನು ಬೆಳೆಸುವ ತಿಳುವಳಿಕೆ.
೬. ಸಂಗೀತ ಕೇಳಿ ಮರಗಳು ವಿಶೇಷವಾಗಿ ಬೆಳೆಯುತ್ತವೆ ಎಂಬ ಅರಿವು.
೭. ಶೃತಿ-ಭಾಷೆಯಲ್ಲಿ ಸಂಗೀತವನ್ನು ಹಾಡುತ್ತಾ ಹೋದುದು, ಸಂಗೀತ ಭಾಷೆಯ ಅರಿವು ಮತ್ತು ಉಪಯೋಗದ ಬಗ್ಗೆ ತಿಳುವಳಿಕೆ.
೮. ಮನುಷ್ಯನಿಗಾಗಿ ಬೆಳೆದ ಮರಗಳು
೯. ಭೂಮಿಯನ್ನು ತಲುಪಿದ ಮನುಷ್ಯ
೧೦. ಮರಗಳನ್ನು ಮಿತ್ರ ಬಂಧು ಮತ್ತು ರಕ್ಷಕ ದೈವವಾಗಿ ಪಡೆದುದು, ಜೊತೆಗಾರ ಮಿತ್ರ, ಆಪತ್ತಿಗೆ ಆದವನು ನೆಂಟ ಬಂಧು ಕಷ್ಟದಲ್ಲಿ ನೆರವಾದವನು ರಕ್ಷಕ.
ಈ ಹಿನ್ನೆಲೆಯಲ್ಲಿ ಸಸ್ಯ ಜನಪದರ ಪ್ರಜ್ಞೆಯಲ್ಲಿ ಯಾವೆಲ್ಲ ಬಗೆಯಲ್ಲಿ ರೂಪ ಪಡೆಯಿತು ಎಂಬುದನ್ನು ನೋಡೋಣ.
ಪ್ರಾಣವಾಗಿ :
ವ್ಯಕ್ತಿಯ ಉಳಿವಿಗಾಗಿ ಅವನ ಬದಲಿಗೆ ಸಸ್ಯ ಪ್ರಾಣವನ್ನು (ಸಮಾನವೆಂದು ತಿಳಿದು) ಬಲಿಕೊಡಲಾಗುತ್ತದೆ.
೧. ಬಾಳೆ ಕಡಿಯುವುದು : ಬಾಳೆಕಂಬ ಕಡಿಯದೆ ಯಾವ ಜಾತ್ರೆಯೂ ಆರಂಭವಾಗುವುದಿಲ್ಲ. ಬಾಳೆ ಬಲಿ ಮಾನವ ಬಲಿಗೆ ಪರ್ಯಾಯವಾಗಿ ಬಂದುದು. ಬಹುತೇಕ ಶುಭ ಅಶುಭ ಕಾರ್ಯಕ್ರಮಗಳು ಬಾಳೆಕಂಬದ ಪೂಜೆಯಿಂದಲೇ ಆಗುತ್ತವೆ.
ಮಂತ್ರವಾದಿ ತನ್ನ ಶತ್ರುವನ್ನು ನಿಗ್ರಹಿಸಲು ಅವನ ಹೊಟ್ಟೆ ಬುರುಬುರು ಊದುವಂತೆ ಮಾಡುತ್ತಾನೆ. ಶತ್ರು ಸಾಯುವ ಸ್ಥಿತಿ ತಲುಪುತ್ತಾನೆ. ಆಗ ಅವನೋ ಅವನ ಕಡೆಯವನೋ ಎಚ್ಚರವಹಿಸಿದರೆ ಅವನ ಅಕ್ಕಪಕ್ಕದಲ್ಲಿ ಇರುವ ಒಂದು ಬಾಳೆಯ ಮರವನ್ನು ಕಡಿಯಬೇಕು. ಅದರಿಂದ ನೀರು ಬುಳು ಬುಳು ಹೊರ ಬರುತ್ತದೆ. ಆ ನೀರು ಹೊರಬಂದಂತೆ ಶತ್ರುವಿನ ಹೊಟ್ಟೆ ಇಳಿಯುತ್ತಾ ಹೋಗುತ್ತದೆ. ಬಾಳೆಯನ್ನೇ ಬಲಿ ಕೊಡಬೇಕೆಂದಿಲ್ಲ. ಬಾಳೆಯ ಹಣ್ಣಿನ ತೊಟ್ಟು ಮುರಿದು ದೇವರ ಮುಂದೆ ಇಟ್ಟರೆ ಸಾಕು. ಅದೂ ಬಲಿಯೆ, ಮನುಷ್ಯನಿಗೆ ಬಾಳೆ ಹತ್ತಿರ. ಅದಕ್ಕೂ ಮನುಷ್ಯರಂಟೆ ಪ್ರಾಣ ಇದೆ. ಜನಪದ ಕಥೆಯಲ್ಲಿ ಪ್ರಾಣ ಉಳಿಸಿಕೊಳ್ಳಬೇಕಾದ ಹೆಣ್ಣು ಬಾಳೆ ಮರದ ಒಳಕ್ಕೆ ಹೋಗಿ ಸೇರಿಕೊಳ್ಳುತ್ತಾಳೆ.
ಮೊದಲು ಮನುಷ್ಯನಿಗೆ ಮಾತ್ರ ಪ್ರಾಣವಿದೆ ಎಂದು ಜನ ನಂಬಿದ್ದರು. ಆಗ ಮನುಷ್ಯರನ್ನೇ ಬಲಿಕೊಡುತ್ತಿದ್ದರು. ಕಾಳಿಕಾದೇವಿಯ ಎದೆಯ ಮೇಲೆ ಇರುವ ರುಂಡಮಾಲೆ ಇದಕ್ಕೆ ಸಾಕ್ಷಿ. ಈಗ ತಲೆ ಬಲಿಕೊಡುವ ಬದಲು ತೆಂಗಿನಕಾಯಿ ಒಡೆಯುತ್ತಾರೆ. ಈ ಬಗೆಯ ಸಮರ್ಪಣೆಯನ್ನು ಈಗ ಮೊಸರನ್ನ ಹುಗ್ಗಿ ಅನ್ನ ಮುಂತಾದ ಸಸ್ಯ ಪದಾರ್ಥಗಳ ಮೂಲಕ ಮಾಡಲಾಗುತ್ತಿದೆ. ಹೀಗೆ ಪೂಜೆ ಬಲಿ ಮನುಷ್ಯ ಪ್ರಾಣದಿಂದ ಕೋಣ, ಕುರಿ, ಕೋಳಿ ಪ್ರಾಣಕ್ಕೆ ಅಲ್ಲಿಂದ ಮೊಟ್ಟೆಯೊಳಗೆ ಇರುವ ಪ್ರಾಣಕ್ಕೆ ನಂತರ ಸಸ್ಯಗಳಿಗೆ ಸಸ್ಯದ ಉತ್ತತ್ತಿಗಳಾದ ಅಕ್ಕಿ, ಅನ್ನಕ್ಕೆ ಬಂತು ಅನ್ನ ತೋ ಪ್ರಾಣಃ ಪ್ರಾಣ ತೋ ಪರಾಕ್ರಮಃ ಆಯಿತು.
ರಾತ್ರಿಯ ಒಂದು ನಿರ್ದಿಷ್ಟ ಸಮಾಯದಲ್ಲಿ ಸಸ್ಯಗಳೆಲ್ಲ, ಅದರಲ್ಲೂ ಮರಗಳು ಮನುಷ್ಯರಾಗುತ್ತವಂತೆ ನಮ್ಮ ಜನಪದ ಕಥೆಯಲ್ಲಿ ಸತ್ತ ಮಲತಾಯಿ ಹೆಣ್ಣಿನ ಮರವಾಗಿ ಹುಟ್ಟಿ ತನ್ನ ತಬ್ಬಲಿ ಮಗುವನ್ನು ಸಾಕುತ್ತಾಳೆ. ರಾಜಕುಮಾರ್  ನೆಟ್ಟ ಈ ಮಲ್ಲಿಗೆ ಬಳ್ಳಿ ಚಿಗುರುತ್ತಾ ಇದ್ದರೆ ನಾನು ಬದುಕಿದ್ದೇನೆ ಅದು ಬತ್ತಿದರೆ ನಾನು ಸತ್ತಿದ್ದೇಣೆ ಎಂದು ತಿಳಿ ಎಂದು ಹೇಳಿ ಮನೆ ಬಿಟು ಸಾಹಸಕ್ಕೆ ಹೊರಡುತ್ತಾನೆ. ಮಕ್ಕಳ ಫಲ ಇಲ್ಲದ ರಾಜ ಕಾಡಿಗೆ ಹೋಗಿ ಮಾವಿನ ಹಣ್ಣಿನ ರೂಪದ ಫಲ ತರುತ್ತಾನೆ. ಮಕ್ಕಳ ಫಲ ಕೊಡುವ ಶಿವ ಹಣ್ಣಿನ ರೂಪದಲ್ಲಿ ಕೊಡುತ್ತಾನೆ.
ವ್ಯಕ್ತಿಗೆ ಹಿಂಸೆ ಕೊಡುವ ದೆವ್ವದ ಪ್ರಾಣವನ್ನು ನಿಂಬೆ ಹಣ್ಣಿನ ಮಾತ್ರಂಇಅಕ್ ವರ್ಗಾಯಿಸುತ್ತಾನೆ. ದಕ್ಷಿಣ ಭಾರತದ ಹಲವು ಗ್ರಾಮಗಳಲ್ಲಿ ಜಾತ್ರೆ, ಹಬ, ಉತ್ಸವ ನಡೆಸುವ ಮೊದಲ ದಿನ ಭೂಮಿಗೆ ಪ್ರಾಣ ಬರಿಸಲು ಹಸಿರು ಕಂಬ ನೆಡುವುದಿದೆ. ದ್ರಾವಿಡ ಸಂಸ್ಕೃತಿಯಲ್ಲಿ ಸತ್ತವರನ್ನು ಹೂತು ಅವರ ಸಮಾಧಿ ಮೇಲೆ ಹಣ್ಣು ಕೊಡುವ ಮರ ನೆಡುತ್ತಾರೆ. ಮನುಷ್ಯನ ಪ್ರಾಣವನ್ನು ಸಸ್ಯದ ಫಲಗಳ ಮೂಲಕ ಪಡೆಯುವ ಕ್ರಮ ಇದೆ.
“ಕಾಸರಕನ ಮರ ಇಡೀ ದಕ್ಷಿಣ ಕನ್ನಡ ಸಮುದಾಯವೊಂದರ ಪ್ರಾಣ ಸಂಚಾರಿಯಂತಿದೆ” ಡಾ.ಕೆ.ಚನ್ನಪ್ಪಗೌಡ ಜನಪದ ಸಾಹಿತ್ಯ ದರ್ಶನ ೧೯೯೩.
ದೇವತೆಯಾಗಿ :
ಮನುಷ್ಯನ ಸಮಾಜದ ರಕ್ಷಣೆ, ಆಶ್ರಯ ಅವಲಂಬನೆ ಹಾಗೂ ಅಸ್ತಿತ್ವಕ್ಕಾಗಿ ಸಸ್ಯವನ್ನು ದೇವತೆಯಾಗಿ ಪಡೆದು ಅಭಿವ್ಯಕ್ತಿಸಲಾಗಿದೆ.
ಆಲದ ಮರದಮ್ಮ, ಬೇವಿನಮರದಮ್ಮದಂತೆ ಪ್ರತಿಯೊಂದು ಜನಾಂಗವೂ ಮರವೊಂದನ್ನು ಅಥವಾ ತಮ್ಮ ದೇವರ ಜೊತೆಗೆ ಪೂಜ್ಯ ಮರವೊಂದನ್ನು ಸ್ವೀಕರಿಸಿದ್ದಾರೆ. ಆಲ, ಅರಳಿ, ಬಿಲ್ಪತ್ರೆ ಈ ಮುಂತಾದುವನ್ನು ನೋಡಬಹುದು.
ಆಸ್ಟ್ರೇಲಿಯಾದ ಬುಡಕಟ್ಟೊಂದು ತಮ್ಮ ಪಿತೃ ದೈವವನ್ನು ಮರವೊಂದರ ಮೇಲೆ ಮುಖದ ರೂಪದಲ್ಲಿ ಚಿತ್ರಿಸಿಕೊಂಡು ಪೂಜಿಸುತ್ತದೆ.
“ಮಾರಮ್ಮ ಮರದಮ್ಮನೂ ಆಗಿರಬಹುದು” ಡಾ. ಅರವಿಂದ ಮಾಲಗತ್ತಿ ಜಾನಪದ ಸಾಹಿತ್ಯ ದರ್ಶನ ೧೯೯೩.
ರೂಪಾಂತರ ಸಾಧ್ಯತೆ :
ಮನುಷ್ಯ ತನ್ನ ಹೊಸತನಕ್ಕೆ ರೂಪಾಂತರಕ್ಕೆ ಸಸ್ಯ ನೆಲೆಗಳಿಗೆ ಹೋಗುತ್ತಾನೆ. ರಾಜ ಸನ್ಯಾಸ ಸ್ವೀಕರಿಸು ಕಾಡಿಗೆ ಹೋಗುತ್ತಾನೆ. ಜೀವನದ ಬಗ್ಗೆ ಜಿಗುಪ್ಸೆ ಹೊಂದಿನ ಮನುಷ್ಯ ತಪಸ್ಸಿಗಾಗಿ ಕಾಡಿಗೆ ಹೋಗುತ್ತಾನೆ. ಬಡಹುಡುಗ ಶ್ರೀಮಂತನಾಗಲೂ ದೇವರನ್ನು ಹುಡುಕಿ ಕಾಡಿಗೆ ಹೋಗುತ್ತಾನೆ. ಮನುಷ್ಯರ ಕೆಟ್ಟ ವ್ಯವಹಾರಕ್ಕೆ ಹೇಸಿ ಹಸು ತನ್ನ ಕರುವಿನೊಡನೆ ಕಾಡಿಗೆ ಓಡಿ ಹೋಗುತ್ತದೆ.
ಋತುಮತಿಯಾದ ಹೆಣ್ಣಿಗೆ ತಕ್ಷನ ಏಳು ಫಲಕೊಡುವ ಸಸ್ಯಗಳ ಎಲೆಗಳನ್ನು ತಂದು ಗುಡಿಸಲು ಕಟ್ಟಲಾಗುತ್ತದೆ. ಹಬ್ಬ, ಜಾತ್ರೆಗಳಲ್ಲಿ ಮನೆಗೆ ಹಸಿರು ತೋರಣ ಕಟ್ಟಿ ಭಿನ್ನತೆ ತೋರಿಸಲಾಗುತ್ತದೆ. ರಾಸುಗಳ ಮೆರವಣಿಗೆ ಮಾಡಲು ಹಸಿರಿನಿಂದ ಶೃಂಗರಿಸಲಾಗುತ್ತದೆ. ಮದುವೆ ನಿಶ್ಚಯ ವಿಳ್ಳೇದೆಲೆ ಶಾಸ್ತ್ರದಿಂದ ವರನ ಪೇಟಕ್ಕೆ ಸೀಗೆ ಎಲೆ ಅಲಂಕಾರದಿಂದ ಕೈಗೆ ಅರಿಶಿಣ ಎಲೆಕಂಕಣದಿಂದ ಬೇರೆ ಮಾಡ ತೋರಿಸಲಾಗುತ್ತದೆ.
ಮದುವೆ ಚಪ್ಪರದಿಂದ ಮದುವೆ ಮೆರವಣಿಗೆ ಹೊಂಬಾಳೆ ಕಳಸದ ವಿಶಿಷ್ಟತೆಯಿಂದ ಹಣ್ಣು,  ತೆಂಗಿನಕಾಯಿ, ಎಲೆ ಅಡಿಕೆ ಸ್ವೀಕಾರದಿಂದ ಭಿನ್ನವಾಗುತ್ತದೆ. ಸತ್ತಾಗ ಸಮಾಧಿ ಒಳಗೆ ಬಾಳೆ ಎಲೆ ಹಾಸುವ ಮೂಲಕ, ಮೇಲೆ ಎಳನೀರು ಹೊಂಬಾಳೆ ಇಡುವ ಮೂಲಕ ಭಿನ್ನ ಮಾಡಿ ತೋರಿಸಲಾಗುತ್ತದೆ.
ದೆವ್ವ ಹಿಡಿದವರಿಗೆ ಬೇವಿನ ಸೊಪ್ಪಿನ ಏಟು ಕೊಟ್ಟು ಸ್ವಾಸ್ಥಕ್ಕೆ ತರಲಾಗುತ್ತದೆ. ಕಾಡಿನಲ್ಲಿ ಮನುಷ್ಯನನ್ನು ಕೋತಿ ಮಾಡುವ ಕೋತಿಯನ್ನು ಮನುಷ್ಯನನ್ನಾಗಿ ಮಾಡುವ ನೀರು ಇದೆ.
ಪರಿಹಾರವಾಗಿ :
ಮನುಷ್ಯ ಸಮಾಜದಲ್ಲಿ ಪರಿಹಾರವಾಗದೆ ಇರುವ ಸಮಸ್ಯೆಗಳು ಸಸ್ಯ ಸಮಾಜದಲ್ಲಿ ಪರಿಹಾರವಾಗುತ್ತದೆ.
ಬಡತನ ನಿವಾರಣೆಗಾಗಿ ಹುಡುಗ ಕಾಡಿಗೆ ಹೋಗುತ್ತಾನೆ. ಅಪ್ಪನ ರೋಗಕ್ಕೆ ಔಷಧಿ ಹುಡುಕಿ ಮಕ್ಕಳು ಕಾಡಿಗೆ ಹೋಗುತ್ತಾರೆ. ಅತಿಶಯವಾದುದು, ಅತಿ ವಿಶಿಷ್ಟವಾದುದು ಅದ್ಭುತವಾದುದನ್ನು ತರಲು ಕಾಡಿಗೆ ಹೋಗಲಾಗುತ್ತದೆ. ಮಾನವನ ಬಹುತೇಖ ರೋಗ ನಿರ್ಮೂಲನ ಔಷಧಿಗಳು ಸಸ್ಯ ಜಗತ್ತಿನಿಂದಲೇ ಬಂದಿವೆ.
ಜೀವನ ಸಾಕ್ಷಿ ಪ್ರಮಾಣ :
ತಮಗೊಂದು ಹಾಗೂ ವ್ಯಕ್ತಿತ್ವ ಇರುವಂತೆ ಸಸ್ಯಗಳಿಗೂ ಜೀವನ ಹಾಗೂ ವ್ಯಕ್ತಿತ್ವ ಇದೆ ಎಂದು ಜನಪದರು ನಂಬಿದ್ದಾರೆ. ವ್ಯಕ್ತಿತ್ವ ಇರುವವನು ಏನನ್ನಾದರೂ ನಿರೂಪಿಸಬಲ್ಲ, ನಿರ್ದೇಶಿಸಬಲ್ಲ, ಸಹ್ಯನಾಗಬಲ್ಲ, ನಂಬಿಕಸ್ಥ, ಸಾಕ್ಷಿ ಪ್ರಮಾಣ ಆಗಬಲ್ಲ ಇತ್ಯಾದಿ.
ಮರದಕೆಳಗೆ ಮರಮುಟ್ಟ ಪ್ರಮಾಣ ಮಾಡ ಸಾಲ, ವಸ್ತು, ಮಗು, ವಚನ ಪಡೆಯುತ್ತಿದ್ದ ಸೂರ್ಯ ಚಂದ್ರರಂತೆ ಕಲ್ಲು, ಹೊಳೆ, ಕೆರೆಗಳು ಸಾಕ್ಷಿಗಳಾಗುತ್ತಿದ್ದವು. ದೈವಗಳಿಗಿಂತ ಇವುಗಳ ಸಾಕ್ಷಿಯೆ ಪ್ರಬಲವಾಗಿರುತ್ತಿತ್ತು. ಯಾಕೆಂದರೆ ಸಮಯ ಬಂದರೆ ಅವು ಮಾತಾಡುತ್ತವೆ ಎಂಬ ನಂಬಿಕೆ ಇತ್ತು.
ಮೂಲ ಸಂಪತ್ತಾಗಿ :
ಮನುಷ್ಯ ಮೂಲತಃ ಮಲ-ಮೂತ್ರವನ್ನು ಬಿಟ್ಟರೆ ಏನನ್ನು ಉತ್ಪತ್ತಿ ಮಾಡುವುದಿಲ್ಲ. ಮನುಷ್ಯ ಅರ್ಜಿಸಿಕೊಂಡ ಊರ್ಜಿತ ಮಾಡಿಕೊಂಡ ಸಂಪತ್ತು ಜ್ಝಾನ ಬಹುತೇಕ ಪ್ರಾಣಿ ಸಸ್ಯ ಪರಿಸರದಿಂದ ಬಂದುದು.
ಶಿವ-ಶಕ್ತಿ ಪರಿಸರದಲ್ಲಿರುವ ಮೂಲಸಂಪತ್ತು ಪರಿಸರದಲ್ಲಿದೆ. ವಿಶೇಷ ಸಂಪತ್ತು (ಖನಿಜ ಇತ್ಯಾದಿ) ಪರಿಸರದಲ್ಲಿದೆ. ಸಮಸ್ಯೆಗಳಿಗೆ ಉತ್ತರ ಪರಿಸರದಲ್ಲಿದೆ.
ಬಳಕೆಯ ವಸ್ತುವಾಗಿ :
ಸಸ್ಯ ಮತ್ತು ಪ್ರಾಣಿಗಳು ಆರ್ಥಿಕ ಪರಿಕಲ್ಪನೆಗೆ ಬಂದುದು ಅವುಗಳ ಬಳಕೆ ಸಾಂಸ್ಕೃತಿಕಗೊಂಡಾಗ, ಅಂದರೆ ಮನುಷ್ಯ ಸಂಸ್ಕೃತಿಗೆ ಪೋಷಕವಾಗಿ ವಸ್ತುಗಳು ಎನಿಸಿದಾಗ, ಮೊದಲು ಪರಿಸರದಲ್ಲಿ ಪ್ರಾಣಿ, ಸಸ್ಯ ಹಾಗೂ ಮನುಶ್ಃಯ ಸಮಾನ ಸ್ಥಾನಮಾನದಲ್ಲಿದ್ದವು. ಮಾನವ ಸಂಸ್ಕೃತಿ ವಿಶೇಷವಾಗಿ ಬೆಳೆದು ತನ್ನದೇ ಆದ ಕೇಂದ್ರೀಯ ಚಿಂತನೆಯನ್ನು ಬೆಳೆಸಿಕೊಂಡಿತು. ಈ ಕೇಂದ್ರ ಚಿಂತನೆ ಪ್ರಾಣಿ ಸಸ್ಯ ಪರಿಸರವನ್ನು ಬಳಸಿಕೊಳ್ಳತೊಡಗಿತು. ಅವುಗಳ ಅಸ್ತಿತ್ವವನ್ನು ಕಡೆಗಣಿಸಿ.
ಈಗ ಪ್ರಾಣಿ ಸಸ್ಯ ಎಂದರೆ ಆಹಾರಕ್ಕೆ, ಅನುಕೂಲಕ್ಕೆ, ಸಹಾಯಕ್ಕೆ, ಸಂಪತ್ತು ಅಭಿವೃದ್ಧಿಗೆ ಮತ್ತು ವೈಭವಕ್ಕೆ ಎಂದು ಮನುಷ್ಯ ಬಳಸುತ್ತಿದ್ದಾನೆ. ಬಳಸಿ ಕಸ ಮಾಡಿ ಎಸೆಯುತಿದ್ದಾನೆ. ಆ ಮೂಲಕ ತನ್ನ ಅಸ್ತಿತ್ವವನ್ನೇ ಕಳೆದುಕೊಳ್ಳುತ್ತಿದ್ದಾನೆ.
ಫಲವಂತಿಕೆಯಾಗಿ :
ಫಲವಂತಿಕೆ ಸಸ್ಯದ ಮೂಲ ಗುಣವಾಗಿದೆ. ಸಸ್ಯದಿಂದಲೇ ಪ್ರಾಣಿಗಳು ಹುಟ್ಟಿದವು ಎಂಬ ತಿಳುವಳಿಕೆ ಪುರಾತನ ಕಾಲದಿಂದಲೂ ಇದೆ. ಪ್ರಾಣಿಗಳು ಪ್ರಾಣಿಗಳಿಂದ ಹುಟ್ಟುತ್ತವೆ ಎಂಬ ನಿರ್ದಿಷ್ಟ ಗ್ರಹಿಕೆ ಬಂದುದು ಇತ್ತೀಚೆಗೆ ಮನುಷ್ಯ ಸಮಾಜ ತಾನು ಫಲವಂತನಾಗಬೇಕಾದರೆ ಸಸ್ಯದ ಸಹವಾಸ ಅಗತ್ಯ ಎಂದು ಕೊಂಡಿದ್ದಾನೆ. ಅದು ಆಹಾಯ ಉತ್ಪತ್ತಿಯಿಂದ ಮಾತ್ರವಲ್ಲ ಅವನ ಜೀವನಾವರ್ಸದ ಆಚರಣೆಗಳಿಂದ ಕೂಡ ಸ್ಪಷ್ಟವಾಗಿದೆ.
ಮಗು ಹುಟ್ಟಿದಾಗ ಎಲೆಯ ಮೇಲೆ ಹಾಕುವುದರಿಂದ ಅಥವಾ ಊರಿಗೆ ಎಲೆ ತಿದ್ದುವುದ (ಹಂಚುವುದು) ರಿಂದ ಫಲವಂತಿಯಾದಾಗ ಸಸ್ಯ ಫಲವಂತಿಕೆಯ ಜೊತೆಗೆ ಗುರುತಿಸಿಕೊಳ್ಳುವ (ಹೆಣ್ಣು-ಹಣ್ಣು) ಕೊಳ್ಳುವ ಮೂಲಕ ಮದುವೆಯಲ್ಲಿ ಹೊಳೆ ನೀರು ತರುವ, ಹೂಮಾಲೆ ಹಾಕಿಕೊಳ್ಳುವ, ಚಪ್ಪರಕ್ಕೆ ಹಸಿಎಲೆ ಎಳನೀರು, ಹೂವು, ಹೊಂಬಾಳೆ, ಅಕ್ಕಿ, ಅರಿಶಿಣ, ವೀಳ್ಯ, ತೆಂಗಿನಕಾಯಿ ಬಳಸುವ ಮೂಲಕ ಹೆಣ್ಣು ಗಂಡು ಕೈಗೆ ಸಸ್ಯ ಚಿತ್ರದ ಹಚ್ಚೆ ಬಿಡಿಸಿ ಕೊಳ್ಳುವ, ಮನೆಗೆ ಆನೆ, ಕುದುರೆ, ನವಿಲು ಚಿತ್ರಗಳನ್ನು ಬರೆಸುವ ಮೂಲಕ ಹೀಗೆ ಮನುಷ್ಯನ ಜನಪದಗಳು ಪ್ರಾಣಿ-ಸಸ್ಯ ಪರಿಸರದ ಮೂಲಕವೇ ಪುನರುಜ್ಜೀವನ ಪುನರ್ ಸೃಷ್ಟಿ ಪಡೆಯುತ್ತಾ ಹೋಗುತ್ತಿವೆ.
ಇದು ನಗರದಲ್ಲಿ ತುಂಬಾ ಚೆನ್ನಾಗಿ ಎದ್ದು ಕಾಣುತ್ತದೆ. ಒಂದು ಹಬ್ಬ ಎಂದರೆ ಅಲ್ಲಿರುವ ಮಾವು ಬೇವಿನ ಮರಗಳೆಲ್ಲವೂ ಬೋಳಾಗುವ ಮೂಲಕ ಅವು ಮನುಷ್ಯನನ್ನು ತುಂಬುವ ಮೂಲಕ.
೨. ಪ್ರಾಣಿ
ಭೂಮಿ, ನಿಸರ್ಗದಲ್ಲಿ ಒಂದಾಗಿದ್ದ ನಾವು ಈಗ ಬೇರೆಯಾಗಿದ್ದೇವೆ. ನಮ್ಮ ಬದುಕಿನ ಅವಶ್ಯಕತೆಯ ಕೇಂದ್ರ ಚಿಂತನೆಯಿಂದ ಜಗತ್ತಿನ ಸೃಷ್ಟಿಯನ್ನು ನೋಡುತ್ತಿದ್ದೇವೆ. ಯಾವುದು ಹೇಗೆ ಏತಕ್ಕೆ ನಮಗೆ ಬಳಕೆಗೆ ಬರುತ್ತದೆ ಎಂಬುದೆ ನಮ್ಮ ಇಂದಿನ ಚಿಂತನೆಯಾಗಿದೆ. ಇದು ಮುಂಡೆ ನಮ್ಮ ಸಾವಿನ ಚಿಂತೆಯೂ ಆಗಬಹುದು.
“ಇತರ ನಿರಾಕರಣೆ” ತತ್ವ ಜನಪದ ಬದುಕಿನಲ್ಲಿ ಎಂದೂ ಇರಲಿಲ್ಲ. ಮೊದಲು ಮಾನವ ಆಹಾರ ಗೆಡ್ಡೆ ಗೆಣಸು ಆಗಿತ್ತು. ವಾಸಕಲ್ಲು ಗುಹೆಗಳಾಗಿದ್ದವು. ಸಸ್ಯ ಸಮಾಜ ಅವನ ಒಡನಾಟ ಸಮಾಜವಾಗಿತ್ತು. ಬಹುಶಃ ಆಗಿನ್ನೂ ಪ್ರಾಣಿಗಳು ಅವನ ಹತ್ತಿರ ಬಂದಿರಲಿಕ್ಕಿಲ್ಲ.
ಮನುಷ್ಯ ಸಂಸ್ಕೃತಿಯ ನಿರ್ಮಿತಿಗೆ ಪೂರಕವಾಗಿ ಬಂದ ಮೊದಲ ಘಟಕ ಸಸ್ಯ ಜಗತ್ತು ಈ ಘಟ್ಟದಲ್ಲಿ ಪ್ರಾಣಿ ಸಂಸ್ಕೃತಿ ಮನುಷ್ಯ ಸಂಸ್ಕೃತಿಗೆ ಪ್ರತಿ ಸಂಸ್ಕೃತಿಯಾಗಿತ್ತು ಎಂಬುದೆ ನನ್ನ ತಿಳಿವಳಿಕೆ. ಪ್ರಾಣಿಗಳ ಜೊತೆಗೆ ಹೊಡೆದಾಡಿ ಮನುಷ್ಯ ತನ್ನ ನೆಲೆ ಹಾಗೂ ಆಹಾರವನ್ನು ಕಂಡುಕೊಳ್ಳಬೇಕಿತ್ತು. ಆಗ ಮನುಷ್ಯ ಕೂಡ ಒಂದು ಪ್ರಾಣಿಯೆ ಅಲ್ಲವೇ?
ಒಂದು ಬಗೆಯ ಅಘೋಷಿತ ಯುದ್ಧ ಮನುಷ್ಯ ಮತ್ತು ಪ್ರಾಣಿಗಳ ಮಧ್ಯೆ ಆರಂಭದಿಂದಲೂ ನಡೆಯುತ್ತಾ ಬಂದಿದೆ. ಈ ಯುದ್ಧದಲ್ಲಿ ಮನುಷ್ಯ ಗೆದ್ದಿದ್ದಾನೆ. ಅಂದಿಗೆ ಅವನ ಸಾಂಸ್ಕೃತಿಕ ಬೆಳವಣಿಗೆ ಎರಡನೆಯ ಘಟಕ್ಕೆ ಬಂದಿದೆ. ಆದರೆ ಇದು ಕೊನೆಯ ಯುದ್ಧವಲ್ಲ, ಮೊದಲ ಯುದ್ಧ. ಇದು ಯಾರ ಅಸ್ತಿತ್ವದ ನಾಶದ ಯುದ್ಧವೂ ಅಲ್ಲ, ಪರಸ್ಪರರ ಅಸ್ತಿತ್ವದ ಉಳಿವಿನ ಪ್ರಶ್ನೆ. ಈ ಕಾಣದ ಮೇಲೆ ಮನುಷ್ಯ ಸಂಸ್ಕೃತಿ ಸುಪ್ರಿಂ ಅನ್ನಿಸಿ ಪ್ರಾಣಿ ಸಂಸ್ಕೃತಿ ಹಲವು ಹಂತ ಕೆಳಗಿಳಿಯಿತು. ತೀರ ಕೆಳಗಿನ ಹಂತದವುಗಳಾದ ಕ್ರೂರ ಪ್ರಾಣಿಗಳು ಮನುಷ್ಯನ ಜೊಎಗೆ ಬರಲೇ ಇಲ್ಲ, ದೂರದ ಭಯಗಳಾಗಿ, ಮಾನವನ ಬದುಕಿಗೆ ಬೇಕಾದ ಬದುಕಿನ ರೀತಿಗಳಿಗೆ ಸಂಕೇತಗಳಾಗಿ ಉಳಿದುಕೊಂಡವು. ಆದರೆ ಪ್ರಾಣಿಶಕ್ತಿ ಮೂಲತಹ ತಾನೂ ಪ್ರಾಣಿಯೇ ಆದ ಮಾನವನಿಗೆ ಪ್ರಚಂಡ ಶಕ್ತಿಯಾಗಿ ಉಳಿಯಿತು. ಈ ಪ್ರಾಣಿಶಕ್ತಿಯಲ್ಲಿ ಮಾನವ ಜಗತ್ ಸೃಷ್ಟಿ ವ್ಯವಸ್ಥೆ ಲಯಗಳ ಅಪಾರ ಸಾಮರ್ಥ್ಯವನ್ನು ಕಂಡುಕೊಂಡ.
ತನಗೆ ಆಹಾರವಾಗುವ ಮಟ್ಟಕ್ಕೆ ಪ್ರಾಣಿಗಳು ಸೋಲು ಕಾಣುವವರೆಗಿನ ಮಾನವ ಪ್ರಾಣಿ ಸಂಬಂಧ ತುಂಬ ವೈಶಿಷ್ಟ್ಯ ಪೂರ್ಣವಾಗಿದೆ. ಪ್ರಾಣಿಶಕ್ತಿಯ ಚಟುವಟಿಕೆ ಮತ್ತು ನಿರ್ಮಿತಿ ಮನುಷ್ಯ ಶಕ್ತಿಯ ಕ್ರಿಯೆ ಹಾಗೂ ನಿರ್ಮಿತಿಯ ರೂಪಾಂತರ ಪ್ರಕ್ರಿಯೆ ಆಗಿದೆ. ಇದಕ್ಕೆ ಒಳ್ಳೆಯ ಉದಾಹರಣೆ ಪ್ರಾಣಿ ಮನುಷ್ಯನಿಗೆ ಕುಲ ಬಂಧು, ಸ್ನೇಹಿತ, ಸಹಾಯಕ, ಸಲಹೆಗಾರ, ಆದದ್ದು. ಹುಲಿ, ಮೊಸಳೆ, ಆನೆಗಳಂತ ಪ್ರಾಣಿಗಳು ಮಾನವ ಕುಲಗಳ ಕುಲಚಿಹ್ನೆತಳಾಗಿವೆ ಎಂಬುದು ಎಂಥ ವಿಚಿತ್ರ ಹಾಗೂ ವೈಶಿಷ್ಟ್ಯ. ಈ ಬಗೆಯ ಮಾನವನ ಪ್ರಾಣಿ ಸಂಸ್ಕೃತಿಗಳ ಸಂಯೋಗದಲ್ಲಿ ಜಿವೀನದ ಅವಿಷ್ಕಾರದ ಹೊಸ ಮಜಲುಗಳು ಇವೆ. ಆ ಮಜಲುಗಳನ್ನೀಗ ಪರಿಶೀಲಿಸೋಣ.
೧. ಜೀವ ಸಹವಾಸಿ ಸಂಬಂಧಿ:
ಮನುಷ್ಯ-ಪ್ರಾಣಿಗಳ ಜೀವಗಳ ಅಭಿನ್ನವಾದ ಸಂಧರ್ಭಗಳು ಜನಪದಗಳಲ್ಲಿವೆ. ಮಂತ್ರವಾದಿಯು ಪ್ರಾಣ ಕಾಡಿನ ಗಿಳಿಯೊಂದರಲ್ಲಿರುತ್ತದೆ. ಕಾಡಿನಿಂದ ಊರಿಗೆ ಬಂದ ರಾಕ್ಷಸಿಯ ಪ್ರಾಣಿ ಕಾಡಿನ ಕೊಳದೊಳಗಣ ಪ್ರಾಣಿಯಲ್ಲಿರುತ್ತದೆ. ಪ್ರಾಣ ಪ್ರಜ್ಞೆ ಹೀಗೆ ಮಾನವ-ಪ್ರಾಣಿಗಳಲ್ಲಿ ಅಭಿನ್ನವಾಗಿದೆ. ಮನುಷ್ಯ ಇನ್ನೂ ಪ್ರಾಣಿಯೊಳಗೆ ತನ್ನ ಅಂಶವನ್ನು ಉಳಿಸಿಕೊಂಡಿರುವುದರ ಸೂಚನೆ ಇದು.
ಮನುಷ್ಯ ಮತ್ತು ಪ್ರಾಣಿಗಳು ಒಂದು ಸಮಾಜದ ಪ್ರಜೆಗಳೆಂಬ ಗ್ರಹಿಕೆ ಜನಪದ ಪ್ರಾಣಿಕಥಾ ಸಮಾಜದಲ್ಲಿ ಕಾಣುತ್ತಿದೆ. ಪ್ರಾಣಿಗೆ ಹೆಣ್ಣಿನ ಜೊತೆಗೆ ಲೈಂಗಿಕ ಸಂಬಂಧವೂ ಉಂಟು. ವಾಸದಲ್ಲಿ ಮಾತ್ರ ಇವು ಬೇರೆ ಬೇರೆಯಾಗುತ್ತವೆ. ಹಗಲಿನ ಚಟುವಟಿಕೆಗಳಲ್ಲಿ ವ್ಯತ್ಯಾಸವೇ ಕಾಣುವುದಿಲ್ಲ. ಒಂದೇ ಹಳ್ಳಿಯಲ್ಲಿ ಬದುಕುವ ಎರಡು ಓಣಿಯ ಜನರಂತೆ ಈ ಚಟುವಟಿಕೆ ನಮ್ಮ ಗಮನ ಸೆಳೆಯುತ್ತದೆ. ಆಶ್ಚರ್ಯವೆಂದರೆ ಒಬ್ಬ ನಾಯಕನಿಗೆ ಬೇಕಾದ ಎರಡು ಸಹಾಯಕ ಪ್ರಾಣಿಗಳು ಹಾಗೂ ಆಯುಧಗಳು ಅವನ ಹುಟ್ಟಿನ ಜೊತೆಗೆ ಕಾಣಿಸಿಕೊಳ್ಳುವೆ.
ಪ್ರಾಣಿ ಮನುಷ್ಯನ ಜೊತೆಗಿದ್ದ ಬೇರೆಯಾಗುವುದು ಕಾಡು ನಾಡು ವಾಸ್ತವ್ಯಗಳು ಬೇರೆ ಬೇರೆಯಾದಾಗ. ಕಾಡು ಪ್ರಾಣಿಗಳ ವಾಸದ ನೆಲೆ ಆದಾಗ ಆಲ್ಲಿ ಮನುಷ್ಯರ ಕಾಡು ಮನುಷ್ಯರಾದರ ಪ್ರಾಣಿಗಳು ಮನುಷ್ಯ ಜೊತೆಗೆ ಬಂದು ಸಾಕು ಸಾಧು ಪ್ರಾಣಿಗಳಾದವು.
ಪೂರ್ವಜ, ಕುಲಬಂಧು:
ಪ್ರಾಣಿ ಎಂಬುದು ಒಂದೆ ಕುಲವಾಗಿದ್ದಾಗ ಸಹಾಯಕ ಪ್ರಾಣಿ ಅಥವಾ ರಕ್ಷಕ ಪ್ರಾಣಿ ಯಜಮಾನನಾಗುತ್ತಾನೆ. ಅದುಸತ್ತಾಗ ದೇವರಾಗುತ್ತದೆ. ಇದೆ ಕುಲದೇವತೆ, ಈ ಕುಲಪೂರ್ವಜ ಮನುಷ್ಯ ಇತರ ಪ್ರಾಣಿಗಳ ಮಾರ್ಗದರ್ಶಿಯಾಗಿರಬಹುದು. ಪ್ರಾಣಿ ಸಮೂಹದಿಂದ ಮನುಷ್ಯ ವಿಶೇಷವಾಗಿ ಹೊರಗೆ ಬಂದು ಪೂರ್ವಜನವನ್ನು ಕುಲದೇವತೆಯಾಗಿ ಹೊಂದಿರಬಹುದು. ಕಷ್ಟದ ಕಾಲದಲ್ಲಿ ಸಹಾಯಕವಾದ ಪ್ರಾಣಿ ಕೂಡ ಕುಲದೈವ ಆಗಿರಬಹುದು. ಇವತ್ತಿಗೂ, ಆಧುನಿಕ ಮನುಷ್ಯ ಜೊತೆಗೆ ಇರುವ ಕುಲ ಮತ್ತು ಬಳಿ ಸಂಬಂಧವನ್ನು ಗಮನಿಸಿದರೆ ಈ ಪರಿಕಲ್ಪನೆಯ ಮೂಲ ತುಂಬ ಅರ್ಥಪೂರ್ಣ ಅನಿಸುತ್ತದೆ.
ಸೃಷ್ಟಿಕರ್ತ, ಸರ್ವಶಕ್ತ:
ಪ್ರಾಣಿಶಕ್ತಿಯೆ ಸರ್ವಶಕ್ತಿ ಎಂಬ ಅಭಿಪ್ರಾಯವಿದೆ. ಸಂಸ್ಕೃತಿ ನಿರ್ಮಿತಿ ಹಾಗೂ ನಿಸರ್ಗವನ್ನು ಮನುಷ್ಯ ಪಳಗಿಸಲು ಬಳಸಿಕೊಂಡ ರೀತಿಯನ್ನು ನೋಡಿದರೆ ಇದು ಸಹಜವೆನಿಸುತ್ತದೆ. ಪ್ರಾಣಿಶಕ್ತಿಯ ಬಗ್ಗೆ “It is all and it is all powerful ಎಂಬ ಧೋರಣೆ ಎಲ್ಲ ಕಡೆ ಇದೆ. ಒಂದು ಪ್ರಾಣಿಯ ದೇಹದಲ್ಲಿ ಅನೇಕ ಬಗೆಯ ಶಕ್ತಿ ಮೂಲಗಳಿವೆ ಎಂದು ಕಂಡು ಬಂದರೆ, ಎರಡನೆಯ ಬಗೆ ಪ್ರಾಣಿ ಸೃಜನಶೀಲತೆಯ ಪ್ರತಿನಿಧಿ ಎನ್ನುವುದು ಈಗ ಸ್ಪಷ್ಟವಿದೆ.
ಜನಪದಲ್ಲಿ ಪ್ರಾಣಿಶಕ್ತಿ ಮತ್ತು ಅದರ ವಿವಿಧ ಅಭಿವ್ಯಕ್ತಿ ಬಗ್ಗೆ ಇರುವ ನಂಬಿಕೆಗಳನ್ನು ಕಂಡರೆ ಆಶ್ಚರ್ಯವಾಗುತ್ತದೆ. ಪ್ರಾಣಿಗಳಲ್ಲಿ ವಿಷವೂ ಇದೆ, ಅಮೃತವೂ ಇದೆ ಎಂಬ ಅಂಶವವನ್ನು ಗಮನಿಸಿದರೆ ಸಾಕು.
೨. ಸ್ನೇಹಿತ ಸಲಹೆಗಾರ:
ಮನುಷ್ಯ ಮತ್ತು ಪ್ರಾಣಿಗಳು ಸ್ನೇಹಿತರಾಗಿವೆ. ಪ್ರಣಾಣ ಹೊರಟ ಹುಡುಗನ ಜೊತೆಗೆ ಏಡಿ ಕೂಡಿಕೊಳ್ಳಲು ಕೇಳಿಕೊಳ್ಳುತ್ತದೆ. ತಕ್ಷಣದ ಹಸಿವನ್ನು ತಿರಿಸಿದ ದನಕಾಯುವ ಹುಡುಗನ ಜೊತೆ ನರಿ ಸ್ನೇಹಿತನಾಗುತ್ತದೆ. ಹೆಣ್ಣು ಹುಡುಕಿ ಆ ಹುಡುಗನ ಮದುವೆ ಮಾಡುತ್ತದೆ. ಊರಿನಲ್ಲಿ ಯಜಮಾನನಿಂದ ಹಿಂಸೆಗೆ ಒಳಗಾದ ಹಸು ಕಾಡು ಸೇರುತ್ತದೆ. ಅಲ್ಲಿ ಹುಳಿಯ ಜೊತೆಗೆ ಸ್ನೇಹಿತನಾಗುತ್ತದೆ. ಆ ಎರಡೂ ಪ್ರಾಣಿಗಳ ಕರುಗಳು ಅವರ ಸ್ನೇಹವನ್ನು ಸಾಧಿಸುತ್ತವೆ. ಶಿವನ ಮೆಚ್ಚುಗೆಗೆ ಪಾತ್ರವಾಗಿ ಮಾನವ ಸ್ನೇಹಿತರಾಗಿ ರೂಪಾಂತರಗೊಳ್ಳುತ್ತದೆ. ಮನುಷ್ಯರಿಂದ ತೀರ್ಮಾನವಾಗದ ಬಡವನ ನ್ಯಾಯಕ್ಕೆ ನರಿ ಸ್ನೇಹಿತನಾಗಿ ಬಂದು ಸಹಾಯ ಮಾಡುತ್ತದೆ.
೩. ಶಕ್ತಿ :
ಪ್ರಾಣಿ ಸಮಾಜದ ಜೊತೆಗಿನ ಸಂಬಂಧ ದೂರವಾದಂತೆಲ್ಲ ಮನುಷ್ಯ ಪ್ರಾಣಿ ಶಕ್ತಿಯನ್ನು ಸರಿಯಾಗಿ ಗ್ರಹಿಸಿದಂತೆ ಕಾಣುತ್ತದೆ. ಪ್ರಾಣಿ ಶಕ್ತಿ ಸೃಷ್ಟಿ ಶಕ್ತಿ ಎಂಬ ತೀರ್ಮಾನಕ್ಕೆ ಆತ ಬಂದಂತಿದೆ. ಅನೇಕ ಬುಡಕಟ್ಟುಗಳ ಕತೆಗಳು ಪ್ರಾಣಿಗಳ ಭೂಮಿಯನ್ನು ಸಮುದ್ರದಿಂದ ಎತ್ತಿ ತಂದವು ಎಂದು ಹೇಳುತ್ತವೆ. ಅಮೇರಿಕನ್ ಇಂಡಿಯನ್ನರ ಪ್ರಿಯ ಪ್ರಾಣಿ ಕೊಯಟ್ ಇದಕ್ಕೆ ಉದಾಹರಣೆ.
ಪ್ರಾಣಿಗಳಲ್ಲಿ ಎಂಥ ಶಕ್ತಿ ಇದೆ ಎಂಬುದಕ್ಕೆ ಪ್ರಾಣಿ ಪಕ್ಷಿಯೊಂದರ ತಲೆ ತಿಂದವನು ಮುತ್ತು ರತ್ನ ಉಗುಳುತ್ತಾನೆ. ದೇಹ ತಿಂದವನು ರಾಜನಾಗುತ್ತಾನೆ ಎಂಬ ಅಂತರಾಷ್ಟ್ರೀಯ ಜಾನಪದ ಆಶಯವೆ ಸಾಕ್ಷಿ. ಮೂರು ಲೋಕವನ್ನು ಹಾಯಬಲ್ಲ ಭವಿಷ್ಯ ಹೇಳಬಲ್ಲ ಔಷಧಿಯಾಗಬಲ್ಲ ಭೇರುಂಡ ಪಕ್ಷಿಗಳ ಜನಪದ ಸಮಾಜದಲ್ಲಿವೆ. ಪಕ್ಷಿಗಳ ಭಾಷೆ ಒಂದು ಹೊಸ ಜ್ಞಾನವಾಗಿದೆ.
ಬಹುಶಃ ಜನಪದರ ಪ್ರಾಣಿ ಗ್ರಹಿಕೆಯ ಮುಂದೆ ಶಿಷ್ಟ ಪುರಾಣ ಸೃಷ್ಟಿಕರ್ತರಿಗೆ ದಶಾವತಾರದಲ್ಲಿ ಪ್ರಾಣಿ ಸಾಮರ್ಥ್ಯವನ್ನು ಏಕ್ಸ್ ಪ್ಲೋರ್ ಮಾಡಿಕೊಳ್ಳಲು ನೆರವಾಗಬೇಕು.
ಸಹಾಯಕ :
ಮಾನವ ಶಕ್ತಿಗೆ ಒಂದು ಸಮಾನ ಮತ್ತು ಪರ್ಯಾಯ ಶಕ್ತಿ ಪ್ರಾಣಿಗಳಲ್ಲಿದೆ. ಅಥವಾ ಮಾನವನ ಕೊರತೆಗಳನ್ನೆಲ್ಲ ತುಂಬಿ ಕೊಡಬಹುದಾದ ಶಕ್ತಿ ಪಾಣಿ ಸಮಾಜದಲ್ಲಿದೆ ಎಂಬ ಅಂಶ ಸಹಾಯಕ ಪ್ರಾಣಿಗಳ ನೆರವಿನಿಂದ ತಿಳಿಯುತ್ತದೆ. ಮಾನವ ಸಮಾಜದ ನಾಯಕ ಮಹತ್ವದ ಸಾಧನೆ ಮಾಡಿ ಆ ಸಮಾಜದ ಪ್ರಾತಿನಿಧಿಕ ವ್ಯಕ್ತಿತ್ವ ಸಂಪಾದಿಸಿಕೊಳ್ಳಲು ಪ್ರಾಣಿಗಳ ಕಾರಣವಾಗಿವೆ. ಈ ಸಹಾಯದ ವಿಧಾನಗಳು ಬಹು ವಿಧದಲ್ಲಿವೆ. ದುರ್ಬಲ ನಾಯಕನ ನೆರವಿಗೆ ಬರುವುದೇ ಇವುಗಳ ದೊಡ್ಡ ಮೌಲ್ಯವಾಗಿದೆ. ಮಾನವ ಸಮಾಜದಲ್ಲಿನ ಮಾನವೀಯತೆ ಎಂಬ ಮಹತ್ವದ ಮೌಲ್ಯ ಹಿಂದೆ ಬೀಳುವಷ್ಟು ಪ್ರಾಣಿಯತೆ ಎತ್ತರಕ್ಕೆ ನಿಲ್ಲುತ್ತದೆ.
ಇಲ್ಲಿ ಸಾಧು ಸ್ವಭಾವದ ಪ್ರಾಣೀಗಳಲ್ಲದೆ ಹುಲಿ, ಕರಡಿ, ಸಿಂಹ, ಹಾವು, ಹಂದಿಗಳೆಲ್ಲ ಮಾನವನ ಅಸ್ತಿತ್ವಕ್ಕೆ ನೆರವಾಗುತ್ತದೆ.
ಆಶ್ವರ್ಯವೊಂದು ಕಾದಿದೆ. ಇದೇ ಬಗೆಯಲ್ಲಿ ಪ್ರಾಣಿ ಜಗತ್ತಿನ ಅಸ್ತಿತ್ವಕ್ಕೆ ಮನುಷ್ಯ ನೆರವಾಗುತ್ತಿಲ್ಲ. ಅವನ ಅನ್ವೇಷಣೆ ಲತೆಗೆ ಪ್ರಾಣಿಗಳು, ನೆರವಾಗುವ ವಿಷಯಗಳ ಮಾತ್ರವಾಗಿವೆ. ಇದು ಮಾನವ ಕೇಂದ್ರಿತ ನೋಟವೇ ಹೊರತು ಪ್ರಾಣಿ ಅಥವಾ ಅನ್ವೇಷಣೆ ಲತೆಗೆ ಪ್ರಾಣಿಗಳು, ನೆರವಾಗುವ ವಿಷಯಗಳ ಮಾತ್ರವಾಗಿವೆ. ಇದು ಮಾನವ ಕೇಂದ್ರಿತ ನೋಟವೇ ಹೊರತು ಪ್ರಾಣಿ ಕೇಂದ್ರಿತ ಅಥವಾ ಒಟ್ಟು ಭೂ ಅಸ್ತಿತ್ವ ಚಿಂತನೆಯ ನೋಟ ಅಲ್ಲ.
ಸಹಾಯಕ ಪ್ರಾಣಿಗಳಲ್ಲಿ ಕ್ರೂರ ಪ್ರಾಣಿಗಳೂ ಇವೆ. ಸೌಮ್ಯ ಪ್ರಾಣಿಗಳೂ ಇವೆ. ಸಾಕು ಪ್ರಾಣಿಗಳೂ ಈ ನಿಟ್ಟಿನಲ್ಲಿ ನೆರವಾಗಿವೆ. ಸಹಾಯಕ ಪ್ರಾಣಿಗಳಲ್ಲಿ ಅಮೂಲ್ಯವೆನ್ನಬಹುದಾದುವು ಗಂಡಭೇಋಂಡ ಹೆಣ್ಣು ಭೇರುಂಡ, ಇರುವೆ, ಹದ್ದು, ಹಸು, ಹೋರಿಗಳು, ನಾಯಿ, ಕುದುರೆ, ನರಿ, ಗಿಳಿ ಮುಂತಾದುವು.
ವಾಹನ, ಸೇವಕ, ಬಲಿ, ಸ್ವಾಮಿ ಭಕ್ತಿ :
ಈ ಮೂರು ಬಗೆಯ ಗ್ರಹಿಕೆಗಳು ಮನುಷ್ಯ ಯಜಮಾನರಾದ ಸಂದರ್ಭದಲ್ಲಿ ಬಂದಂಥವು. ಪ್ರಾಣಿಗಳು ತನ್ನ ಯಜಮಾನಿಕೆಗೆ ಒಳಪಟ್ಟು ಮೇಲೆ ಅವುಗಳನ್ನು ಅಧೀನದಲ್ಲಿ ಮಾನವ ಬಳಸಿಕೊಳ್ಳುವುದನ್ನು ಅಧಿಕೃತಗೊಳಿಸಿಕೊಂಡ ಜನಪದ ಸಂಸ್ಕೃತಿಯಲ್ಲಿ ಈ ಚಟೂವಟಿಕೆ ಕ್ವಚಿತ್ತಾಗಿ ಮತ್ತು ಅವಶ್ಯಕತೆಗಾಗಿ ಕಂಡುಬರುತ್ತದೆ. ಉದಾ : ವಸ್ತು ಸಾಗಿಸಲು, ವ್ಯಾಪಾರಕ್ಕೆ, ಮನುಷ್ಯ ಅಸಹಾಯಕತೆ ಮತ್ತು ಶಿಷ್ಟದಲ್ಲಿ ಯಜಮಾನಿಕೆ, ಅಧಿಕಾರ ಮುಂತಾದ ಸಾಮಾಜಿಕ ಅಂತಸ್ತುಗಳಿಗೆ ಅನ್ವಯವಾಯಿತು. ಇಲ್ಲಿ ಪ್ರಾಣಿ ಸಮಾಜ ಮನುಷ್ಯನ ಸೇವೆಗಾಗಿ ಇರುವ ಸಮಾಜವಾಗಿ ಅಭಿವ್ಯಕ್ತಗೊಂಡಿದೆ.
ಪರಿಹಾರ ವೈದ್ಯ :
ಪರಿಸರ ಮಾನವನಿಗೆ ಎರಡು ತೆರದಲ್ಲಿ ಪರಿಹಾರವಾಗಿದೆ. ಒಂದು ರೋಧ ಮತ್ತೊಂದು ಪ್ರತಿರೋಧ. ಪ್ರತಿಯೊಂದು ಜೀವಿಯೂ ತನ್ನಲ್ಲಿ ರೋಧನ ಶಕ್ತಿ ಅಥವಾ ಸಹಿಸುವ ಶಕ್ತಿಯನ್ನು ಪಡೆದುಕೊಂಡಿದೆ. ತನ್ನ ರೋಧನ ಶಕ್ತಿ ದುರ್ಬಲವಾದಂತೆ ಪ್ರತಿರೋಧ ಶಕ್ತಿಯ ಬಳಕೆ ಅನಿವಾರ್ಯವಾಗುತ್ತದೆ. ಇದು ಆಹಾರ ಮತ್ತು ಔಷಧಿಯಿಂದ ಸಿಗುತ್ತದೆ.
ಪ್ರಾಣಿ ಆಹಾರವು ಆಗಿದೆ. ಔಷಧಿಯೂ ಆಗಿದೆ. ಸಸ್ಯ ಮಾನವನಿಗೆ ಬಹುತೇಕ ಮೂಲ ಆಹಾರವನ್ನು ಒದಗಿಸುವುದರ ಜೊತೆಗೆ ಪ್ರತಿರೋಧ ಗುಣದ ಮೇಲು ಆಹಾರವಾದ ಔಷಧಿಯನ್ನು ಒದಗಿಸಿವೆ. ಪ್ರಾಣಿಯಿಂದ ಮೂಲ ಆಹಾರಕ್ಕಿಂತ ಮೇಲು ಆಹಾರ ಅಥವಾ ಔಷಧಿಯ ಆಹಾರ ಸಿಗುತ್ತಿರುವುದೇ ಹೆಚ್ಚು.
ರಕ್ಷಕ, ಪೋಷಕ, ಮಾರ್ಗದರ್ಶಿ :
ಈ ಮೂರು ಬಗೆಯ ಕಾರ್ಯ ನಿರ್ವಹಣೆ ಪ್ರಾಣಿಗಳಿಂದ ದೊರೆತಿದೆ. ಪೂರ್ವಕಾಲದಿಂದ ಈ ನೆರವು ಮುಂದುವರಿಯುತ್ತಾ ಬಂದಿದೆ. ಈಗ ಈ ನೆರವು ಮಾನವನಿಗೆ ಎದ್ದು ಕಾಣುತ್ತಿಲ್ಲ. ಏಕೆಂದರೆ ಅವನಿಗೆ ಕೃತಕವಾದ ತಂತ್ರಜ್ಞಾನದ ಮೊರೆ ಹೊಕ್ಕಿದ್ದಾನೆ.
ನಾಯಿಯಂಥ ಒಬ್ಬ ರಕ್ಷಕ ಮಾನವನಿಗೆ ಬೇರಾವ ಮೂಲದಿಂದಲೂ ಸಿಗಲು ಸಾಧ್ಯವಿಲ್ಲ. ದನಕರುಗಳಂಥ ಪೋಷಕರು ನನಗೆ ಬೇರೆ ಉಂಟೆ ? ಮಳೆ, ಬೆಳೆ ಬಗ್ಗೆ ಸೂಚನೆ ಕೊಡುತ್ತಾ ಬಂದಿರುವ ಪ್ರಾಣಿಗಳು ನಮಗೆ ಈಗ ಬೇಡವಾಗಿದೆ. ಆದರೆ ಆ ಮೂಲ ವಿಜ್ಞಾನ ಕತ್ತೆಯೂ ಸೇರಿದಂತೆ ಅನೇಕ ಪ್ರಾಣಿಗಳಲ್ಲಿ ಈಗಲೂ ಲಭ್ಯವಿದೆ.
ವಂಚಕ, ಕ್ರೂರಿ :
ನಮ್ಮ ಜನಪದ ಕತೆ, ಪುರಾಣಗಳಲ್ಲಿ ಕೆಲವು ಪ್ರಾಣಿಗಳು ವಂಚಕನ ಪಾತ್ರ ವಹಿಸಿವೆ. ಅನೇಕ ವೇಳೆ ಅವು ಮನುಷ್ಯ ವಂಚಕನೊಬ್ಬನ ಸಂಕೇತಗಳಾಗಿ ನಿಲ್ಲುತ್ತವೆ. ಭಾರತ ಸಂಸ್ಕೃತಿಯಲ್ಲಿ ನರಿಗೆ ಈ ಪಾತ್ರ ಕೊಡಲಾಗಿದೆ. ಕರಳಿ, ಮೊಸಳೆ ಮೊದಲಾದವು ಕೆಲ ಮಟ್ಟಿಗೆ ವಂಚನೆಯಲ್ಲಿ ಭಾಗವಹಿಸುತ್ತವೆ.
ಕಾಡು ಪ್ರಾಣಿಗಳಲ್ಲಿ ಕ್ರೂರ ಪ್ರಾಣಿಗಳು ಇದ್ದವು. ಅವು ಮನುಷ್ಯನ ಅಸ್ತಿತ್ವಕ್ಕೆ ಸವಾಲಾಗಿದ್ದವು. ಈಗ ಮನುಷ್ಯ ಅವೆಲ್ಲವುಗಳಿಗಿಂತ ಅತಿ ಕ್ರೂರಿಯಾಗಿರುವುದರಿಂದ ಆ ಕ್ರೂರ ಪ್ರಾಣಿಗಳು ಮನುಷ್ಯನೆಂಬ ಈ ಕ್ರೂರ ಪ್ರಾಣಿಗೆ ಜಾಗ ಖಾಲಿ ಮಾಡಿಕೊಟ್ಟಿವೆ.
ಜಾಣತಂತ್ರಿ :
ಒಂದೊಂದು ಪ್ರಾಣಿಯನ್ನು ಜಾಣ ಅತಹ್ವಾ ತಂತ್ರಿ ಎಂದು ಜನಪದ ನಿರ್ವಹಿಸುತ್ತದೆ ಹಾಗೂ ತನ್ನ ಅಭಿವ್ಯಕ್ತಿಯಲ್ಲಿ ಅದನ್ನು ನಿರ್ವಹಿಸುತ್ತದೆ. ಭಾರತದಲ್ಲಿ ನರಿಗೆ ಈ ಸ್ಥಾನವಿದೆ. ಅಮೇರಿಕನ್ ಇಂಡಿಯನ್ನರಲ್ಲಿ ಕೊಯಟ್ ಈ ಸ್ಥಾನ ತುಂಬಿದೆ. ಈ ತಂತ್ರ ಹಾನಿಕರವಲ್ಲ, ಸೃಜನಾತ್ಮಕ ಈ ಕಾರಣದಿಂದಲೇ ಈ ಜಾಣ ಪ್ರಾಣಿಯನ್ನು ಕುರಿತ ಪ್ರಾಣಿಕತೆಗಳು ಪ್ರತಿಯೊಂದು ಸಂಸ್ಕೃತಿಯಲ್ಲಿಯೂ ಕಂಡುಬರುತ್ತವೆ.
ಭವಿಷ್ಯ ಸೂಚಿ :
ಕತ್ತೆ, ಕೊಡತಿಹುಳ, ಇರುವೆ, ಗೊದ್ದ ಹಾಗೂ ಕೆಲವು ಹಕ್ಕಿಗಳು ಭವಿಷ್ಯ ಸೂಚಿ ಪ್ರಾಣಿಗಳೆಂದು ಗುರಿತಿಸಲ್ಪಟ್ಟಿವೆ. ಕಾಗೆ, ಗೂಬೆಗಳು ಅಪಶಕುನ ಸೂಚಕಗಳೆಂದು ಸರ್ವರಿಗೂ ತಿಳಿದಿದೆ. ಹಲ್ಲಿ ಶಕುನದಲ್ಲಿ ಹಲವು ವಿಧಗಳಿವೆ. ಬೆಕ್ಕು, ನರಿಗಳ ಎಡ-ಬಲ ಚಲನೆಗೆ ಕೆಟ್ಟ ಹಾಗೂ ಒಳ್ಳೆಯ ಭವಿಷ್ಯದ ಅರ್ಥಗಳನ್ನು ಹೇಳುತ್ತಾರೆ. ಗಿಳಿಯಶಾಸ್ತ್ರ ಮುಂದಿನ ಭವಿಷ್ಯದ ದಾರಿಗೆ ಮಾರ್ಗದರ್ಶಕ ಎಂದೆ ತಿಳಿಯಲಾಗಿದೆ.
ಕತ್ತೆ, ಕೊಡತಿಹುಳ, ಇರುವೆ ಹಾಗೂ ಗೊದ್ದಗಳು ಭೂಕಂಪ, ಮಳೆ, ವಾಯುಗುಣದ ಮುಂದಿನ ರೀತಿಯನ್ನು ಸೂಚಿಸುತ್ತವೆ ಎಂದು ಅನುಭವದಿಂದ ಹೇಳುತ್ತಾರೆ.
ದೈವ, ದೇವದೂತ :
ಬ್ರಾಹ್ಮಣರಿಗೆ ಗೋವು
ರೈತರಿಗೆ ಹಸು
ಕ್ಷತ್ರಿಯರಿಗೆ ಕುದುರೆ
ಕುರುಬರಿಗೆ ಕುರಿ
ಹೀಗೆ ಪ್ರತಿಯೊಂದು ಜಾತಿ ಮತ್ತು ವರ್ಗಗಳಿಗೆ ಪ್ರಾಣಿ ದೈವಗಳಿವೆ. ಪ್ರಾಣಿ ದೈವಗಳೆ ಜನಪದರ ಮೂಲ ದೈವಗಳೆಂದು ತಿಳಿಯಬಹುದು. ಬುಡಕಟ್ಟಿನ ಜನರಲ್ಲಿ ಅವರಿಗಾಗಿ ಚಿಕ್ಕ ದೊಡ್ಡ ಎನ್ನದೆ ಅನೇಕ ಪ್ರಾಣಿಗಳು ದೈವಗಳಾಗಿ ಪೂಜೆಗೆ ಒಳ್:ಅಪಟ್ಟಿವೆ.
ಪ್ರಾಣಿಗಳು ದೇವದೂತನಾಗಿರುವ ಪರಿಕಲ್ಪನೆ ಸ್ವರ್ಗಭೂಮಿಯಿಂದ ಬೇರ್ಪಟ್ಟು ಒಂದು ಪ್ರತ್ಯೇಕ ಜಗತ್ತು ಆದ ಮೇಲೆ. ನಮ್ಮಲ್ಲಿ ಗರುಡನನ್ನು ದೇವದೂತ ಪ್ರಾಣಿ ಎಂದು ನಂಬುತ್ತಾರೆ.
ಕೇವಲ ಆಹಾರ :
ಈಗ ಮನುಷ್ಯನೇ ಮುಖ್ಯನಾಗಿದ್ದಾನೆ. ಆರ್ಥಿಕತೆ ಎಂದರೆ ಅವನದು, ಸಾಮಾಜಿಕ ಎಂದರೆ ಅವನದು ಅವನ ಕೇಂದ್ರದಿಂದ ಎಲ್ಲವೂ ನಿರೂಪಣೆಗೊಳ್ಳಬೇಕು ಹಾಗೂ ನಿರ್ದೇಶನಗೊಳ್ಳಬೇಕು. ಈಗ ಮನುಷ್ಯ ಎಲ್ಲ ಜೀವ, ನಿರ್ಜೀವ ವಸ್ತುಗಳನ್ನು ತನ್ನ ಒಳಗೆ ಹಾಗೂ ಭೋಗಕ್ಕೆ ಒಳಪಡಿಸಿಕೊಂಡಿದ್ದಾನೆ. ಜೀವ ಜೀವನ ಸಂಬಂಧ ಬದುಕು ಸ್ತಬ್ದಗೊಳ್ಳುತ್ತಾ ಮನುಷ್ಯ ಕೇಂದ್ರಿತ ಆಲೋಚನೆ ಅತಿಯಾಗುತ್ತಾ ಎಲ್ಲವೂ ಸರಕುಗಳಾಗಿವೆ.
ಈ ಸಂದರ್ಭದಲ್ಲಿ ಸಸ್ಯ ಪ್ರಾಣಿ ಹಾಗೂ ಪರಿಸರದ ಪ್ರಮುಖ ಆಕರಗಳಾದ ಭೂಮಿ ಮತ್ತು ಆಕಾಶ ಮನುಷ್ಯನ ಉಪಭೋಗಗಳಾಗಿವೆ. ಈತ ಸಸ್ಯಗಳನ್ನು ಅಭಿವೃದ್ಧಿಪಡಿಸಿದ್ದಾನೆ. ಅವು ಇವನ ನೇರ ಆಹಾರಕ್ಕೆ ಬೇಕಾದವು. ಪ್ರಾಣಿ ತಳಿಗಳನ್ನು ಅಭಿವೃದ್ಧಿ ಪಡಿಸಿದ್ದಾನೆ. ಇವು ಅವನ ತಕ್ಷಣದ ಆಹಾರ ಸಮಸ್ಯೆಯನ್ನು ಪೂರೈಸಲು ನೆರವಾಗಿವೆ. ಗಾಳಿ, ನೀರು, ಬೆಂಕಿ, ಮಣ್ನು ಇವುಗಳನ್ನು ಉತ್ತಮ ಪಡಿಸುವ ಪ್ರಣಾಳಿಕೆ ಹೊರಡಿಸಿದ್ದಾನೆ. ಇವು ಹೆಚ್ಚು ಹೆಚ್ಚು ಕಲುಷಿತಗೊಳ್ಳುತ್ತಿವೆ. ಇದೆಲ್ಲವೂ ಮನುಷ್ಯನ ಕಲ್ಯಾಣಕ್ಕೆ ಎಂದು ಘೋಷಿಸಲಾಗಿದೆ. ಆದರೆ ಇದು ಗಾಳಿಯಲ್ಲಿ ಗೋಪುರ ಕಟ್ಟುವ ಅಭಿವೃದ್ಧಿಯಾಗಿದೆ.
ಹಳಸುತ್ತಿರುವ ರುಚಿಗಳನ್ನು ಹಿಂದೆ ಹಾಕಲು ಹಾಗೂ ಹೊಸ ರುಚಿಗಳನ್ನು ಅಭಿವೃದ್ಧಿ ಪಡಿಸಲು ಸಸ್ಯ ಪ್ರಾಣಿ ತಳಿಗಳನ್ನು ಅಭಿವೃದ್ಧಿ ಪಡಿಸಲಾಗುತ್ತಿದೆ. ಆದರೆ ಕೆಲವೇ ವರ್ಷಗಳಲ್ಲಿ ಈ ಅಭಿವೃದ್ಧಿ ಪಡಿಸಿದ ತಳಿಗಳು ನಾಶವಾಗಲಿವೆ ಎಂದು ಹೇಳಲಾಗುತ್ತಿದೆ. ಯಾಕೆಂದರೆ ಇವು ಪರಿಸರ ಸಮರ್ಥಿತ ತಳಿಗಳಲ್ಲ, ಪ್ರಯೋಗ ಶಾಲೆಯ ತಳಿಗಳು, ಇವುಗಳಿಗೆ ಯೋಜಿಸಿದ್ದು ವಾತಾವರಣ ವ್ಯತ್ಯಾಸವಾದ ತಕ್ಷಣ ಅವು ನಶಿಸಿಹೋಗುತ್ತವೆ. ಪ್ರಾಣಿ ತಳಿಗಳ ಅಭಿವೃದ್ದಿ ಕೂಡ ಬಗೆಯದೆ ಬಾಯ್ಲರ್ ಕೋಳಿಯನ್ನು ಮಾಂಸಕ್ಕೆಂದೆ ನಲವತ್ತೈದು ದಿನಗಳಲ್ಲಿ ಎರಡು ಮೂರು ಕೆ.ಜಿ ಬೆಳೆಸಲಾಗುತ್ತದೆ. ರಾಸಾಯನಿಕಗಳ ಮುದ್ದೆ. ಇದರಿಂದ ಮೂಲ ರುಚಿಗಳು ಮಾಯವಾಗುತ್ತಿವೆ. ಮತ್ತೊಂದು ಕಡೆ ನಿಧಾನವಾಗಿ ಈ ಮೂಲ ರುಚಿಗಳ ಕಡೆಗೆ ಆಸಕ್ತಿ ಬೆಳೆಯುತ್ತಿದೆ.
ಸಹಾಯಕ ಗ್ರಂಥಗಳು :
೧. ವಿಶಿಷ್ಟ ಜಾನಪದ – ಸಂ.ಎಚ್.ಜೆ.ಲಕ್ಕಪ್ಪಗೌಡ, ಸ್ನಾತಕೋತ್ತರ ಕೇಂದ್ರ, ಬಿ.ಆರ್.ಪ್ರಾಜೆಕ್ಟ್, ೧೯೮೪
೨. ಜಾನಪದ ತಡಕಾಟ – ಡಾ.ಹಿ.ಶಿ.ರಾಮಚಂದ್ರೇಗೌಡ, ಮಾನವಿ ಪ್ರಕಾಶನ, ಮೈಸೂರು, ೧೯೮೮
೩. ಜಾಲಾಟ – ಡಾ. ಕೆ.ಚನ್ನಪ್ಪಗೌಡ, ಚಿಂತನ ಪ್ರಕಾಶನ, ಮಂಗಳೂರು, ೧೯೮೫
೪. ಕರಾವಳಿ ಜಾನಪದ – ಡಾ. ಪುರುಷೋತ್ತಮ ಬಿಳಿಮಲೆ ಮಂಗಳ ಗಂಗೋತ್ರಿ, ದ.ಕ, ೧೯೯೦
೫. ಜಾನಪದ ಸಾಹಿತ್ಯ ದರ್ಶನ ೧೪ – ಸಂ. ಡಾ.ಎಂ.ಎಸ್.ವೃಷಭೇಂದ್ರಸ್ವಾಮಿ, ಪ್ರಸಾರಾಂಗ, ಧಾರವಾಡ ೧೯೯೨
೬. ಜಾನಪದ ಸಾಹಿತ್ಯ ದರ್ಶನ ೧೮ – ಸಂ. ಡಾ.ಎಸ್.ಜಿ.ಇಮ್ರಾಪೂರ, ಪ್ರಸಾರಾಂಗ, ಧಾರವಾಡ ೧೯೯೨
೭. ಜಾನಪದ ಸಾಹಿತ್ಯ ದರ್ಶನ ೧೨ – ಸಂ. ಡಾ.ಎಂ.ಎಂ.ಕಲಬುರ್ಗಿ, ಪ್ರಸಾರಾಂಗ, ಧಾರವಾಡ ೧೯೯೪
೮. ಪರಿಸರ ಚಿಂತನೆ ಕುರಿತು ಆಧುನಿಕ ಆಲೋಚನೆಗಳನ್ನು ಒಳಗೊಂಡ ಬೇರೆ ಬೇರೆ ಬರಹಗಳು.
* * *
ಸಸ್ಯ – ಪ್ರಾಣಿ – ಪರಿಸರ ಜನಪದ ವೈದ್ಯ
ಸೌರಮಂಡಲದಲ್ಲಿ ಜೀವಿಗಳನ್ನು ಹೊಂದಿರುವ ಏಕೈಕ ಗ್ರಹ ಭೂಮಿ. ಸುಮಾರು ೩೦೦ ಮಿಲಿಯನ್ ವರ್ಷಗಳ ಹಿಂದೆ ಈ ಗ್ರಹದಲ್ಲಿ ಮೊಟ್ಟಮೊದಲು ಜೀವಿಗಳು ಬೆಳವಣೆಗೆಯಾದವು ಎಂಬ ವೈಜ್ಞಾಜಿಕ ಸಿದ್ಧಾಂತವಿದೆ. ನಿಧಾನವಾಗಿ ನಿರಂತರವಾಗಿ, ವಿವಿಧ ರೀತಿಯ ಭೌತಿಕ ಅಂಶಗಳಿಂದ ಈ ಜೈವಿಕ ಲೋಕದಲ್ಲಿ ಜೀವ ವಿಕಾಸವಾಗಿದೆ ಎಂದು ಹಲವಾರು ವಿಜ್ಞಾನಿಗಳ ಸಂಶೋಧನೆಯಿಂದ ಬೆಳಕಿಗೆ ಬಂದಿದೆ. ಈ ಗ್ರಹದಲ್ಲಿ ಇದುವರೆಗೆ ೩,೫೦,೦೦೦ ಸಸ್ಯಗಳಿವೆ ಎಂದು ತಿಳಿದಿದೆ. ಈ ಸಸ್ಯರಾಶಿಗಳು ಜೈವಿಕ-ಅಜೈವಿಕ ಅಂಶಗಳಿಗೆ ಅನುಗುಣವಾಗಿ ಇಲ್ಲಿ ಬೆಳೆಯಲ್ಪಟ್ಟಿವೆ. ಇಂತಹ ಸಸ್ಯಗಳು ಪ್ರಾಣಿಗಳಿಗೆ ಆಹಾರವಾಗಿ, ಔಷಧಿಯಾಗಿ ವಿವಿಧ ರೀತಿಯ ಕ್ಷೇತ್ರಗಳಲ್ಲಿ ಉಪಯುಕ್ತವಾಗಿವೆ. ಈ ಭೂಮಿಯ ಮೇಲೆ ಅಪಾರವಾದ ಸಸ್ಯ ಮತ್ತು ಪ್ರಾಣಿ ಸಂಕುಲಗಳು ಬೆಳೆಯಲು ನಾಂದಿಯಾಗಿದೆ. ಯಾವುದೇ ಒಂದು ಪ್ರಾಣಿಯು ತನ್ನ ಜೀವನವನ್ನು ಸರಳವಾಗಿ ಸುಗಮವಾಗಿ ಸಾಗಿಸಿ, ಆರೋಗ್ಯದಿಂದಿರಬೇಕಾದರೆ ಸಸ್ಯಗಳು ಬೇಕೇ ಬೇಕು. ಆದರೆ ಸಸ್ಯಗಳು ಸಮೃದ್ಧವಾಗಿ ಬೆಳೆಯಬೇಕಾದರೆ ಪರಿಸರಕ್ಕೆ ಅನುಗುಣವಾಗಿ ಪ್ರಾಣಿಗಳು ಇರಬೇಕಾಗುತ್ತದೆ. ಹೀಗೆ ಯಾವುದೇ ಪ್ರಾಣಿ ತನ್ನ ಪೀಳಿಗೆಯನ್ನು ಮುಂದುವರಿಸಿಕೊಂಡು ಹೋಗಬೇಕಾದರೆ ವಿವಿಧ ರೀತಿಯ ಪರಿಸರವನ್ನು ಅವಲಿಂಬಿಸಿವೆ. ಹಿಗೆ ಸಸ್ಯಗಳು ಪ್ರಾಣಿಗಳು ಒಂದನ್ನೊಂದು ಅಂಟಿಕೊಂಡು ಬೆಳೆದಿವೆ. ಇದರಿಂದ ಭೂಮಿಯ ಮೇಲೆ ಜೀವ ವೈವಿಧ್ಯತೆಗಳು ಪರಿಸರಕ್ಕೆ ಅನುಗುಣವಾಗಿ ಹೆಚ್ಚುತ್ತಾ ಬಂದಿರುತ್ತದೆ. ಇಂತಹ ಅನಂತ ವ್ಯಾಪ್ತಿಯ ಪರಿಸರದೊಳಗೆ ಸಸ್ಯ, ಪ್ರಾಣಿಗಳ ಸಂಬಂಧ ಸಂವೇದನೆಗಳು ಒಂದು ಕಾಲಕ್ಕೆ ಗೃಹಿತವೆಂದು; ಮಾರ್ಯಾದಬದ್ಧವೆಂದು ಪರಿಗಣಿಸಲಾಗಿತ್ತು. ಇಂತಹ ಸಸ್ಯ ಪ್ರಾಣಿಗಳ ಸಂಬಂಧ ಮತ್ತು ಉಪಯೋಗಕ್ಕೆ ಅನುಗುಣವಾಗಿ ಪರಿಸರದೊಡನೆ ಆತ್ಮೀಯವಾಗಿ ಜನರು ಸಹಾ ಬದುಕುತ್ತಿದ್ದರು. ಜನರು ಪ್ರಕೃತಿಯೊಂದಿಗೆ ಸಂಸ್ಕೃತಿಯ ಪೂಜ್ಯ ಭಾವನೆಯಿಂದ ಪ್ರಕೃತಿ ಮಾತೆಯ ಮಡಿಲಿನಲ್ಲಿ ಅನಾದಿಕಾಲದಿಂದಲೂ ಬದುಕಿ ಬಂದಿರುತ್ತಾರೆ.
ಅಂತೆಯೇ ಪ್ರಕೃತಿಯ ಮಡಿಲಿನಲ್ಲಿ ಬೆಳೆದ ಸುಮಾರು ೭೦೦ ಗಿಡಗಳನ್ನು ಉಪಯೋಗಿಸಿಕೊಂಡು ನಾಟಿ ವೈದ್ಯರು ತಮ್ಮದೇ ಆದ ದಾರ್ಶನಿಕ, ಧಾರ್ಮಿಕ, ಕಲಾತ್ಮಕ, ತಾತ್ವಿಕ ಕೈಚಳಕದಿಂದ ನಾಟಿ ವೈದ್ಯ ವೃತ್ತಿಯನ್ನು ಮುಂದುವರಿಸಿ ತಮ್ಮ ಉತ್ತೇಜಿತ ಜೀವನವನ್ನು ಪರಿಸರದೊಂದಿಗೆ ಸರಳವಾಗಿ ಪೂಜಾ ಆರಾಧಕರಾಗಿ ಅನಂತ ರೂಪಗಳಿಂದ ಇಡೀ ಜನಾಂಗದ ಚೈತನ್ಯದ ಚಿಲುಮೆಗಳಾಗಿ, ಜನರ ಆರೋಗ್ಯವನ್ನು ಕಾಪಾಡಿಕೊಂಡು ಬಂದಿರುತ್ತಾರೆ. ಶತಶತಮಾನಗಳು ಕಳೆದರೂ ನಾಟಿ ವೈದ್ಯರು ಅನ್ಯೋನ್ಯ ರೀತಿಯಿಂದ ವೈದ್ಯವನ್ನು ಮುಂದುವರಿಸಿ ಕೊಂಡು ಇಂದಿಗೂ ತಮ್ಮ ಮಹತ್ವವನ್ನು ಉಳಿಸಿಕೊಂಡಿದ್ದಾರೆ.
ಸಸ್ಯ ಮತ್ತು ಪ್ರಾಣಿ ಜೀವ ಸಂಕುಲವನ್ನು ತೆಗೆದುಕೊಂಡರೆ ಈ ಜೀವ ಜಗತ್ತಿನಲ್ಲಿ ಹಲವಾರು ವಿಶೇಷಗಳನ್ನು ಕಾಣುತ್ತೇವೆ. ಈ ಭೂಮಿಯ ಮೇಲೆ ೧೨ ರಿಂದ ೨೦ ಮಿಲಿಯ ಜೀವಿಗಳ ಸಂಖ್ಯೆ ಇತ್ತೆಂದು ಅಂದಾಜು ಮಾಡಲಾಗಿತ್ತು. ಇದರಲ್ಲಿ ಈಗ ೧.೪ ಮಿಲಿಯ ಜೀವಿಗಳ ವಿಚಾರವನ್ನು ಮಾತ್ರ ವಿವರಿಸಲಾಗಿದೆ. ಇಡೀ ಭೂಮಿಯ ಮೇಲೆ ನಾನಾ ರೀತಿಯ ಅವಾಸಗಳಿವೆ. ೩,೨೫,೦೦೦ ಗಿದಗಳು ೨೩,೦೦೦ ಶೀಲಿಂದ್ರಗಳು, ೨೫೦೦ ಆಲ್ಗೆಗಳು ೯೦೦ ರೀತಿಯ ಬ್ರಯೋಪೈಟಗಳು, ೩೫೦ ರೀತಿಯ ಸಸ್ತನಿಗಳು, ೭೫,೦೦೦ ಕೀಟಗಳು, ೩೨,೦೦೦ ಮೀನುಗಳು, ೧೫,೦೦೦ ಇರುವೆಗಳು, ೪೫೦ ಸರೀಸೃಪಗಳು ವಿವಿಧ ರೀತಿಯ ಅವಾಸಗಳಲ್ಲಿ ತಮ್ಮದೇ ಆದ ಜೀವ ವೈವಿಧ್ಯತೆಯಲ್ಲಿ ಬೆಳೆದಿರುತ್ತವೆ.
ಇಡೀ ಪ್ರಪಂಚದಲ್ಲಿ ಸಸ್ಯಗಳು ಮತ್ತು ಪ್ರಾಣಿಗಳು ಬಹಳವಾಗಿ ತಮ್ಮದೇ ಆದ ಶ್ರೀಮಂತಿಕೆಯನ್ನು ಬೆಳೆಸಿಕೊಂಡಿರುವ ಹೆಸರುವಾಸಿಯಾದ ೧೮ ತಾಣಗಳಿವೆ. ಇದರಲ್ಲಿ ಹೆಚ್ಚು ಪ್ರಬೇಧಗಳನ್ನು ಹೊಂದಿರುವ ವಾಸಸ್ಥಾನಗಳು, ಅಗ್ರಗಣ್ಯ ತಾಣಗಳಾಗಿವೆ. ಜಗತ್ತಿನ ಭೂಭಾಗದ ಶೇಖಡಾ೦.೫ ರಷ್ಟ್ರರಲ್ಲಿ ೪೯.೧೫೫ ಸಸ್ಯ ಪ್ರಬೇಧಗಳಿವೆ. ಇವು ೭,೪೬,೯೦೦ ಚ.ಕಿ.ಮಿ.ನಲ್ಲಿ ಹರಡಿಕೊಂಡಿವೆ. ಈ ೧೮ ಜಗತ್ ಪ್ರಸಿದ್ಧ ತಾಣಗಳಲ್ಲಿ ಭಾರತದಲ್ಲಿ ೨ ಅಗ್ರತಾಣಗಳೀವೆ. ಇದು ಭಾರತೀಯ ಸಂಸ್ಕೃತಿಯ ಮಹತ್ತರವಾದ ಸಾಧನೆಗೆ ಅಗ್ರತಾಣಗಳಾಗಿವೆ. ೧) ಹಿಮಾಲಯದ ಪ್ರದೇಶ ೨) ಪಶ್ಚಿಮಘಟ್ಟಗಳು ಭೂಮಿಯು ಸುಮಾರು ೩೦೦೦ ಮಿಲಿಯನ್ ವರ್ಷಗಳ ಹಿಂದೆ ಹುಟ್ಟಿ ವಿಕಸಿಸಲು ಪ್ರಾರಂಭವಾಗಿ ನಿಧಾನವಾಗಿ, ನಿರಂತರವಾಗಿ, ಕಾಲ ಕ್ರಂಏಣ ಅನೇಕ ಬದಲಾವಣೆಯನ್ನು ಹೊಂದುತ್ತಾ ಬಂದಿಎ. ಈ ಭೂಮಿಯು ಮೊದಲು ನೀರಿನಿಂದ ಆವೃತ್ತವಾಗಿ ನಂತರ ಎಷ್ಟೋ ಕಾಲದ ನಂತರ ಚಿಕ್ಕ ಚಿಕ್ಕ ಪಾಚಿಯು ಬೆಳೆದು, ನಂತರ ಸೂಕ್ಷ್ಮ ಜೀವಿಗಳು ಬೆಳೆದು, ಸಹಸ್ರಾರು ಜೀವಿಗಳು ಬೆಳೆಯಲು ಪ್ರಾರಂಭವಾಯಿತು. ಸೂಕ್ಷ್ಮ ಜೀವಿಗಳಾದ ವೈರಸ್ ಮತ್ತು ಬ್ಯಾಕ್ಟೀರಿಯಾಗಳಿಂದ ಹಿಡೀದು ಅತಿ ದೊಡ್ಡ ಜೀವಿಗಳು ಉಂಟಾಗಲು ಕಾರಣವಾಯಿತು. ಇವುಗಳ ಬೆಳವಣೆಗೆಗೆ ಪೂರಕವಾದ ಜೈವಿಕ ಅಜೈವಿಕ ವಸ್ತುಗಳಾದ, ಭೂಮಿ, ಆಕಾಶ, ವಾಯು, ಬೆಳಕು, ಶಾಕಹ್, ನದಿ, ಸಮುದ್ರ, ನೀರು, ಮೋಡ, ಮಳೆ, ಗುಡುಗು, ಮಿಂಚು ಈ ಎಲ್ಲಾ ಅಂಶಗಳ ಪ್ರಮಾಣಗಳಿಂದ ಈ ಭೂಮಿಯ ಮೇಲೆ ಸಸ್ಯ ಮತ್ತು ಪ್ರಾಣಿ ಸಂಕುಲಗಳು ಬರಲು ಕಾರಣವಾಗಿದೆ. ಅಲ್ಲದೆ ಈ ಭೂಮಿಯ ಮೇಲ್ಮೈಯನ್ನು ಗಮನಿಸಿದಾಗ ಹಿಮ ಪ್ರದೇಶಗಳು ಉರಿಯುವ ಮರುಭೂಮಿಗಳು, ಅರಣ್ಯಗಳು, ಹುಲ್ಲುಗಾವಲುಗಳು, ಬೆಟ್ಟಗುಡ್ಡಗಳಲ್ಲಿ, ಜೀವರಾಶಿಗಳು ಶ್ರೀಮಂತವಾಗಿ ಬೆಳೆದಿವೆ. ಇಂತಹ ಜೀವ ಸಮುದಾಯಕ್ಕೆ ಜೀವ ವೈವಿಧ್ಯತೆ ಎನ್ನುತ್ತೇವೆ. ಇಂತಹ ಜೀವವೈವಿದ್ಯತೆಯ ಪಾರಂಪರೆಯಾಗಿ ಅಂದಿನಿಂದ ಇಮ್ದಿನವರೆಗೆ ಬೆಳೆಯುತ್ತಾ ಬಂದಿವೆ. ಹೀಗೆ ಒಂದು ಜೀವ ಜಗತ್ತು ಸೃಷ್ಟಿಯಾಗಬೇಕಾದರೆ ಅಲ್ಲಿನ ಪರಿಸರ ವ್ಯವಸ್ಥೆಯು ಕ್ರಿಯಾತ್ಮಕವಾಗಿ ತನ್ನ ವೈವಿಧ್ಯತೆಯನ್ನು ಭೌಗೋಳಿಕ ಲಕ್ಷಣಗಳೀಗೆ ಅನುಗುಣವಾಗಿ, ಜೀವ ಜಗತ್ತನ್ನು ಉಳಿಸಿ ಕೊಳ್ಳಲು ಸಾಧ್ಯವಾಗಿದೆ. ಈ ಎಲ್ಲಾ ಅಂಶಗಳು, ಇಲ್ಲದೆ ಇದ್ದರೆ ಜೀವ ಜಗತ್ತು ಸೃಷ್ಟಿಯಾಗಲು ಸಾಧ್ಯವಾಗುತ್ತಿರಲಿಲ್ಲ.
ಜೀವಜಗತ್ತಿನ ಪ್ರಾಣಿ ಸಂಕುಲ ಸಸ್ಯ ಸಂಪತ್ತನ್ನು ಗಮನಿಸಿದಾಗ ಸಾಮಾನ್ಯವಾಗಿ ವಂಶವಾಹಿ ವೈವಿಧ್ಯತೆ, ಜಾತಿಯ ವೈವಿಧ್ಯತೆ ಮತ್ತು ಪರಿಸರ ವೈವಿಧ್ಯತೆಯನ್ನು ಕಾಣಬಹುದು.
ಪರಿಸರ ನಾಟಿ ವೈದ್ಯ:
ಆರೋಗ್ಯವೇ ಭಾಗ್ಯ ಎನ್ನುವುದು ಎಲ್ಲರಿಗೂ ತಿಳಿದ ವಿಷಯವಾಗಿದೆ. ನಮ್ಮ ಭಾರತೀಯ ಪರಂಪರೆ ಸಂಸ್ಕ್ರುತಿಯನ್ನು ನೋಡಿದಾಗ ಜನರು ಹಲವಾರು ವಿಧಾನಗಳಿಂದ ತಮ್ಮ ಆರೋಗ್ಯವನ್ನು ರಕ್ಷಿಸಿ, ಬೆಳೆಸಿ, ಉಳಿಸಿಕೊಂಡು ಬಂದಿದ್ದಾರೆ. ಅಜ್ಜಿಯ ಮದ್ದಿನಿಂದ, ನಾಟಿ ಔಷಧಿಯಿಂದ, ಆಯುರ್ವೇದ, ಯುನಾನಿ, ಹೋಮಿಯೋಪತಿ, ಸಿದ್ಧ ಔಷಧಿ ಮೊದಲಾದ ವಿಧಾನಗಳಿಂದ ಜನರು ತಮ್ಮ ತಮ್ಮ ಆರೋಗ್ಯವನ್ನು ನಿರಂತರವಾಗಿ ಪರಿಸರದೊಡನೆ ಕಾಪಾಡಿಕೊಂಡು ಬಂದಿರುತ್ತಾರೆ. ಆದರೆ ಆರೋಗ್ಯವನ್ನು ಕಾಪಾದಲು ಒಂದೊಂದು ವರ್ಗದ ಜನ, ಒಂದೊಂದು ರೀತಿಯ ಔಷಧಿ ಸಸ್ಯಗಳನ್ನು ಅಮ್ತ್ತು ಪ್ರಾಣಿಗಳನ್ನು ಬಳಸಿಕೊಂಡು ಔಷಧಿಗಳನ್ನು ತಯಾರಿಸಿ ಇಡೀ ಸಮುದಾಯವನ್ನು ನೋಡಿಕೊಳ್ಳುತ್ತಿದ್ದರು. ಹಿಂದೆ ಪ್ರತಿ ಮನೆಯಲ್ಲಿ ಒಬ್ಬೊಬ್ಬರು ನಾಟಿ ವೈದ್ಯರು ಇರುತ್ತಿದ್ದರು. ನಾಟಿ ವೈದ್ಯರು ಆ ಪ್ರಾಂತ್ಯದಲ್ಲಿ ದೊರೆಯುವ ಸ್ಥಳೀಯ ಸಸ್ಯ, ಪ್ರಾಣಿಗಳನ್ನು ಉಪಯೋಗಿಸಿಕೊಂಡು ಅವರವರ ಮನೆಯ ಆರೋಗ್ಯವನ್ನು ಕಾಪಾಡುವುದರ ಜೊತೆಗೆ ಇಡೀ ಊರನ್ನು ನೋಡಿ ಕೊಳ್ಳುತ್ತಿದ್ದರು. ಇಂತಹ ವೈದ್ಯರು ಒಂದೊಂದು ಊರಿನಲ್ಲಿ ಬಹಳಷ್ಟು ಇರುತ್ತಿದ್ದರು. ಇವರು ಸುಮಾರು ೫೦೦ ರಿಂದ ೭೦೦ ಗಿಡಗಳನ್ನು ಉಪಯೋಗಿಸಿಕೊಂಡು ಔಷಧಿಯನ್ನು ತಯಾರಿಸಿ ಕೊಡುತ್ತಿದ್ದರು. ಇವರು ವೈದ್ಯರು ಯಾವುದೇ ಹಣವನ್ನು ಅಪೇಕ್ಷಿಸದೆ ನಿಸ್ವಾರ್ಥ ಸೇವೆಯಿಂದ ತಮ್ಮ ವೈದ್ಯ ವೃತ್ತಿಯನ್ನು ಸದುಪಯೋಗ ಪಡಿಸಿಕೊಂಡು ರೋಗಿಗಳನ್ನು ಹುಡುಕಿ ಹೋಗಿ ಅವರಿಗೆ ಔಷಧಿ ಉಪಚಾರವನ್ನು ಮಾಡುತ್ತಿದ್ದರು. ರೋಗಿಯ ದೇಹದ ಮೇಲಿನ ಮತ್ತು ಒಳಗಿನ ನೋವುಗಳನ್ನು ಅರಿತು ಅದಕ್ಕೆ ಅನುಗುಣವಾಗಿ ಗಿಡಮೂಲಿಕೆಗಳನ್ನು ಹುಡುಕಿ, ಕಾಯಿಲೆಯನ್ನು ಗುಣಪದಿಸುತ್ತಿದ್ದರು. ಹೀಗೆ ತಮ್ಮ ನಾಟಿ ವೈದ್ಯವನ್ನು ಅಜ್ಜಿ ಔಷಧಿ, ಯಳವರು, ಪಂಡಿತರು, ನಾಟಿವೈದ್ಯ, ನಾಡ ಔಷಧಿಗಾರ, ಅರಳಿಕಾಯಿ ಪಂಡಿತ ಮತ್ತು ಪಂಡಿತ ಅಯ್ಯನವರು ಹೀಗೆ ವಿವಿಧ ಹೆಸರುಗಳಿಂದ ಔಷಧಿಯನ್ನು ಕೊಡುತ್ತಿದ್ದ ನಾಡಿ ವೈದ್ಯರಿದ್ದುದ್ದುಂಟು.
ಕೆಲವು ವೈದ್ಯರು ಉಚಿತವಾಗಿ ಸೇವಾ ಮನೋಭಾವನೆಯಿಂದ ಔಷಧಿ ನೀಡಿದರೆ, ಕೆಲವು ವೈದ್ಯರು ೧ ೧/೪, ೫ ೧/೪, ೧೨ ೧/೪ ರೂಪಾಯಿಯನ್ನು ತೆಗೆದುಕೊಂಡು ಔಷಧಿ ಕೊಡುತ್ತಿದ್ದರು. ಈ ಹಣವನ್ನು ಅಂಗಡಿಗಳಿಂದ ದೊರೆಯುವ ಔಷಧಿ ಸಸ್ಯಗಳನ್ನು ತರಿಸಿಕೊಳ್ಳಲು ಉಪಯೋಗಿಸುತ್ತಿದ್ದರು. ನಾಟಿ ಔಷಧಿಯನ್ನು ಕೊಡುವವರು ನಿಗಧಿತವಾದ ಸಮಯ; ನಿಯಮಿತವಾದ ಆಹಾರ ಸೇವನೆ, ಕೆಲವು ವಸ್ತುಗಳನ್ನು ತ್ಯಜಿಸುವುದು ಇವೇ ಮೊದಲಾದ ನಿಯಮಗಳನ್ನು ಹಾಕಿ ಅವರವರ ದೇಹಸ್ಥಿತಿಗೆ ಅನುಗುಣವಾಗಿ ಆಹಾರವನ್ನು ಕೊಡುತ್ತಿದ್ದರು. ಉದಾ. ಕೆಮ್ಮು ಹೆಚ್ಚಾದರೆ ಸಕ್ಕರೆಯನ್ನು ನಿಷೇಧಿಸುತ್ತಾರೆ. ಏಕೆಂದರೆ ಕೆಮ್ಮು ಬಂದವರಿಗೆ ಕಫ ಹೆಚ್ಚಾಗುತ್ತದೆ ಎಂದು. ಈ ಕಫವನ್ನು ನಿಲ್ಲಿಸಬೇಕಾದರೆ ಉಷ್ಣ ಆಹಾರವನ್ನು ತೆಗೆದುಕೊಳ್ಳಬೇಕು. ಕೆಮ್ಮು ಹೆಚ್ಚಾದರೆ ಔಷಧಿಯನ್ನು ಬೆಳಿಗ್ಗೆ, ಮದ್ಯಾಹ್ನ ಮತ್ತು ಸಂಜೆ ಮೂರು ಬಾರಿ ತೆಗೆದುಕೊಳ್ಳಬೇಕು. ಕೆಮ್ಮು ಮಧ್ಯಮವಾಗಿದ್ದರೆ ಔಷಧಿಯನ್ನು ಬೆಳಿಗ್ಗೆ, ಸಂಜೆ ತೆಗೆದುಕೊಂಡರೆ ಸಾಕು, ಕೆಮ್ಮು ಅತಿ ಕಡಿಮೆ ಇದ್ದರೆ ಸಂಜೆ ಔಷಧಿಯನ್ನು ತೆಗೆದುಕೊಳ್ಳಲು ಹೇಳುತ್ತಿದ್ದರು.
ನಾಟಿ ವೈದ್ಯವು ಜನರಿಂದ ಜನ್ರಿಗೆ ಅನುಭವದ ಮೂಲಕ ಹರಿದು ಬಂದಿರುವ ಒಂದು ಮಹತ್ವದ ವಿದ್ಯೆಯಾಗಿದೆ. ಇದು ಭಾರತದ ಮೂಲೆ ಮೂಲೆಗಳಲ್ಲಿ ಶ್ರೀಮಂತವಾಗಿ ಉಳಿದು ಬಂದಿರುವ ವೈದ್ಯ ಪದ್ಧತಿಯಾಗಿದೆ. ಇಂತಹ ಪದ್ಧತಿಯು ಒಂದಾನೊಂದು ಕಾಲದಲ್ಲಿ ಊರು ಕೇರಿಗಳಲ್ಲಿ ಹಳ್ಳಿ ನಗರಗಳಲ್ಲಿ ಪ್ರಚಲಿತವಾಗಿ ಹಬ್ಬಿ ಎಲ್ಲರ ಆರೋಗ್ಯವನ್ನು ಕಾಪಾಡಿಕೊಂಡು ತನ್ನದೇ ಆದ ಶ್ರೀಮಂತ ತನವನ್ನು ಉಳಿಸಿಕೊಂಡು ಮೆಚ್ಚುಗೆಯನ್ನು ಪಡೆಯಿತು. ಇಂತಹ ನಾಟಿ ವೈದ್ಯವು ಭಾರತೀಯರ ಸಂಸ್ಕೃತಿಯಲ್ಲಿ ಒಂದು ಮೈಲುಗಲ್ಲಾಗಿ ಜನರ ಹೃದಯದಲ್ಲಿ ಮನೆ ಮಾಡಿಕೊಂಡು ಬೆಳೆದಿರುವುದು ನಮ್ಮ ಸಂಸ್ಕೃತಿಗೆ ಮತ್ತಷ್ಟು ಮೆರುಗು ತಂದಿದೆ. ಕಡಿಮೆ ಖರ್ಚಿನಲ್ಲಿ ಅಥವಾ ನಮ್ಮ ಸುತ್ತ ಮುತ್ತಲು ಇರುವ ಗಿಡ ಪ್ರಾಣಿಗಳನ್ನು ಕಾಲ ಕಾಲಕ್ಕೆ ಸರಿಯಾಗಿ ಉಪಯೋಗಿಸಿಕೊಂಡು ನಾಟಿ ವೈದ್ಯರ ನಿಯಮಾನುಸಾರ ನಾಟಿ ಔಷಧಿ ಪಡೆಯುವುದರಿಂದ ಜನರು ಆರೋಗ್ಯವನ್ನು ಕಾಪಾಡಿಕೊಂಡು ದೀರ್ಘಕಾಲ ಬದುಕುವಲ್ಲಿ ಯಶಸ್ವಿಯಾಗಿದ್ದರು. ಅಲ್ಲದೆ ವೈವಿದ್ಯಮಯವಾದ ಜೀವನವನ್ನು ಅನುವಂಶಿಕವಾಗಿ, ಸಾಂಪ್ರದಾಯಕ ಶೋಷಣೆಗಳಿಂದ ಮುಕ್ತವಾಗಿ, ಸ್ಥಳೀಯ ಪರಂಪರೆಯನ್ನು ಅನುಸರಿಸಿ ಸಮಸ್ಯೆಯನ್ನು ಪರಿಹರಿಸಿಕೊಳ್ಳುತ್ತಿದ್ದರು. ನಾಟಿ ವೈದ್ಯವು ಜನರಲ್ಲಿ ಆಹಾರವಾಗಿ, ಔಷಧಿಯಾಗಿ ಸೇವಿಸಿ ಪಚನ, ಮಲನಿವೃತ್ತಿ, ದೈಹಿಕ, ಮಾನಸಿಕವಾಗಿ ನೆಮ್ಮದಿ ಯಿಂದಿರಲು ಸಾಧ್ಯವಾಗುತ್ತಿತ್ತು. ನಾಟಿ ವೈದ್ಯರ ನಿಯಮಗಳಿಗೆ ಅನುಗುಣವಾಗಿ ಜನರು ಹೊಂದಿ ಕೊಂಡು ಹೋಗುತ್ತಿದ್ದರಿಂದ ಅತಿಯಾದ ದೊಡ್ಡ ದೊಡ್ಡ ಖಾಯಿಲೆಗಳು ಬರುತ್ತಿರಲಿಲ್ಲ. ಇದಕ್ಕೆ ಬೇಕಾದ ಎಲ್ಲಾ ರೀತಿಯ ಗಿಡಮೂಲಿಕೆಗಳು ಸಮೃದ್ಧಿಯಾಗಿ ಜನರಿಗೆ ಸ್ವಾಭಾವಿಕವಾದ ಕಾಡುಗಳಿಂದ, ತೋಟಗಳಿಂದ ಯಥೇಚ್ಚವಾಗಿ ದೊರೆಯುತ್ತಿತ್ತು.
ನಾಗರೀಕತೆ ಹೆಚ್ಚಿದಂತೆ ಇಂಗ್ಲಿಷ್ ನವರು ನಮ್ಮ ದೇಶದ ಮೇಲೆ ಅತಿಕ್ರಮಣ ಮಾಡಿ ಭಾರತ ದೇಶದ ಸಂಸ್ಕೃತಿಯ ಮೇಲೆ ಅಪಾರವಾದ ಅಘಾತವನ್ನು ತಂದಿಟ್ಟರು. ನಮ್ಮ ಜನರಲ್ಲಿದ್ದ ಹಲವಾರು ಪರಂಪರಾ ವಿಚಾರಗಳು ಮೂಲೆ ಗುಂಪಾದವು. ಇದು ಶ್ರೀಮಂತ ಸ್ವರೂಪವನ್ನು ತಾಳಿದ ನಂತರ ನಾಟಿ ವೈದ್ಯರ ಮೇಲೆ ಹಲವಾರು ಪರಿಣಾಮಗಳು ಬೀರಿ ನಾಟಿ ವೈದ್ಯವು ಈ ಕೆಳಗಿನ ಕಾರಣಗಳಿಂದ ತನ್ನ ನಂಬಿಕೆಯನ್ನು ಸ್ವಲ್ಪ ಮಟ್ಟಿಗೆ ಕಡಿಮೆಯಾಯಿತು.
೧. ನಾಗರೀಕರ ಅಸಡ್ಡೆಯಿಂದ
೨. ಗಿಡಗಳು ಸಿಕ್ಕದೆ ಇರುವುದು
೩. ಪರಿಸರ ನಾಶ
೪. ಗಿಡಗಳು ಬೆಳೆಯದೆ ಇರುವುದು
೫. ಹೇಗೆ ಉಪಯೋಗಿಸಬೇಕು ಎಂದು ತಿಳಿಯದೆ ಇರುವುದು
೬. ಇಂಗ್ಲೀಷರ ಔಷಧಿಗಳು
೭. ಕೈಗಾರೀಕರಣ
೮. ಜನಸಂಖ್ಯೆ ಹೆಚ್ಚಳ
ಈ ಪದ್ಧತಿಯು ಆದಿವಾಸಿಗಳಲ್ಲಿ ಮತ್ತು ಕಾಡಿಲ್ಲಿ ವಾಸ ಮಾಡುವ ಜನರಲ್ಲಿ, ಕೆಲವು ಊರುಗಳಲ್ಲಿ ಉಳಿದುಕೊಂಡು ಬಂದಿದೆ. ಅದರಲ್ಲೂ ಕೆಲವೇ ಕೆಲವು ಜನಾಂಗದಲ್ಲಿ ಮಾತ್ರ ಉಳಿದುಕೊಂಡಿದೆ. ಈ ನಾಟಿ ವೈದ್ಯದ ಪದ್ಧತಿಯನ್ನು ಉಳಿಸಿಕೊಳ್ಳಲು, ಶೈಕ್ಷಣಿಕವಾಗಿ ಎಲ್ಲ ವರ್ಗದ ಜನರಲ್ಲಿಯೂ ಪ್ರಚಲಿತ ಮಾಡಲು ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳಬೇಕು.
ನಾಟಿ ವೈದ್ಯವನ್ನು ಉಳಿಸುವುದು:
೧. ನಾಟಿ ವೈದ್ಯರ ಸಮ್ಮೇಳನಗಳನ್ನು ಮಾಡುವುದು
೨. ಜನಾಂಗೀಯ ಔಷಧಿ ತೋಟಗಳನ್ನು ಮಾಡಿಸುವುದು.
೩. ಸ್ವಾಭಾವಿಕ ಔಷಧಿ ತೋಟಗಳನ್ನು ಬೆಳೆಸುವುದು
೪. ನಾಟಿ ವೈದ್ಯರಿಗೆ ಪ್ರೋತ್ಸಾಹವನ್ನು ಕೊಡುವುದು
೫. ನಾಟಿ ಔಷಧಿಯನ್ನು ಡಾಕ್ಯುಮೆಂಟೆಷನ್ ಮಾಡುವುದು
೬. ಔಷಧಿಗಳಿರುವ ಸ್ಥಳಗಳನ್ನು ಸಂರಕ್ಷಿಸುವುದು
೭. ನಾಟಿ ವೈದ್ಯರನ್ನು ಶಿಕ್ಷಣ ಇಲಾಖೆಯಲ್ಲಿ ನೊಂದಾಯಿಸಿ ಪಠ್ಯಕ್ರಮದಲ್ಲಿ ಹಾಕುವುದು
೮. ವನೌಷಧಿ ತೋಟಗಳನ್ನು ನಿರ್ಮಿಸುವುದು
೯. ನೈಸರ್ಗಿಕವಾಗಿ ಬೆಳೆದಿರುವ ಸಂರಕ್ಷಿತ ಕಾಡುಗಳು, ರಾಷ್ಟ್ರೀಯ ಗ್ರಾಮೀಣ, ಇತರೆ ಕಾಡುಗಳನ್ನು ಬೆಳೆಸುವುದು.
೧೦. ನಾಟಿ ವೈದ್ಯದ ಉಪಯೋಗವನ್ನು ಎಲ್ಲರೂ ತಿಳಿಯುವಂತೆ ಮಾಡುವುದು.
೧೧. ನಾಟಿ ವೈದ್ಯರುಗಳನ್ನು ಗುರ್ತಿಸಿ ಅವರಿಗೆ ಪುರಸ್ಕಾರ ಕೊಡುವುದು.
ಜೀವಿಗಳು ಮತ್ತು ಸಸ್ಯ ಸಂಪತ್ತಿನ ನಡುವಿನ ಹೊಂದಾಣಿಕೆಯ ವೈಶಿಷ್ಟ್ಯತೆಗಳು:
೧. ಪ್ರಪಂಚದ ಶೇಕಡ ೯೦ ಭಾಗದಷ್ಟು ಆಹಾರವನ್ನು ೨೦ ಸಸ್ಯ ಜಾತಿಯಿಂದ ಪಡೆಯಲಾಗುವುದು.
೨. ೧.ಗ್ರಾಂ ಮಣ್ಣಿನಲ್ಲಿ ೨೫೦೦ ಮಿಲಿಯ ಬ್ಯಾಕ್ಟೀರಿಯಾಗಳಿರುತ್ತವೆ.
೩. ಒಂದು ಬ್ಯಾಕ್ಟೀರಿಯಾವು ೨೮೦ ಮಿಲಿಯ ಬ್ಯಾಕ್ಟೀರಿಯಾವನ್ನು ಒಂದು ದಿನದಲ್ಲಿ ಉಂಟು ಮಾಡುವುದು.
೪. ರಿಸ್ಯೀಸಿಯಾ ಎಂಬ ಸಸ್ಯದ ಹೂ ಇಡೀ ಪ್ರಪಂಚದಲ್ಲಿ ಅತ್ಯಂತ ದೊಡ್ಡ ಹೂ, ಅದರ ವ್ಯಾಸ ಒಂದು ಮೀಟರ್
೫. ಕೊಕೋ-ಡಿ-ಮೆರ್ ಎಂಬ ಸಸ್ಯದ ಬೀಜ ೧೮ ಕೆ.ಜಿ.ಇರುತ್ತದೆ.
೬. ಇಡೀ ಪ್ರಪಂಚದಲ್ಲಿ ಉಪಯೋಗಿಸುವ ೧/೨ ಭಾಗದ ಆಹಾರ ಕೇವಲ ೩ ಸಸ್ಯಗಳಿಂದ ದೊರೆಯುತ್ತದೆ (ಗೋಧಿ, ಭತ್ತ, ಜೋಳ)
೭. ಸಸ್ಯಗಳು ಸೂರ್ಯನ ಶಕ್ತಿಯನ್ನು ಕೇವಲ ಶೇಕಡ ಒಂದು ಮಾತ್ರ ಉಪಯೋಗಿಸಿಕೊಳ್ಳುತ್ತವೆ.
೮. ಹುಲ್ಲು ಭೂಮಿಯ ೧/೪ ಭಾಗದಷ್ಟು ಬೆಳೆದಿರುತ್ತದೆ.
೯. ಹೆಸರಿಲ್ಲದ ಗಿಡಗಳು, ಶಿಲೀಂದ್ರಗಳು, ಅಣಬೆಗಳು ೧೦೦೦ ವಿಧಗಳಿವೆ.
೧೦. ೭.೫ ಸೆ.ಮೀ. ಎತ್ತರದ ಗೂಡಿನಲ್ಲಿ ಮಿಲಿಯನ್ ಗಟ್ಟಲೆ ಗೆದ್ದಲು ಹುಳುಗಳು ವಾಸಿಸುತ್ತವೆ.
೧೧. ಡ್ರಾಗನ್ ಎಂಬ ಕೀಟದ ಕಣ್ಣಿನಲ್ಲಿ ೩೦,೦೦೦ ಸಂಯುಕ್ತ ಕಣ್ಣುಗಳಿವೆ.
೧೨. ಒಂದು ಪ್ರಾಯವಿರುವ ಹೆಬ್ಬಾವು ಒಂದು ವರ್ಷ ಆಹಾರವಿಲ್ಲದಿದ್ದರೂ ಬದುಕಿರುತ್ತದೆ.
೧೩. ಅತಿ ಸಣ್ಣ ಪಕ್ಷಿಯೊಂದು ತನ್ನ ಜೀವಿತ ಕಾಲದವರೆಗೆ ೧೫ ಲಕ್ಷ ಕಂಬಳಿ ಹುಳುವನ್ನು ತಿನ್ನುವುದು.
೧೪. ಸಣ್ಣಪಕ್ಷಿಯೊಂದು ೧/೨ ಗಂಟೆಯಲ್ಲಿ ೩೦೦೦-೪೦೦೦ ಗಿಡದ ಹೇನುಗಳನ್ನು ತಿನ್ನುವುದು.
೧೫. ೨೧ ತಿಂಗಳವರೆಗೆ ಆನೆ ಮರಿ ತನ್ನ ತಾಯಿ ಗರ್ಭದೊಳಗೆ ಬೆಳೆಯುವುದು.
೧೬. ಜಲಚರದಲಿ ನೀಲಿ ತಿಮಿಂಗಲವು ೩೩ ಮೀ ಬೆಳೆಯುತ್ತದೆ.
೧೭. ಚಿರತೆಯು ಗಂಟೆಗೆ ೧೦೦ ಕಿ.ಮೀ.ವೇಗದಲ್ಲಿ ಓಡಿ ತನ್ನ ವೇಗದ ದಾಖಲೆಮಾಡಿದೆ.
೧೮. ಗಂಧದಿಂದ ತಯಾರಿಸಿದ ೧೦ ಗ್ರಾಂ ಎಣ್ಣೆಗೆ ೩೫೦ರೂ. ಆಗುವುದು.
೧೯. ಆರ್ಕಿಡ್ ಹೂಗಳು ಆತಿ ಸುಂದರವಾದ ಹೂಗಳು ೫-೬ ವರ್ಷಕ್ಕೊಮ್ಮೆ ಹೂ ಬಿಡುತ್ತವೆ.
೨೦. ಸಸ್ಯ ಮತ್ತು ಪ್ರಾಣಿಗಳಲ್ಲಿ ಸಹ ಬಾಳತ್ವವಿರುವುದರಿಂದ ದೊಡ್ಡ ಕಾಡುಗಳು ಬೆಳೆಯಲು ಸಾಧ್ಯವಾಯಿತು.
೨೧. ಮೊಸಳೆಯ ಹಲ್ಲುಗಳನ್ನು ಪ್ಲೋಮ್ ಪಕ್ಷಿ ಸ್ವಚ್ಚತೆ ಮಾಡುತ್ತದೆ. ಆದರೆ ಮೊಸಳೆ ಪಕ್ಷಿಯನ್ನು ತಿನ್ನುವುದಿಲ್ಲ.
೨೨. ರೇಷ್ಮೆ ಹುಳುವು ತನ್ನ ಬಾಯಿಯಿಂದ ಉಗುಳುವ ರಸದಿಂದ ರೇಷ್ಮೆ ದಾರ ತಯಾರಾಗುವುದು.
* * *
ಜನಪದ ಪ್ರಜ್ಜೆಯಲ್ಲಿ ಭೌತಿಕ ಪರಿಸರದ ಗ್ರಹಿಕೆ ಮತ್ತು ಅಭಿವ್ಯಕ್ತಿ
ಪ್ರಸ್ತಾವನೆ:
ಈ ವಿಷಯಕ್ಕೆ ಸಂಬಂಧಿಸಿದ ಹಾಗೆ ಯಾವುದೇ ಚರ್ಚೆ ನಡೆಸುವ ಮುನ್ನ ಎರಡು ಸಮಸ್ಯೆಗಳನ್ನು ಪರಿಹರಿಸಿಕೊಳ್ಳಬೇಕಾಗುತ್ತದೆ ಅವುಗಳೆಂದರೆ;
೧. ‘ಜನಪದ ಪ್ರಜ್ಞೆ’ ಎಂದರೇನೆಂಬುದನ್ನು ಖಚಿತಪಡಿಸಿಕೊಳ್ಳುವುದು.
೨. ‘ಭೌತಿಕ ಪರಿಸರ’ದ ಗಡಿರೇಖೆಗಳನ್ನು ಗುರುತಿಸಿಕೊಳ್ಳುವುದು.
ಮೇಲ್ನೋಟಕ್ಕೆ ತುಂಬ ಸರಳವೆಂದು ತೋರುವ ಮೇಲಿನ ಎರಡೂ ಪ್ರಶ್ನೆಗಳು ಆಳದಲ್ಲಿ ತುಂಬ ಸಂಕೀರ್ಣವಾದ ಸ್ಥಿತಿಯನ್ನು ಹೊಂದಿವೆ. ಮೊಸಲನಎಯ ಪ್ರಶ್ನೆಯಲ್ಲಿ ಕೇಳಿಕೊಳ್ಳಲಾದ ‘ಜನಪದ ಪ್ರಜ್ಞೆ’ ಎಂಬುದು ನಿಜವಾಗಲೂ ಎಲ್ಲಿ? ಯಾರಲ್ಲಿ? ಹೇಗೆ? ಅಸ್ತಿತ್ವದಲ್ಲಿದೆ ಎಂದು ವಿವರಿಸುವುದು ಕಷ್ಟ. ನಮ್ಮ ಸಾಮಾಜಿಕ ಬದುಕಿನ ಸಂದರ್ಭದಲ್ಲಿ ಶಿಷ್ಟ ಪ್ರಜ್ಞೆ ಅಲ್ಲದೆ ಇರುವ ಮತ್ತು ಖಚಿತವಾದ ಅರ್ಥದಲ್ಲಿ ಜನಪದ ಪ್ರಜ್ಞೆ ಎಂದು ಹೇಳಬಹುದಾದ ವಿವರಗಳು ಏನಾದರೂ ಇದೆಯೇ? ಸಾಮಾನ್ಯವಾಗಿ ತುಂಬ ಸರಳವಾದ ಅರ್ಥದಲ್ಲಿ ವಿದ್ವಾಂಸರು ಬ್ರಾಹ್ಮಣರ ಪ್ರಜ್ಞೆಯನ್ನು ಶಿಷ್ಟವೆಂತಲೂ ಬ್ರಾಹಮಣೇತರ ಪ್ರಜ್ಞೆಯನ್ನು ಜನಪದ ಎಂತಲೂ ಹೇಳುವ ಪ್ರಯತ್ನ ಮಾಡಿದ್ದಾರೆ. ಈ ಬಗೆಯ ವ್ಯಾಖ್ಯಾನಗಳು ನಮಗೆ ಹೆಚ್ಚು ಉಪಯುಕ್ತವಲ್ಲ. ಏಕೆಂದರೆ ಲಿಖಿತ ಗ್ರಂಥಗಳನ್ನು ಆಧರಿಸಿ ತಮ್ಮ ಚಿಂತನಾ ಕ್ರಮವನ್ನು ಬೆಳೆಯಿಸಿಕೊಂಡ ವೈದಿಕರೂ ಕೂಡಾ ಸಮಾಜ ಬದುಕಿನ ಒಂದು ಅಂಗವಾಗಿ ಕಾರ್ಯನಿರ್ವಹಿಸುತ್ತಿರುವಾಗ ಲಿಖಿತ ಗ್ರಂಥಗಳ ಸಂದೇಶಗಳಿಗಿಂತ ತುಂಬ ದೂರ ಹೋಗಿರುತ್ತಾರೆ. ಎಷ್ಟೋ ಬಾರಿ ಮೌಖಿಕ ರೂಪದ ಆದೇಶಗಳನ್ನು ಪಾಲಿಸುತ್ತಾ ಮೌಖಿಕ ಪರಂಪರೆಯ ಭಾಗವಾಗುತ್ತಾರೆ. ಈ ಅರ್ಥದಲ್ಲಿ ನಾಲ್ಕು ವರ್ಣಗಳ ಮತ್ತು ನೂರಾರು ಜಾತಿಗಳ ಜನರ ನಡುವೆ ಜನಪ್ದ ಪ್ರಜ್ಞೆಯು ಕ್ರಿಯಾಶೀಲವಾಗುತ್ತಿರುತ್ತದೆ. ಇದರಿಂದಾಗಿ ಉಂಟಾದ ಹಲವು ಬಗೆಯ ಪ್ರಜ್ಞಾವಲಯಗಳನ್ನು ಒಂದು ಚೌಕಟ್ಟಿಗೆ ಸೇರಿಸಿ ವಿವರಿಸಲು ಸಾಧ್ಯವಿಲ್ಲ. ಬದಲು ಭಿನ್ನ ಭಿನ್ನ ಸಮುದಾಯ, ಸಮಾಜ, ಜಾತಿ, ಪ್ರದೇಶ, ಬುಡಕಟ್ಟು, ಕಾಲ ಮತ್ತಿತರ ಅಂಶಗಳ ನಡುವೆ ಹಂಚಿಹೋಗಿರುವ ಬಗೆಬಗೆಯ ಜನಪದ ಪ್ರಜ್ಞೆಗಳನ್ನು ನಾವು ಗಮನಿಸಿಕೊಳ್ಳಬೇಕಾಗುತ್ತದೆ. ಹೀಗೆ ನೋಡಿದಾಗ ಜನಪದ ಪ್ರಜ್ಞೆ ಎಂಬುದು ಏಕಾಕೃತಿ ಮಾದರಿಯಲ್ಲಿ ನಮಗೆ ಲಭಿಸಲು ಸಾಧ್ಯವಿಲ್ಲ. ಬದಲು ಅದು ಬಹುಸಂಸ್ಕೃತಿಕ ನಡುವೆ ಹಾಸು ಹೊಕ್ಕಾಗಿರುತ್ತದೆ. ಕನ್ನಡ ಭಾಷೆಯೊಂದರಲ್ಲಿಯೇ ನೂರಾರು ಬಗೆಯ್ ಜನಪದ ಪ್ರಜ್ಞೆಗಳು ಕಂಡುಬರುತ್ತಿದ್ದು ಅವೆಲ್ಲವನ್ನು ಇಲ್ಲಿ ವಿವರಿಸಲು ಸಾಧ್ಯವಿಲ್ಲ.
‘ಭೌತಿಕ ಪರಿಸರ’ ಎಂಬ ಪದವೂ ವಿಸ್ತಾರವದ ಅರ್ಥವುಳ್ಳದ್ದು. ಕಾಲ, ದೇಶ ಮತ್ತು ವ್ಯಕ್ತಿಗಳಿಗೆ ಸಂಬಂಧಿಸಿದಂತೆ ಅದರ ಅರ್ಥ ವ್ಯಾಪ್ತಿಯು ಬದಲಾಗುತ್ತ ಹೋಗುತ್ತದೆ. ಇಲ್ಲಿ ಯಾವುದೇ ಒಂದು ಭಾಗದ ಭೌತಿಕ ಪರಿಸರವನ್ನು ಆಧರಿಸಿ ನಾವು ಸಾಮಾನ್ಯೀಕೃತ ಹೇಳಿಕೆಗಳನ್ನು ನೀಡಿದರೆ ಅದರಿಂದ ತೊಂದರೆಯೇ ಹೆಚ್ಚು. ಹಾಗಂತ ಭೌತಿಕ ಪರಿಸರ ಗ್ರಹಿಕೆಯ ಬಹು ಆಕೃತಿಗಳನ್ನು ಸಮಗ್ರವಾಗಿ ಮಂಡಿಸುವುದು ಕೂಡ ಇಲ್ಲಿ ಅಸಾಧ್ಯ. ಹಾಗೆ ನೋಡಿದರೆ ಭೌತಿಕ ಅಲ್ಲದ್ದರ ಗ್ರಹಿಕೆ ಇಲ್ಲದೆ ಭೌತಿಕ ಪರಿಸರವನ್ನು ಗ್ರಹಿಸಲು ಸಾಧ್ಯವೇ ಇಲ್ಲ. ಭೌತಿಕವನ್ನು ಅಭೌತಿಕದ ನೆರವಿನಿಂದಲೂ, ಅಭೌತಿಕವನ್ನು ಭೌತಿಕದ ನೆರವಿನಿಂದಲೂ ವಿವರಿಸಲಾಗುತ್ತದೆ. ತುಳು ಪಾಡ್ಡನಗಳಲ್ಲಿ ‘ಮಾಯ’ ಮತ್ತು ‘ಜೋಗ’ ಎಂಬೆರಡು ಪರಿಕಲ್ಪನೆಗಳಿವೆ. ಸ್ತೂಲವಾಗಿ ಜೋಗವು ಲೌಖಿಕ ಜಗತ್ತನ್ನು, ಮಾಯವು ಅಲೌಖಿಕ ಜಗತ್ತನ್ನು ಸಂಕೇತಿಸುತ್ತದೆ. ವ್ಯಕ್ತಿಯೊಬ್ಬ ಜೋಗದಿಂದ ಮಾಯಕ್ಕೇರುತ್ತಾನೆ. ಮತ್ತು ಕೆಲವು ಬಗೆಯ ಆಚರಣೆಗಳಲ್ಲಿ ಮಾಯದಿಂದ ಜೋಗಕ್ಕೆ ಇಳಿದು ಬರುತ್ತಾನೆ. ಮಾಯ ಮತ್ತು ಜೋಗಗಳು ‘ಮಧ್ಯಂತರ ಜಗತ್ತಿನ’ ವಿಧಿಕ್ರಿಯೆಗಳಲ್ಲಿ ಪರಸ್ಪರ ಸಂಧಿಸುತ್ತವೆ. ಈ ಮಧ್ಯಂತರ ಜಗತ್ತು ಕೂಡ ಜನಪದರ ಭೌತಿಕ ಪರಿಸರದ ಗ್ರಹಿಕೆಯೇ ಆಗಿದೆ. ವ್ಯಕ್ತಿಯೊಬ್ಬನು ಸತ್ತ ಅನಂತರ ಭೌತಿಕ ಪರಿಸರವನ್ನು ಬಿಟ್ಟು ಅಭೌತದ ಕಡೆಗೆ ಚಲಿಸುತ್ತಾನೆ. ಇದನ್ನು ತಿಳಿದೂ ಕೂಡ ಜನಪದರು ಸಾವಿಗೆ ಸಂಬಂಧಿಸಿದಂತೆ ನಡೆಸುವ ಆಚರಣೆಗಳಲ್ಲಿ ಸತ್ತ ವ್ಯಕ್ತಿಯನ್ನು ಅಭೌತಿಕದಿಂದ ಭೌತಿಕ ಲೋಕಕ್ಕೆ ಎಳೆದು ತರುವ ಸಾಹಸವನ್ನು ಮಾಡುತ್ತಾರೆ. ಸಾವಿನ ಆಚರಣೆಗಳು ಭೌತಿಕ ಪರಿಸರ ಮತ್ತು ಅಭೌತಿಕ ಪರಿಸರಗಳು ಸಂಧಿಸುವ ಮಧ್ಯಂತರ ಜಗತ್ತನ್ನು ತಾತ್ಕಾಲಿಕವಾಗಿ ನಿರ್ಮಾಣ ಮಾಡುತ್ತವೆ. ಇವೆಲ್ಲವನ್ನು ಗಮನಿಸುವಾಗ ಜನಪದರ ಭೌತಿಕ ಪರಿಸರದ ಗ್ರಹಿಕೆಯು ಅಭೌತಿಕ ಪರಿಸರ ಮತ್ತು ಮಧ್ಯಂತರ ಜಗತ್ತಿನ ಪರಿಸರದ ಗ್ರಹಿಕೆಯೊಂದಿಗೆ ತಳುಕು ಹಾಕಿಕೊಂಡಿರುವುದು ಸ್ಪಷ್ಟವಾಗುತ್ತದೆ. ಹೀಗಾಗಿ ಜನಪದ ಪ್ರಜ್ಞೆಯ ಬಹುಮುಖೀ ಸ್ತರಗಳ ವಿಶ್ಲೇಷಣೆ ಮತ್ತು ಭೌತಿಕ ಪರಿಸರ ಗ್ರಹಿಕೆಯ ಸಂಕೀರ್ಣ ಅಯಾಮಗಳ ಅರಿವಿಲ್ಲದೆ ನಡೆಸುವ ಚರ್ಚೆ ಹೆಚ್ಚು ಉಪಯುಕ್ತ ಆಗಲಾರದು.
ಪರಿಸರ ಗ್ರಹಿಕೆಯ ವಿಧಾನ:
ಕನ್ನಡ ಜಾನಪದದಲ್ಲಿ ಜನಪ್ರಿಯವಾಗಿರುವ ಒಂದು ಹಾಡು ಈ ಕೆಳಗಿನಂತಿದೆ.
ಮುದ್ದು ನಮ್ಮಗುವನುಹದ್ದು ಕೊಂಡೊಯ್ದಿತು
ಉದ್ದಿನ ಹೊಲದಲ್ಲಿ ಬಿದ್ದಿತು ಮಗುವನು
ಎತ್ತಿ ತರಲಿಕ್ಕು ನಗೆಬಿಡ
ಈ ತ್ರಿಪದಿಯಲ್ಲಿ ಒಂದು ಮಗುವಿದೆ. ಆ ಮಗು ಉದ್ದಿನ ಹೊಲದಲಿ ಬಿದ್ದಿದೆ. ಮತ್ತು ಅದರ ರಕ್ಷಕರು ಮಗುವನ್ನು ಮನೆಗೆ ಎತ್ತಿ ತರುತ್ತಿದ್ದಾರೆ. ಸೂಕ್ಷ್ಮವಾಗಿ ನೋಡಿದರೆ ಮನುಷ್ಯ ಪ್ರಾಣಿವರ್ಗ ಮತ್ತು ಸಸ್ಯವರ್ಗದ ತ್ರಿವೇಣಿ ಸಂಗಮವನ್ನು ಇಲ್ಲಿ ನಾವು ಕಾಣಬಬುದು. ಇದನ್ನು ಆಧರಿಸಿ ಸ್ಥೂಲವಾಗಿ ಹೇಳುವುದಾದರೆ ಜನಪದರ ಭೌತಿಕ ಗ್ರಹಿಕೆಯಲ್ಲಿ ಪ್ರಾಣಿ ಸಸ್ಯ ಮತ್ತು ಮಾನವ ವರ್ಗದ ಸಂಗಮವಿದೆ.ಕ್ರಿ. ಪೂ. ಮೂರು ಸಾವಿರ ವರ್ಷಗಳ ಹಿಂದಿನದ್ದು ಎನ್ನಲಾದ ಸೂಕ್ತಿಯೂಂದು ಇಂತಿದೆ.
“ನಮ್ಮ ಭೂತ – ಭವಿಷ್ಯಗಳ ಸ್ವಾಮಿನಿಯಾದ ಭೂಮಾತೆ ನಮಗೆ ಅವಕಾಶ ನೀಡಲಿ ನಮ್ಮ ಭೂಮಿಯ ಸಂಪತ್ತು ವಿಸ್ತಾರವಾಗಲಿ, ಯಾವ ಭೂಮಿಯ ಮೇಲೆ ಹಿಂದಿನ ಜನರು ನಡೆದಾಡಿದ್ದರೋ, ಯಾವ ಪೃಥ್ವಿಯು ಎಲ್ಲ ಪಶು, ಪಕ್ಷಿ, ಪ್ರಾಣಿಗಳ ಮನೆಯಾಗಿದೆಯೋ ಆ ಭೂಮಿ ನಮ್ಮನ್ನು ರಕ್ಷಿಸಲಿ, ಪರ್ವತಗಳು, ಅರಣ್ಯಗಳು ನಮಗೆ ಕಲ್ಯಾಣಕರವಾಗಲಿ, ಯಾರಿಂದಲೂ ಪರಾಜಿತಳಾಗದೆ ಫಲವತಿಯಾದ ನಾನಾ ವನಸ್ಪತಿಗಳಿಂದ ಸಂಪನ್ನಳಾದ ಎಲ್ಲರನ್ನು ಸಲುಹುವ ನಿನ್ನನ್ನು ಪ್ರಾರ್ಥಿಸಿ ನಿನ್ನ ಮಡಿಲಲ್ಲಿ ನಾನು ಸುಖದಿಂದ ಜೀವಿಸುವೆ. ಎಲೇ ಪೃಥ್ವಿಯೇ, ಆಕಾಶ, ವಾಯು, ಬೇಂಕಿ, ನೀರು, ಪಶು, ಪಕ್ಷಿ, ಪುರುಷ ಸ್ತ್ರೀ ಮುಂತಾದ ಸಮಗ್ರ ವಿಶ್ವದೊಳಗೆ ಅಂತರ್ಗತಳಾಗಿರುವ ನೀನು ನಿನ ಸತ್ವ ಹಾಗೂ ತೇಜಸ್ಸನ್ನು ನನಗೆ ಕರುಣಿಸಿ ನಾನಗೆ ಪ್ರಾಣ ಮತ್ತು ಆಯಸ್ಸನ್ನು ಕೊಡು. ಎಲೈ ಭೂಮಿಯೇ ನಿನ್ನಿಂದ ಅಗದೆ ಔಷಧಿಗಳು, ವೃಕ್ಷಗಳು ಪುನಃ ಹುಟ್ಟಲಿ, ನಮ್ಮನ್ನು ಶುದ್ಧಗೊಳಿಸುವ ತಾಯೇ ನಾನು ನಿನ್ನ ಮರ್ಮಸ್ಥಾನ ಹಾಗೂ ಹೃದಯಕ್ಕೆ ಗಾಯ ಉಂಟು ಮಾಡದಂತೆ ನೋಡಿಕೊ..”
ಈ ಸೂಕ್ತಿಯಲ್ಲಿ ಭೂತ ಭವಿಷ್ಯತ್ ಮತ್ತು ವರ್ತಮಾನಗಳ ಸಂಯೋಜನೆ ಇರುವಂತೆ ಮಾನವ ಪ್ರಾಣಿವರ್ಗ ಮತ್ತು ಸಸ್ಯವರ್ಗಗಳ ಅಪೂರ್ವ ಸಂಲಗ್ನವಿದೆ. ಇದೇ ನಿಲುವನ್ನು ಪ್ರಕಟಪಡಿಸುವ ಜನಪದಹಾಡೊಂದು ಇಂತಿದೆ.
ಬೆಳಗಾಗ ನಾನೆದ್ದು ಯಾರ್ಯರ ನೆನೆಯಲಿ
ಎಳ್ಳು ಜೀರಿಗೆ ಬೆಳೆಯೋಳ ಭೂಮ್ತಾಯ
ಎದ್ದೊಂದು ಗಳಿಗೆ ನೆನೆದೇನ
ಎಳ್ಳು ಮತ್ತು ಜೀರಿಗೆ ಹುಟ್ಟು ಮತ್ತು ಸಾವನ್ನು ಪ್ರಾತಿನಿಧಿಸುವುದಾದರೆ ಅದನ್ನು ಧರಿಸುವ ಭೂಮಿತಾಯಿ ಭೌತಿಕ ಜಗತ್ತಿನ ಆಧಾರ ಶಕ್ತಿಯೆಂಬುದು ಸ್ಪಷ್ಟವಾಗುತ್ತದೆ. ಕೆಳಗಿನ ಹಾಡನ್ನು ಗಮನಿಸಿ.
ಮನೆ ಸುತ್ತ ಮಲ್ಲಿಗೆ ಕೆರೆಸುತ್ತ ಕೇದಿಗೆ
ಅರಮನೆ ಸುತ್ತ ಅರಗಿಣಿ ನಮ್ಮಗುವಿನ
ತೊಟ್ಟಿಲ ಸುತ್ತ ಮರಿಯಾನೆ
ಈ ಹಾಡಿನಲ್ಲಿಯೂ ಮಲ್ಲಿಗೆ ಗಿಣಿ ಮತ್ತು ಮಗು ಅಂದರೆ ಸಸ್ಯವರ್ಗ ಪ್ರಾಣಿವರ್ಗ ಮತ್ತು ಮಾನವ ವರ್ಗಗಳು ಒಟ್ಟು ಸೇರಿವೆ. ಇವೆಲ್ಲವನ್ನು ಗಮನಿಸಿದರೆ ಜನಪದರ ಭೌತಿಕ ಪರಿಸರದ ಗ್ರಹಿಕೆಯಲ್ಲಿ ಈ ಮೂರೂ ಶಕ್ತಿಗಳು ನಿರ್ಣಾಯಕವಾದ ಸ್ಥಾನ ವಹಿಸಿರುವುದು ಸ್ಪಷ್ಟವಾಗುತ್ತದೆ.
ನಮ್ಮ ಸಂಪ್ರದಾಯಕ ಚಿಂತನ ಕ್ರಮದಲ್ಲಿ ಭೌತಿಕ ಪರಿಸರವನ್ನು ಭೂಮಿ, ಆಕಾಶ, ಅಗ್ನಿ, ನೀರು ಮತ್ತು ಗಾಳಿಗಳೆಂಬ ಪಂಚಭೂತಗಳನ್ನು ಆಧರಿಸಿ ವಿವರಿಸಲಾಗಿದೆ. ಸಾಂಖ್ಯರು, ಚಾರ್ವಾಕರು, ನ್ಯಾಯಿಕರು ಮತ್ತು ವ್ಯೆಶೇಷಿಕರು ಪಂಚಭೂತಗಳನ್ನು ಆಧರಿಸಿಯೇ ತಮ್ಮ ದರ್ಶನಗಳನ್ನು ಪ್ರಸ್ತುತಪಡಿಸಿದರು. ಕಣ್ಣು, ನಾಲಿಗೆ, ಕಿವಿ, ಮೂಗು ಮತ್ತು ಚರ್ಮಗಳಲ್ಲಿ ಯಾವುದಾದರೂ ಒಂದರ ಸಹಾಯದಿಂದ ತಿಳಿಯಲು ಸಾಧ್ಯವಿರುವುದನ್ನು ಮಾತ್ರ ಅವರು ಪಂಚಭೂತಗಳಲ್ಲಿ ಸೇರಿಸಿದರು. ಅಂದರೆ ಭೌತಿಕ ಪರಿಸರದ ಗ್ರಹಿಕೆಯು ಮೇಲೆ ಹೇಳಿದ ಐದು ಅಂಗಗಳ ಮೂಲಕ ಮಾತ್ರ ಸಾಧ್ಯ ಎಂದು ಅವರು ನಂಬಿದ್ದರು. ಕಟ್ಟಾ ಭೌತವಾದಿಗಳಾಗಿದ್ದ ಲೋಕಾಯತಿಕರು ಪೃಥ್ವಿ, ನೀರು, ಬೆಂಕಿ, ಗಾಳಿ, ಆಕಾಶಗಳನ್ನು ಅಂತಿಮವೆಂದು ಹೇಳಿದ್ದರು. ಪೃಥ್ವಿಯಲ್ಲಿ ವಾಸನೆ, ರುಚಿ, ವರ್ನ ಮತ್ತು ಸ್ಪರ್ಶಗಳು ಐಕ್ಯವಾಗುತ್ತವೆ ಎಂದು ಅವರು ವಾದಿಸಿದ್ದರು. ಇದನ್ನು ನೋಡಿದರೆ ಜನಪದ ಪ್ರಜ್ಞೆಯಲ್ಲಿನ ಭೌತಿಕ ಪರಿಸರದ ಗ್ರಹಿಕೆ ಮತ್ತು ಅಭಿವ್ಯಕ್ತಿಯು ಲೋಕಾಯತಿಕರ ಚಿಂತನಾ ಕ್ರಮಕ್ಕೆ ಹತ್ತಿರವಿರುವಂತೆ ಭಾಸವಾಗುತ್ತದೆ. ನಮ್ಮ ಜಾನಪದದಲ್ಲಿ ಲಭ್ಯವಿರುವ ಮಾಹಿತಿಗಳನ್ನು ಲೋಕಾಯುಕ್ತರ ಸಿದ್ಧಾಂತಗಳೊಂದಿಗೆ ಹೋಲಿಸಿ ನೋಡುವ ಕೆಲಸವನ್ನು ನಾವು ಇನ್ನಷ್ಟೇ ಮಾಡಬೇಕಾಗಿದೆ.
ಕೊಡಗಿನ ಫಣಿಯರವ ಎಂಬ ಬುಡಕಟ್ಟು ಸಮುದಾಯದಲ್ಲಿ ಲಭ್ಯವಿರುವ ‘ಚತ್ತವಂಡಪಾಟ್’ ಎಂಬ ಕಥನ ಕಾವ್ಯದ ಆರಂಭದಲ್ಲಿ ಭೌತಿಕ ಜಗತ್ತಿನ ಉಗಮದ ಬಗೆಗೆ ಈ ಕೆಳಗಿನ ವಿವರಗಳು ಸಿಗುತ್ತವೆ.
“ಬಾ, ಬಾ ಬಲನಾಡಿಗೆ ಬಾ, ಆಕಾಶ ಗಂಡಾಗಿ ಭೂಮಿ ಹೆಣ್ಣಾಗಿ ಬಿದ್ದಿದೆ, ಇದನ್ನು ನೋಡಿ ನೂರನಾಲ್ಕು ದೆಯ್ಯೆಗಳು, ಬೈನಾಡಪ್ಪ ಏನು ಮಾಡುವುದೆಂದು ಯೋಚಿಸಿದರು. ಚಿನ್ನದ ಹಾಕಿ ಮಾಡಿಕೊಂಡು ಗುಂಪುಗೂಡಿಸಿ ಜೋರಾಗಿ ಹೊಡೆದು ಭೂಮಿ ಆಕಾಶಗಳನ್ನು ಬೇರ್ಪಡಿಸಿದರು. ಆಕಾಶ ಅರ್ಧಗಾವುದ ಮೇಲೇರಿ ನಿಂತಿತು. ಎರಡನೇ ಬಾರಿ ಗುದ್ದಿದಾಗ ಆಕಾಶ ಹಾರಿ ಹೋಯಿತು. ಭೂಮಿ ಅದುರತೊಡಗಿತು. ಆಕಾಶಕ್ಕೆ ಹಾರಿ ಹೋಗದೆ ಇರಲು, ಭೂಮಿಗೆ ಅದುರದೇ ಇರಲು ಅಪ್ಪಣೆ ಮಾಡಬೇಕು. ಕೆಲವು ಕಲ್ಲುಗಳನ್ನು ನೋಡಿದರು, ಅವು ಹುಳುಕು, ಒಡಕು, ಉಮ್ಮರ ಮಿಚ್ಚ ಎಂಬಲ್ಲಿ ಹಾಸುಗಲ್ಲು ಕಂಡು ಒಪ್ಪಿಗೆಯಾಯಿತು. ಅಲ್ಲಿಗೆ ನೂರೊಂದು ಕಲ್ಲು ಕುಟಿಗರನ್ನು ಕೂಡಿಸಿದರು. ಹೂವು, ಹಣ್ಣು, ವೀಳ್ಯದೆಲೆ, ಕಾಯಿ, ಅಕ್ಕಿಹಿಟ್ಟು, ಪೂಜಿಸಿ ದೀಪ ಬೆಳಗಿಸಿದರು. ಆಯಿಶ್, ತೋಯಿಶ್ ನೀಡಿದರು. ಸುರಂಗಿ ಹೊಡೆದು, ಮದ್ದು ಇಟ್ಟು ಕಲ್ಲು ಸಿಡಿಸಿದರು. ಭೂಮಿ ಆಕಾಶಗಳು ತತ್ತರಿಸುವಂತೆ ಕಲ್ಲುಗಳು ಒಡೆದುಕೊಂಡವು.
ಆಕಾಶಕ್ಕೆ ಆರು ಶಾಸನ, ಭೂಮಿಗೆ ಮೂರು ಶಾಸನ, ಒಟ್ಟು ಒಂಭತ್ತು ಶಾಸನ ಕೆತ್ತುವ ಕಾರ್ಯ ಕೈಕೊಂಡರು. ಆಗಲೂ ಪೂಜೆ ಸಲ್ಲಿಸಿ ಹಾರಿ ಹೋಗಬೇಡವೆಂದು ಆಕಾಶಕ್ಕೂ, ಅದುರಬೇಡವೆಂದು ಭೂಮಿಗೂ ಅಪ್ಪಣೆ ಮಾಡಿದ ಶಾಸನ ಕೆತ್ತಿದರು. ಆದರೆ ಆಕಾಶ ಹಾರಿಹೋಗುವುದು ನಿಲ್ಲಲ್ಲಿಲ್ಲ. ಭೂಮಿ ಅದುರುವುದೂ ನಿಲ್ಲಲ್ಲಿಲ್ಲ.
ಆಗ ನೂರು ನಾಲ್ಕುದೆಯ್ಯಗಳು, ಬೈನಾಡಪ್ಪ ಯೋಚಿಸಿ, ಚಾತಾರಿಗೋಟ ಕೋಟೆಯಲ್ಲಿರುವ ಜಾತಾಂಗೋತ್ ಮುತ್ತಿಯಲ್ಲಿಗೆ ಹೋದರು. ಅವರು ಅಲ್ಲಿಗೆ ಹೋದಾಗ ಜಾತಾಂಗೋಟ್ ಮುತ್ತಿ ಮೂರು ಕಡ್ಡಿಗಳನ್ನು ಆನಿಸಿ ನಿಲ್ಲಿಸಿ ಮೂರು ಮೊಟ್ಟೆಗಳನ್ನಿರಿಸಿದ್ದಳು. ತಲೆ ಅಡಿಕೆ ಕಾಯಿಯಂತಾಗಿ ಕೈಕಾಲು ಏಡಿಯ ಕೈಕಾಲುಗಳಂತೆ ಸೊಟ್ಟ ಸೊಟ್ಟಾಗಿ ಹೋಗಿ ಕುಂದಿ ಕೃಶಳಾಗಿ ಬಿದ್ದಿದ್ದಳು. ಅವರು ಅವಳನ್ನು, “ಆಕಾಶ ಹಾರುವುದನ್ನು ಭೂಮಿ, ಅದುರುವುದನ್ನು ನಿಲ್ಲಿಸಬೇಕು ಎಂದು ಕೇಳಿಕೊಂಡರು” ಅವಳು ತನ್ನ ಸ್ಥಿತಿ ಹೇಳಿಕೊಂಡು, ನಾನೇ ಹೀಗಿರುವಾಗ ಅಷ್ಟು ಬಲವಾದ ಆಕಾಶ ಭೂಮಿಗಳನ್ನು ಹೇಗೆ ಹಿಡಿತಕ್ಕೆ ತರಲಿ ಎಂದು ಕೇಳಿದಳು.
ಈ ಮಾತು ಕೇಳಿ ನೂರನಾಲ್ಕುದೆಯ್ಯಗಳು, ಬೈನಾಡಪ್ಪ ಒಂದು ಕತ್ತಿ ತೆಗೆದುಕೊಂಡು ಅಲ್ಲಿದ್ದ ಮೂರು ಮೊಟ್ಟೆಗಳಲ್ಲಿ ಒಂದನ್ನು ಒಡೆದರು. ಕೂಡಲೇ ಹುಲ್ಲುಗಾವಲುಗಳು, ಗಿಡಮರಗಳು ಕಾಣಿಸಿಕೊಂಡವು. ಎರದನೆಯ ಮೊಟ್ಟೆ ಒಡೆದಾಗ ನಾಲ್ಕು ಜಾತಿ, ನಲುವತ್ತೆಂಟು ಕುಲ, ತೆವಳುವ ಹಾವು, ಹಾರುವ ಹಕ್ಕಿ ಎಲ್ಲ ತೋರಿ ಬಂದವು. ಕೊನೆಯ ಮೊಟ್ಟೆ ಒಡೆದಾಗ ಜಾತಾಂಗೋಟ್ಟು ಮುತ್ತಿಯು ಉದಯ ಸೂರ್ಯನಂತೆ ಮೇಲೆದ್ದು ಹಾರುತ್ತ ಜಾತಾಂಗೋಟ್ಟು ಶಿಖರದಲ್ಲಿ ಕುಳಿತು ನಾಲ್ಕು ದಿಕ್ಕಿಗೂ ನಾಲ್ಕು ಬಾರಿ ಕುಟುಕಿ ನಾಲ್ಕು ಸುತ್ತು ಕುಣಿದು ಬಂದಳು. ಆಕಾಶದ ಹಾರಾಟ ನಿಂತಿತು. ಭೂಮಿಯ ಅದುರಾಟ ನಿಂತಿತು. ಆಮೇಲೆ ಭೂಮಿಗೆ ಒಂದು ಮೂಲೆ ಒಂದು ಕಣ್ಣು ಇರಿಸಿದರು. ಹಾರಾಟ, ಅದುರಾಟ ನಿಂತು ಹೋಯಿತು. (ಶಂಕರ್ನಾರಾಯಣ ರಾವ್ ಎನ್. ಪಿ:೧೯೯೪:೨೧-೨೨)
ಮೇಲಿನ ಕಥೆಗೆ ಅನೇಕ ಆಯಾಮಗಳಿದ್ದರೂ ಮೂರು ಮೊಟ್ಟೆಗಳು ಮೂರು ಭಿನ್ನ ಲೋಕಗಳನ್ನು ಪ್ರತಿನಿಧಿಸುತ್ತವೆ ಎಂಬ ಅಂಶ ನಮಗಿಲ್ಲಿ ಬಹಳ ಮುಖ್ಯವಾದುದು.
ಎರಡು ಮಾದರಿಗಳು:
ಇದುವರೆಗೆ ನಡೆಸಿದ ಚರ್ಚೆಯಲ್ಲಿ ಸ್ಪಷ್ಟವಾಗುವ ವಿಚಾರವೆಂದರೆ ಜನಪದ ಪ್ರಜ್ಞೆಯಲ್ಲಿನ ಭೌತಿಕ ಪರಿಸರದ ಗ್ರಹಿಕೆಯಲ್ಲಿ ಸಸ್ಯ, ಪ್ರಾಣಿ ಮತ್ತು ಮಾನವ ಲೋಕಗಳಿಗೆ ಸಮಾನವಾದ ಸ್ಥಾನವನ್ನು ನೀಡಲಾಗಿದೆ. ಈ ಮೂರು ಲೋಕಗಳನ್ನು ಬೇರೆ ಬೇರೆಯಾಗಿಯೇ ವಿವರಿಸಿದ ಕ್ರಮಗಳೂ ಕೂಡ ನಮ್ಮ ಮುಂದಿವೆ. ಆಕಾಶವನ್ನು ಗಂಡಾಗಿ ಭೂಮಿಯನ್ನು ಹೆಣ್ಣಾಗಿ ಆಕಾಶ ಭೂಮಿಗಳನ್ನು ತಂದೆ ತಾಯಿಗಳಾಗಿ ಗ್ರಹಿಸಿರುವುದೂ ಉಂಟು. ಗಂಡು ಹೆಣ್ಣಿನ ಪ್ರತೀಕವಾಗಿ ಸೂರ್ಯಚಂದ್ರರನ್ನು ಕಾಣಿಸಿದ್ದೂ ಉಂಟು. ಭೂಮಿಯನ್ನು ಹೆಣ್ಣೆಂದು ಭಾವಿಸಿದ್ದರಿಂದ ಹೆಣ್ಣಿನ ಮುಟ್ಟನ್ನು, ಭೂಮಿಗನ್ವಯಿಸಿ ಭೂಮಿಯ ಮುಟ್ಟನ್ನು ಜನರು ಆಚರಿಸುವುದೂ ಇದೆ. ಭೂಮಿಯ ಮೂಲದ್ರವ್ಯ ಮತ್ತು ಆಕಾಶದ ಶುದ್ಧ ಚೈತನ್ಯಗಳೆರಡರ ಸಂಯೋಜನೆಯಲ್ಲಿ ಜೈವಿಕ ಲೋಕ ಮೈದಳೆಯುವುದನ್ನು ಜನಪದ ಕಾವ್ಯಗಳು ವಿವರಿಸುತ್ತದೆ. ಕರಾವಳಿಯಲ್ಲಿ ಜನಪ್ರಿಯವಾಗಿರುವ ಗುಳಿಗೆ ಭೂತದ ಪಾಡ್ಡನದಲ್ಲಿ ತಾಯಿಯ ಬಲದ ಮೊಲೆ ಒಡೆದು ಭೂಮಿಗೆ ಬೀಳುವ ಗುಳಿಗನು ಭೂಮಿಯ ಸ್ಪರ್ಶವಾಗುತ್ತಲೇ ತಾಯಿಯ ಎಡದ ಮೊಲೆಯನ್ನು ತಿನ್ನುವ ಭಯಾನಕವಾದ ಚಿತ್ರವೂ ಇದೆ.
ಎ.ವಿ.ನಾವಡ ಮತ್ತು ಗಾಯತ್ರಿ ನಾವಡರು ಸಂಪಾದಿಸಿದ ‘ಕಾಡ್ಯನಾಟ’ (೧೯೯೨) ಎಂಬ ಹೆಸರಿನ ಸಂಶೋಧನ ಸಂಪುಟದಲ್ಲಿ ಹೊನ್ನಿಯ ಕತೆಯೊಂದು ಬರುತ್ತದೆ. ಆ ಕತೆಯ ಸ್ಥೂಲ ರೂಪ ಇಂತಿದೆ.
“ಮೇದರ ಜಾತಿಗೆ ಸೇರಿದ ಹೊನ್ನಿಯು ಹೆಂಗಸಾಗುತ್ತಾಳೆ. ಬೆಳೆದ ಹೊನ್ನಿಯು ಗಾಳಿಯ ಸಂಗದಿಂದ ಬಸುರಾಗುತ್ತಾಳೆ. ಒಂದೇ ಬಸುರಿಗೆ ಏಳು ಮಂದಿ ಮಕ್ಕಳನ್ನು ಪಡೆಯುತ್ತಾಳೆ ಆದರೆ ಬರಗಾಲ್ ಬಂದು ಆಕೆಯ ಮಕ್ಕಳು ನರಳುತ್ತಾರೆ. ಊರಿನ ಜನರು ಬತ್ತಕೊಟ್ಟರೂ ಅದರಿಂದ ಹೊನ್ನಿಗೆ ಮಕ್ಕಳನ್ನು ಸಾಕಲಾಗುವುದಿಲ್ಲ. ಅಂಗಳದ ಹೊಂಡ ನೆಕ್ಕಿದರೂ ಒಡಲು ತಣಿಯುವುದಿಲ್ಲ. ಅಸಹಾಯಕಳಾದ ಆಕೆ ಕಮ್ಮಾರನಲ್ಲಿಗೆ ಹೋಗುತ್ತಾಳೆ. ನೆಲ ಅಗಿಯುವ, ಮಣ್ಣು ಕಡಿಯುವ ಸಲಕರಣೆಗಳನ್ನು ತರುತ್ತಾಳೆ. ಕಾಡುಗೆಣಸು ಹುಡುಕುತ್ತಾ ಕಾಡಿಗೆ ನಡೆಯುತ್ತಾಳೆ. ಮೂಡಣದ ಕಾಡಿನಲ್ಲಿ ಆಕೆಗೆ ಗೆಣಸು ಕಾಣುತ್ತದೆ. ಕುರುಚಲುಗಳನ್ನು ಬದಿಗೆ ಸರಿಸಿ ನೆಲ ಅಗೆಯುತ್ತಾಳೆ. ಕುದುರೆಯಂಥ ಬೇರು, ಆನೆಯಂಥ ಕಲ್ಲುಗಳನ್ನು ಬದಿಗೆ ಸರಿಸುತ್ತಾರೆ. ಮೂರು ಹಾರೆ ಮಣ್ಣು ತೆಗೆಯುತ್ತಾಳೆ. ಒಂದು ಹಾರೆ ಕಡಿದಾಗ ಚಿನ್ನದ ಕಲಶ ಕಾಣುತ್ತದೆ ಎರಡನೆಯ ಹಾರೆ ಕಡಿದಾಗ ತಾಮ್ರದ ಕಲಶ ಕಾಣಿಸುತ್ತದೆ. ಮೂರನೆಯ ಹಾರೆ ಕಡಿದಾಗ ಮಣ್ಣಿನ ಕಲಶ ಕಾಣಿಸುತ್ತದೆ. ಚಿಕಿತಳಾದ ಹೊನ್ನಿ ಕಾದುಬಿಟ್ಟು ನಾಡಿನತ್ತ ಓಡುತ್ತಾಳೆ. ಒಡೆಯರ ಅಂಗಳದಲ್ಲಿ ನಿಂತು ಕಂಡದ್ದನ್ನು ಹೇಳುತ್ತಾಳೆ. ಅಲ್ಲಿಂದ ಮುಂದೆ ಅಡಿಗರ ಮನೆಗೆ ತೆರಳಿ ಕಂಡಿದ್ದನ್ನು ಹೇಳುತ್ತಾರೆ. ಆಶ್ಚರ್ಯ ಚಕಿತರಾದ ಅಡಿಗರು ಒಡೆಯರ ಹೊನ್ನಿಯೊಂದಿಗೆ ಕಾಡಿಗೆ ತೆರಳುತ್ತಾರೆ. ಹೊನ್ನಿ ಅವರಿಗೆ ಹಾದಿತೋರಿಸುತ್ತಾಳೆ. ಕಾದಿನಲ್ಲಿದ್ದ ಚಿನ್ನದ ಕಳಶವನ್ನು ಅಡಿಗರು ತೆಗೆದುಕೊಳ್ಳುತ್ತಾರೆ. ತಾಮ್ರದ ಕಲಶವನ್ನು ಒಡೆಯರು ತೆಗೆದುಕೊಳ್ಳುತ್ತಾರೆ. ಹೊನ್ನಿಯು ಮಣ್ಣಿನ ಕಲಶವನ್ನು ಇರಿಸಿಕೊಳ್ಳುತ್ತಾಳೆ. ಮುಂದೆ ಚಿನ್ನದ ಕಲಶವನ್ನು ಊರಿನ ಮಧ್ಯ ಭಾಗದಲ್ಲಿಯೂ, ತಾಮ್ರದ ಕಳಶವನ್ನು ಗದ್ದೆಯಂಚಿನಲ್ಲಿಯೂ, ಮಣ್ಣಿನ ಕಳಶವನ್ನು ಕಾಡಿನಲ್ಲಿಯೂ ಪ್ರತಿಷ್ಠಾಪಿಸಲಾಗುತ್ತದೆ.
ತುಂಬ ಸಾಮಾನ್ಯ ಎಂಬ ಹಾಗೆ ತೋರುವ ಈ ಕತೆಯಲ್ಲಿ ಜನಪದರ ಭೌತಿಕ ಪರಿಸರದ ಗ್ರಹಿಕೆಯ ಕೆಲವು ಸೂಕ್ಷಮಗಳು ಪ್ರತೀತಗೊಂಡಿವೆ. ಮುಖ್ಯವಾಗಿ ಈ ಕತೆಯಲ್ಲಿ ಊರು, ಗದ್ದೆ ಮತ್ತು ಕಾಡುಗಳೆಂಬ ಮೂರು ಲೋಕಗಳಿವೆ. ಈ ಮೂರು ಲೋಕಗಳು ಸ್ವತಂತ್ರವಾಗಿದ್ದು ಪರಸ್ಪರ ಪೂರಕವಾದ ಸಂಬಂಧಗಳನ್ನು ಹೊಂದಿವೆ. ಇದರ ಜೊತೆಗೆ ಬ್ರಾಹ್ಮಣ, ಒಡೆಯ ಮತ್ತು ದಲಿತ ವರ್ಗಕ್ಕೆ ಸೇರಿದ ಮೂರು ಜನವರ್ಗವು ಕಂಡುಬರುತ್ತದೆ. ಊರಿನೊಂದಿಗೆ ಬ್ರಾಹ್ಮಣರು ಗದ್ದೆಯೊಂದಿಗೆ ಒಡೆಯರು ಮತ್ತು ಕಾಡಿನೊಂದಿಗೆ ದಲಿತರು ಸೇರಿಕೊಂಡಿದ್ದಾರೆ. ಚಿನ್ನವು ಊರು ಮತ್ತು ಬ್ರಾಹ್ಮಣರೊಂದಿಗೆ ತಾಮ್ರವು ಗದ್ದೆ ಮತ್ತು ಒಡೆಯರೊಂದಿಗೆ ಮಣ್ಣು ಕಾಡು ಮತ್ತು ದಲಿತರೊಂದಿಗೆ ಸೇರಿಕೊಂಡಿದೆ. ಕುಂಭ, ಎಲೆ ಮತ್ತು ತೆಂಗಿನಕಾಯಿಗಳೀರುವ ಕಲಶವು ಮೂರು ವಿಭಿನ್ನ ಘಟಕಗಳನ್ನು ಹೊಂದಿದ್ದು ಈ ಹಿಂದೆ ಹೇಳಿದ ಮೂರು ಘಟಕಗಳೊಂದಿಗೆ ಸಂಯೋಜನೆಗೊಳ್ಳುತ್ತದೆ. ಹೀಗೆ ಈ ಕಥೆಯು ಭೌತಿಕ ಜಗತ್ತನ್ನು ಬ್ರಾಹ್ಮಣ, ಶೂದ್ರ ಮತ್ತು ದಲಿತ ಎಂಬ ಘಟಕಗಳಲ್ಲಿ ಊರು, ಗದ್ದೆ ಮತ್ತು ಕಾದು ಎಂಬ ಘಟಕಗಳಲ್ಲಿ ವಿಭಜಿಸಿ ಅಭಿವ್ಯಕ್ತಿಸುತ್ತದೆ. ಅನೇಕ ಜನಪದ ಕಥೆಗಳಲ್ಲಿ ಈ ಬಗೆಯ ಚಿತ್ರಣಗಳೀರುವುದನ್ನು ನಾವು ಕಾಣಬಹುದು.
ಜನಪದ ವೈದ್ಯ ವಿಧಾನದಲ್ಲಿ ಮಾತ್ರ ಸಂಸ್ಕೃತಿಯ ನಿರ್ಮಾತೃವಾದ ಮನುಷ್ಯನು ಪ್ರಕೃತಿಗೆ ಪೂರ್ತಿ ಸಹ್ರಣಾಗುವ ವಿವರಣೆಗಳು ಲಭಿಸುತ್ತವೆ. ಆಷಾಢ ಮಾಸದಲ್ಲಿ ಕೆಲವು ಮರಗಳಲ್ಲಿ ಆವಾಹನೆಗೊಳ್ಳುವ ಔಷಧವನ್ನು ಮನುಷ್ಯ ಸ್ವೀಕರಿಸಬೇಕಾದರೆ ಬೆತ್ತಲೆಯಾಗಿಯೇ ಅದರ ಬಳಿಗೆ ಹೋಗಬೇಕೆಂಬ ನಂಬುಗೆಯೊಂದಿದೆ. ಆಮರದಿಂದ ಔಷಧವನ್ನು ತೆಗೆಯುವಾಗ ಯಾವುದೇ ಸಲಕರಣೆಗಳನ್ನು ಬಳಸುವಂತಿಲ್ಲ. ಹೆಚ್ಚೆಂದರೆ ಕಲ್ಲಿನಲ್ಲಿ ಗುದ್ದಿ ತೆಗೆಯಬಹುದು. ಇಲ್ಲವೇ ಬಾಯಲ್ಲಿ ಕಚ್ಚಿ ತೆಗೆಯಬಹುದು. ಸಲಕರಣೆಗಳ ಬಳಕೆ ಇಲ್ಲದಿರುವುದು ಮತ್ತು ಬೆತ್ತಲೆಯಾಗಿರುವುದು ಮಾನವನು ಪ್ರಕೃತಿಗೆ ಪೂರ್ತಿ ಶರಣಾಗುವ ಪರಿಕ್ರಮವನ್ನೇ ಸಂಕೇತಿಸುತ್ತದೆ. ಈ ಔಷಧ ಸ್ವೀಕರಣಾ ಕಾರ್ಯಕ್ರಮವು ಮುಂಜಾವದಲ್ಲಿ ನಡೆಯಬೇಕೆನ್ನುವ ನಿರ್ಣಯಗಳನ್ನು ನೋಡಿದಾಗ ರಾತ್ರಿ ಹಗಲುಗಳ ವ್ಯತ್ಯಾಸವನ್ನು ತೊಡೆದು ಹಾಕಿದಂತೆ ಭಾಸವಾಗುತ್ತದೆ. ಹೀಗೆ ಜನಪದ ವೈದ್ಯ ವಿಧಾನದಲ್ಲಿ ಪ್ರಾಕೃತಿಕ ಪರಿಸರಕ್ಕೆ ಸಂಸ್ಕೃತಿಯು ಶರಣಾಗುವ ಅಭೂತಪೂರ್ವ ಚಿತ್ರವಿದೆ.
ಸಾಮಾಜಿಕ ಸಂಪ್ರದಾಯಗ್ಗಳಲ್ಲಿ ಭೌತಿಕ ಪರಿಸರವನ್ನು ಸಂಸ್ಕೃತಿಗೆ ಒಗ್ಗಿಸಲು ಮಂಗಳ ವಾದ್ಯಗಳನ್ನು ಬಳಸಲಾಗುವುದು. ಡೋಲಿನ ನಿಯತವಾದ ಶಬ್ದ, ಗಾಳಿವಾದ್ಯಗಳ ಮಂಗಳ ಧ್ವನಿ ಮತ್ತಿತರ ವಾದ್ಯಗಳು ಪ್ರಕೃತಿಯ ಅಸ್ತವ್ಯಸ್ತತೆಯನ್ನು ಗುರುತಿಸಿ ಅವನ್ನು ವ್ಯವಸ್ಥಿತಗೊಳಿಸಿವ ಕೆಲಸವನ್ನು ಮಾಡುತ್ತವೆ. ಭೌತಿಕ ಪರಿಸರದಲ್ಲಿ ಸಾವು ಉಂಟು ಮಾಡುವ ಅಸ್ತವ್ಯಸ್ತತೆಯನ್ನು ಪರಿಹರಿಸಲು ಹದಿನಾರು ದಿನಗಳ ಕಾಲ ಮಧ್ಯಂತರ ಜಗತ್ತೊಂದನ್ನು ಸೃಷ್ಟಿಸಿ ಬಗೆಬಗೆಯ ಕಾರ್ಯಗಳನ್ನು ನಿರ್ವಹಿಸಲಾಗುವುದು. ಇಲ್ಲಿ ಮರುಹುಟ್ಟುವ ಕಲ್ಪನೆ ಇಲ್ಲದ್ದರಿಂದ ವ್ಯಕ್ತಿಯನ್ನು ಭೌತಿಕ ಪರಿಸರದಿಂದ ಕಳುಹಿಸಿಕೊಡುವ ಕೆಲಸವನ್ನು ಮಾಡಲಾಗುವುದು.
ಪ್ರದರ್ಶನ ಕಲೆಗಳಲ್ಲಿ ಕಂಡುಬರುವ ಭೌತಿಕ ಪರಿಸರದ ಚಿತ್ರಣವು ಬಹುಮಟ್ಟಿಗೆ ಕೃಷಿಯಾಧಾರಿತ ಸಮಾಜ ವ್ಯವಸ್ಥೆಯನ್ನು ಪ್ರೀತಿಸುವಂತೆ ತೋರುತ್ತದೆ. ದೊಡ್ಡಾಟ ಮೂಡಲ ಪಾಯ, ಯಕ್ಷಗಾನಗಳಲ್ಲಿ ಕಂಡುಬರುವ ಬೇಟೆ ಮತ್ತು ಬೇಟವು ಕೃಷಿ ಭೂಮಿಯ ಸಂರಕ್ಷಣೆ, ಫಲವಂತಿಕೆಗೆ ಸಂಬಂಧಿಸಿದೆ. ಡಪ್ಪಿನಾಟಕಗಳ ಅನೇಕವು ವ್ಯಭಿಚಾರದ ಕತೆಗಳಾಗಿವೆ. ಅನೇಕ ಕ್ರೀಡೆಗಳಲ್ಲಿ ಮಾನವನು ಸಸ್ಯವಾಗುವ, ಪ್ರಾಣಿಗಳಾಗುವ ಪ್ರಕ್ರಿಯೆ ಕಂಡುಬರುತ್ತದೆ. ಭೌತಿಕ ಪರಿಸರವನ್ನು ಪ್ರದರ್ಶನ ಕಲೆಗಳಲ್ಲಿ ಪುನರ್ ಸೃಷ್ಟಿಸುವ ಬಗೆ ರೋಮಾಂಚನಕಾರಿಯಾಗಿದೆ.
ಸಮಾರೋಪ:
ಒಟ್ಟಿನಲ್ಲಿ ಜನಪದ ಪ್ರಜ್ಞೆಯಲ್ಲಿನ ಭೌತಿಕ ಪರಿಸರದ ಗ್ರಹಿಕೆ ಮತ್ತು ಅಭಿವ್ಯಕ್ತಿ ವಿಧಾನಗಳು ತುಂಬ ಸಂಕೀರ್ಣವಾಗಿವೆ. ಕಾಲ, ದೇಶ ಮತ್ತು ವ್ಯಕ್ತಿಗಳನ್ನು ಅವಲಂಬಿಸಿ ಅವು ಬೇರೆ ಬೇರೆಯಾಗಿ ರೂಪುದಳೆದಿವೆ. ಜಾನಪದದ ವಿವಿಧ ಪ್ರಕಾರಗಳಲ್ಲಿ ಕೂಡಾ ಅವು ಬಹುರೂಪ ಧಾರಣೆ ಮಾಡಿವೆ. ಸಸ್ಯವರ್ಗ, ಪ್ರಾಣಿವರ್ಗ ಮತ್ತು ಮಾನವನ ವರ್ಗಗಳ ನಡುವಿನ ವಿವಿಧ ಬಗೆಯ ಹೊಂದಾಣಿಕೆಗಳನ್ನು ನಾವಿಲ್ಲಿ ಕಾಣಬಹುದಾಗಿದೆ.
* * *
ಜಲಾನಯನ ಅಭಿವೃದ್ಧಿ, ಸಾಮಾಜಿಕ ಅರಣ್ಯ ಹಾಗೂ ಗ್ರಾಮ ಸಾಮೂಹಿಕ ಭೂಮಿಗಳು ಮತ್ತು ಗ್ರಾಮೀಣ ಬಡ ಜನರು
೧೯೮೦ರ ಭಾರತ ಅಭ್ಯುದಯ ಸೇವಾ ಸಂಸ್ಥೆಯು (ಐ ಡಿ ಎಸ್) ಮೇಡ್ಲೇರಿ ಹಳ್ಳಿಯನ್ನು ಮೂಲ ಸ್ಥಾನವನ್ನಾಗಿ ಮಾಡಿಕೊಂಡು ಅದರ ಮಂಡಲದ ೨೧ ಹಳ್ಳಿಗಳಲ್ಲಿ ಕಾರ್ಯ ಚಟುವಟಿಕೆಗಳನ್ನು ಪ್ರಾರಂಭಿಸಿದಾಗ ಅದು ಕೇಂದ್ರೀಕರಿಸಿದ ಗುಂಪುಗಳಲ್ಲಿ ಒಂದಾದ ಕುರುಬರ ಗುಂಪಿನ ಸಂಪರ್ಕ ಬಂದಿತು. ಇದಲ್ಲದೆ ಲಂಬಾಣಿಗಳನ್ನೊಳಗೊಂಡ ಬಡ ಸ್ತ್ರೀಯರು ಹೈನುಗಾರಿಕೆಯಲ್ಲಿ ಆಸಕ್ತಿಯುಳ್ಳವರಾಗಿದ್ದು ಕಂಡುಬಂದಿತು. ಸಂಘಟನೆಯ ಕಾರ್ಯ (ಇದು ನಿಧಾನವಾಗಿ ನಡೆಯುವ ಕಾರ್ಯ) ಪ್ರಗತಿಯಲ್ಲಿದ್ದಾಗ “ಬರಡು” ಅಂತ ಹೇಳುವ ಭೂಮಿಯನ್ನು ಉತ್ಪನ್ನ ಕೊಡುವಂತೆ ಮಾಡುವ ಈ ಜನರ ಪ್ರಯತ್ನದ ಕೊರತೆಯಿಂದಾಗಿ ಬರಡು ಬೀಳಿಸಲಾಗಿತ್ತು ಎಂದು ತಿಳಿಯಿತು. ಮೇಡ್ಲೇರಿ ಮಂಡಲದ ಹಳ್ಳಿಗಳ ಸುತ್ತಮುತ್ತಲು “ಪಡ ಭೂಮಿ”ಅಂತ ಕರೆಯುವ ಅಂದಾಜು ೧೦ ಸಾವಿರ ಹೆಕ್ಟೇರದ ಈ ಭೂಮಿ ಹಿಂದೊಮ್ಮೆ ದಟ್ಟ ಅರಣ್ಯ ಭೂಮಿಯಾಗಿದ್ದು; ಒಳ್ಳೆಯ ಹುಲ್ಲಿನಿಂದ ಕೂಡಿತ್ತು ಎಂದು ಕೃಷಿ ವಿಶ್ವವಿದ್ಯಾನಿಲಯದಲ್ಲಿದ್ದ ಹುಲ್ಲಿನ ವಿಷಯದಲ್ಲಿ ತಜ್ಞರಾದ ಒಬ್ಬ ಪ್ರಾಧ್ಯಾಪಕರಿಂದ ನಂತರ ತಿಳಿದು ಬಂದಿತು. ಅವರು ಇಲ್ಲಿ ಇದ್ದ ಕೆಲವೊಂದು ಜಾತಿಯ ಹುಲ್ಲುಗಳು ಭಾರತದಲ್ಲಿಯೇ ಶ್ರೇಷ್ಠವಾದವುಗಳು ಎಂದು ಹೇಳಿದರು. ಈಗ ಈ ಭೂಮಿ ಹೆಚ್ಚಾಗಿ ಬರಡು ಭೂಮಿಯಿಂದ ಹಾಗೂ ಸಣ್ಣ ಸಣ್ಣ ಬರಡು ಗುಡ್ಡಗಾಡು ಪ್ರದೇಶಗಳಿಂದ ಕೂಡಿದ್ದು; ಭಾಗಶಃ ನೀಲಗಿರಿ ಗಿಡಗಳ ಮಧ್ಯ ಇರುವ ಹುಲ್ಲನ್ನು ಕುರಿ ಮೇಯಿಸಲು ಹಾಗೂ ನೀರನ್ನು ಕುಡಿಸಲು ಕುರುಬರ ಹಾಗೂ ಅರಣ್ಯಾಧಿಕಾರಿಗಳ ನಡುವೆ ಯಾವಾಗಲೂ ತಿಕ್ಕಾಟ ನದೆದೇ ಇದೆ. ಈ ತಿಕ್ಕಾಟ ಒಂದು ಕೊಲೆಗೂ ಕೂಡ ಕಾರಣವಾಗಿದೆ. ಅರಣ್ಯಾಧಿಕಾರಿಗಳು ತಮ್ಮ (ಸರಕಾರಿ) ಭೂಮಿಯಲ್ಲಿ ಕುರುಬರಿಂದ ಅತಿಕ್ರಮಣವಾಗುತ್ತಿದೆ ಎಂದು ತಿಳಿಯುತ್ತಾರೆ. ಇದಲ್ಲದೆ ಅತಿ ಮಧ್ಯವರ್ತಿ ಅರಣ್ಯದಲ್ಲಿರುವ ಹುಲ್ಲನ್ನು ತಿಂದು; ನೀರನ್ನು ಕುಡಿದು; ಕುರಿಗಳು ತಮ್ಮ ಜಿಂಕೆಗಳಿಗೆ ಹುಲ್ಲನ್ನು ಹಾಗೂ ನೀರನ್ನು ಇಲ್ಲದಂತೆ ಮಾಡುತ್ತವೆ ಎಂದು ಆತಂಕ ವ್ಯಕ್ತಪಡಿಸುತ್ತಾರೆ. ಆದರೆ ಅದರ ವ್ಯತಿರಿಕ್ತವಾಗಿ ಕುರುಬರು ತಮ್ಮ “ಗ್ರಾಮೀಣ ಸಾಮಾಹಿಕ ಭೂಮಿಯನ್ನು” ಅರಣ್ಯಾಧಿಕಾರಿಗಳು ಅತಿಕ್ರಮಣ ಮಾಡಿದ್ದಾರೆಂದು ಅಪಾದಿಸಿದ್ದಲ್ಲದೇ ಈ ಭೂಮಿ ಸಾಕಷ್ಟು ಹುಲ್ಲನ್ನು ಹಾಗೂ ನೀರನ್ನು ಕಳೆದ ೫-೬ ದಶಕಗಳಿಂದ ಒದಗಿಸಿ ಕುರಿಗಳ ಜೀವನಕ್ಕೆ ಆಧಾರವಾಗಿತ್ತು ಎಂದು ಹೇಳುತ್ತಾರೆ. ಇಲ್ಲಿ ದೊರಕುವ ಸಂಪನ್ಮೂಲಗಳನ್ನು ಕಾದು ಜೀವಿಗಳೊಂದಿಗೆ (ಜಿಂಕೆ ಮತ್ತು ಇತರ ಪ್ರಾಣಿಗಳು) ಕುರಿಗಳು ಹಂಚಿಕೊಂಡು ಸಾಮರಸ್ಯವಾಗಿ ಬಾಳಿಕೊಂಡು ಬಂದಿರುವದೊಂದು ನಿದರ್ಶನ ಎಂದು ಹೇಳುತ್ತಾರೆ. ಜಿಂಕೆಗಳ ಹಾಗೂ ಕುರಿಗಳ ನಡುವೆ ನಡೆದ ಈ ತಿಕ್ಕಾಟಕ್ಕೆ ನೀಲಗಿರಿಯಂಥ ಪರಕೀಯ ತೋಟಗಳನ್ನು ನಿರ್ಮಿಸಿದ ಅರಣ್ಯಾಧಿಕಾರಿಗಳೇ ಕಾರಣ ಎನ್ನುತ್ತಾರೆ. ಯಾಕೆಂದರೆ ನೀಲಗಿರಿ ಗಿಡಗಳು ಹುಲ್ಲನ್ನು ಬೆಳೆಯಲು ಅವಕಾಶ ಮಾಡಿ ಕೊಡುವುದಿಲ್ಲ. ಇದಕ್ಕೂ ಕೆಟ್ಟದ್ದಾಗಿ ಜಿಂಕೆಗಳು ಅಭಯಾರಣ್ಯದ ನೆರೆಹೊರೆಯ ಸಣ್ಣ ಹಿಡುವಳಿದಾರರ ಹಾಗೂ ಇತರ ಕೃಷಿಕರ ಹೊಲಗಳಿಗೆ ರಾತ್ರಿಯಲ್ಲಿ ನುಗ್ಗಿ ಬೆಳೆಗಳನ್ನು ನಿರಾತಂಕವಾಗಿ ತಿಂದು ಹಾನಿ ಮಾದಿದರೂ ನಡೆಯುತ್ತದೆ, ಆದರೆ ಅಭ್ಯಾರಣ್ಯದಲ್ಲಿ ಕುರಿಗಳನ್ನು ತೆಗೆದುಕೊಂಡು ಹೋಗ್ದರೆ ಅರಣ್ಯಾಧಿಕಾರಿಗಳು ತಮ್ಮನ್ನು ಥಳಿಸಿ ಕಿರುಕುಳ ಕೊಡುತ್ತಾರೆಂದು ಕುರುಬರು ಅಪಾದಿಸುತ್ತಾರೆ. ಅಲ್ಲದೆ ಬೇಕಾಯ್ದೆಶೀರ ಮೇಯಿಸಿದ್ದೀರೆಂದು ಕುರಿಗಳನ್ನು ಜಪ್ತು ಮಾಡಿ ರಾಣೆಬೆನ್ನೂರು ನಗರಕ್ಕೆ ಕೊಂಡೊಯ್ಯುತ್ತಾರೆ ಎಂದು ತಕರಾರು ಹೇಳುತ್ತಾರೆ.
ಮೇಡ್ಲೇರಿ ಮಂಡಲದ ಹಳ್ಳಿಗಳಲ್ಲಿಯ ೪೦,೦೦೦ ಜನಸಂಖ್ಯೆಯ ಪ್ರಮುಖ ಜನಾಂಗ ಕುರುಬರ ಜನಾಂಗವಾಗಿದೆ. (ಶೇಕಡಾ ೩೫) ಇತರ ಗ್ರಾಮೀಣ ಬಡಜನಾಂಗಗಳಾದ ಲಂಬಾಣಿಯ ಹಾಗೂ ಇತರ ಜನಾಂಗದ ಸ್ತ್ರೀಯರು ಕೂಡ ಹೈನುಗಾರಿಕೆಯಲ್ಲಿ ವಿಶೇಷ ಆಸಕ್ತಿ ವಹಿಸಿದ್ದಾರೆ. ಈ ಅರೆ ಅಲೆಮಾರಿಗಳು ಊರಿನ ಹೊರಗೆ ಸಣ್ಣ ಗುಂಪುಗಳಲ್ಲಿ ವಾಸಿಸುತ್ತಿದ್ದು ತಮ್ಮ ದನಕರು ಹಾಗೂ ಕುರಿಗಳನ್ನು ಮೇಯಿಸಲು ಗ್ರಾಮೀಣ ಭೂಮಿಯ ಮೇಲೆ ಬಹಳ ಅವಲಂಬಿತರಾಗಿದ್ದಾರೆ. ಅಲ್ಲದೆ ಅವರ ಜೀವನೋಪಾಯಕ್ಕೆ ಬೇಕಾಗುವ ಸೌದೆಯು ಇದೇ ಅರಣ್ಯದಿಂದ ಲಭ್ಯವಾಗಿರುವುದರಿಂದ ಈ ಮೇಲಿನ ಪ್ರಸಂಗದಿಂದ ಹಾಗೂ ಸಾರ್ವಜನಿಕ ಭೂಮಿಯ ಕಾಡು ನಾಶವಾಗಿ ಬರಡಾಗಿರುವುದರಿಂದ ಒಂದು ತಲೆ ಹೊರೆಯನ್ನೂ ಕೂಡ ಅವರಿಗೆ ತರಲು ಅತಿ ಕಷ್ಟವಾಗುತ್ತಿದೆ. ತಮ್ಮ ಮನೆತನದ ಆರ್ಥಿಕ ಪರಿಸ್ಥಿತಿಯ ಸುಧಾರಣೆಗಾಗಿ ಬಡ ಸ್ತ್ರೀಯರು ಒಂದೆರಡು ಎಮ್ಮೆ, ಆಕಳು ಅಥವಾ ಕುರಿಗಳ ಸಾಕಾಣಿಕೆಯನ್ನು ಮಾಡುತ್ತಾರೆ. ಅಂಕಸಾಪುರ ತಾಂಡಾಕ್ಕೆ ಅಲ್ಲಿಯ ಜನರ ಸಮಸ್ಯೆಗಳನ್ನು ತಿಳಿಯಲು ನಾನು ಗ್ರಾಮೀಣ ಸಂಘಟಿಕರೊಂದಿಗೆ ಭೇಟಿ ಕೊಟ್ಟಾಗ ವಿಶೇಷವಾಗಿ ಮಹಿಳೆಯರು ಹೈನುಗಾರಿಕೆಯಲ್ಲಿ ಆಸಕ್ತಿ ತೋರಿಸಿದರಲ್ಲದೇ ಎಮ್ಮೆಗಳನ್ನು ಕೊಳ್ಳಲು ಬ್ಯಾಂಕಿನ ಸಾಲ ದೊರಕಿಸುವ ಸಮಸ್ಯೆ ಅವರಿಗಿದೆ ಎಂದು ತಿಳಿಯಿತು. ಮುಂದೆ ಚರ್ಚೆ ನಡೆದಾಗ ಮೇವನ್ನು ದೊರಕಿಸುವದು ಒಂದು ಪ್ರಮುಖ ಸಮಸ್ಯೆಯಾಗಿ ಪರಿಣಮಿಸಿದೆ ಎಂದು ತಿಳಿಯುತಿ. ಅದರ ಸಂಗಡವೇ ದನಗಳ ಆರೋಗ್ಯದ ಸಮಸ್ಯೆ ಕೂಡ ಅವರನ್ನು ಕಾಡುತ್ತಿದೆ ಎಂದು ತಿಳಿಯಿತು. ಇಂತಹ ಚರ್ಚೆಗಳು ಎಲ್ಲೆಡೆಯಲ್ಲಿ ನಡೆದುದರ ಪರಿಣಾಮವಾಗಿ ಹೈನುಗಾರಿಕೆಯ ಉದ್ಯೋಗಕ್ಕಾಗಿ ಹೆಂಗಳೆಯರನ್ನು ಸಂಘಟಿಸಲು ದಾರಿಯಾಯಿತು.
ಸರಕಾರಿ ಅಧಿಕಾರಿಗಳ ಹಾಗೂ ಜನರ ನದುವೆ ಸಂಪರ್ಕ ಕಲ್ಪಿಸುವ ಯತ್ನಗಳು:
ಅಧಿಕಾರಿಗಳನ್ನು ಹಾಗೂ ಜನರನ್ನು ಕೂಡಿಸಿ ಯಾವ ಯಾವ ಕ್ಷೇತ್ರಗಳಲ್ಲಿ ಕೂಡಿ ಕೆಲಸ ಮಾಡಲು ಸಂಭವಣಿಯ ಎಂಬುದರ ಬಗ್ಗೆ ಸಂವಾದ ನಡೆಸಲು ಭಾರತ ಅಭ್ಯುದಯ ಸೇವಾ ಸಂಸ್ಥೆಯ (ಐ ಡಿ ಎಸ್) ಪ್ರಮುಖ ಪ್ರಯತ್ನವಾಗಿತ್ತು. ಮೇಲೆ ಹೇಳಿದ ಸಮಸ್ಯೆಗಳಿಂದ ಚಿಂತಿತರಾಗಿರುವ ಬಡ ಗ್ರಾಮೀಣ ಜನರಿಗಾಗಿ ಸರ್ವಸಾಮಾನ್ಯವಾಗಿ ಇಂತಹ ಪ್ರಯತ್ನಗಳನ್ನು ಈ ಸಂಸ್ಥೆ ಮಾಡುತ್ತದೆ. ಕೆಲಮಟ್ಟಿಗೆ ಸಂಘಟನೆಯ ಹಾಗೂ ಸಾಮಾನ್ಯ ಕಾರ್ಯ ಚಟುವಟಿಕೆಗಳು ಈಗಾಗಲೇ ಪ್ರಾರಂಭವಾಗಿವೆ.
ಸಾಮೂಹಿಕ ಭೂಮಿಯ ಬಗೆಗೆ ಆಸಕ್ತಿ ತೋರಿಸಿದ ಕೆಲವು ಗುಂಪುಗಳಲ್ಲಿ ಎರಡು ಗುಂಪುಗಳೆಂದರೆ ಒಂದು ಹೈನುಗಾರಿಕೆಯನ್ನು ಕೈಗೆತ್ತಿಕೊಂಡ ಸ್ತ್ರೀಯರ ಗುಂಪು ಹಾಗೂ ಕುರುಬರ ಗುಂಪು ವಿಶೇಷವಾಗಿ ಹರಿಜನ ಸ್ತ್ರೀಯರನ್ನು ಸೂಬಾಬುಲ ಸಸಿಗಳನ್ನು ಹಾಗೂ ಮೇವಿಗೆ ಸಂಬಂಧಿಸಿದ ಸಸ್ಯಗಳನ್ನು ಸಣ್ಣ ಪ್ರಮಾಣದಲ್ಲಿ ತಮ್ಮ ಮನೆಯ ಸುತ್ತಲು ಇರುವ ಖಾಲಿ ಜಾಗದಲ್ಲಿ ಹೊಲದ ಒಡ್ಡಿನ ಗುಂಟ ಹಾಗೂ ಮೇವಿನ ಪ್ರಾಟುಗಳಲ್ಲಿ ಬೆಳೆಯಲು ಭಾರತ ಅಭ್ಯುದಯ ಸೇವಾಸಂಸ್ಥೆ ಪ್ರೋತ್ಸಾಹಿಸುತ್ತದೆ. ಈ ಕಾರ್ಯ ಚಟುವಟಿಕೆಗಳು ಪ್ರಾರಂಭದಲ್ಲಿ ಕಷ್ಟವೆನೆಸಿದರೂ ಕೆಲವರಿಗೆ ಇದನ್ನು ಸಾಧಿಸಲು ಶಕ್ಯವಾಯಿತು. ಕೆಲವು ಸರಕಾರಿ ಅಧಿಕಾರಿಗಳು, ವಿಶೇಷವಾಗಿ ಜಿಲ್ಲಾಧಿಕಾರಿ ಸ್ತ್ರೀ ಸಂಘಟನೆಗಳಿಗೆ ಸಹಾನುಭೂತಿ ಪರವಾಗಿದ್ದರು ಹಾಗೂ ಬ್ಯಾಂಕಿನ ಸಾಲ ಹಾಗೂ ಇತರೆ ಅನುಕೂಲತೆಗಳನ್ನು ಒದಗಿಸುವಲ್ಲಿ ಸಹಾಯ ಮಾಡಲು ಅವರು ಸರಕಾರಿ ಅಧಿಕಾರಿಗಳನ್ನು ಪ್ರೋತ್ಸಾಹಿಸಿದರು.
೧೯೮೨ ರಲ್ಲಿ ಜಿಲ್ಲಾಧಿಕಾರಿಗಳು ಭೇಟಿ ಕೊಟ್ಟಾಗ ಮಹಿಳೆಯರ ಗುಂಪುಗಳೊಂದಿಗೆ ಒಳ್ಳೆಯ ಚರ್ಚೆ ನಡೆದು ಮೇವಿನ ಸಮಸ್ಯೆಯ ಪರಿಹಾರಕ್ಕೆ ಹಾಗೂ ತಡವಾಗಿ ಆಗುತ್ತಿರುವ ಸಾಲದ ಹಣ ಮರುಪಾವತಿಯ ಬಗೆಗೆ ಆಗುವ ತೊಂದರೆಗೆ ಭಾರತ ಅಭ್ಯುದಯ ಸೇವಾ ಸಂಸ್ಥೆಯ ಸಹಾಯದೊಂದಿಗೆ ೨೫ ಎಕರೆ ಭೂಮಿಯಲ್ಲಿ ಮೇವಿನ ಕೃಷಿ ಮಾಡಲು ಸಲಹೆ ಇತ್ತರು. ಇದು ಮಹಿಳೆಯರಿಗೂ ಕೂಡ ಒಪ್ಪಿಗೆಯಾಯಿತು.
ಅರೇ ಮಲ್ಲಾಪುರದಲ್ಲಿ ಸಾಮೂಹಿಕ ಒಡೆತನದ ಮೇವಿನ ತೋಟ:
ಜಿಲ್ಲಾಧಿಕಾರಿಗಳೊಂದಿಗೆ ನಡೆದ ಈ ಚರ್ಚೆ ಮಹತ್ವದ ಹಾಗೂ ಆಸಕ್ತಿಯಿಂದ ಕೂಡಿದ ಒಂದು ಪ್ರಯೋಗಕ್ಕೆ ಹಾದಿಯಾಯಿತು. ಈ ಪ್ರಯೋಗದಲ್ಲಿ ಭೂಹೀನ ಸ್ತ್ರೀ ಪುರುಷರು (ಅಂದಾಜು ೧೨) ೨೫ ಎಕರೆ ಬೀಳು ಭೂಮಿಯನ್ನು ಅಭಿವೃದ್ಧಿಗೊಳಿಸಲು ಹಾಗೂ ವ್ಯವಸ್ಥಿತವಾಗಿಡಲು ತಮ್ಮನ್ನು ತೊಡಗಿಸಿಕೊಂಡರು. ಬರಡಾದ ಭೂಮಿಯನ್ನು ಮೇವಿನ ತೋಟವನ್ನಾಗಿ ಅಭಿವೃದ್ಧಿಪಡಿಸುವದು ಸರಿಯಾಗಿ ನೀರು ಹಾಗೂ ಮಣ್ಣಿನ ಸಂರಕ್ಷಣೆ ಮಾಡುವ ನಾನಾ ಜಾತಿಯ ಹುಲ್ಲನ್ನು ಬೆಳೆಸುವ ಇತ್ಯಾದಿ ಪ್ರಯೋಗಗಳಲ್ಲಿ ಹಾಗೂ ಒಂದು ಜೈವಿಕ (ತಾವೇ) ಬೇಲಿಯಾಗಿ ಬಡಜನರು ಪ್ರಮುಖ ಪಾತ್ರವಹಿಸಿದರು. ಹೆಚ್ಚಿನ ವಿವರಗಳನ್ನು ಭಾರತ ಅಭ್ಯುದಯ ಸೇವಾ ಸಂಸ್ಥೆಯ ನಾನಾ ಸುದ್ಧಿ ಪತ್ರಗಳಲ್ಲಿ ಅಗಾಗ್ಗೆ ಪ್ರಕಟಗೊಂಡ ಲೇಖನಗಳಲ್ಲಿ ಕಂಡುಕೊಳ್ಳಬಹುದು. (ಉದಾ:ಅಕ್ಟೋಬರ ೮೪ ರ ಪತ್ರಿಕೆಯಲ್ಲಿ ಪ್ರಕಟವಾದ “ಅರೇಮಲ್ಲಾಪುರದಲ್ಲಿ ಸಾಮೂಹಿಕ ಒಡೆತನದ ಮೇವಿನ ತೋಟ)” ಈ ತೋಟದಲ್ಲಿ ನಡೆದ ಅಭಿವೃದ್ಧಿ ಕೆಲಸಗಳು ಅಧಿಕಾರಿಗಳ ಹಾಗೂ ಜನರ ಪ್ರಶಂಸೆಗೆ ಪಾತ್ರವಾದವು. ಅನಾವೃಷ್ಟಿ ಕಾಲದಲ್ಲಿ ಈ ತೋಟವು ಒಂದು ಮಹತ್ವವಾದ “ಗೋ ಶಾಲೆ” ಯಾಗಿ ಪರಿಣಮಿಸಿತು. ಮತ್ತು ಹಳ್ಳಿಗಳ ಮೇಳೆ ನಿಯಂತ್ರಣ ಹೊಂದಿದ ಗ್ರಾಮೀಣ ಬಡಜನರ ಗುಂಪುಗಳಿಗೆ ಈ ಪ್ರಯೋಗಗಳಿಗೆ ಈ ಪ್ರಯೋಗಗಳಲ್ಲಿ ಎದುರಿಸಿದ ಕಠಿಣ ಸಮಸ್ಯೆಗಳ ಪರಿಸ್ಥಿತಿಗಳಿಂದ ಅವುಗಳಲ್ಲಿ ಏನಿದೆ ಎಂದು ಅವರ ‘ಕಣ್ಣು ತೆರೆಯುವಂತೆ’ ಮಾಡಿತು. ಇಂತಹ ಒಂದು ಅಭಿವೃದ್ಧಿ ಹೊಂದಿದ ತೋಟದ ಮೇಲೆ “ಸ್ವಾರ್ಥ ಸಾಧಕರು” ವಿಶೇಷವಾಗಿ ರಾಜಕಾರಣಿಗಳು, ಬಡಜನರು ಹಾಗೂ ಸ್ವಯಂ ಸೇವಾ ಸಂಸ್ಥೆಗಳು ಕೂಡಿ ಅಭಿವೃದ್ಧಿಪಡಿಸಿದ, ಈ ಸಾಮೂಹಿಕ ಭೂಮಿಯನ್ನು ಕಬಳಿಸಲು ಕಾಯ್ದೆ ಹಾಗೂ ಆಡಳಿತಾತ್ಮಕಗಳಂತಹ ಸಮಸ್ಯೆಗಳನ್ನು ತಂದೊಡ್ಡಲು ಪ್ರಯತ್ನಿಸಿದರು.
ವಿಕೇಂದ್ರೀಕೃತ ಸಾಮಾಜಿಕ ಅರಣ್ಯ ಮತ್ತು ಸಸ್ಯಪಾಲನೆ:
ವಿಶ್ವ ಬ್ಯಾಂಕಿನ ಸಹಾಯದಿಮ್ದ ಸಿದ್ಧಪಡಿಸಿದ ಸಾಮಾಜಿಕ ಅರಣ್ಯ ಯೋಜನೆಯನ್ನು ಹಾಗೂ ದಿಲ್ಲಿಯಲ್ಲಿರುವ ರಾಷ್ಟ್ರೀಯ ಬೀಳು ಭೂಮಿ ಅಭಿವೃದ್ಧಿ (ಎನ್.ಡಬ್ಲ್ಯೂ.ಡಿ.ಜಿ.) ಸಂಸ್ಥೆಯ ಬರಡು ಭೂಮಿ ಅಭಿವೃದ್ಧಿಯ ಯೋಜನೆಗಳನ್ನು ಅನುಷ್ಠಾನಗೊಳಿಸಲು ಅಧಿಕಾರಿಗಳನ್ನು ಹಾಗೂ ಗ್ರಾಮೀಣ ಜನರನ್ನು ಕೂಡಿಸುವಲ್ಲಿ ಭಾರತ ಅಭ್ಯುದಯ ಸೇವಾ ಸಂಸ್ಥೆ ಹಾಗೂ ಘೇವಾರ್ಡೆ-ಕೆ ಯಲ್ಲಿರುವ ಇತರ ಸೇವಾ ಸಂಸ್ಥೆಗಳ ಒಂದು ಮಹತ್ವದ ಪ್ರಯತ್ನವಾಗಿತ್ತು. ರಾಜ್ಯ ಹಂತದಲ್ಲಿ ಅರಣ್ಯಾಧಿಕಾರಿಗಳೊಂದಿಗೆ ನಡೆದ ಸಭೆಯಿಂದ ಹಾಗೂ ಕ್ಷೇತ್ರ ಭೇಟಿಯಿಂದ ವಿಕೇಂದ್ರೀಕೃತ ಸಸ್ಯಪಾಲನೆಯಲ್ಲಿ ತಮ್ಮನ್ನು ತೊಡಗಿಸಿಕೊಳ್ಳಲು ಬಡವರಲ್ಲಿ ಉತ್ಸಾಹ ಮೂಡಿತು.
೧೯೮೪-೮೫ರ ಪ್ರಾರಂಭಿಕ ವರ್ಷದಲ್ಲಿ ಹೆಚ್ಚಾಗಿ ಸ್ತ್ರೀಯರು ಹಾಗೂ ಹರಿಜನರಿಂದೂಡಗೂಡಿದ ೨೦೦ ಕ್ಕೂ ಹೆಚ್ಚು ಬಡ ಕುಟುಂಬಗಳು ಅಂದಾಜು ನಾಲ್ಕು ಲಕ್ಷ ಸಸಿಗಳನ್ನು ತಯಾರಿಸುವಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದರು. ಪ್ರತಿಯೊಂದು ಕುಟುಂಬ ಕೆಲವು ಸಾವಿರದಷ್ಟು ಸಸಿಗಳನ್ನು ತಯಾರಿಸಿದ್ದರು. ಇದೊಂದು ಅತ್ಯುತ್ತಮ ಪ್ರಯೋಗವಾಗಿತ್ತು. ಇದು ಎಲ್ಲಾ ಹಂತದ ಅಧಿಕಾರಿಗಳ ಪ್ರಶಂಸೆಗೆ ಪಾತ್ರವಾಯಿತು. ಹಾಗೂ ಅದರಲ್ಲಿ ಕೆಲಸ ಮಾಡಿದ ಬಡವರಿಗೂ ಬಹಳ ಸಂತೋಷವಾಯಿತು. ನಿರುದ್ಯೋಗದ ಅತಿ ಕೆಟ್ಟ ಪರಿಸ್ಥಿತಿ ಕಾಲದಲ್ಲಿ (ಮಾರ್ಚ, ಏಪ್ರಿಲ್ ನಿಂದ ಜೂನದ ವರೆಗೆ) ಈ ಯೋಜನೆ ಅತಿ ಆರ್ಥಿಕ ಕಠಿಣ ಪರಿಸ್ಥಿತಿಯಲ್ಲಿರುವವರಿಗೆ ಸಹಾಯ ಒದಗಿಸಿದಂತಾಯಿತು. ಈ ಯೋಜನೆಯಲ್ಲಿ ಸ್ತ್ರೀಯರಲ್ಲದೆ ಚಿಕ್ಕಮಕ್ಕಳ ಪಾತ್ರ ಕೂಡ ವಿಶೇಷವಾಗಿ ಗಮನಿಸಬೇಕಾದಂತಹದು (ಜುಲೈ ೧೯೮೫ರ ಸುದ್ಧಿ ಪತ್ರಿಕೆಯಲ್ಲಿ “ಭಾರತ ಅಭ್ಯುದಯ ಸೇವಾ ಸಂಸ್ಥೆಯ ಕ್ಷೇತ್ರದಲ್ಲಿ ಸಾಮಾಜಿಕ ಅರಣ್ಯೀಕರಣ” ನೋಡಿರಿ).
ಆದರೆ ಈ ಒಂದು ಪ್ರಯೋಗದ ಪ್ರಯತ್ನ ಅಲ್ಪಕಾಲ ಬಾಳಿತು. ಯಾಕೆಂದರೆ ಸ್ಥಾನಿಕ ಅರಣ್ಯಾಧಿಕಾರಿಗಳು ಮುಂದಿನ ವರ್ಷ ದೊಡ್ಡ ಜಮೀನುದಾರರಿಗೆ ಎಲ್ಲ ಸಸಿಗಳನ್ನು ಒದಗಿಸಿದರು ಮತ್ತು ಸಸಿಗಳನ್ನು ಬೆಳೆಸುವುದಕ್ಕಾಗಿ ಬಡ ಕೂಲಿಕಾರರನ್ನು ಬಳಸಿಕೊಂಡರು. ಹೀಗೆ ಒದಗಿ ಬಂದ ಕಠಿಣ ಪರಿಸ್ಥಿತಿಯನ್ನು ಹಿರಿಯ ಅಧಿಕಾರಿಗಳ ಗಮನಕ್ಕೆ ತರುವ ಪ್ರಯತ್ನ ಸರಿಯಾದ ತಿಳುವಳಿಕೆ ಮೂಡಿಸಿ ಸಮಸ್ಯೆಗಳನ್ನು ಬಗೆಹರಿಸಲು ಜನರನ್ನು ಹಾಗೂ ಅಧಿಕಾರಿಗಳನ್ನು ನೇರವಾಗಿ ಕೂಡಿಸುವ ಯತ್ನ ಮುಂತಾದವುಗಳಲ್ಲಿ ಸ್ವಯಂ ಸೇವಾ ಸಂಸ್ಥೆಗಳು ಮಾಡಿದ ಕಾರ್ಯ ಪರಿಣಾಮಕಾರಿಯಾಗಲಿಲ್ಲ. “ಸ್ವಾರ್ಥ ಸಾಧಕರು” ಹಾಗೂ ಅರಣ್ಯ ಅಧಿಕಾರಿಗಳು ಕೂಡಿ ಬಡ ಜನರು ಸಾಮೂಹಿಕ ಭೂಮಿಯ ಮೇಲೆ ನಿಯಂತ್ರಣ ಹೊಂದುವದನ್ನು ಹೇಗೆ ತದೆಯುತ್ತಾರೆ, ಕಾಯ್ದೆಯ ಹಾಗೂ ಆಡಳಿತಾತ್ಮಕ ಕಾರಣಗಳನ್ನು ಕೊಟ್ಟು ತಮ್ಮ ನಿತ್ಯ ಜೀವನೋಪಾಯಕ್ಕೆ ಅವಶ್ಯವಿರುವ ಆಹಾರ, ಮೇವು ಕಟ್ಟಿಗೆ ಮುಂತಾದ ಸಾಮೂಹಿಕ ಭೂಮಿಯಲ್ಲಿ ಪುನರುತ್ಪತ್ತಿ ಮಾಡುವ ಅವರ ಸಾಹಸಕ್ಕೆ ಹೇಗೆ ಕಲ್ಲು ಹಾಕುತ್ತಾರೆಂಬುದಕ್ಕೆ ನಿದರ್ಶನಗಳನ್ನು ಅನುಭವಿಸಿ ಸಾಕಷ್ಟು ಪಾಠಗಳನ್ನು ಕಲಿತಂತಾಯಿತು. ಇದಲ್ಲದೆ ಗುಂಪುಗಳ ಒಳಜಗಳ (ಒಳಗಿನ ವೈಯುಕ್ತಿಕ ವೈರತ್ವ) ಕೂಡ ಹೇಗೆ ಕೆಡಿಸುತ್ತದೆ ಎಂಬುದನ್ನು ಕಂಡುಕೊಂಡಂತಾಯಿತು.
ಮೇವಿನ ಪ್ಲಾಟ್: ೮೦ ಎಕರೆ ಅರಣ್ಯಭೂಮಿ:
ದನಕರು ಹಾಗೂ ಕುರಿಗಳಿಗೆ ಅಗತ್ಯವಿದ್ದ ಮೇವನ್ನು ಬೆಳೆಸಲಿಕ್ಕೆ ಹಾಗೂ ಗ್ರಾಮೀಣ ಜನರ ಇತರ ಅವಶ್ಯಕತೆಗಳನ್ನು ಪೂರೈಸುವ ಸಲುವಾಗಿ ಅರಣ್ಯದ ೮೦ ಎಕರೆ ಭೂಮಿಯ ಅಭಿವೃದ್ಧಿಗಾಗಿ ಮತ್ತೆ ೧೯೮೪-೮೫ರಲ್ಲಿ ಅರಣ್ಯಾಧಿಕಾರಿಗಳ ಹಾಗೂ ಐರಣಿ ಗ್ರಾಮದ ಜನರ ನದುವೆ ಸಂಪರ್ಕ ಏರ್ಪಡಿಸುವ ಒಂದು ದೊಡ್ಡ ಪ್ರಯತ್ನ ಮಾಡಲಾಯಿರು. ಪ್ರಾರಂಭಿಕ ಕೆಲವೊಂದು ಅಡಚಣೆಗಳನ್ನು ನಿವಾರಿಸಿದ ಮೇಲೆ ಹಾಗೂ ಅಧಿಕಾರಿಗಳ ಹಾಗು ಹಳ್ಳಿಯ ಜನರ ನದುವೆ ಒಳ್ಳೆಯ ಒಂದು ತಿಳಿವಳಿಕೆ ಉಂಟಾದ ಮೇಲೆ ಆ ೮೦ ಎಕರೆ ಭೂಮಿಯಲ್ಲಿ ಉಪಯೋಗಿಸಲು ಯೋಗ್ಯವಾದ ಉತ್ತಮ ತಳಿಗಳ ಹುಲ್ಲು; ಹುಣಸೆ, ಅಂಜನ, ಸುಬಾಬುಲ್ ಅಂತಹ ಬಡಜನರಿಂದ ತಯಾರಿಸಿದ ಲಕ್ಷ ಲಕ್ಷ ಸಸಿಗಳನ್ನು ನೆಡಲಾಯಿತು. ಎಲ್ಲ ೮೦ ಎಕರೆ ಅರಣ್ಯ ಭೂಮಿ ಸುಂದರವಾಗಿ ಬೆಳೆಯಿತು. ಅದರಲ್ಲಿ ಅತ್ಯುತ್ತಮ ಮೇವಿನ ಹುಲ್ಲು ಹಾಗೂ ಗಿಡಗಳು ಬೆಳೆದಿದ್ದಲ್ಲದೇ ಕಾಡು ಜೀವಿಗಳು(ವೈಲ್ಡ್ ಲೈಫ್) ತಿರುಗಿ ಆ ಪ್ರದೇಶಕ್ಕೆ ಬಂದದ್ದು ಒಂದು ವಿಶೇಷ. ಮೊದಲೇ ಒಪ್ಪಿಕೊಂಡಂತೆ ಮೂರು ವರ್ಷಗಳ ವರೆಗೆ ಹಳ್ಳಿ ಜನರು ತಮ್ಮ ದನಕರುಗಳನ್ನು ಈ ಭೂಮಿಯಲ್ಲಿ ಮೇಯಿಸಲಿಲ್ಲ.
ಈ ಒಂದು ಪ್ರಯೋಗಒಳ್ಳೆಯದಾಗಿ ಪ್ರಾರಂಭವಾದರೂ ಮೂಲತಃ ವಿಶಾಲವಾಗಿ ಎಲ್ಲ ಕಡೆಗೆ ಇಂತಹ ಒಂದು ಪ್ರಯತ್ನ ನಡೆಯಲಿಲ್ಲ. ಮುಖ್ಯವಾಗಿ “ಹಣದ ಕೊರತೆ” ಹಾಗೂ ಸಾಮಾಜಿಕ ಅರಣ್ಯದಡಿಯಲ್ಲಿ “ಅರಣ್ಯ ಬೇಸಾಯಕ್ಕೆ” ಮಹತ್ವ ಕೊಟ್ಟಿದ್ದು ಮುಂದೆ ಇಂತಹ ಪ್ರಯತ್ನಗಳನ್ನು ಮಾಡಲಿಕ್ಕೆ ಆಸ್ಪದ ಸಿಗಲಿಲ್ಲ. ಅರಣ್ಯಾಧಿಕಾರಿಗಳ ಈ ಪ್ರವೃತ್ತಿ ಕೇವಲ ಶ್ರೀಮಂತರಿಗೆ ಹಾಗೂ ಜಮೀನುದಾರರಿಗೆ ಅನುಕೂಲವಾಯಿತೇ ಹೊರತು ಬಡ ಜರಿಗಾಗಲಿಲ್ಲ.
ವಿಶಾಲ ತಳಹದಿಯ ಮೇಲೆ ಬರಡು ಭೂಮಿ ಅಭಿವೃದ್ಧಿ:
ಮೇಲಿನ ಈ ಸಣ್ಣ ಪ್ರಯೋಗದಿಂದ ಸಾಮೂಹಿಕ ಭೂಮಿಯ ಸಮಸ್ಯೆಗಳು ಎಷ್ಟು ಕ್ಲಿಷ್ಟಕರ ಎಂದು ತಿಳಿಯಿತಲ್ಲದೆ ಇದನ್ನು ಒಂದು ಸುವ್ಯವಸ್ಥಿತವಾಗಿ ಮತ್ತು ವಿಶಾಲ ತಳಹದಿಯ ಮೇಲೆ ನಿರ್ವಹಿಸಬೇಕಾಗುತ್ತದೆ ಎಂದು ನಿಚ್ಚಳವಾಯಿತು. ಈ ದೃಷ್ಟಿಯನ್ನು ಇಟ್ಟುಕೊಂಡು ವಿಶಾಲವಾದ ವ್ಯವಸ್ಥೆಯಿಂದ ಕೂಡಿದ ಗ್ರಾಮೀನ ಅವಶ್ಯಕತೆಗಳಿಗನುಸಾರವಾಗಿ ಬರಡು ಭೂಮಿ ಅಭಿವೃದ್ಧಿಗಾಗಿ ಭಾರತ ಅಭ್ಯುದಯ ಸೇವಾ ಸಂಸ್ಥೆ, ಘೇವಾರ್ಡೆ-ಕೆ ಸಹಯೋಗದೊಂದಿಗೆ ರಾಜ್ಯದ ಅಧಿಕಾರಿಗಳನ್ನು ಹಾಗೂ ಎನ್.ಡಬ್ಲ್ಯೂ.ಡಿ.ಬಿ.ಯನ್ನು ಸಂಧಿಸಿತು. ಎನ್.ಡಬ್ಲ್ಯೂ.ಡಿ.ಬಿ. ಯು ತನ್ನ ಸಹಾಯಕ ಕಾರ್ಯದರ್ಶಿಯಾದ ಶ್ರೀ.ಎನ್.ಸಿ.ಸೆಕ್ಸೇನಾ ಅವರನ್ನು ಮೇಡ್ಲೇರಿ ಮಂಡಲದ ಹಳ್ಳಿಗಳಿಗೆ ಹಾಗೂ ಭಾರತ ಅಭ್ಯುದಯ ಸೇವಾ ಸಂಸ್ಥೆಯು ಕೆಲಸ ಮಾಡುವ ಧಾರವಾದ ತಾಲೂಕಿನ ಹಳ್ಳಿಗಳಿಗೆ ಭೇಟಿ ಮಾಡಲು ಕಳಿಸಿತು. ಎನ್.ಡಬ್ಲ್ಯೂ.ಡಿ.ಬಿ.ಯ ಈ ಹಿರಿಯ ಅಧಿಕಾರಿ ಹಾಗೂ ರಾಜ್ಯದ ಅತಿ ಮುಖ್ಯ ಸ್ಥಾನದಲ್ಲಿರುವ ಅಧಿಕಾರಿಗಳ ಮೂರು ದಿನಗಳ ಭೇಟಿ ಒಂದು ಒಳ್ಳೆಯ ಪ್ರಸಂಗವಾಯಿತಲ್ಲದೆ ಬಡಜನರು ಹಾಗೂ ಅಧಿಕಾರಿಗಳು ನೋಡುವ ದೃಷ್ಟಿಯಲ್ಲಿ ಸಮಸ್ಯೆಗಳ ರೀತಿಗಳು ಹೇಗಿರುತ್ತವೆ ಎಂಬುದಕ್ಕೆ ಅವರೊಂದಿಗಿದ್ದ ನಮ್ಮೆಲ್ಲ ಸಂಬಂಧಿಸಿದವರಿಗೆ ಒಂದು ರೀತಿಯ ತರಬೇತಿಯಾಯಿತು. ಇದು ಎನ್.ಡಬ್ಲ್ಯೂ.ಡಿ.ಬಿ. ಹಾಗೂ ರಾಜ್ಯ ಸರಕಾರಿ ಅಧಿಕಾರಿಗಳಿಗೆ ಮಲೆನಾಡು ಸೆರಗಿನಲ್ಲಿರುವ ಧಾರವಾಡ ತಾಲ್ಲೂಕಿನಲ್ಲಿಯ ಹಳ್ಳಿಗಳಿಗೆ ಭೇಟಿ ಕೊಡಲು ಅವಕಾಶವಾಯಿತು. ಮತ್ತು ಗ್ರಾಮೀಣ ಜನರ ಸಮಸ್ಯೆಗಳನ್ನು ಅರಿಯಲು ಹಾಗೂ ಸಾಮೂಹಿಕ ಭೂಮಿಯ ಮೇಲೆ ಅಲ್ಲದೆ ಅರಣ್ಯಗಳ ಮೇಲೆ ಈ ಬಡ ಹಳ್ಳಿಗರು ಎಷ್ಟು ಅವಲಂಬಿತರಾಗಿದ್ದಾರೆಂದು ತಿಳಿದುಕೊಳ್ಳಲು ಸಹಾಯಕವಾಯಿತು. ವ್ಯಕ್ತಿಗತ ಹಾಗೂ ಹಳ್ಳಿಗಳ ಅಧ್ಯಯನದ ಬಗೆಗೆ “ಅರಣ್ಯ ಅಧಾರಿತ ಹಳ್ಳಿಯ ಕೈಗಾರಿಕೆಗಳು ಮತ್ತು ಗ್ರಾಮೀಣ ಬಡವರು” ಎಂಬ ಲೇಖನದಲ್ಲಿ ಒಳ್ಳೆಯ ಮಾಹಿತಿ ಸಿಗುತ್ತದೆ. (ಜನವರಿ ೧೯೮೯ ರ ಭಾರತ ಅಭ್ಯುದಯ ಸೇವಾ ಸಂಸ್ಥೆಯ ಸುದ್ಧಿ ಪತ್ರಿಕೆ)
ಇತರ ಜನಾಂಗಗಳಿಂದ ಪ್ರತ್ಯೇಕವಲ್ಲದಿದ್ದರೂ ವಿಶೇಷವಾಗಿ ದನಕಾಯುವ ಅರೆ ಅಲೆಮಾರಿ ಜನಾಂಗದ ವಿಷಯವಾಗಿ ಒಂದು ನಿದರ್ಶನವನ್ನು ಕೊಡಬಹುದು. ಮೇವಿನ ಸಲುವಾಗಿ ಹೆಚ್ಚಾಗಿ ಅರಣ್ಯದ ಮೇಲೆ ಅವಲಂಬಿತವಾಗಿರುವ ಹೇಗೆ ಕಾಡು ನಾಶದಿಂದ ಹುಲ್ಲು ಕಡಿಮೆಯಾಗಿ ಹಾಗೂ ನೀರಿನ ಕೊರತೆಯಿಂದಾಗಿ ಈ ದನಗಾಹಿಗಳಿಗೆ ಎಷ್ಟು ಹೊಡೆತ ಬೀಳುತ್ತಿದೆ ಎಂದು ಕಂಡುಬರುತ್ತದೆ.
ಮೇಡ್ಲೇರಿ ಮಂಡಲದಲ್ಲಿ ಕೂಡ ಇಂತಹವೇ ಸಮಸ್ಯೆಗಳನ್ನು ಕುರುಬರು ಎದುರಿಸುತ್ತಿದ್ದಾರೆ. ೧೯೮೬ರಲ್ಲಿ ಕರ್ನಾಟಕ ಸರಕಾರ ಹಾಗೂ ಭಾರತ ಅಭ್ಯುದಯ ಸೇವಾ ಸಂಸ್ಥೆಗಳು ಕೂಡಿ ನಡೆಸಿದ ರಾಜ್ಯ ಮಟ್ಟದ ಕುರುಬರ ಸಮ್ಮೇಳನದಲ್ಲಿ ಕಾಡಿನ ಮೇವಿನ ಮೇಲೆ ಅವರು ಎಷ್ಟು ತೀಕ್ಷ್ಣವಾಗಿ ಅವಲಂಬಿಸಿದ್ದಾರೆ ಎಂಬುದನ್ನು ಚೆನ್ನಾಗಿ ಬಿಂಬಿಸಲಾಯಿತು. (ರಾಜ್ಯಮಟ್ಟದ ಕುರುಬರ ಸಮ್ಮೇಳನ ಲೇಖನ, ಜನವರಿ ೧೯೮೭ ರ ಭಾರತ ಅಭ್ಯುದಯ ಸೇವಾ ಸಂಸ್ಥೆಯ ಸುದ್ದಿ ಪತ್ರಿಕೆಯಲ್ಲಿ ಪ್ರಕಟಿಸಿದೆ). ಕನಿಷ್ಠ ಎಂದರೆ ವರ್ಷದಲ್ಲಿ ೬ ತಿಂಗಳವರೆಗೆ ತಮ್ಮ ಕುರಿಗಳೊಂದಿಗೆ ಕುರುಬರು ಮೇವಿಗಾಗಿ ಹುಡುಕುತ್ತಾ ಮಲೆನಾಡ ಪ್ರದೇಶಕ್ಕೆ ವಲಸೆ ಹೋಗುತ್ತಾರೆ. ಅರಣ್ಯ ನಾಶ ಮೇವಿನ ಕೊರತೆ ಹಾಗೂ ಸಾಮೂಹಿಕ ಭೂಮಿಗಳು ಕಡಿಮೆಯಾಗುತ್ತಿರುವುದರಿಂದ ಅವರು ಬಹಳ ಕಾಲದವರೆಗೆ ದೂರ ಹೋಗಬೇಕಾಗುತ್ತದೆ.
ಇದೇ ವೇಳೆಯಲ್ಲಿ ಘೇವಾರ್ಡೆ-ಕೆ ಹಾಗೂ ಸ್ವಯಂ ಸೇವಾ ಸಂಸ್ಥೆಗಳ ಸಲಹಾ ಸಮಿತಿಯ ಪ್ರಯತ್ನದ ಫಲವಾಗಿ (ಅಭಿವೃದ್ಧಿ ಕಮೀಶನರ ಇದರ ಚೇರಮನ್ ರಾಗಿದ್ದಾರೆ) ಕರ್ನಾಟಕ ಸರ್ಕಾರವು ಬರಡು ಭೂಮಿ ಅಭಿವೃದ್ಧಿ ಹಾಗೂ ಸಾಮಾಜಿಕ ಅರಣ್ಯ ಯೋಜನೆಗಳನ್ನು ಅನುಷ್ಠಾನಕ್ಕೆ ತರಲು ಜಿಲ್ಲಾ ಪರಿಷತ್ತಿನ ಮುಖ್ಯ ಕಾರ್ಯದರ್ಶಿಗಳ ಅಧ್ಯಕ್ಷತೆಯಲ್ಲಿ ಸ್ವಯಂ ಸೇವಾ ಸಂಸ್ಥೆಗಳು ಸರಕಾರಿ ಏಜನ್ಸಿಗಳು ಮತ್ತು ಸಂಶೋಧನಾ ಸಂಸ್ಥೆಗಳನ್ನೊಳಗೊಂಡ ಜಿಲ್ಲಾ ಸಮಿತಿಯನ್ನು ರಚಿಸಲು ಸುತೋಲೆ ಹೊರಡಿಸಿತು. ರಾಣೇಬೆನ್ನೂರು ಹಾಗೂ ಧಾರವಾಡ ತಾಲ್ಲೂಕಿನ ನಿಶ್ಚಿತ ಮಂಡಲ ಪಂಚಾಯಿತಿಗಳಲ್ಲಿ ಜಲಾನಯನ ಅಭಿವೃದ್ಧಿಯ ಸಲುವಾಗಿ ಸಮಗ್ರ ಯೋಜನೆಯೊಂದನ್ನು ರೂಪಿಸಿ ಧಾರವಾಡ ಜಿಲ್ಲಾ ಸಮಿತಿಯು ಚುರುಕಾಗಿ ಒಳ್ಳೆಯ ಕೆಲಸ ಮಾಡುತ್ತ ಬಂದಿದೆ. ಜನರ ಮೂಲಭೂತ ಅಗತ್ಯಗಳನ್ನು ಲಕ್ಷದಲ್ಲಿಟ್ಟುಕೊಂಡು ರಾಜ್ಯ ಸರಕಾರವು ಕ್ಲಂಪೆ (ಕ್ಲಂಪೆ-ಕಾಂಪ್ರೆಹನ್ ಸಿವೆ ಲ್ಯಾಂಡ್ ಯೂಜ ಮ್ಯಾನೇಜಮೆಂಟ ಪ್ರೊಜೆಕ್ಟ್) ಮಾರ್ಗದರ್ಶನದಲ್ಲಿ ಮಾಡುವ ಈ ಯೋಜನೆಗಳನ್ನು ಗಂಭೀರವಾಗಿ ಪರಿಗಣಿಸಿದೆ. ಈ ಭೂಬಳಕೆಯ ನಿರ್ವಹಣೆಯ ಯೋಜನೆಗಳು ಒಳ್ಳೆಯ ವಿವೇಚನೆಯಿಂದ ತಯಾರಾದ ಯೋಜನೆಗಳಾಗಿವೆ.
ಇದಲ್ಲದೆ ಸಾಮಾಜಿಕ ಅರಣ್ಯೀಕರಣ ಹಾಗೂ ಬಂಜರು ಭೂಮಿ ಅಭಿವೃದ್ಧಿ ಯೋಜನೆಗಳಲ್ಲಿ ತೊಡಗಿಸಿಕೊಂಡ ಸ್ವಯಂ ಸೇವಾ ಸಂಸ್ಥೆಗಳು ವಿಶೇಷವಾಗಿ ಅರಣ್ಯೀಕರಣ ಯೋಜನೆಯ ಬಗೆಗೆ ಹಾಗೂ ಸಾಮಾನ್ಯವಾಗಿ ಸಾಮೂಹಿಕ ಭೂಮಿ ಮತ್ತು ಬಡ ಗ್ರಾಮೀಣ ಜನರ ವಿಷಯಗಳ ಬಗೆಗೆ ಮೂಲಭೂತ ಸಮಸ್ಯೆಗಳನ್ನು ಅರಿಯಲು ಹಾಗೂ ವಿಶ್ಲೇಷಿಸಲು ಯತ್ನಿಸಿದವು. ಘೇವಾರ್ಡೆ.ಕೆ ಹಾಗೂ ಇತರ ಅಂತಹ ಸಂಸ್ಥೆಗಳು ತಮ್ಮ ಕಾರ್ಯಗಳ ಫಲಿತಾಂಶದ ಅನುಭವದಿಂದ ಹಾಗೂ ತಿಳಿವಳಿಕೆ ಮಾಡಿಕೊಂಡ ವಿಷಯಗಳ ಮೇಲಿಂದ ಯೋಜನೆಯಲ್ಲಿ ಯಾವ ರೀತಿ ಬದಲಾವಣೆ ಮಾಡಬೇಕೆಂಬ ಸಲಹೆ ಸೂಚನೆಗಳನ್ನು ಕರ್ನಾಟಕ ಸರಕಾರದ ಮುಂದೆ ಹಾಗೂ ಧನಸಹಾಯ ಮಾಡುವ ಜಾಗತಿಕ ಬ್ಯಾಂಕಿನಂತಹ ಸಂಸ್ಥೆಗಳ ಮುಂದೆ ಮಂಡಿಸಲು ಪ್ರಯತ್ನ ಮಾಡಿದವು. ನಮ್ಮ ಸಹೋದ್ಯೋಗಿಗಳಲ್ಲಿ ಒಬ್ಬರು ಒವರಸೀಜ್ ಡೆವ್ ಲೆಪಮೆಂಟ ಏಜೆನ್ಸಿ (ಓ ಡಿ ಎ) ಯ ಪರಿಶೀಲನಾ ಸಮಿತಿಯ ಸದಸ್ಯರಾಗಿದ್ದಾರೆ ಈ ಏಜೆನ್ಸಿಯು ಕರ್ನಾಟಕ ಸಾಮಾಜಿಕ ಅರಣ್ಯೀಕರಣದ ಯೋಜನೆಯ ಸಲುವಾಗಿದ್ದು ಇಡೀ ರಾಜ್ಯದಲ್ಲಿ ಈ ಯೋಜನೆ ಹೇಗೆ ಕಾರ್ಯಗತಗೊಳ್ಳುತ್ತಿದೆ; ಸಾಮೂಹಿಕ ಭೂಮಿಯಲ್ಲಿ ಸಾಮಾಜಿಕ ಅರಣ್ಯೀಕರಣ ಹೇಗೆ ನಡೆಯುತ್ತಿದೆ ಮತ್ತು ಅರಣ್ಯ ಬೇಸಾಯದ ಅಂಶಗಳು ಯಾವುವು ಎಂಬ ಈ ಎಲ್ಲ ಸಮಸ್ಯೆಗಳ ಬಗ್ಗೆ ಪರೀಕ್ಷಿಸಲು ನಮ್ಮ ಸಹೋದ್ಯೋಗಿ ಅದರಲ್ಲಿ ಇರುವುದರಿಂದ ಒಂದು ಅವಕಾಶ ಒದಗಿ ಬಂದಿತು. ಕರ್ನಾಟಕದ ಮುಖ್ಯ ಮಂತ್ರಿಗಳಿಗೆ ಹಾಗೂ ಒ.ಡಿ.ಎ ಗೆ ಕೊಟ್ಟ ನಿವೇದನೆ ಪತ್ರದಲ್ಲಿ ಸಾಮಾಜಿಕ ಅರಣ್ಯೀಕರಣ ಯೋಜನೆಯ ಸುಧಾರಣೆಗಾಗಿ ಒಳ್ಳೆಯ ವಿವೇಚನೆಯಿಂದ ಮಾಡಿದ ಘೇವಾರ್ಡೆ ಕೆಯ ಸಲಹೆ ಸೂಚನೆಗಳ ಬಗೆಗೆ ಪ್ರಶಂಸೆ ಬಂದಿತಲ್ಲದೆ ಅವುಗಳನ್ನು ಜಾಗತಿಕ ಬ್ಯಾಂಕಿನ ಮತ್ತು ಒ.ಡಿ.ಎ. ಗಳ ಮಧ್ಯಂತರ ಈ ದಿಶೆಯಲ್ಲಿ ಬಡವರಿಗೆ ಸಹಾಯಕವಾಗುವ ಈ ಸಲಹೆಗಳನ್ನು ತಿರಸ್ಕರಿಸಿ ಮುಖ್ಯವಾಗಿ ಮೇಲಿನ ವರ್ಗದ ಜನರಿಗೆ ಅನುಕೂಲವಾಗುವ ಹಾಗೆ ತಮ್ಮ ಮನಬಂದಂತೆ ಯೋಜನೆಯನ್ನು ಜಾರಿಗೊಳಿಸುತ್ತಿದ್ದಾರೆ.
ಉಪಸಂಹಾರ:
ಬರಡು ಭೂಮಿ ಅಭಿವೃದ್ಧಿಯಲ್ಲಿ ಹಾಗೂ ಸಮಾಜಿಕ ಅರಣ್ಯೀಕರಣದಲ್ಲಿ ಎಷ್ಟೋ ಅತೀ ಮಹತ್ವದ ವಿಷಯಗಳು ಅಡಕವಾಗಿವೆ. ಭೂಮಿಯಲ್ಲಿ ಪ್ರವೇಶಾಧಿಕಾರ ಅದರ ಉತ್ಪನ್ನದಲ್ಲಿ ಪಾಲು ಹಾಗೂ ಅರಣ್ಯ ಇಲಾಖೆಯ ಪಾತ್ರ ಮುಂತಾದ ಬದವ ಎದುರಿಸುತ್ತಿರುವ ಗಂಭೀರ ಸಮಸ್ಯೆಗಳ ಮೂಲ ಕಾರಣಗಳ ಬಗೆಗೆ ವಿಶ್ಲೇಷಣೆಯ ಅಗತ್ಯವಿದೆ. (ಅರಣ್ಯ ಇಲಾಖೆ ಅಧಿಕಾರಿಯಾಗಿ ಜನರಿಗೆ ಸಹಯ ಅಮಾಡಿದ್ದೆಂದರೆ ಗಿಡಗಳನ್ನು ಹಾಗೂ ಹುಲ್ಲನ್ನು ಬೆಳೆಸುವ ಸ್ಥಾನದಲ್ಲಿ ನೀಲಗಿರಿ ಗಿಡಗಳನ್ನು ಹಾಗೂ ಇತರೇ ವಾಣಿಜ್ಯ ಬೆಳೆಗಳನ್ನು ಬೆಳೆಸಿ ಪ್ರಮುಖವಾಗಿ ಉದ್ಯಮವಾಗಿ ಲಾಭಕ್ಕಾಗಿ ಮಾಡಿದ್ದು).
ಬಡವರಿಗೆ ಸಹಾಯ ಮಾಡುವ ಹೆಸರಿನಲ್ಲಿ ಅಥವಾ ಉದ್ಯಮಗಳಿಗೆ ಕಚ್ಚಾ ವಸ್ತುಗಳನ್ನು ಪೂರೈಸುವ ನೆವದಲ್ಲಿ ಈ ಭೂಮಿಗಳನ್ನು ಖಾಸಗೀಕರಣ ಮಾಡುವ ಅತಿಶಯ ಒಲವು ಇರುವುದು ಕಂಡು ಬಂದಿದ್ದು ಇದೂ ಕೂಡ ಗಂಭೀರದ ವಿಷಯ. ಇಂತಹ ಪ್ರವೃತ್ತಿಯನ್ನು ತಡೆಗಟ್ಟುವ ಅಗತ್ಯವಿದ್ದು ಸಾಮೂಹಿಕ ಭೂಮಿಗಳನ್ನು ಸಾಮೂಹಿಕ ಭೂಮಿಗಳಾಗಿಯೇ ಉಳಿಸಿಕೊಳ್ಳಬೇಕಾಗಿದೆ. ಬರಡು ಭೂಮಿಯ ಅಭಿವೃದ್ಧಿ ಮತ್ತು ಸಾಮಾಜಿಕ ಅರಣ್ಯೀಕರಣ ಕಾರ್ಯಗಳಲ್ಲಿ ಜನರು ಪಾಲ್ಗೊಳ್ಳುವಂತಹ ಇಡೀ ಈ ವಿಷಯಗಳೇ ಕ್ಲಿಷ್ಟಕರವಾಗಿವೆ.
ನಿಜವಾದ ಅರ್ಥದಲ್ಲಿ ಜನರು ಪಾಲ್ಗೊಳ್ಳುವದನ್ನು ಸಾಧಿಸಬೇಕಾದರೆ ಕಾಯ್ದೆಯ ಮತ್ತು ಆಡಳಿತ ರಚನೆಯಲ್ಲಿ ಕೆಲವೊಂದು ಮೂಲ ಬದಲಾವಣೆಯೊಂದಿಗೆ ಇಂಡಿಯಾದ ಒಂದು ಸೂತ್ರದ ಅಗತ್ಯವಿದೆ. ಅರಣ್ಯ ಹಾಗೂ ಸಾಮೂಹಿಕ ಭೂಮಿಯ ನಿರ್ವಹಣೆಯಲ್ಲಿ ಅರ್ಥಪೂರ್ಣವಾಗಿ ಜನರು ಭಾಗವಹಿಸುವಂತೆ ಮಾಡುವ ದಿಶೆಯಲ್ಲಿ ಸರಿಯಾದ ಕ್ರಮವನ್ನು ಹುಡುಕುವುದಕ್ಕೆ ಇಂಡಿಯನ್ ಇನ್ ಸ್ಟಿಟ್ಯೂಟ್ ಆಫ್ ಸಾಯಿನ್ಸ್ ನಲ್ಲಿರುವ ಸೆಂಟರ್ ಫಾರ್ ಇಕಾಲಜಿಕಲ್ ಸಾಯಿನ್ಸ್ (ಶಿ.ಇ.ಎಸ್) ಬೆಂಗಳೂರು, ಸಮಾಜ ಪರಿವರ್ತನೆ ಸಮುದಾಯ, ಧಾರವಾಡ ಹಾಗೂ ಘೇವಾರ್ಡ್-ಕೆ ಸಹಯೋಗದೊಂದಿಗೆ ಈ ವಿಷಯದಲ್ಲಿ ಕಳಕಳಿ ಇರುವ ಅದರ ಸದಸ್ಯರು ಹಾಗೂ ಸರ್ಕಾರಿ ಅಧಿಕಾರಿಗಳು ಕೂಡಿ ಅತೀ ನಿಕಟವಾಗಿ ಕೆಲಸ ಮಾಡುತ್ತಿವೆ. ಈ ನಾನಾ ಸಂಬಂಧಿಸಿದ ಪಕ್ಷಗಳಲ್ಲಿ ನಡೆದ ವಿಚಾರ ವಿನಿಮಯಗಳ ಪರಿಣಾಮದಿಂದಾಗಿ ಶಿ.ಇ.ಎಸ್.ವಿಶೇಷವಾಗಿ ಜನರ ಸಹಭಾಗಿತ್ವದ ಬಗೆಗೆ ವಿವರವಾದ ಮಾಹಿತಿ ಕೊಡೂವ ಒಂದು ಮಹತ್ವವಾದ ದಾಖಲೆಯನ್ನು ತಯಾರಿಸಿದೆ. ಸರಕಾರಿ ಅಧಿಕಾರಿಗಳ ಸ್ವಯಂ ಸೇವಾ ಸಂಸ್ಥೆಗಳ ಹಾಗೂ ವಿಜ್ಞಾನಿಗಳ ಮುಂದಿನ ಸಭೆಯಲ್ಲಿ ಈ ದಾಖಲೆಯನ್ನು ಅಂತಿಮವಾಗಿ ಅಂಗೀಕರಿಸಲಾಗುವುದು.
ಐ.ಡಿ.ಎಸ್. ನ ಏಪ್ರಿಲ್ ೧೯೮೩ ರ ಸುದ್ದಿ ಪತ್ರದ “ಸಾಮಾಜಿಕ ಅರಣ್ಯ ಮತ್ತು ಬರಡು ಭೂಮಿ ಅಭಿವೃದ್ಧಿ” ಈ ಲೇಖನದಲ್ಲಿ ಈ ವಿಷಯಗಳನ್ನು ಸಾದರಪಡಿಸಲಾಗಿದೆ.
ಐ.ಡಿ.ಎಸ್.ಬೇರೆ ಬೇರೆ ಸಂಸ್ಥೆಗಳು, ವಿಜ್ಞಾನಿಗಳು ಹಾಗೂ ಸಂಬಂಧಿಸಿದ ಅಧಿಕಾರಿಗಳು ಈ ವಿಷಯವನ್ನು ಪಟ್ಟು ಹಿಡಿದು ಪ್ರಯತ್ನಿಸುತ್ತಿರುವುದು ಒಂದು ಸಣ್ಣ ಪ್ರಾರಂಭ ಎಂದು ಪರಿಗಣಿಸಬಹುದು. ಕ್ಲಿಷ್ಟಕರವಾದ ಈ ವಿಷಯಗಳಿಗೆ ನಿರಂತರ ಹಾಗೂ ಅರ್ಥ ಪೂರ್ಣ ಪರಿಹಾರ ಹುಡುಕುವುದಕ್ಕಾಗಿ ಇನ್ನೂ ಅತೀ ದೂರದ ದಾರಿಯನ್ನು ಕ್ರಮಿಸಬೇಕಾಗಿದೆ.
 
—-
ಇಂಗ್ಲಿಷ್‌ನಿಂದ ಕನ್ನಡದಲ್ಲಿ ಅನುವಾದಿಸಿದವರು ಡಾ. ಅ.ಸಂ. ಸಾಲಂಕಿ.
* * *
ಪರಿಸರ ಆಧಾರಿತ ಸಂಸ್ಕೃತಿ – ಡಾ. ಕೃಷ್ಣಮೂರ್ತಿ ಹನೂರು
ಲಕ್ಷ್ಮೀಶನ ಜೈಮಿನಿ ಭಾರತದ ಸೀತಾಪರಿತ್ಯಾಗದ ಕಥೆಯ ಸಂದರ್ಭದಲ್ಲಿ ರಾಮನ ಆಜ್ಞೆಯಂತೆ ಲಕ್ಷಣ ಸೀತೆಯನ್ನು ಕಾಡಿನಲ್ಲಿ ಬಿಟ್ಟು ಅಯೋಧ್ಯೆಯ ಕಡೆ ಹೊರಟು ಬಿಟ್ಟಾಗ ಚಮರಿಮೃಗಗಳು, ಆನೆಗಳು, ಸಾರಸಾಕ್ಷಿಗಳು, ಹಂಸಪಕ್ಷಿಗಳು ಆಕೆಯನು ರಕ್ಷಿಸಿದ್ದಾಗಿ ವಿವರಿಸಲ್ಪಟ್ಟಿದೆ. ಅಂತೆಯೇ ದುಷ್ಟ ಬುದ್ದಿಯಿಂದ ಕಾಡಿಗೊಯ್ದು ತಳ್ಳಲ್ಪಟ್ಟ ಚಂದ್ರಹಾಸನೂ ಕೂಡ ವನದೇವೆಯಿಂದ ರಕ್ಷಿಸಲ್ಪಟ್ಟ ಎಂದು ಕವಿ ಲಕ್ಷ್ಮೀಶ ವಿವರಿಸುತ್ತ ಚಂದ್ರಹಾಸನು ತನ್ನ ಕಾಲಿನ ಬೆರಳು ಕಳೆದುಕೊಂಡು ಅನುಭವಿಸುತ್ತಿದ್ದ ನೋವಿಗೆ ಅಡವಿಯ ಚರಾಚರಗಳು ಪಡಿನುಡಿಯುತ್ತಿದ್ದುವಂತೆ.
ಈ ಮೇಲಿನ ಕಥಾಭಾಗಗಳು ಏನೇ ಇರಲಿ ಇದರ ಮೂಲ ಆಶಯವಿಷ್ಟೇ ಪ್ರಕೃತಿಗೆ ಮನುಷ್ಯ ಸಮೂಹವನ್ನು ರಕ್ಷಿಸುವ ಶಕ್ತಿಯಿದೆ. ಪ್ರಕೃತಿಗೆ ಮನುಷ್ಯ ಸಮೂಹವನ್ನು ರಕ್ಷಿಸುವ ಶಕ್ತಿಯಿದೆ. ಪ್ರಕೃತಿಗೆ ಮನುಷ್ಯ ಜೀವನದ ಬಗ್ಗೆ ಕರುಣೆಯಿದೆ. ಶಿಷ್ಟ ಕಾವ್ಯ ಕಥೆಗಳೇ ಅಲ್ಲದೆ, ಯಾವುದೇ ಜನಪದ ಕಥೆಯೊಂದನ್ನು ಗಮನಿಸಿದರೂ ಅಲ್ಲಿ ಪರಿಸರ ಮನುಷ್ಯನನ್ನು ರಕ್ಷಿಸುತ್ತದೆ ಎಂಬ ವಿವರಗಳೇ ತುಂಬಿವೆ. ಹಾಗೆ ನೋಡಿಕೊಂಡರೆ ಲಕ್ಷ್ಮೀಶನ ಜೈಮಿನಿ ಭಾರತದ ಕಥಾ ಭಾಗಗಳೂ ಜನಪದ ಕಥಾ ಆಶಯಗಳೇ ಎಂದು ತಿಳಿಯಬಹುದಾಗಿದೆ.
ಎಲ್ಲಿ ಪರಿಸರ ಸಮೃದ್ಧಿ ಇದೆಯೋ ಅಲ್ಲಿ ಜೀವನವೂ ಸಮೃದ್ಧವಾಗಿ ಇರುತ್ತದೆ. ಎಲ್ಲಿ ಪ್ರಕೃತಿ ನಾಶವಾಗಿರುತ್ತದೋ ಅಲ್ಲಿ ಜೀವನ ಕ್ರಮವೂ ಕಮರಿರುತ್ತದೆ. ಅಲ್ಲಿಯ ಬದುಕಿನಲ್ಲಿ ಪೈಪೋಟಿ ಇರುತ್ತದೆ. ಸರಕು ಸಂಸ್ಕೃತಿ ಅಲ್ಲಿರುತ್ತದೆ. ಇದನ್ನು ಸಾಮಾನ್ಯವಾಗಿ ಪಟ್ಟಣದ ಸಂಸ್ಕೃತಿ ಎನ್ನಬಹುದು. ಅರಣ್ಯ ಸಂಸ್ಕೃತಿಯಲ್ಲಿ ಎರಡು ಜೀವನ ಕ್ರಮಗಳಿದ್ದವು. ಒಂದು ಬುಡಕಟ್ಟು ಸಂಸ್ಕೃತಿ, ಎರಡನೆಯದು ಋಷಿಸಂಸ್ಕೃತಿ. ಇವೆರಡರ ಜೀವನ ಕ್ರಮವೂ ಹೇಗಿರುತ್ತದೆಂದರೆ ಒಂದು ತಾಯಿ ಇದ್ದಂತೆ, ಇನ್ನೊಂದು ಮಗುವಿದ್ದಂತೆ. ಇವೆರಡರ ನಡುವೆ ಒಂದು ಯಜಮಾನ ಸಂಸ್ಕೃತಿ ಇತ್ತು. ಅದು ಯಾವುದೆಂದರೆ ಪಟ್ಟಣ ಸಂಸ್ಕೃತಿ.
ಮೊದಲು ಬುಡಕಟ್ಟು ಸಂಸ್ಕೃತಿಯ ವಿವರಗಳನ್ನೇ ಸ್ವಲ್ಪಮಟ್ಟಿಗೆ ಗಮನಿಸಬಹುದಾಗಿದೆ. ಬುಡಕಟ್ಟು ಸಂಸ್ಕೃತಿಯಲ್ಲಿ ನಾಗರೀಕತೆಯ ಬದುಕಿಗೆ ಸಂಬಂಧಪಟ್ಟ ಸಂಗತಿಗಳಿಗೆ ಅಂದರೆ ನಗರದಂತೆ ದೊಡ್ಡ ದೊಡ್ಡ ಸೌಧಗಳಿಗೆ ಮಹಲುಗಳಿಗೆ ಅಲ್ಲಿ ಅವಕಾಶವಿಲ್ಲ. ಕಾಡಿನ ಸಾಮಾನ್ಯ ಉತ್ಪನ್ನಗಳಿಂದ ಕಟ್ಟಬಹುದಾಗಿದ್ದ ಗುಡಿಸಲುಗಳು, ಒಂದೊಂದು ಗುಡಿಸಲೂ ವೃತ್ತಾಕಾರಕ್ಕೆ ಇದ್ದು, ಎಲ್ಲ ಗುಡಿಸಲ ಸಮೂಹವು ವೃತ್ತಾಕಾರಕ್ಕೆ ಇರಬೇಕು. ಒಂದೆಡೆ ಆಗುಹೋಗು ಇನ್ನೊಂದಕ್ಕೆ ಅರಿವಾಗುವಂತಿರಬೇಕು. ಎಲ್ಲ ಗುಡಿಸಲ ನಡುವೆ ಬೆಂಕಿ ಉರಿಯುವಂತಿರಬೇಖು. ಈ ಬೆಂಕಿಯ ಬೆಳಕಿನಲ್ಲಿ ರಾತ್ರಿಯ ಚಟುವಟಿಕೆ ನಡೆಯಬಹುದು. ಸಾಂಘಿಕ ಜೀವನಕ್ಕೆ ಇಲ್ಲಿ ಮಹತ್ವ. ಒಬ್ಬ ಗಂಡಸು, ಒಬ್ಬ ಹೆಂಗಸು, ಒಂದು ಮಗು ಇಡೀ ಬುಡಕಟ್ಟು ಹುಟ್ಟಿಗೆ ಸಂಬಂಧಿಸಿದವರು. ಇಡೀ ಹಟ್ಟಿ ಒಂದೇ ಹಟ್ಟಿ ಅಥವಾ ಒಂದೇ ಹಟ್ಟಿ ಇಡೀ ಹಟ್ಟಿ. ಯಾವ ವ್ಯಕ್ತಿ ಯಾವ ಗುಡಿಸಲಿಗೆ ಸಂಬಂಧಪಟ್ಟವನು ಎಂಬುದಕ್ಕೆ ಇಲ್ಲಿ ಮಹತ್ವವಿಲ್ಲ. ಒಂದು ಹಟ್ಟಿಯ ವ್ಯಕ್ತಿ ಸಂಪಾದಿಸಿಕೊಂಡು ಬಂದ ಆಹಾರ ಎಲ್ಲ ಹಟ್ಟಿಗಳದೂ ಆದುದರಿಂದ ಬುಡಕಟ್ಟು ಹಳ್ಳಿಯ ಜನಗಳಿಗೆ ಬಿಕ್ಷುಕ ವೃತ್ತಿಯ ಪರಿಚಯವರುವುದಿಲ್ಲ. ಮತ್ತು ಬದುಕಿನ ವಿಧಿ ವಿಧಾನಗಳಲ್ಲಿ ಅಲೌಕಿಕ ಸಂಗತಿಗಳಿಗೆ ಹೆಚ್ಚು ಅವಕಾಶವಿಲ್ಲ. ದೈವತ್ವದ ಪರಿಕಲ್ಪನೆ ತುಂಬಾ ಕಡಿಮೆ. ರಾಮ, ಕೃಷ್ಣ ಮತ್ತು ಮಾರಿದೇವತೆಯ ಪರಿಕಲ್ಪನೆ ತುಂಬ ಕಡಿಮೆ. ಅವರ ನಡುವೆ ಆದ ವೀರರಿಗೆ ಮಾತ್ರ ದೈವತ್ವದ ಅವಕಾಶವಿರುತ್ತದೆ. ಸ್ತ್ರೀಯರು ವಿಧವರೆಯರಗಿಯೇ ಬದುಕುವ ಅಗತ್ಯವಿರುವುದಿಲ್ಲ. ವಿಧವೆಯರಿಗೆ ಪುನರ್ವಿವಾಹದ ಅವಕಾಶವಿದೆ. ಸತ್ತವರು ಬುಡಕಟ್ಟು ಜನಗಳ ನಡುವೆಯೇ ಬದುಕಿರುತ್ತಾರೆ. ಋಷಿ ಸಂಸ್ಕೃತಿಯವರಂತೆ ನೀರು, ಆಕಾಶ, ಸೂರ್ಯ, ಚಂದ್ರ, ವಾಯು ಇವುಗಳನ್ನು ಬುಡಕಟ್ಟಿನವರು ದೇವತೆಗಳೆಂದು ಬಗೆಯುವುದುಂಟು. ಬುಡಕಟ್ಟಿನ ಜನಗಳಿಗೆ ಸೂರ್ಯ-ಚಂದ್ರರು ಹೆಚ್ಚು ಪರಿಚಿತರು. ಅವರ ಜೀವನಕ್ಕೆ ಹತ್ತಿರದವರು. ಅವರ ಕುಲದ ಉತ್ಪತ್ತ್ಯಾಗುವುದೂ ಪ್ರಕೃತಿಯ ನಡುವಿನಿಂದಲೇ. ಬುಡಕಟ್ಟು ಜನಗಳಿಗೆ ಕುಲ ಮೂಲ ಪುರುಷರು ಸೂರ್ಯ ಚಂದ್ರರಾದರೆ, ಪ್ರಕೃತಿಯ ಅಂಗೋಪಾಂಗದಲ್ಲಿ ದೊರೆಯುವ ಗಿಡ, ಮರ, ಪ್ರಾಣಿ ಪಕ್ಷಿಗಳೇ ಅವರ ಕುಲದ ಬೇರೆ ಬೇರೆ ಹೆಸರುಗಳಾಗುತ್ತವೆ. ವಿವಾಹದ ವಿಧಾನಗಳೂ ಸರಳ. ಸ್ವಯಂವರ ಪದ್ಧತಿ ಅಥವಾ ತೆರೆಕೊಟ್ಟು ಹೆಣ್ಣು ತರುವ ಕ್ರಮ ಬುಡಕಟ್ಟಿನಲ್ಲಿ ಇಂದೂ ಉಳಿದುಕೊಂಡಿದೆ. ಒಟ್ಟೂ ಬುಡಕಟ್ಟು ಜೀವನ ಸಂಪೂರ್ಣ ಪ್ರಕೃತಿಯ ನೆರವಿನಿಂದಲೇ ಹುಟ್ಟಿಕೊಂಡಿರುವಂಥದು. ಜಗತ್ತಿನಾದ್ಯಂತ ಇರುವ ಬುಡಕಟ್ಟುಗಳ ಉಗಮದ ಕಥೆಗಳನ್ನು ಗಮನಿಸಿದರೆ ಅವು ಪ್ರಕೃತಿಯ ನೆರವಿನಿಂದಲೇ ಹುಟ್ಟಿಕೊಂಡಿರುವಂತೆ ಕಾಣಿಸುತ್ತವೆ.
ಚಿತ್ರದುರ್ಗ ಸೀಮೆಯ ಬೇಡ ಬುಡಕಟ್ಟು ಸಮೂಹದಲ್ಲಿ ಅವರ ಕುಲ ಮೂಲ ಪುರುಷನನ್ನು ಕುರಿತಂತೆ ಒಂದು ಕಥೆಯಿದೆ. ಬ್ರಹ್ಮ, ವಿಷ್ಣು, ಮಹೇಶ್ವರರು ಲೋಕ ಸಂಚಾರಕರಾಗಿ ಬಂದರು. ಆ ದಿನ ಬೆಳಗಿನಲ್ಲಿ ಅವರು ಹಣೆಗೆ ವಿಭೂತಿ, ನಾಮ ಹಚ್ಚಿಕೊಳ್ಳಬೇಕಿತ್ತು. ಒಂದು ಕೊಳದ ಬಳಿ ಬಂದರು. ಶಿವನು ವಿಭೂತಿಯನ್ನು ಅಂಗೈಯಲ್ಲಿಟ್ಟುಕೊಂಡು ವಿಷ್ಣು, ಬ್ರಹ್ಮ ಅಂಗೈಯಲ್ಲಿ ನಾಮ ಕಲಿಸಿದರು. ಆದರೆ ಇದನ್ನು ಪವಿತ್ರಗೊಳಿಸಿಕೊಳ್ಳಲು ಹಸುವಿನ ಗಂಜಲ ಬೇಕಿತ್ತು. ಬ್ರಹ್ಮ ಅದಕ್ಕಾಗಿ ಒಂದು ಗೋವನ್ನು, ಪಂಪಾದ್ರಿ ಎಂಬ ಬಸವನನ್ನು ಸೃಷ್ಟಿಸಿದ. ಗೋವಿನ ಗಂಜಲದಿಂದ ಶಿವನು ವಿಭೂತಿ ಗಟ್ಟಿಯನ್ನು ಪವಿತ್ರ ಮಾಡಿಕೊಳ್ಳುವಾಗ ವಿಭೂತಿಯ ಒಂದು ಕಣ ಗೋವಿನ ಗೊರಸಿನ ನಡುವೆ ಸಿಕ್ಕಿಹಾಕಿಕೊಂಡಿತು. ಆ ಕಣವು ಗೋವಿನ ಗೊರಸಿನಲ್ಲೇ ಒಂಭತ್ತು ತಿಂಗಳಕಾಲ ಶಿಶುವಾಗಿ ಬೆಳೆಯಿತು. ಆ ಶಿಶುವೇ ಮ್ಯಾಸಬೇಡರ ಕುಲಮೂಲ ಪುರುಷ ಚೆಟ್ಲುಗೊಟ್ಲು ಮಲ್ಲಿನಾಯಕ. ಈ ಮಲ್ಲಿನಾಯಕನನ್ನು ಮೋಹಿಸಿದವಳು ಒಬ್ಬ ಗಂಧರ್ವ ಕನ್ಯೆ. ಈ ಗಂಧರ್ವ ಕನ್ಯೆಗೂ ಚೆಟ್ಲು ಗೊಟ್ಲು ಮಲ್ಲಿ ನಾಯಕನಿಗೂ ಚಂಚುಲಕ್ಷ್ಮಿಯೆಂಬ ಮಗಳು ಹುಟ್ಟಿದಳು. ಈ ಚಂಚುಲಕ್ಷ್ಮಿಗೆ ನರಸಿಂಹದೇವರ ಸಮಾಗಮದಿಂದ ಹುಟ್ಟಿದವರು ಪೆದ್ದಪ್ಪನಾಯಕ ಕೋರಿಯರಮಂಚನಾಯಕ, ಕೋರಿಪಾಪನಾಯಕ ಇವರಿಂದ ಮ್ಯಾಸಬೇಡರ ಗುಂಪು ಬೆಳೆಯಿತು. ಇವರು ಅರಣ್ಯದಲ್ಲಿಯೇ ಪಶುಪಾಲಕರಾಗಿ ತಮ್ಮ ಸಂತತಿಯನ್ನು ಬೆಳೆಸಿದವರು.
ಆದರೆ ಶೀಶೈಲದಿಂದ ವಲಸೆ ಬಂದಂತೆ ಬಹುತೇಖ ಆಧಾರಗಳುಳ್ಳ ಮ್ಯಾಸ ಬೇಡರ ಸಂಬಂಧದ ಮೇಲಿನ ಕಥೆಯಲ್ಲಿ ಶಿವ, ವಿಷ್ಣು, ಬ್ರಹ್ಮರ ಪ್ರಸ್ತಾಪವಿದೆ. ಬಹುಶಃ ಬೇಡರ ನಡುವೆ ವೈಷ್ಣವ ಧರ್ಮದ ಪ್ರಭಾವ ಆದನಂತರ ಹುಟ್ಟಿಕೊಂಡಿದ್ದಿರಬೇಕು. ಅಲ್ಲದೆ ಈ ಮೇಲಿನ ಕಥೆ ನಡೆಯುವುದು ಚಿತ್ರದುರ್ಗದ ಮೊಳಕಾಲ್ಮೂರು ತಾಲೂಕಿನ ಬಿ.ಜೆ.ಕೆರೆಯ ಕಮರದ ಕಾಡಿನಲ್ಲಿ. ಆದರೆ ಬೇಡರ ಮೂಲದೇವತೆ ಆಂಧ್ರದ ಶ್ರೀಶೈಲ ಮಲ್ಲಿಕಾರ್ಜುನ ಮತ್ತು ಬೇಡರ ಮೂಲನೆಲೆಯೂ ಕೂಡ ಆಂಧ್ರದ ಶ್ರೀಶೈಲ ಅರಣ್ಯಭಾಗಗಳೇ. ೧೩ ಅಥವಾ ೧೪ನೇ ಶತಮಾನದಲ್ಲಿ ವಲಸೆ ಬಂದ ಮ್ಯಾಸಬೇಡರ ಮೇಲೆ ವೈಷ್ಣವ ಧರ್ಮದ ಪ್ರಭಾವವೂ ಆಗಿದೆ. ತದನಂತರದಲ್ಲಿಯೇ ಬೇಡರ ನಡುವೆ ಈ ಕುಲ ಮೂಲದ ಕಥೆ ಹುಟ್ಟಿಕೊಂಡಿದೆ.
ಬುಡಕಟ್ಟು ಸಂಸ್ಕೃತಿಯನ್ನು ಬಿಟ್ಟರೆ ಅರಣ್ಯದ ಮತ್ತೊಂದು ಸಂಸ್ಕೃತಿ ಋಷಿ ಸಂಸ್ಕೃತಿ. ಇವರೂ ಕುಡ ಭೂ, ಅಗ್ನಿ, ವಾಯು, ಜಲ, ಸೂರ್ಯ, ಚಂದ್ರ ಆರಾಧಕರು, ಸರಳ ಜೀವನ ಇವರ ಆದರ್ಶವಾದರೂ ಯೋಗಬಲ ಮತ್ತು ದೈವಬಲವನ್ನು ಪಡೆದವರಂತೆ ಜನಪದ ಕಥೆಗಳಲ್ಲಿ, ಶಿಷ್ಟ ಕಾವ್ಯ ಕಥೆಗಳಲ್ಲಿ ಕಾಣಿಸಿಕೊಳ್ಳುತ್ತಾರೆ. ಬುಡಕಟ್ಟಿನ ಸಮೂಹ ಪ್ರಕೃತಿಯ ಸಹಾಯದಿಂದ ಬದುಕುವವರಂತೆ ಕಂಡರೆ ಋಷಿಗಳೆನಿಸಿಕೊಂಡರು ತಮ್ಮ ಯೋಗ ಬಲದಿಂದ ಪ್ರಕೃತಿಯ ಒಂದಿನಿತು ಶಕ್ತಿಯನ್ನು ವಶಪಡಿಸಿಕೊಂಡಂತೆ ಇರುತ್ತಾರೆ. ಇದರೊಂದಿಗೆ ಋಷಿ ಸಂಸ್ಕೃತಿಗೆ ಪ್ರಕೃತಿ ಮತ್ತು ಜೀವ ಜಗತ್ತಿನ ಬಗ್ಗೆ ಅಪಾರ ಪ್ರೀತಿ, ಕರುಣೆ ಇರುವುದುಂಟು. ಇದರಿಂದಲೇ ನಮ್ಮ ಎಲ್ಲ ಕಥೆ ಕಾವ್ಯಗಳಲ್ಲಿ ಪಟ್ಟಣಗಳಿಂದ ಸಮಸ್ಯೆಗಳನ್ನು ಹೊತ್ತು ಬರುವ ಜೀವಗಳಿಗೆ ಒಮ್ಮೊಮ್ಮೆ ಋಷಿ ಸಂಸ್ಕೃತಿಯವರು, ಬುಡಕಟ್ಟು ಸಂಸ್ಕೃತಿಯವರು ಅಂತರಂಗ ಪೂರ್ವಕವಾಗಿ ಸಹಾಯ ಮಾಡುವವರಾಗಿ ಕಂಡುಬರುತ್ತಾರೆ. ಯಾವುದೇ ಜನಪದ ಕಥೆ ಕಾವ್ಯದ ಆಶಯ ಇದೇ ಮಾದರಿಯಲ್ಲಿ ಚಿತ್ರಿತವಾಗಿರುವುದನ್ನು ನಾವು ಗಮನಿಸಬಹುದಾಗಿದೆ. ಪಾಂಡವರು ವನವಾಸಕ್ಕೆ ಹೋಗುವುದು. ಅಲ್ಲಿ ಅವರು ಋಷಿಮುನಿಗಳ ಭೇಟಿಯಿಂದ ತಮ್ಮ ಅರಣ್ಯ ಬದುಕಿಗೆ ಭರವಸೆಯನ್ನು ಪಡೆಯುವುದು. ರಾಮ ತನ್ನ ಪಟ್ಟಾಭಿಷೇಕ ಮಹೋತ್ಸವದ ದಿನವೇ, ನಾರು ಬಟ್ಟೆಯುಟ್ಟು ಋಷಿಮುನಿಗಳ ಮಾರ್ಗದರ್ಶನದಲ್ಲಿ ಇದ್ದರೂ, ಅನೇಕ ಸಮಸ್ಯೆಗಳಿಗೆ ತಲೆ ಒಡ್ಡಬೇಕಾಗಿ ಬಂದು ಅದನ್ನು ಜಯಿಸುವುದು, ಹರಿಶ್ಚಂದ್ರನೂ ಸಹ ರಾಜ ಪದವಿಯನ್ನು ಬಿಟ್ಟು ಅರಣ್ಯ ಸೇರಿ, ತನ್ನ ಎಲ್ಲ ರಾಜಸ ಗುಣಗಳನ್ನು ಕಳೆದುಕೊಂಡು ಮನುಷ್ಯತ್ವವನ್ನು ಪಡೆಯುವುದು ಇವೆಲ್ಲವುಗಳ ಕಥೆಯ ಹಿನ್ನೆಲೆಯಲ್ಲಿ ಋಷಿಗಳ ಪಾತ್ರವೇ ಮಹತ್ವದ್ದಾಗಿ ತೋರುತ್ತದೆ. ಅರಮನೆಗಳಿಂದ, ಶ್ರೀಮಂತರ ಮನೆಗಳಿಂದ ಸಮಸ್ಯೆಗಳ ನಡುವೆ ಸಿಲುಕಿದ ಮಹಿಳೆಯರೂ ಅರಣ್ಯಕ್ಕೆ ಬರುವುದಿದೆ. ಸವತಿಯ ಹಿಂಸೆಗೆ ಸಿಕ್ಕಿದ ಅಬಲೆ ಹುತ್ತಕ್ಕೆ ಕೈ ಹಾಕಿ ಮಲಗಿದರೆ ಆಕೆಯ ಕೈ ಮೇಲಿನ ಕುರವನ್ನು ಕಚ್ಚುವ ಹಾವು ಆಕೆಯ ದೈಹಿಕ ಮಾನಸಿಕ ನೋವನ್ನು ನಿವಾರಣೆ ಮಾಡುವ ಸಹಾಯಕ ಜಂತುವಾಗಿರುತ್ತದೆ. ಹೀಗೆ ಕಾವ್ಯ ಕಥೆಗಳಲ್ಲಿ ಪರಿಸರದ ಜಂತುಗಳಿಂದ ಹಿಡಿದು ಬುಡಕಟ್ಟು ಸಂಸ್ಕೃತಿಯ ಜನ, ಋಷಿಸಂಸ್ಕೃತಿಯ ಹಿರಿಯರು ಅತ್ಯಂತ ಸಾಧು ಮನೋಭಾವದವರಾಗಿಯೇ ಕಾಣಿಸಿಕೊಳ್ಳುವುದುಂಟು.
ವಿಲ್ಡ್ಯೂರಾಂಟ್ ಹೇಳುವಂತೆ ಅರಣ್ಯ ಸಂಸ್ಕೃತಿಯಲ್ಲಿ ಕಂಡು ಬರುವುದು Moral Elements of Civilization ಮತ್ತು Mental Elements of Civilization, ಆದರೆ ಅದೇ. ಪಟ್ಟಣದಲ್ಲಿ ಕಂಡು ಬರುವುದು Economic Elements of Civilization  ಮತ್ತು Political Elements of Civilization  ಪಟ್ಟಣ ಸಂಸ್ಕೃತಿ ಪ್ರತಿಯೊಂದನ್ನೂ ಲಾಭ ನಷ್ಟಗಳ ಮಾನದಂಡದಲ್ಲೇ ನೋಡುವಂಥದ್ದು. ಜನಪದ ಕಥೆಗಳಲ್ಲಿ ರಾಜರಾಣಿಯರು ಅರಣ್ಯಕ್ಕೆ ಬರುವುದು ಸಂತಾನ ಪ್ರಾಪ್ತಿಗಾಗಿ, ತಮ್ಮ ಆಸ್ತಿಯನ್ನು ಸಂಪತ್ತನ್ನು ರಕ್ಷಿಸುವ ಹಕ್ಕುದಾರನನ್ನು ಪಡೆಯುವುದಕ್ಕಾಗಿ, ಇಲ್ಲವೇ ಆಸ್ತಿಯನ್ನು ಕಿತ್ತುಕೊಂಡ ಒಬ್ಬ ರಾಜ ಇನ್ನೊಬ್ಬ ರಾಜನನ್ನು ಕಾಡುಪಾಲು ಮಾಡಿರುತ್ತಾನೆ. ಆತ ನೆಲೆಯನ್ನು ಹುಡುಕುವವನಂತೆ ರಕ್ಷಣೆಯನ್ನು ಕೋರುವವನಂತೆ ಕಾಡಿನತ್ತ ಬಂದಿರುತ್ತಾನೆ. ಆ ಅನಾಥ ಅರಸನನ್ನು ಋಷಿ ಸಂಸ್ಕೃತಿಯೋ, ಬುಡಕಟ್ಟು ಸಂಸ್ಕೃತಿಯೋ, ಅರಣ್ಯದ ಜೀವ ಜಂತುವೋ ರಕ್ಷಿಸುತ್ತದೆ. ಹೀಗಾಗಿ ಪಟ್ಟಣ ಸಂಸ್ಕೃತಿ ಎಂದರೆ ಅದು ಅರಮನೆಯ ಸಂಸ್ಕೃತಿ ಅಥವಾ ಈ ಹೊತ್ತಿನಂತಾದರೆ ವಿಧಾನಸೌಧದ ಸಂಸ್ಕೃತಿ ಎನ್ನಬಹುದು. ಅಥವಾ ವಿಧಾನಸೌಧ ಸಿಂಡ್ರೋಮ್ ಆಗಬಹುದು. ಇದರ ಗುಣ ಎಂದರೆ ಎಲ್ಲವನ್ನು ತನ್ನ ಭೋಗಕ್ಕಾಗಿ ಬಳಸಿಕೊಳ್ಳುವುದು. ಅದಕ್ಕಾಗಿ ಸ್ಪರ್ಧೆಯನ್ನು ಒಡ್ಡುವುದು, ಅಥವಾ ಏರ್ಪಡಿಸುವುದು. ಈ ಸ್ಪರ್ಧೆ ನಾಗರೀಕತೆಯ ಹೆಸರಿನಲ್ಲೇ ರಂಜನೆಯ ಮುಖ ತೊಟ್ಟುಕೊಂದೇ ಇರುತ್ತದೆ. ಒಬ್ಬನನ್ನು ಇನ್ನೊಬ್ಬನು ಮೀರಿಸುವ ಪ್ರಯತ್ನದಲ್ಲಿ ತೊಡಗುವುದು. ಇಂಥ ಪ್ರಯತ್ನದಲ್ಲಿ ಸತತ ತೊಡಗುವ ಪಟ್ಟಣದ ಸಂಸ್ಕೃತಿಗೆ ಪ್ರಕೃತಿ, ಪರಿಸರದ ಮತ್ತು ಜೀವಜಾಲದ ಬಗ್ಗೆ ಅರಿವೇ ಇಲ್ಲವಾಗಿರುತ್ತದೆ. ಅರಿವು ಇದ್ದರೂ ತನ್ನ ಭೋಗಕ್ಕಾಗಿ ಪ್ರಕೃತಿಯನ್ನು ನಾಶಗೈಯುತ್ತಲೇ ಇರುತ್ತದೆ. ಈ ಪ್ರಕೃತಿಯ ಸುಂದರ ಸೂಕ್ಷ್ಮವನ್ನರಿಯದೇ ಬದುಕುವುದು ಪಟ್ಟಣ ಸಂಸ್ಕೃತಿಯ ಕ್ರಮವಾಗಿರುತ್ತದೆ. ಅದಕ್ಕಾಗಿಯೇ ಪಟ್ಟಣ ಜೀವನ ಕ್ರಮದಲ್ಲಿ ಅವಿಭಕ್ತ ಕುಟುಂಬಗಳಿಗಿಂತ ವಿಭಕ್ತ ಕುಟುಂಬಗಳೇ ಹೆಚ್ಚು ಹೆಚ್ಚು ಕಾಣಿಸಿಕೊಳ್ಳುತ್ತವೆ. ಈ ಪ್ರಭಾವವೂ ಗ್ರಾಮ ಸಂಸ್ಕೃತಿಯ ಮೇಲೂ ತ್ವರಿತವಾಗಿ ಆಗುತ್ತಿದೆ.
ಸೌರವ್ಯೂಹದಲ್ಲಿ ಭೂಮಿ ಒಂದು ಜೀವಂತ ಗ್ರಹ. ಅಲ್ಲಿ ಲಕ್ಷಾಂತರ ಸಂಖ್ಯೆಯ ವೈವಿಧ್ಯಮಯ ಜೀವರಾಶಿಯಿದೆ. ವಿಶ್ವದ ಎಲ್ಲಾ ಜೀವಿಗಳನ್ನು ಪ್ರತ್ಯೇಕ ಮಾಡಿ ನೋಡಲು ಕಲಿತ ಆಧುನಿಕ ಮಾನವ ತನ್ನ ಜೀವನ ಕ್ರಮಕ್ಕೂ ಪರಿಸರ ನಾಶಕ್ಕೂ ನೇರ ಸಂಬಂಧವಿದೆಯೆಂದು ತಿಳಿದಂತೆಲ್ಲ. ನಿಸರ್ಗ-ಮನುಷ್ಯ, ಹಳ್ಳಿ-ಪಟ್ಟಣ, ಸ್ಥಳೀಯ-ಜಾಗತಿಕ, ಸಂಪಾದನೆ-ಭೋಗ, ಪ್ರಬಲ-ದುರ್ಬಲ, ಹೆಣ್ಣು-ಗಂಡು, ಆದಿವಾಸಿ-ನಗರವಾಸಿ, ಹೀಗೆ ಎಲ್ಲವನ್ನು ಪ್ರತ್ಯೇಕಗೊಳಿಸುತ್ತ ಒಂದು ದೊಡ್ಡದು, ಒಂದು ಚಿಕ್ಕದು ; ಒಂದು ಪ್ರಬಲ, ಒಂದು ದುರ್ಬಲ ಎಂದು ನೋಡುವ ಪರಿಭಾವನೆ ಕೇವಲ ಪಟ್ಟಣ ಸಂಸ್ಕೃತಿಯದಾಗಿರುತ್ತದೆ. ಕಲ್ಲು, ಮಣ್ಣು, ಪ್ರಾಣಿ, ಪಕ್ಷಿ ಇಲ್ಲಿ ಎಲ್ಲವೂ ಲಾಭ ತರುವ ಮಾಧ್ಯಮಗಳು, ಅಥವಾ ವ್ಯಾಪಾರಿ ಸಂಸ್ಕೃತಿ. ಪಟ್ಟಣ ಸಂಸ್ಕೃತಿಗೆ ಸಂಸ್ಕೃತಿಗೆ ಅನಗತ್ಯ ಭೋಗದ ದಾಹವಿದ್ದು ಅದು ಯಾವ ತ್ಯಾಗಕ್ಕೂ ಸಿದ್ಧವಿರುವುದಿಲ್ಲ. ಬಹಿರ್ಮುಖವಾಗಿ ಎಲ್ಲ ನಾಗರೀಕತೆಯ ಲಕ್ಷಣಗಳು ಇಲ್ಲಿ ಬೆಳೆಯುತ್ತ ಅಂತರಂಗದಲ್ಲಿ ಇಲ್ಲಿ ಬಡತನ, ಅನಾಥ ಪ್ರಜ್ಞೆ, ಪ್ರತ್ಯೇಕತೆಯ ಬುದ್ದಿ ಒಂದೊಂದು ಕುಟುಂಬದ ನಡುವೆಯೂ ಅಡ್ಡಗೋಡೆಗಳಿದ್ದು ಎಲ್ಲರೂ ಬೇರೆ ಬೇರೆಯಾಗಿ ಬದುಕುವವರಾಗಿರುತ್ತಾರೆ. ಆದರೆ ಬುಡಕಟ್ಟು ಪರಿಸರ ಸಂಸ್ಕೃತಿಯಾಗಲಿ ಗ್ರಾಮ ಸಂಸ್ಕೃತಿಯ ವಿವರಗಳಾಗಲಿ ಪಟ್ಟಣದಂತೆ ಇರುವುದಿಲ್ಲ.
ಬುಡಕಟ್ಟು ಸಂಸ್ಕೃತಿಗೆ ಆಸ್ತಿ ಐಶ್ವರ್ಯದ ಕಲ್ಪನೆಯೇ ಇರುವುದಿಲ್ಲ. ಆದರೆ ಗ್ರಾಮ ಸಂಸ್ಕೃತಿಗೆ ತಕ್ಕ ಮಟ್ಟಿಗೆ ಆಸ್ತಿಯ ಐಶ್ವರ್ಯದ ಕಲ್ಪನೆ ಇರುತ್ತದೆ. ಗ್ರಾಮ ಸಂಸ್ಕೃತಿಯಲ್ಲಿ ಆಸ್ತಿ ಐಶ್ವರ್ಯದ ಕಲ್ಪನೆಯೆಂದರೆ ಭೂಮಿ ಮತ್ತು ದನಕರು ಜಾನುವಾರುಗಳು ಮತ್ತು ಅವಿಭಕ್ತ ಕುಟುಂಬ. ಗ್ರಾಮೀಣರು ತಮ್ಮ ಮನೆಯ ಕೊಟ್ಟಿಗೆಯಲ್ಲಿ ಕೊಪ್ಪದಲ್ಲಿ ತುಂಬಿರುವ ದನಕರು, ಕುರಿಕೋಳಿ, ಎಮ್ಮೆಯನ್ನು ಹಣವೆಂದು ತಿಳಿಯುತ್ತಾರೆ. ಅಂದರೆ ಇಂದಿಗೂ ಗ್ರಾಮೀಣ ಬದುಕು ಈ ಪ್ರಾಣಿ ಸಮೂಹವನ್ನು ಐಶ್ವರ್ಯವೆಂದು ತಿಳಿದಿದೆ. ಆಸ್ತಿಯೆಂದರೆ ಗ್ರಾಮೀಣರಿಗೆ ತಮ್ಮ ಹಟ್ಟಿಯ ಆಚೆಯಿರುವ ವ್ಯವಸಾಯದ ಭೂಮಿ, ತದನಂತರ ಅರಣ್ಯ ಮೂಲದ ಉತ್ಪನ್ನಗಳನ್ನು ಗ್ರಾಮಿಣ ಬದುಕು ಆಸ್ತಿಯೆಂದು ತಿಳಿಯುತ್ತದೆ. ಆದರೆ ಪಟ್ಟಣ ಸಂಸ್ಕೃತಿ ಎಲ್ಲ ಆಸ್ತಿ ಐಶ್ವರ್ಯವನ್ನು ಹಣದ ಸ್ವರೂಪದಲ್ಲೇ ನೋಡುತ್ತದೆ.
ಪಟ್ಟಣ ಸಂಸ್ಕೃತಿ ತನಗೆ ಬೇಕಾದ ತಿಳುವಳಿಕೆಗಳನ್ನು ಅರಣ್ಯ ಸಂಸ್ಕೃತಿಯಿಂದ ಆಮದು ಮಾಡಿಕೊಳ್ಳುವಂತೆ ಕಂಡರೂ ಅದನ್ನು ಕಲುಷಿತಗೊಳಿಸುತ್ತದೆ. ಇದು ಪ್ರಾಚೀನ ಕಾಲದಿಂದಲೂ ನಡೆದು ಬಂದದ್ದೇ ಆಗಿದೆ. ದುಷ್ಯಂತ ಆಶ್ರಮದ ಋಷಿಗಳನ್ನು ಕಂಡು ಗೌರವಿಸುವವನಂತಿದ್ದರೂ, ಅಲ್ಲಿದ್ದ ಶಕುಂತಲೆಗೆ ಸಮಸ್ಯೆಯನ್ನು ಒಡ್ಡುವವನಾಗುತ್ತಾನೆ. ದಶರಥ ಅರಣ್ಯಕ್ಕೆ ಬೇಟೆಯಾಡಲು ಬಂದು ಮನುಪುತ್ರನನ್ನು ಕೊಂದು ಸಮಸ್ಯೆಗೆ ಸಿಲುಕುತ್ತಾನೆ.
ಈಗಲೂ ಪಟ್ಟಣ ಸಂಸ್ಕೃತಿ ಆಧುನಿಕ ರೀತಿಯಲ್ಲಿ ಕುಳಿತಲ್ಲೇ ಅರಣ್ಯ ಮತ್ತು ಗ್ರಾಮ ಸಂಸ್ಕೃತಿಯ ರಕ್ತವನ್ನು ಹೀರಿ ಪ್ರತಿಯಾಗಿ ಅಲ್ಲಿಗೆ ತನ್ನ ಕೊಳೆಯನು ಬಿಡುತ್ತಿದೆ. ಗ್ರಾಮೀಣ ಸಂಪತ್ತನ್ನು ಯಾರ್‍ಯಾರು ಎಷ್ಟೆಷ್ಟು ಹೀರುತ್ತಾರೆ ಎಂಬುದರಲ್ಲಿ ಪೈಪೋಟಿ ಪಟ್ಟಣ ಸಂಸ್ಕೃತಿಗೆ ಇರುತ್ತದೆ. ಹಿಂದಿನ ಶತಮಾನಗಳಲ್ಲಿ ಯಾವ ಯಾವ ರಾಜನು ಎಷ್ಟೆಷ್ಟು ಯುದ್ಧಗಳನ್ನು ಮಾಡಿ ಎಷ್ಟು ನೆಲ, ಐಶ್ವರ್ಯ ಮತ್ತು ರಾಣಿಯವರನ್ನು ವಶಪಡೇಇಸಿಕೊಳ್ಲುತ್ತಾನೋ ಅವನು ಅಷ್ಟು ಪ್ರಬಲ ಎನ್ನುವ ತಿಳುವಳಿಕೆ ಇದ್ದಂತೆ ಇದು ಬೇರೊಂದು ಸ್ವರೂಪದಲ್ಲಿ ಇಪ್ಪತ್ತೊಂದನೆಯ ಶತಮಾನಕ್ಕೂ ಮುಂದುವರೆಯುತ್ತಲೇ ಇದೆ. ಪಟ್ಟಣ ಸಂಸ್ಕೃತಿ ಪರಿಸರ ಮತ್ತು ಪ್ರಕೃತಿಯೊಡನೆ ಹೊಂದಿ ಅದನ್ನು ಆರಾಧಿಸಿ ಬದುಕುವಂಥದಲ್ಲ. ಆದರೆ ಬುಡಕಟ್ಟು ಅಥವಾ ಗ್ರಾಮ ಸಂಸ್ಕೃತಿಗೆ ನೆಲವೇ, ಪ್ರಕೃತಿಯೇ ಆಧಾರ. ಇದಕ್ಕೆ ಉದಾಹರಣೆಯಾಗಿ ಗ್ರಾಮೀಣ ಹಬ್ಬಗಳನ್ನೇ ಗಮನಿಸಬಹುದು.
ಗಣೇಶನ ಹಬ್ಬ ಎನ್ನುವುದು ರೈತರಿಗೆ ಆಧಾರವೆನಿಸುವ ಮಣ್ಣಿನ ಪೂಜೆಯೇ ಆಗಿದೆ. ಈ ಹಬ್ಬದ ಸಂದರ್ಭದಲ್ಲಿ ರೈತರು ತಂತಮ್ಮ ಹೊಲದಿಂದ ಮಣ್ಣು ತರುತ್ತಾರೆ. ಅದರಲ್ಲಿ ಗಣೇಶನ ವಿಗ್ರಹ ತಯಾರಿಸುತ್ತಾರೆ. ಈ ವಿಗ್ರಹವನ್ನು ನೋಡಿದರೆ ಥಟ್ಟನೆ ಬೀಜ ಅಥವಾ ಮೊಳಕೆಯ ಆಕರಾವನ್ನು ನೆನಪಿಗೆ ತರುವಂತಿರುತ್ತದೆ. ಶಿಷ್ಟ ಸಂಸ್ಕೃತಿ ಕಲ್ಪಿತ  ಈ ಗಣೇಶನ ವಿಗ್ರಹಕ್ಕಿಂತ ಮೂಲದಲ್ಲಿ ಗ್ರಾಮೀಣ ರೈತರು ಮಳೆ ಬಿದ್ದ ನೆಲದಲ್ಲಿ ಬಿತ್ತನೆ ನಡೆಸುವ ಕಾಲಕ್ಕೆ ಗರಿಕೆಯ ಚಿಗುರು ಸಿಕ್ಕಿಸಿದ ಒಂದು ಸಗಣಿಯ ಉಂಡೆ ಗಣೇಶನ ಸ್ಥಾನದಲ್ಲಿ ಇದ್ದಿತು. ಆ ಮೇಲೆ ಇದಕ್ಕೆ ದವಸ ಧಾನ್ಯ ತುಂಬುವ ಕಣಜ, ದವಸ ದಾನ್ಯದ ಶತ್ರು ಇಲಿ. ಇಲಿಯನ್ನು ನಾಶಪಡಿಸುವ ಹಾವು ಇದೆಲ್ಲದವರ ಕಲ್ಪನೆಯೂ ಬೆನಕನ ವಿಗ್ರಹಕ್ಕೆ ಬಂದಿತು. ಹಾಗೆಯೇ ಬೆನಕನ ಕೈಯಲ್ಲಿ ಧಾನ್ಯದ ತೆನೆಯೂ, ರೈತರ ಬದುಕಿಗೆ ಅಗತ್ಯವೆನಿಸುವ ಕೊಡಲಿಯೂ, ಹಗ್ಗವೂ ಬಂದವು. ಅಂತೆಯೇ ಗಣೇಶನಿಗೆ ದವಸಧಾನ್ಯದ ಬೆಳೆಗೆ ಅಷ್ಟೇನೂ ಸಹಕಾರಿಯಲ್ಲದ ಚಂದ್ರನ ಜತೆ ವಿರಸ ಬೆಳೆಯಿತು. ಆದರೆ ಸೂರ್ಯನ ಜೊತೆಗೆ ಬೆನಕನ ವಿರಸ ಇಲ್ಲ. ಮಳೆ ಮತ್ತು ಬೆಳೆಗೆ ಸೂರ್ಯನ ಶಾಖ ಅತ್ಯಂತ ಸಹಕಾರಿಯಾದುದು. ಈ ಬೆನಕನನ್ನು ಅಥವಾ ಗಣೇಶನನ್ನು ಪೂಜಿಸುವ ಪರಿಕರಗಳೂ ಸಹ ಪರಿಸರದಲ್ಲಿ ದೊರಕುವ ವಸ್ತುಗಳೇ. ಬೇಲ, ಸೀಬೆ, ಸೀತಾಫಲ, ನೆಲ್ಲಿ, ಗರಿಕೆ ಈ ಮುಂತಾದವು. ಕರ್ನಾಟಕದಾದ್ಯಂತ ಬೆನಕನ ಮೇಲೆ ದೊರಕುವ ಜನಪದ ಗೀತೆಗಳು ಪರಿಸರದ ಉತ್ಪನ್ನಗಳೇ ಆತನಿಗೆ ನೈವೇದ್ಯವಾಗಿ ನೀಡುವಂಟೆ ಕೇಳಿಬರುತ್ತವೆ. ಗೊನೆ ಬಾಳೆಹಣ್ಣು, ತೆಂಗಿನ ಎಳನೀರು, ಕಟ್ಟುವೀಳ್ಯದ ಎಲೆ, ಜೇನುತುಪ್ಪ, ಎಳ್ಳುಂಡೆ, ಉದ್ದಿನ ಕಡುಬು, ಇಂಥವನ್ನೇ ರೈತನು ಬೆನಕನಿಗೆ ನೈವೇಧ್ಯವಾಗಿ ನೀಡುವಂತೆ ಪ್ರಾರ್ಥಿಸುತ್ತಾನೆ. ಯಾವುದೇ ಗ್ರಾಮೀಣ ದೇವತೆಯ ಮೇಲೆ ಈ ಬಗೆಯ ಹಾಡುಗಳು ಜನಪದರ ನಡುವೆ ಕೇಳಿ ಬರುವುದಿಲ್ಲ. ಗಣೇಶ ಅಥವಾ ಬೆನಕ ಸಂಪೂರ್ಣ ಪರಿಸರದಿಮ್ದಲೇ ಹುಟ್ಟಿಕೊಂಡ ವ್ಯವಸಾಯ ದೇವತೆಯೆಂದು ನಾವು ಪರಿಗಣಿಸಬಹುದಾಗಿದೆ. ಹೀಗೆ ರೈತರು ತಮ್ಮ ಹೊಲದಿಂದ ಬೆನಕನ ರೂಪದಲ್ಲಿ ತಂದು ಪೂಜಿಸಿದ ಮಣ್ಣನ್ನು ಮತ್ತೆ ನೀರಿಗೇ ಒಯ್ದು ಬಿಡುತ್ತಾರೆ.
ಬೆನವನ ಹಬ್ಬವೇ ಬಹುತೇಕವಾಗಿ ಹಬ್ಬಗಳಲ್ಲಿ ಆರಂಭದ ಹಬ್ಬವಾಗಿದ್ದು ಆದಾಗಲೇ ಮಳೆಬಿದ್ದು ಭೂಮಿಯಿಂದ ಬೆಳೆ ಮೊಳಕೆಯೊಡೆದಿದ್ದು ನಿಲ್ಲುವ ಕಾಲವಾಗಿರುತ್ತದೆ. ಈ ಬೆಳೆಯು ಸಮೃದ್ಧವಾಗಿ ನಿಂತಾಗ ಬೆಳಕಿನ ಹಬ್ಬ ದೀಪಾವಳಿ ಬರುತ್ತದೆ. ಇಷ್ಟು ಹೊತ್ತಿಗೆ ವಿಶಾಖಾ ಮಳೆಯಿಂದಾಗಿ ಆ ಮುನ್ನ ಹುಟ್ಟಿಕೊಂಡಿದ್ದ ಕ್ರಿಮಿಕೀಟಗಳು ನಾಶವಾಗಿ ಬೆಳೆಯ ಸಮೃದ್ಧಿ ಇರುತ್ತದೆ. ಕತ್ತಲೆಯಲ್ಲಿ ಬೆಳಕನ್ನು ನಿರೀಕ್ಷಿಸಿ ಬೆಳಕನ್ನು ಒಳಿತನ್ನು ಬಯಸುವುದೇ ದೀಪಾವಳಿಯ ವೈಶಿಷ್ಟ್ಯ. ಭೂಮಿಯ ಮೇಲೆ ನಿಂತ ಬೆಳೆಯ ಸಮೃದ್ಧಿಯನ್ನು ನೋಡಲು ಬಲಿಚಕ್ರವರ್ತಿ ಪಾತಾಳದಿಂದ ಬರುತ್ತಾನೆಂಬುದರ ಸಾಂಕೇತಿಕತೆ ಅರ್ಥಪೂರ್ಣವಾದುದೇ ಆಗಿದೆ. ಈ ದೀಪಾವಳಿಯ ನಂತರ ಪ್ರಮುಖ ರೈತರ ಹಬ್ಬವಾಗಿ ಬರುವುದು ಸಂಕ್ರಾಂತಿ. ಇದು ರೈತರ ಹಬ್ಬವೆನ್ನುವುದಕ್ಕಿಂತ ರೈತರ ಜೀವನಾಧಾರವಾದ ದನಕರುಗಳ ಹಬ್ಬವೇ ಆಗಿರುತ್ತದೆ. ಈ ಹಬ್ಬದ ಹೊತ್ತಿಗೆ ರೈತರ ಬೇಸಾಯ ಒಂದು ಹಂತಕ್ಕೆ ಬಂದು ಅದು ಮಿಗಿದಿರುತ್ತದೆ. ಆರು ತಿಂಗಳ ಕಾಲ ಮಣ್ಣಿನೊಂದಿಗೆ ದುಡಿದ ರೈತ ತನ್ನ ದನಕರುಗಳಿಗೆ ವಿರಾಮ ಕೊಡುವ ಅಥವಾ ಪೂಜಿಸುವ ಕಾಲ ಇದು. ಸಂಕ್ರಾಂತಿಯ ಹಬ್ಬದಂದು ರಾತ್ರಿ ದನಕರುಗಳ ಕೊಟ್ಟಿಗೆಯಲ್ಲಿ ಗೋವಿನ ಕಥೆಯನ್ನು ಓದಲಾಗುವುದು. ಈ ಗೋವಿನ ಕಥೆ ಕಾಡುಗೊಲ್ಲನೊಬ್ಬನ ಕಥೆ ಎನ್ನುವುದಕ್ಕಿಂತ ಕಾಡುಗೊಲ್ಲನು ಸಾಕಿದ್ದ ಪುಣ್ಯಕೋಟಿ ಎಂಬ ಹಸುವಿನ ಕಥೆ. ಈ ಪುಣ್ಯಕೋಟಿ ಹಸುವು ತನ್ನ ಸಾತ್ವಿಕತೆಯಿಂದ ಹುಲಿಯನ್ನು ಗೆಲ್ಲುತ್ತದೆ. ಸಾತ್ವಿಕತೆಯ ಮುಂದೆ ಕೇವಲ ಪರಾಕ್ರಮ, ಶಕ್ತಿ ಉಡುಗುತ್ತದೆ. ಈ ಕಥೆಯನ್ನು ಓದಿದ ನಂತರ ಗೋಕುಲದಲ್ಲಿ ಗೊಲ್ಲರೊಡನೆ ಬೆಳೆದನೆನ್ನಲಾದ ಕೃಷ್ಣನನ್ನು ಪೂಜಿಸಲಾಗುವುದು. ದನಕರುಗಳ ಆರಾಧನೆಯೇ ಪ್ರಧಾನವೆನ್ನಿಸುವ ಈ ಹಬ್ಬ ದವಸ ಧಾನ್ಯವನ್ನು ಮನೆಗೆ ತರುವ ಸಂದರ್ಭದ ಹಬ್ಬವಾದುದರಿಂದ ಎಳ್ಳು, ಬೆಲ್ಲ, ಕಬ್ಬನ್ನು ಮನೆ ಮನೆಗೆ ಹಂಚುವ ಹಬ್ಬವಾಗಿಯೂ ರೈತರ ನಡುವೆ ಆಚರಣೆಯಲ್ಲಿದೆ.
ರೈತನ ಬೆಳೆಯ ವ್ಯವಸಾಯ ಕಾರ್ಯ ಮುಗಿದ ನಂತರದಲ್ಲಿ ಪ್ರಕೃತಿ ಅಥವಾ ನೆಲ ತನ್ನ ಸ್ವರೂಪ ಕಳೆದುಕೊಳ್ಳುತ್ತದೆ. ಡಿಸೆಂಬರ ಅಥವಾ ಜನವರಿಯ ಚಳಿಯ ದಿನಗಳಲ್ಲಿ ನೆಲ ಗಡುಸಾಗುತ್ತದೆ ಅಥವಾ ದುರ್ಬಲವಾಗುತ್ತದೆ. ನೆಲದ ಮೇಲಿನ ಗಿಡಮರಗಳು ನಿಸ್ತೇಜವಾಗುತ್ತವೆ. ನೆಲದಾಳಕ್ಕೆ ಬೇರನ್ನು ಬಿಟ್ಟುಕೊಂಡು ಬೆಳೆಯಲಾರವು. ಈ ಕಾರಣದಿಂದಲೇ ರೈತರು ಭೂಮಿತಾಯಿಯನ್ನು ಆ ಸಮಯದಲ್ಲಿ ಬಹಿಷ್ಠೆಯಾಗಿರುವಳೆಂದು ತಿಳಿದು ಊರ ಒಳಗಿನ ಆಚರಣೆಗಳಿಗೆ ಅಥವಾ ಊರೊಟ್ಟಿನ ಆಚರಣೆಗಳಿಗೆ ಬರುತ್ತಾರೆ. ಅಥವಾ ವ್ಯವಸಾಯ ಸಂಬಂಧದಲ್ಲಿ ಮನೆಯ ಸಮಸ್ಯೆಗಳ ಮೇಲೆ ಕಟ್ಟಿಕೊಂಡ ಹರಕೆಗಳು ಇಲ್ಲಿ ಮದುವೆ ಮುಂಜಿ ಸಂಗತಿಗಳು ಪ್ರಧಾನವಾಗುತ್ತವೆ. ಊರು-ಕೇರಿ, ಹೊಲಗದ್ದೆ ಕಾಯುವ ಸ್ತ್ರೀ ಪುರುಷ ದೇವತೆಗಳ ಆರಾಧನೆ ನಡೆಯುತ್ತದೆ. ಇದೆಲ್ಲದಕ್ಕೂ ಕೊನೆಯ ಇಲ್ಲವೇ ಆರಂಭದ ಹಬ್ಬವೆಂದರೆ ಯುಗಾದಿ. ಯುಗಾದಿಯ ನಂತರ ಭೂಮಿತಾಯಿ ಬೇಸಿಗೆಯ ಬಿಸಿಲಲ್ಲಿ ಒಣಗಿ ತದನಂತರ ಬಿದ್ದ ಒಂದೋ ಎರಡೋ ಹದ ಮಳೆಯಿಂದ ತನ್ನ ಮೂರು ತಿಂಗಳ ಮುಟ್ಟು ಕಳೆದುಕೊಂಡು ಮೇಲೇಳುವಳು. ಹೀಗೆ ಪ್ರಕೃತಿಗೆ ಸಂಬಂಧಿಸಿದ ಆಚರಣೆಗಳೇ ಗ್ರಾಮೀಣ ಪರಿಸರದಲ್ಲಿ ಹಬ್ಬಗಳಾಗಿ ಪರಿಣಮಿಸಿವೆ. ಆದರೆ ಅವೆಲವೂ ವಟ್ಟಣಗಳಲ್ಲಿ ವ್ಯಾಪಾರಿ ಸಂಸ್ಕೃತಿಯ ಸಂಗತಿಗಳಾಗಿ ಮಾರ್ಪಾಡು ಆಗಿವೆ ಎಂಬುದನ್ನು ಮತ್ತೆ ವಿವರಿಸಬೇಕಿಲ್ಲ. ಬೆನಕನ ತಯಾರಿಗೆ ಆದರ ಬಣ್ಣ ಮತ್ತು ಮಾರಾಟದಿಂದ ಹಿಡಿದು, ಒಡವೆ ವಸ್ತ್ರಗಳ ಖರೀದಿಯಿಂದ ಹಿಡಿದು ಬೆನಕನ ಅಥವಾ ಯಾವುದೇ ಹೆಸರಿನಲ್ಲಿ ವ್ಯವಹಾರ ಇಲ್ಲ್ಲ ಅವ್ಯವಹಾರ ನಡೆಯುತ್ತ ಸ್ಪರ್ಧೆಯೇರ್ಪಡಲು ಪಟ್ಟಣ ಸಂಸ್ಕೃತಿಯಲ್ಲಿ ಅವಕಾಶವಿದೆ.
* * *
ಸಸ್ಯ ಪರಿಸರ-ಪ್ರಾಣಿ ಪರಿಸರ ಮತ್ತು ಬುಡಕಟ್ಟುಗಳು
ಬುಡಕಟ್ಟು ಜನರನ್ನು ಅಪಾರವಾಗಿ ಪ್ರೀತಿಸುತ್ತಿದ್ದ ವೆರಿಯರ್ ಎಲ್ವಿನ್ ಒಮ್ಮೆ ಒಬ್ಬ ಬುಡಕಟ್ಟು ವ್ಯಕ್ತಿಯೊಂದಿಗೆ ಸಂಭಾಷಿಸುತ್ತಿದ್ದಾಗ ತನ್ನ ಬಡತನಕ್ಕೆ ಕಾರಣವನ್ನು ಆತ ಹೀಗೆ ಹೇಳುತ್ತಾನೆ. ‘ನಾವೆಲ್ಲ ತುಂಬ ಸುಖಿಗಳಾಗಿದ್ದೆವು, ಅಷ್ಟರಲ್ಲಿ ನಮ್ಮ ನಾಡಿನ ಮಧ್ಯೆ ರೈಲು ಕಂಬಿ ಹಾಕಿ, ರೈಲೊಂದು ಬಂತು, ಆ ರೈಲು ಬಂದಾಗ ನಮ್ಮ ಎಲ್ಲ ದೇವತೆಗಳೂ ಅದನ್ನು ಹತ್ತಿ ಕಾದು ಬಿಟ್ಟು ನಗರ ಸೇರಿಬಿಟ್ಟರು, ಅಲ್ಲಿನ ಜನ ನಮ್ಮ ದೇವತೆಗಳ ನೆರವಿನಿಂದ ಅಭ್ಯುದಯಗೊಳ್ಳುತ್ತಿದ್ದಾರೆ. ಆದರೆ ನಾವು ಬಡವರಾಗುತ್ತಿದ್ದೇವೆ.
ವೆರಿಯರ್ ಎಲ್ವಿನರೇ ಸಂಗ್ರಹಿಸಿರುವ ಮತ್ತೊಂದು ಕಥೆ ಹೀಗಿದೆ. “ಲಕ್ಷ್ಮಣ ಜಟಿ ಸದಾ ತನ್ನ ಕಿಂಗ್ರಿಯೊಂದಿಗೆ ಪ್ರೇಮಗೀತೆ ಹಾಡುತ್ತಿರುತ್ತಾನೆ. ಅವನ ಅಣ್ಣ ರಾಮ ಸದಾ ಅದನ್ನು ಆಕ್ಷೇಪಿಸುತ್ತಿರುತ್ತಾನೆ. ಹೀಗಿರುವಾಗ ಲಕ್ಷ್ಮಣನ ಹಾಸಿಗೆಯ ಮೇಲೆ ಒಡೆದ ಬಳೆ ಮತ್ತು ಕಿವಿಯೋಲೆ ಸಿಗುತ್ತವೆ. ಅಲ್ಲಿ ಸಿಕ್ಕಿದ ಕಿವಿಯೋಲೆ ಸೀತೆಯ ಕಿವಿಗೆ ಆಗುತ್ತದೆ. ಇದರಿಂದ ಕುಪಿತಗೊಂಡ ರಾಮ ಲಕ್ಷ್ಮಣನನ್ನು ಬೆಂಕಿಗೆ ಹಾಕುತ್ತಾನೆ. ಲಕ್ಷ್ಮಣ ತನ್ನ ಕಿಂಗ್ರಿಯ ಜೊತೆ ಸಾವಕಾಶವಾಗಿ ಹೊರಬರುತ್ತಾನೆ. ಆಗ ಅವನಿಗೆ ಹಾವೊಂದು ಸಿಕ್ಕುತ್ತದೆ. ಅವನು ಹಾವಿನ್ ಅಸೇವೆ ಮಾಡುತ್ತಾನೆ. ಹಾವು ಅವನನ್ನು ಪಾತಾಳ ಲೋಕಕ್ಕೆ ಕರೆದೊಯ್ಯುತ್ತದೆ. ಪಾತಾಳ ಲೋಕದ ರಾಜ ಅವನಿಗೆ ಒಂದು ಪೆಟ್ಟಿಯ ಉಡುಗೊರೆ ನೀಡುತ್ತಾನೆ. ಆದರೆ ದಾರಿಯಲ್ಲಿ ಎಲ್ಲೂ ಆ ಪೆಟ್ಟಿಯನ್ನು ತೆಗೆಯಬಾರದು ಎಂದು ಹೇಳಿರುತ್ತಾನೆ. ಕುತೂಹಲ ತಡೆಯಲಾಗದ ಲಕ್ಷ್ಮಣ ಅದನ್ನು ತೆಗೆಯುತ್ತಾನೆ. ಅದರಿಂದ ಸುಂದರವಾದ ನಾಗದೇವತೆ ಮಿಂಚಿ ಮಾಯವಾಗುತ್ತಾಳೆ. ಅವಳನ್ನು ಹುಡುಕುತ್ತಾ ಹುಡುಕುತ್ತಾ ಲಕ್ಷ್ಮಣ ಬಾಣ ಬಿಡತೊಡಗುತ್ತಾನೆ. ಅದು ಗುಡುಗಾಗುತ್ತದೆ. ಮಿಂಚಿನ ರೂಪದ ನಾಗದೇವತೆ ಮಿಂಚಿ ಮಿಂಚಿ ಮಾಯವಾಗುತ್ತಿರುತ್ತಾಳೆ. ಅವಳನ್ನು ಹುಡುಕುತ್ತಿರುವ ಲಕ್ಷ್ಮಣ ಬಾಣ ಬಿಟ್ಟು ಗುಡುಗುತ್ತಲೇ ಇದ್ದಾನೆ. ಇವರ ನಿರಂತರ ಪ್ರೇಮದಾಟ ನಮಗೆ ಮಳೆ ತರುತ್ತಿದೆ, ಅದರಿಂದಾಗಿ ನಮ್ಮ ಕಾಡು ಬೆಳೆಯುತ್ತಿದೆ.”
ಸಾಂಕೇತಿಕವಾದ ಈ ಎರಡು ಕಥೆಗಳ ಹಿನ್ನೆಲ್ಯಲ್ಲಿ ನಾನು ನನ್ನ ಪ್ರಬಂಧವನ್ನು ಮಂಡಿಸಬಯಸುತ್ತೇನೆ. ಬುಡಕಟ್ಟು ಜನರನ್ನು ‘ಗಿರಿ’ ಜನರು ಎಂದು ಕರೆಯುವುದೇ ಅವರ ವಾಸ್ತವ್ಯದ ನೆಲೆಗಟ್ಟಿನ ಹಿನ್ನೆಲೆಯಲ್ಲಿ ಎಂಬುದನ್ನು ಪರಿಭಾವಿಸುವಾಗ ಗಿರಿ ಕಂದರ ವಾಸಿಗಳಾದ ಇವರ ನಿಜವಾದ ಒಡನಾಡಿಗಳಾರು ಎಂಬುದೂ ಮುಖ್ಯವಾಗುತ್ತದೆ. ನಾಗರಿಕ ಸಮಾಜದ ಸೋಂಕಿಲ್ಲದೆ ಒಂದು ಕಾಲಕ್ಕೆ ಬದುದುತ್ತಿದ್ದ ಇವರಿಗೆ ಆಧಾರವಾಗಿದ್ದುದು ಸಸ್ಯ ಪರಿಸರವಾದರೆ, ಒಡನಾಡಿಯಾಗಿದ್ದುದು ಪ್ರಾಣಿ ಪರಿಸರ.
ಇವತ್ತು ಪರಿಸರ ಎಂಬ ಪದ ನಾನಾ ರೀತಿಯಾಗಿ ನಾನಾ ವ್ಯಾಪ್ತಿಯಲ್ಲಿ ಬಳಕೆಯಾಗುತ್ತಿದೆ. ಅನೇಕರು ವಾತಾವರಣವನ್ನು ಗಮನಿಸಿ ವಾತಾವರಣ ಕೆಟ್ಟಾಗ ಪರಿಸರ ಕೆಟ್ಟಿತು ಎಂದು ಹೇಳುತ್ತಾರೆ. ತಮ್ಮ ಅಕ್ಕಪಕ್ಕದ ಜಾಗ ಸರಿ ಇಲ್ಲದಾಗ ಪರಿಸರ ಚೆನ್ನಾಗಿಲ್ಲ ಎನ್ನುತ್ತಾರೆ. ಇವೆಲ್ಲ ಅವರವರ ವ್ಯಾಪ್ತಿಯಲ್ಲಿ ಅವರವರಿಗೆ ಸಂಬಂಧಿಸಿದಂತೆ ಸೀಮಿತವಾಗಿ ಬಳಕೆಯಾಗುವ ರೀತಿ. ಆದ್ರೆ, ಇಂದು ‘ಪರಿಸರ’ ಎಂಬುದು ಒಂದು ಚಳವಳಿಯಾಗಿ ರೂಪುಗೊಳ್ಳುತ್ತಿದೆ. ಹಲವು ಆಂದೋಲನಗಳಿಗೆ ಕಾರಣವಾಗಿದೆ. ಇವತ್ತಿನ ಸಾಮಾಜಿಕ ತುರ್ತು ವಿಷಯವಾಗಿ ಪ್ರಪಂಚದಾದ್ಯಂತ ಹೆಚ್ಚು ಚಾಲ್ತಿಯಲ್ಲಿರುವ ಪದ ಈ ಪರಿಸರ, ಅಂದಾಗ, ಪರಿಸರ ಪದಕ್ಕೆ ಇರುವ ವೈಶಾಲ್ಯವನ್ನು ನಾವು ಅರ್ಥ ಮಾದಿಕೊಳ್ಳಬೇಕಾಗಿದೆ. ಜಗತ್ತಿನ ಸಚರಾಚರ ಜೀವ ಜಗತ್ತನ್ನು ನಿಶ್ಚಲ ಭೌತಿಕ ಜಗತ್ತನ್ನು ಒಟ್ಟಾರೆಯಾಗಿ ಇಂದು ಪರಿಸರದ ವ್ಯಾಪ್ತಿಗೆ ತರುತ್ತಿದ್ದೇವೆ. ಕೇವಲ ಭೂಮಂಡಲವಷ್ಟೇ ಪರಿಸರವಲ್ಲ. ಇಡೀ ಬ್ರಹ್ಮಾಂಡವೇ ಇಂದು ಪರಿಸರದ ವ್ಯಾಪ್ತಿಗೆ ಬರುತ್ತಿದೆ. ಹೀಗೆ ಸೃಷ್ಟಿಯ ಸಕಲ ಕ್ರಿಯೆಗಳನ್ನು ಒಳಗೊಂಡಂತೆ ವ್ಯಾಖ್ಯಾನಿಸುವ ಈ ಪರಿಸರದ ಉಳಿವು ಅಂದರೆ ಇಡೀ ಬ್ರಹ್ಮಾಂಡದ ಉಳಿವು ಎಂದೇ ಅರ್ಥ.
ಈ ಹಿನ್ನೆಲೆಯಲ್ಲಿ ಪ್ರಾಣಿ ಜಗತ್ತು ಅಥವಾ ಸಸ್ಯ ಜಗತ್ತು ಎಂದು ವಿಂಗಡಿಸುವ ಬದಲು ಬುಡಕಟ್ಟುಗಳು ಮತ್ತು ಜೀವ ಜಗತ್ತು ಎಂದೇ ವ್ಯಾಖ್ಯಾನಿಸಿದರೆ ಒಳ್ಳೆಯದು ಎಂಬುದು ನನ್ನ ಭಾವನೆ. ಈ ಜೀವ ಜಗತ್ತಿನ ಉಳಿವು ಎಂದರೆ ಮನುಷ್ಯ ಪ್ರಪಂಚದ ಉಳಿವು ಎಂಬ ಕಟು ಸತ್ಯವನ್ನು ನಮ್ಮ ಹಿಂದಿನವರು ಅಂದರೆ ಗಿರಿಜನರು ತಿಳಿದಿದ್ದರು. ಅವರು ನಂಬಿದ ಮೌಲ್ಯಗಳಲ್ಲಿ ಸಸ್ಯ ಮತ್ತು ಪ್ರಾಣಿ ಪರಿಸರವನ್ನು ಕಾಪಾಡುವುದು ಮುಖ್ಯವಾಗಿತ್ತು. ವೈಜ್ಞಾನಿಕವಾಗಿ ಕೂಡ ಈ ಪರಿಸರದ ಉಳಿವು ಎಂದರೆ ಮನುಷ್ಯನ ಉಳಿವು ಎಂಬುದನ್ನು ಪರಿಸರ ವಿಜ್ಞಾನಿಗಳು ನಿರೂಪಿಸಿದ್ದಾರೆ” ಅವರ ನಿರೂಪಣೆಗಾಗಿ ಆಹಾರದ ಪಿರಾಮಿಡ್ ಒಂದನ್ನು ಅವರು ರಚಿಸಿದ್ದಾರೆ.
ಆಹಾರದ ಪಿರಮಿಡ್ :
 
 

ಈ ಪಿರಾಮಿಡ್ಡಿನ ತಳವೇ ಸಸ್ಯ ಸಂಕುಲದ ಜೀವರಾಶಿಗೆ ಸಂಬಂಧಿಸಿದ್ದು; ಅದರ ಮೇಲ್ಪದರ ಆ ಸಸ್ಯ ಸಂಕುಲದ ಆಶ್ರಯದಲ್ಲಿ ಜನಿಸುವ ನಾನಾ ಜೈವಿಕ ಕ್ರಿಮಿ ಕೀಟಗಳ ಜಗತ್ತು. ವಾಸ್ತವವಾಗಿ ಈ ಎರಡು ಹಂತಗಳೂ ಉತ್ಪಾದನಾ ಸಾಮರ್ಥ್ಯವುಳ್ಳಂಥವು ಇದೇ ಭೂಮಂಡಲದ ಬುನಾದಿ. ಈ ಬುನಾದಿ ಅಥವಾ ತಳ ಅಗಲವಾದಷ್ಟು ಪಿರಾಮಿಡ್ಡು ಭದ್ರವಾಗುತ್ತದೆ. ಅಂದರೆ ಉಳಿದ ಜೀವರಾಶಿಗೆ ಆಹಾರವನ್ನೊದಗಿಸುವ ಸಸ್ಯಗಳ ಸಂಖ್ಯೆ ಹೆಚ್ಚಿದಷ್ಟು ವ್ಯವಸ್ಥೆ ಹೆಚ್ಚು ಭದ್ರವಾಗುತ್ತದೆ. ಇದರ ಬದಲಿಗೆ ಸಸ್ಯಗಳ ಸಂಖ್ಯೆ ಕ್ಷೀಣಿಸಿ ಸಸ್ಯಾಹಾರಿ ಅಥವಾ ಮಾಂಸಾಹಾರಿ ಜೀವಿಗಳ ಸಂಖ್ಯೆ ಹೆಚ್ಚಿದಲ್ಲಿ ತಳಭಾಗ ಕಿರಿದಾಗುತ್ತದೆ. ಆದರೆ, ಅದರ ಮೇಲಿನ ಹಂತಗಳು ಅಡ್ಡಾದಿಡ್ಡಿ ಬೆಳೆದು ಸಮತೋಲ ತಪ್ಪುತ್ತದೆ. ಇದ್ರ ಪರಿಣಾಮವೆಂದರೆ ಪಿರಮಿಡ್ಡು ಕುಸಿದು ಇಡೀ ಜೀವ ಸಮುದಾಯ ಅಂತ್ಯದೆಡೆಗೆ ಚಲಿಸಬೇಕಾಗುತ್ತದೆ. ಆದ್ದರಿಂದಲೇ ಬುನಾದಿ ಸ್ವರೂಪದ ಸಸ್ಯ ಮತ್ತು ಜೈವಿಕ ಜೀವಿಗಳ ವಿಕಸನ ಕ್ರಿಯೆ ಇರಲೇಬೇಕು.
ಪ್ರಪಂಚದ ಹಾಗೂ ಇಡೀ ಸೃಷ್ಟಿಯ ಹುಟ್ಟಿನ ಬಗ್ಗೆ ತಮ್ಮದೇ ಆದ ಕಲ್ಪನೆ ಮತ್ತು ಆರಾಧನಾ ಭಾವನೆ ಇಟ್ಟುಕೊಂಡಿದ್ದ ಪ್ರಾಚೀನ ಮಾನವ ಸುತ್ತಣ ಪ್ರಪಂಚದಿಂದ ತನ್ನ ಅಸ್ತಿತ್ವವೇ ಹೊರತು ತನ್ನಿಂದ ಪ್ರಪಂಚ ಅಲ್ಲ ಎಂಬುದನ್ನು ಚೆನ್ನಾಗಿ ಅರಿತಿದ್ದ. ಇದು ಅವನ ವಿನಯ ಮತ್ತು ವಿವೇಕ ಎರಡು ಆಗಿತ್ತು. ಇಂದಿಗೂ ನಮ್ಮ ಅನೇಕಾನೇಕ ಬುಡಕಟ್ಟು ಜನರ ತಿಳಿವಳಿಕೆ ಇದೇ ಆಗಿದೆ. ಆದರೆ ಆಧುನಿಕ ಮಾನವ ಇದಕ್ಕೆ ವ್ಯತಿರಿಕ್ತವಾಗಿದ್ದಾನೆ ಎಲ್ಲವೂ ತನ್ನಿಂದ ಎಂಬ ಅಹಂ ತುಂಬಿದೆ.
ಅಂದಂದಿನ ಆಹಾರ ಹುಡುಕಿಕೊಳ್ಳುವುದು ಮಾತ್ರ ಗಿರಿಜನರ ದಿನನಿತ್ಯದ ತವಕವಾಗಿತ್ತು. ಹೊಟ್ಟೆ ತುಂಬಿತೆಂದರೆ ನಾಳೆಯ ಚಿಂತೆ ಇರುತ್ತಿರಲಿಲ್ಲ. ಒಂದು ಸಿಂಹ ಒಂದು ಪ್ರಾಣಿಯನ್ನು ಹಿಡಿದು ತಿಂದು ಸಂತೃಪ್ತವಾಯಿತೆಂದರೆ, ಹತ್ತಡಿ ದೂರದಲ್ಲಿ ಇನ್ನೊಂದು ಜಿಂಕೆ ಮಲಗಿದ್ದರೂ ಅದು ಮುಟ್ಟುವದಿಲ್ಲ. ಆಹಾರ ಸರಫಳಿಯಲ್ಲಿ ಒಂದು ಪ್ರಾಣ್ಯನ್ನು ತಿಂದು ಬದುಕುವ ಇತರೆಲ್ಲ ಪ್ರಾಣಿಗಳ ವರ್ತನೆ ಹೀಗೆ. ಪ್ರಾಚೀನ ಮಾನವನ ವರ್ತನೆ ಇದಕ್ಕಿಂತ ಭಿನ್ನವಾಗೇನಿರಲಿಲ್ಲ.
ಬುಡಕಟ್ಟು ಜನರಲ್ಲಿ ತೀರಾ ಇತ್ತೀಚೆಗೆನವರೆಗೆ ಕೂಡ ಚಾಲ್ತಿಯಲ್ಲಿದ್ದ ಕುರ್ಮಿ ಬೇಸಾಯ ಅವರ ಪರಿಸರ ಪ್ರೀತಿಯ ದ್ಯೋತಕವಾಗಿತ್ತು. ಕಗ್ಗಾಡಿನ ನಡುವಿನ ಒಂದಿಷ್ಟು ಜಾಗವನ್ನು ಕಡಿದು ಹಸನು ಮಾಡಿ ಒಂದೆರಡು ವರ್ಷ ಬೇಸಾಯ ಮಾಡಿ ನಂತರ ಆ ಜಾಗವನ್ನು ತೆರವು ಮಾಡಿ ಇನ್ನೊಂದು ಸ್ಥಳಕ್ಕಾಗಿ ಶೋಧಿಸುತ್ತಿದ್ದರು. ಹಾಗೆ ತೆರವು ಮಾಡಿದ ಜಾಗ ಕೆಲವೇ ವರ್ಷಗಳಲ್ಲಿ ಮತ್ತೆ ಕಾಡಾಗಿ ಪರಿವರ್ತಿತವಾಗುತ್ತಿತ್ತು. ಪ್ರಕೃತಿಯ ಸಮತೋಲನ ಕಾಪಾಡಿಕೊಳ್ಳುತ್ತಿದ ಬುಡಕಟ್ಟುಗಳ ಬೇಸಾಯದ ಈ ಪದ್ಧತಿ ಎಷ್ಟು ವೈಜ್ಞಾನಿಕವಾಗಿರುತ್ತಿತ್ತು ಎಂಬುದನ್ನು ನಾವು ನೋಡಬಹುದು.
ಮರ, ಗಿಡ,  ಸಸ್ಯಗಳ ಹೆಸರಿನಲ್ಲೇ ತಮ್ಮ ಕುಲ ಚಿಹ್ನೆಗಳನ್ನು ಗುರುತಿಸಿಕೊಳ್ಳುತ್ತಿದ್ದ ಬುಡಕಟ್ಟುಗಳು ಅಸಂಖ್ಯಾತ. ಪ್ರಾಣಿ ಪಕ್ಷಿಗಳ ಸಂಕೇತವನ್ನುಳ್ಳ ಬುಡಕಟ್ಟುಗಳು ಕಡಿಮೆಯೇನಿಲ್ಲ. ಬಹುಶಃ ಜಗತ್ತಿನ ಪ್ರತಿ ಜನಾಂಗವೂ ಒಂದಾನೊಂದು ಕಾಲಕ್ಕೆ ಪ್ರಕೃತಿಯ ನಡುವಿನ ಜೀವಿ ಅಥವಾ ವಸ್ತು ವಿಶೇಷಗಳನ್ನೇ ತಮ್ಮ ಕುಲ ಚಿಹ್ನೆಗಳನ್ನಾಗಿ ಹೊಂದಿದ್ದವೆಂಬುದಕ್ಕೆ ಸಾಕ್ಷಿಯಾಗಿ ಇಂದಿಗೂ ಅಂಥ ಅನೇಕ ಪಳೆಯುಳಿಕೆಗಳಿವೆ.
ಅಂಥ ಸಸ್ಯ ಅಥವಾ ಪ್ರಾಣಿಗಳನ್ನು ಆಯಾ ಕುಲಗಳು ನಾಶಮಾಡುವಂತಿರಲಿಲ್ಲ. ಹೀಗೆ ಪ್ರಕೃತಿಯಲ್ಲಿನ ನೂರಾರು ಬಗೆಯ ಸಸ್ಯಗಳು ಹಾಗೂ ಹತ್ತಾರು ಬಗೆಯ ಪ್ರಾಣಿ ಪಕ್ಷಿಗಳು ಪೂಜನೀಯ ಸ್ಥಾನಕ್ಕೇರಿ ಸುರಕ್ಷಿತವಾಗಿರುತ್ತಿದ್ದವು. ಬನ್ನಿಕುಲ, ಬಾಗೇಕುಲ, ಅರಳಿಕುಲ, ಆಲದ ಕುಲ, ಕಗ್ಗಲಿಕುಲ, ಕೇದಗೆ ಬಳಿ, ಕಡವೆ ಬಳಿ, ಬರ್ಕನ ಬಳಿ, ಶಿರ್ಕನ ಬಳಿ ಇತ್ಯಾದಿ ಸಾವಿರಾರು ಬಗೆಗಳನ್ನು ನಾವು ಪ್ರಪಂಚದಾದ್ಯಂತ ಕಾಣಬಹುದು. ಅನೇಕ ರಜಾ ಮನೆತನಗಳೂ ಇದಕ್ಕೆ ಹೊರತಾಗಿರಲಿಲ್ಲ. ಅರ್ಜುನನ ಕಪಿಧ್ವಜ, ದುರ್ಯೋಧನನ ಸರ್ಪಧ್ವಜ, ವಿಜಯ ನಗರದ ಅರಸರ ಕುಲ ಚಿಹ್ನೆಯಾದ ಹಂದಿ ಇಂಥ ಉದಾಹರಣೆಗಳು ಅನೇಕವಿದೆ.
ತಮ್ಮ ಪಾಡಿಗೆ ತಾವು ಒಂದು ಕಡೆ ನೆಲೆಯಾಗಿಯೋ ಅಥವಾ ಓಡಾಡಿಕೊಂಡೊ ಜೀವಿಸುತ್ತಿದ್ದ ಈ ಬುಡಕಟ್ಟುಗಳ ಸ್ವಚ್ಛಂದ ಪ್ರದೇಶಗಳನ್ನು ನಾಗರಿಕರೆನಿಸಿದ ಜನ ಕ್ರಮೇಣ ಆಕ್ರಮಿಸಿಕೊಂಡು ಅವರ ಅವಾಸಸ್ಥಾನವೆನಿಸಿದ ಕಾದನ್ನು ಇಲ್ಲವಾಗಿಸತೊಡಗಿದಾಗ ತಮ್ಮ ಆರಾಧನೆಯ ಭಾಗವಾದ ಕಾಡನ್ನು ಉಳಿಸಿಕೊಳ್ಳಲು ಕೆಲವು ಸದುದ್ದೇಶದ ತಂತ್ರಗಳನ್ನು ನಮ್ಮ ಗಿರಿಜನರು ಕಂಡುಕೊಂಡರು. ಇಂಥದ್ದರ ಫಲವಾಗಿ ರೂಪುಗೊಂಡ ‘ನಾಗಬನ’, ಜಟ್ಟಿಗನ ಬನ ಇವತ್ತಿಗೂ ನಮ್ಮ ಕಣ್ನ ಮುಂದೆ ಇವೆ. ತಾವು ಆರಾಧಿಸುವ ದೈವಗಳ ಹೆಸರಿನಲ್ಲಿ ಪೋಷಿಸಿ ಬೆಳೆಸಿದ ಈ ಬನಗಳು ನೂರಾರು ಬಗೆಯ ಪವಿತ್ರಮಯವಾದ ವೃಕ್ಷರಾಶಿಗಳಲ್ಲದೆ, ಔಷಧೀಯ ಗಿಡಗಳನ್ನು ಹೊಂದಿವೆ. ಮಲೆನಾಡಿನ ಹಾಗೂ ಕಾರಾವಳಿಯ ನೂರಾರು ಸ್ಥಳಗಳಲ್ಲಿ ಇಂದಿಗೂ ಉಳಿದಿರುವ ಈ ಪವಿತ್ರ ಬನಗಳು ಗಿಡಮರ ಬಳ್ಳಿಪೊದೆಗಳಿಂದ ತುಂಬಿಕೊಂಡು ಪ್ರಾಚೀನ ಕಾಲದ ಕಾಡುಗಳನ್ನು ನೆನಪಿಗೆ ತರುತ್ತಿವೆ. ಇದೇ ರೀತಿಯಾಗಿ ಕೊಡಗು ಹಾಗೂ ಮೈಸೂರು ಜಿಲ್ಲೆಯ ಕೆಲವು ಭಾಗಗಳಲ್ಲಿ ಕಾಪಾಡಿಕೊಂಡಿರುವ ‘ದೇವರ ಕಾಡು’ ಗಳು ಪ್ರಾಚೀನ ಕಾಲದಲ್ಲಿ ಇದ್ದಿರಬಹುದಾದ ನಮ್ಮ ಸಂಪದ್ಭರಿತ ಕಾಡುಗಳನ್ನು ನೆನಪಿಗೆ ತರುತ್ತವೆ.
ನಮ್ಮ ಮೌಖಿಕ ಮಹಾಕಾವ್ಯಗಳಲ್ಲಿ ಬರುವ ಸಸ್ಯ ಮತ್ತು ಪ್ರಾಣಿಗಳನ್ನು ಕುರಿತ ವಿವರಗಳು ಈ ದೃಷ್ಟಿಯಿಂದ ಅತ್ಯಂತ ಕುತೂಹಲಕಾರಿ. ಸೋಲಿಗರ ಐತಿಹಾಸಿಕ ಕಾವ್ಯ ಎಂದೇ ಹೇಳಬಹ್ದುದಾದ ಮಲೆಮಾದೇಶ್ವರ ಕಾವ್ಯ ಈ ದೃಷ್ಟಿಯಿಂದ  ಬಹಳ ಮುಖ್ಯವಾದದ್ದು. ಈ ಕಾವ್ಯದಲ್ಲಿ ಬರುವ ವಿವಿಧ ರೀತಿಯ ಮರಗಿಡ ಬಳ್ಳಿಗಳು, ಅರಣ್ಯ ಪರಿಸರ, ಹಾಗೂ ಆ ಪರಿಸರದಲ್ಲಿ ಗಿರಿಜನರಾದ ಸೋಲಿಗರು ಕೈಗೊಳ್ಳುವ ಬೇಟೆ ಮತ್ತು ಆಹಾರ ಸಂಗ್ರಹಣೆಯ ವಿಧಿ ವಿಧಾನಗಳು ನಮ್ಮ ಪ್ರಾಚೀನ ಜೀವನ ಪದ್ಧತಿಯನ್ನು ಚೆನ್ನಾಗಿ ಬಿಂಬಿಸುತ್ತವೆ. ಇಡೀ ಕಾವ್ಯದಲ್ಲಿ ಬೇಟೆ ಎಂದರೆ, ಎಲ್ಲಿಯೂ ಪ್ರಾಣಿಗಳನ್ನು ಹತ್ಯೆ ಮಾಡುವುದಿಲ್ಲ. ಬದಲಾಗಿ ಜೇನು, ಹೆಜ್ಜೇನು, ಬೇರು, ಹಣ್ಣು, ಹೂ ಹಾಗೂ ಪ್ರಾಣಿಗಳ ಅವಶೇಷಗಳನ್ನು ಸಂಗ್ರಹಿಸುವ ವಿಧಿ ವಿಧಾನವೇ ಬೇಟೆ. ಇವರ ಸಾಂಸ್ಕೃತಿಕ ವೀರನಾದ ಮಲೆ ಮಾದಪ್ಪ ಪ್ರಾಣಿ ಪ್ರಿಯ. ಸದಾ ಹಾವು ಮತ್ತು ಹುಲಿಗಳ ಒಡನಾಟದಲ್ಲಿ, ಅವುಗಳ ಗೆಳೆಯನಾಗಿ ಕಾಲಕಳೆಯುವ ಒಬ್ಬ ಹೃದಯವಂತ. ಅವನ ಒಡನಾಟದಲ್ಲಿದ್ದ ಹುಲಿಗಳನ್ನು ಅವನು ಕೂಗಿ ಕರೆಯುವ ರೀತಿ ನೋಡಿ
ಕೊಲ್ಲೇಗಾಲ್ದ ಕುಳ್ಳು ಬರಗಾ ಬಾ
ಅಂಚಿ ತಾಳ್ದ ಕೆಂಚು ಬರಗಾ ಬಾ
ತಾಳು ಬೆಟ್ಟದ ತಲೆದೂಗಾ ಬಾ
ರಂಗನೊಡ್ಡ ಸಿಂಗಲ್ಲಾ ಬಾ
ಹೀಗೆ ತನ್ನ ಕಾಡಿನಲ್ಲಿರುವ ಹತ್ತಾರು ಹುಲಿಗಳನ್ನು ಕರೆದು ಅವುಗಳ ಮೈಸವರಿ, ಕ್ಷೇಮ ಸಮಾಚಾರ ವಿಚಾರಿಸಿ, ತನಗೆ ಪ್ರಿಯವಾದ ಹನ್ನೆರಡೆಜ್ಜೆ ಕೆಂಬರಗನ ಮೇಲೆ ಕುಂತು ಮಾದಪ್ಪ ಪ್ರಯಾಣ ಬೆಳೆಸುತ್ತಾನೆ.
ಮಂಟೇಸ್ವಾಮಿ ಮಹಾಕಾವ್ಯದಲ್ಲಿ ಬರುವ ಸಿದ್ಧಪ್ಪಾಜಿಯ ಗುಹಾವಾಸದ ಪ್ರಸಂಗ ಪ್ರಾಣಿಗಳ ಒಡನಾಟವನ್ನು ಮೆರೆಯುವ ಇನ್ನೊಂದು ಮುಕ್ಯ ಭಾಗ. ನಾನಾ ರೀತಿಯ ಹಾವುಗಳೊಡನೆ, ಹಾವನ್ನೇ ಹಾಸಿಗೆ ಮಾಡಿಕೊಂಡು ಚೇಳನ್ನೇ ತಲೆದಿಂಬು ಮಾಡಿಕೊಂಡು ಹನ್ನೆರಡು ವರ್ಷ ಗುಹೆಯಲ್ಲಿ ಕಾಲ ಕಳೆಯುವ ಸಿದ್ಧಪ್ಪಾಜಿ, ಹನ್ನೆರದು ವರ್ಷದ ನಂತರ ತನ್ನ ಗುರುವಾದ ಮಂಟೇಸ್ವಾಮಿಯನ್ನು ಕಾಣಲು ಹೋದಾಗ ಗುರುವಿಗಾಗಿ ಅವನು ಕಾಣಿಕೆಯಾಗಿ ನೀಡುವುದು ಹಾವುಗಳ ಹೊರೆಯೊಂದನ್ನು,
ಜುಂಜಪ್ಪನ ಮಹಾ ಕಾವ್ಯವಂತೂ ಕಾಡುಗೊಲ್ಲ ಜನಾಂಗದ ಪ್ರಾಣಿ ಪ್ರೀತಿಯನ್ನು ಮೆರೆಯುವ ಒಂದು ಅಪರೂಪದ ಕಾವ್ಯ. ಅವರು ಪ್ರೀತಿಸುವುದು ಕೇವಲ ಗೋವುಗಳನ್ನು ಮಾತ್ರವಲ್ಲ; ಇಡೀ ಪರಿಸರದ ಪ್ರಾಣಿ ಜಗತ್ತು ಅವರ ಆಸ್ತ್ರಿ. ತನ್ನ ಗೋವುಗಳಿಗೆ ನೀರು ಮತ್ತು ಹುಲ್ಲು ಸಿಗದೆ ಜುಂಜಪ್ಪ ನೀರಿಗಾಗಿ ಅಲೆಯುತ್ತಿರುತ್ತಾನೆ. ಅಂಥ ಸಂದರ್ಭದಲ್ಲಿ ಆ ಕಾಡಿನಲ್ಲಿ ಜಿಂಕೆಯೊಂದು ಹೋಗುತ್ತಿರುತ್ತದೆ. ಅದರ ಬಾಯಲ್ಲಿ ಹಸಿರು ಹುಲ್ಲಿರುತ್ತದೆ. ಆ ಹಸಿರು ಹುಲ್ಲನ್ನು ಕಂಡ ಜುಂಜಪ್ಪ ಇಲ್ಲೆಲ್ಲೋ ನೀರಿನ ಆಶ್ರಯ ಇರಲೇಬೇಕೆಂದು ಭಾವಿಸಿ ಜೆಂಕೆಯನ್ನು ತಡೆದು ನಿಲ್ಲಿಸುತ್ತಾನೆ. ಬೆದರಿದ ಜಿಂಕೆ ಮನುಷ್ಯನಾದ ನೀನು ನನ್ನನ್ನು ನಿಲ್ಲಿಸಬೇಡ ಎಂದು ಕೇಳಿಕೊಳ್ಳುತ್ತದೆ. ಆಗ ಜುಂಜಪ್ಪ ನಾನು ಉಂಬುವರ ಮಗನಲ್ಲ, ನಿನ್ನ ಕೊಂಬವರ ಮಗನಲ್ಲ ಎಂದು ಹೇಳಿ ತನ್ನ ನೀರಿಲ್ಲದ ಗೋವುಗಳಿಗೆ ನೀರಿನ ಜಾಗ ತೋರಿಸು ಎಂದು ಕಣ್ಣೀರಿಡುತ್ತಾನೆ. ಇಂಥ ಮಾನವೀಯ ಪ್ರಸಂಗಗಳು ಜುಂಜಪ್ಪನ ಕಾವ್ಯದಲ್ಲಿ ಬೇಕಾದಷ್ಟು ಬರುತ್ತವೆ.
ಕೃಷ್ಣಗೊಲ್ಲರ ಮಹಾಕಾವ್ಯದಲ್ಲಿ ಬರುವ ಇನ್ನೊಂದು ಅಪರೂಪದ ಪ್ರಸಂಗ ನೋಡಿ. ಈ ಕಾವ್ಯದಲ್ಲಿ ಬರುವ ಶರಬಂಧ ರಾಜನೆಂಬ ಅರಸನಿಗೆ ಅನೇಕ ಕಂಟಕಗಳಿರುತ್ತವೆ. ಆ ಕಂಟಕಗಳಿಂದ ಪಾರಾಗಬೇಕಾದರೆ ಅವನು ಸುಂದರವಾದ ವನವೊಂದನ್ನು ನಿರ್ಮಾಣ ಮಾಡಬೇಕು ಎಂದು ಹೇಳಲಾಗುತ್ತದೆ. ಅದರಲ್ಲೂ ರಾಜ ಮತ್ತು ಅವನ ಪರಿವಾರದ ರಾಣಿಯರೇ ಸ್ವತಃ ಕೆಲಸ ಮಾಡಿ ಆ ವನವನ್ನು ಬೆಳೆಸಬೇಕು. ರಾಜ ಮತ್ತು ರಾಣಿಯರು ಕೆಲವು ವರ್ಷಗಳ ಕಾಲ ಅರಮನೆ ಬಿಟ್ಟು ಬಂದು, ಬಯಲಿನ ಜಾಗದಲ್ಲಿ ವನವೊಂದನ್ನು ಬೆಳೆಯುತ್ತಾರೆ. ಆ ವನದಲ್ಲಿ ವಿವಿಧ ರೀತಿಯ ಹೂ ಹಣ್ಣಿನ ಮರಗಳು ಸಮೃದ್ಧವಾಗಿ ಬೆಳೆದು ಹಕ್ಕಿ ಪಕ್ಷಿಗಳನ್ನು ಆಹ್ವಾನಿಸುತ್ತವೆ. ಹಾಗೆ ಹಾರಿ ಬಂದ ನಾನಾ ವಿಧವಾದ ಹಕ್ಕಿ ಪಕ್ಷಿಗಳು ಹಣ್ಣು ಹಂಪಲುಗಳನ್ನು ತಿಂದು ಸಂತೃಪ್ತವಾಗಿ ಇಂಚರಗೈದು ರಾಜ ರಾಣಿಯರನ್ನು ಹರಸುತ್ತವೆ. ಆಗ ರಾಜನ ಕಂಟಕಗಳು ದೂರವಾಗುತ್ತವೆ. ನಮ್ಮ ಬುಡಕಟ್ಟು ಜನರ ಅನೇಕಾನೇಕ ಕಥೆ ಕಾವ್ಯಗಳು ಹೀಗೆ ತಮ್ಮ ಪ್ರಕೃತಿ ಪ್ರೇಮವನ್ನು ಸಾರಿ ಹೇಳುತ್ತವೆ.
ಆದರೆ ನಮ್ಮ ಆಧುನಿಕ ವ್ಯವಸ್ಥೆ ಗಿರಿಜನರ ನಿಷ್ಕಲ್ಮಶ ಪ್ರೇಮದ ಆ ಮನಸ್ಸುಗಳನ್ನು ಹೇಗೆ ಕಲಕಿಬಿಟ್ಟಿದೆ ಎಂಬುದನ್ನು ನಾವು ಗಮನಿಸಬೇಕು. ಗಿಡ, ಮರ ಮತ್ತು ಪ್ರಾಣಿ, ಪಕ್ಷಿಗಳೊಡನೆ ಅವಿನಾಭಾವ ಸಂಬಂಧ ಇಟ್ಟುಕೊಂಡು ಎಷ್ಟು ಅಗತ್ಯವೋ ಅಷ್ಟನ್ನು ಮಾತ್ರ ಬಳಸಿ ನಿರುಮ್ಮಳವಾಗಿ ಇರುತ್ತಿದ್ದ ಅವರ ಬದುಕಿನ ಜೊತೆ ನಾಗರಿಕ ನೆನಸಿದ ಸ್ವಾಥಿ ಮಾನವ ಚೆಲ್ಲಾಟವಾದತೊಡಗಿದ ಮೇಲೆ ಸಸ್ಯ ಮತ್ತು ಪ್ರಾಣಿ ಪರಿಸರವೆಂಬುದು ಅವರಿಂದ ದೂರವಾಗತೊಡಗಿತು.
ಇದು ಎಲ್ಲಿಂದ ಆರಂಭವಾಯಿತು? ಯಾವಾಗ ಯುರೋಪಿಯನ್ನರು ತಮ್ಮ ಫಿರಂಗಿ ಸಂಸ್ಕೃತಿಯನ್ನು ಹೊತ್ತು ನಮ್ಮ ಕಾಡಿಗೆ ಕಾಲಿಟ್ಟರೋ ಅಲ್ಲಿಂದ ಈ ಚೆಲ್ಲಾಟ ಆರಂಭವಾಯಿತು ಎಂದೇ ನನ್ನ ನಂಬಿಕೆ. ಘಟ್ಟ ಮತ್ತು ಘಟ್ಟದ ಕೆಳಗಿನ ಸಮೃದ್ಧ ಕಣಿವೆಗಳಲ್ಲಿನ ಫಲವತ್ತು ಜಾಗಗಳನ್ನು ಎಸ್ಟೇಟ್ ಗಳನ್ನಾಗಿ ಪರಿವರ್ತಿಸಲಾಯಿತು. ಕಾಫಿ, ಟೀ, ಏಲಕ್ಕಿ, ಕೋಕಾ ಹಾಗೂ ಸಾಂಬಾರ ಪದಾರ್ಥಗಳ ನೂರಾರು ಎಸ್ಟೇಟುಗಳು ಬ್ರಿಟಿಷರೋ ಅಥವಾ ಅವರನ್ನು ಓಲೈಸುವ ಮೇಲ್ವಿಚಾರಕರುಗಳಾದ ಭೂಮಾಲೀಕರಲ್ಲೋ ಉಳದವು. ಗಿರಿಜನರು ತೆತ್ತು ಬೇಸಾಯ ಅಥವಾ ಕುರ್ಮಿ ಬೇಸಾಯ ಮಾಡುತ್ತಿದ್ದ, ಅಹಾಗೂ ಯಾವುದೇ ಖಾತೆ – ಕಿರ್ದಿ ಎಂಬ ಕಟ್ಟು ಪಾಡುಗಳಿಲ್ಲದೇ ಸ್ವಚ್ಚಂಧವಾಗಿರುತ್ತಿದ್ದ ಭೂಮಿ ಅವರ ಕಣ್ಣ ಮುಂದೆಯೇ ಮಂಗ ಮಾಯವಾದಂತಾಗಿ ಧಣಿಗಳ ಪಾಲಾದವು. ಅಕ್ಷರಬಲ್ಲ ಆಡಳಿತಗಾರರು ಮತ್ತು ಅವರಂತೆಯೇ ಅಕ್ಷರ ಕಲಿತವರೆಂಬ ಅಹಂಕಾರದಲ್ಲಿದ್ದ ಮೇಲ್ವರ್ಗದ ಜನರು ತಮ್ಮ ಅನುಕೂಲಾನುಸಾರ ಖಾತೆ ಕಂದಾಯ ಇತ್ಯಾದಿ ಸೃಷ್ಟಿಸಿಕೊಂಡು ಭೂಮಾಲೀಕರಾದರು. ಕೊಡಗಿನವರು, ಕುಡಿಯರು, ಶಿವಮೊಗ್ಗ ಜಿಲ್ಲೆಯ ಹಸಲರು, ಕಾನುದೀವರು, ಕುಣಬಿಯವರು, ದಕ್ಷಿಣ ಕನ್ನಡದ ಮಲೆಕುಡಿಯರು, ಕೊರಗರು ಕುಡುಬಿಯರು, ಉತ್ತರ ಕನ್ನಡದ ಗೊಂಡರು, ಹಾಲಕ್ಕಿ ಒಕ್ಕಲೊಇಗರು, ಮುಕ್ರಿಯರು, ಸಿದ್ಧಿಯರು ಮುಂತಾಗಿ ಇನ್ನೂ ಅನೇಕಾನೇಕ ಜನ ವರ್ಗಗಳು ಅಂದಿನಿಂದ ತಮ್ಮ ನೆಲೆ ಕಳೆದುಕೊಂಡು ಅನಿರ್ವಾವಾಗಿ ತೋಟಗಳ ಮಾಲೀಕರ ತೊತ್ತಾಗಬೇಕಾಯಿತು.
ಬ್ರಿಟಿಷರ ಕೋವಿಗಳು ಇಲ್ಲಿ ಎರದು ಕೆಲಸಗಳನ್ನು ಮಾಡಿದವು. ಪ್ರತಿಭಟಿಸಿದ ಜನ ವರ್ಗಗಳಿಗೆ ಕೋವಿ ತೋರಿಸಿ ಎದುರಿಸಿದ್ದು ಒಂದನೆಯದಾದರೆ, ಕಾಡಿನ ಪ್ರಾಣಿ ಪಕ್ಷಿಗಳನ್ನು ನಿರಂತರವಾಗಿ ಹಾಗೂ ಮನರಂಜನೆಗಾಗಿ ಎಂಬಂತೆ ಕೊಲ್ಲತೊಡಗಿದ್ದು ಎರಡನೆಯದು. ಇವರ ಈ ಮನರಂಜನೆ ಎಲ್ಲಿಯವರೆಗೆ ಹೋಯಿತೆಂದರೆ ಹೆಚ್ಚು ಹುಲಿ ಕೊಂದವನಿಗೆ ಅವರು ಮೆಡಲ್ ಗಳನ್ನು ಕೊಡತೊಡಗಿದರು. ಆನೆಗಳ ದಂತ ತಂದವನನ್ನು ಸನ್ಮಾನಿಸಿದರು. ಅಂಥ ಸಾಧನೆಗಳನ್ನು ಮಾಡಿದ ನಮ್ಮವರು ಈಗ ಬೇಟೆಯ ನೆನಪುಗಳು ಎಂದು ಬರೆಯತೊಡಗಿದ್ದಾರೆ. ಅದಿರಲಿ, ಬ್ರಿಟಿಷರ ಈ ಮನರಂಜನೆ ತೆವಲು ನಮ್ಮ ಹತ್ತಾರು ರಾಜ ಮನೆತನದವರಿಗೂ ಪಾಳ್ಳೇಗಾರಿಗೂ ಹತ್ತಿಕೊಂಡಿತು. ತಮ್ಮ ಸೇವಕರ್ ಕೈಲಿ ಹುಲಿ ಹೊಡೆಸಿ ಅವರ್ ಅಮೂಮ್ದೆ ನಿಂತು ಮೀಸೆ ತಿರುವುತ್ತ ಛಾಯಾ ಚಿತ್ರ ತೆಗೆಸಿಕೊಂಡ ಹತ್ತಾರು ವೀರಾಗ್ರಣಿ ರಾಜರು ಭಾರತದಾದ್ಯಂತ ಇದ್ದರಂತೆ.
ಅನಂತರ ಕೋವಿ ಸಂಸ್ಕೃತಿ ಹೇಗೆ ಬೆಳೆಯಿತೆಂದು ನಿಮಗೆಲ್ಲ ಗೊತ್ತೆ ಇದೆ. ಇಂದು ಮಲೆನಾಡಿನ ಯಾವ ಮನೆಯಲ್ಲಿ ಕೋವಿ ಇಲ್ಲ? ಸಮೃದ್ಧವಾದ  ಜಾಗಗಳಿಂದ ಬುಡಕಟ್ಟುಗಳನ್ನು ಒಕ್ಕಲೆಬ್ಬಿಸಿದಂತೆ, ಅರಣ್ಯದ ತುಂಬ ನಲಿದಾದಿಕೊಂಡಿದ್ದ ಪ್ರಾಣಿಗಳನ್ನು ಹತ್ಯೆ ಮಾದಲಾಯಿತು. ತಮ್ಮ ಶಕ್ಯಾನುಸಾರ ಹೊಸ ಜಾಗ ಅಥವಾ ಉದ್ಯೋಗ ಅರಸಿ ಹೊರಟ ಕೆಲವು ಬುಡಕಟ್ಟುಗಳನ್ನು ಒಕ್ಕಲೆಬ್ಬಿಸಿದಂತೆ, ಆರಣ್ಯದ ತುಂಬ ನಲಿದಾಡಿಕೊಂಡಿದ್ದ ಪ್ರಾಣಿಗಳನ್ನು ಹತ್ಯೆ ಮಾಡಲಾಯಿತು. ತಮ್ಮ ಶಕ್ಯಾನುಸಾರ ಹೊಸ ಜಾಗ ಅಥವಾ ಉದ್ಯೋಗ ಅರಸಿ ಹೊರಟ ಕೆಲವು ಬುಡಕಟ್ಟುಗಳು ಅಲ್ಲಲ್ಲಿ ಜಾಗ ಕಂಡುಕೊಡ್ಂಅವು. ಅದು ಸಾಧ್ಯವಾಗದೇ ಇದ್ದ ಬುಡಕಟ್ಟುಗಳು ತೋಟ ತುಡಿಕೆಗಳಲ್ಲಿ ಮಾಲೀಕರ ಕೈಕೆಳಗೆ ಜೀತದಾಳುಗಳಾದರು. ಆದರೆ ಪ್ರಾಣಿ ಪ್ರಪಂಚಕ್ಕೆ ಇದು ಸಾಧ್ಯವಿರಲಿಲ್ಲ, ಹತ್ಯಗೊಳಗಾದವುದನ್ನು ಬಿಟ್ಟು ಪ್ರಪಂಚದಲ್ಲಿಯೇ ವೈಶಿಷ್ಟ್ಯ ಪೂರ್ಣವೆನಿಸಿದ್ದ ಪಶ್ಚಿಮ ಘಟ್ಟಗಳಲ್ಲಿ ದಿನೇ ದಿನೇ ಕಾಡು ಇಲ್ಲವಾಗುತ್ತಿದೆ. ಪ್ರಾಣಿಗಳನ್ನಂತೂ ನೋಡಬೇಕಾದಲ್ಲಿ ನಮ್ಮ ಕೃತಕ ಅಭಯಾರಣ್ಯಗಳಿಗೇ ಹೋಗಬೇಕು ಅಷ್ಟೇ.
ನಮ್ಮ ಸ್ವಾತಂತ್ರ್ಯಾ ನಂತರದ ವ್ಯವಸ್ಥೆ ಮಾಡಿದ್ದಾದರೂ ಏನು? ಈ ವಿಚಾರವೂ ಅಷ್ಟೆ ಮುಖ್ಯ ಅರಣ್ಯ ಬೆಳೆಸುವ ಘೋಷಣೆ ಹೊತ್ತ ನಮ್ಮ ವ್ಯವಸ್ಥೆ ಕಾಡುಗಳ್ಳರೊಂದಿಗೆ ಶಾಮಿಲಾದದ್ದು ಕೈಗಾರಿಕಾ ಕ್ರಾಂತಿಯ ನೆಪದಲ್ಲಿ ವಿಶಾಲ ಅರಣ್ಯಗಳನ್ನು ನುಂಗಿ ಹಾಕುವ ಬೃಹತ್ ಅಣೆಕಟ್ಟೆಗಳನ್ನು ನಿರ್ಮಾಣ ಮಾಡಿದ್ದು, ನಿಮಗೆ ಕೆಲಸ ಇಲ್ಲದಿದ್ದರೆ ಅರಣ್ಯ ಇಲಾಖೆಗೆ ಬನ್ನಿ ಎಂದು ಆಹ್ವಾನಿಸಿ ಬುಡಕಟ್ಟು ಜನರಿಗೆ ಮರ ಕಡಿಯುವ ಕೆಲಸ ಕೊಟ್ಟಿದ್ದು, ಅರಣ್ಯ ಉತ್ಪನ್ನಗಳನ್ನು ಸಂಗ್ರಹಿಸಿ ಯಾದರೂ ಬದುಕು ದೂಡುತ್ತಿದ್ದ ಜನರ ಮೇಲೆ ಅವರಿಂದ ಕಮೀಷನ್ ವಸೂಲು ಮಾಡಲು ಕಂಟ್ರಾಕ್ಟರ್ ಗಳನ್ನು ನೇಮಿಸಿದ್ದರು. ಬಂಡವಾಳ ಹೂಡುವ ದೇಶ ವಿದೇಶಿ ಪಟ್ಟಭದ್ರರಿಗೆ ಅನುಕೂಲ ಮಾಡಿಕೊಡುವ ಸಲುವಾಗಿ ಇನ್ನು ಬುಡಕಟ್ಟುಗಳನ್ನು ಒಕ್ಕಲೆಬ್ಬಿಸುತ್ತಿರುವುದು, ಬುಡಕಟ್ಟು ಜನರ ಸಂಸ್ಕೃತಿಯ ಅಭಿವೃದ್ಧಿಗಾಗಿ ಇಂಥ ವಿಚಾರ ಸಂಕಿರಣ ಹಾಗೂ ಉತ್ಸವಗಳನ್ನು ಏರ್ಪಡಿಸುತ್ತಿರುವುದು ಇವೆಲ್ಲ ನಮ್ಮ ಸ್ವಾತಂತ್ರ್ಯಾ ನಂತರದ ಸಾಧನೆಗಳು ಎಂದು ಅಂದುಕೊಳ್ಳಬಹುದಾದರೆ ಅಂದುಕೊಳ್ಳಬಹುದಾಗಿದೆ.
* * *
ಸಂಪಾದಕೀಯ
ಎಲ್ಲಿ ಪರಿಸರ ಸಮೃದ್ದಿಯಾಗಿದೆಯೋ ಅಲ್ಲಿ ಜೀವನವು ಸಮೃದ್ದಿಯಾಗಿರುತ್ತದೆ. ಎಲ್ಲಿ ಪ್ರಕೃತಿ ನಾಶವಾಗಿರುತ್ತದೆಯೋ ಅಲ್ಲಿ ಜೀವನ ಕ್ರಮವೂ ನಾಶಗೊಂಡಿರುತ್ತದೆ. ಪರಿಸರ ನಮ್ಮ ಸಂಪನ್ಮೂಲ ಮಾತ್ರವಲ್ಲ. ನಮ್ಮ ಜೀವ ಮೂಲವೂ ಹೌದು.
ಗ್ರೀಕ ಭಾಷೆಯಲ್ಲಿ ECO ಶಬ್ದಕ್ಕೆ ಮನೆ ಎಂಬ ಅರ್ಥವಿದೆ. ನಾವು ವಾಸಿಸುವ ಪರಿಸರವೇ ನಮ್ಮ ಮನೆ ಎಂಬ ಕಲ್ಪನೆ ಇದರಲ್ಲಿ ಅಡಗಿದೆ. ವಿಶಾಲಾರ್ಥದಲ್ಲಿ ಇಡೀ ಬ್ರಹ್ಮಾಂಡವೇ ನಮ್ಮ ಪರಿಸರದ ವ್ಯಾಪ್ತಿಯಲ್ಲಿ ಬರುತ್ತದೆ. ಭೌತಿಕ ಮತ್ತು ಜೈವಿಕ ಪರಿಸರವನ್ನೊಳಗೊಂಡ ಜೀವಗೋಳದ ಅಧ್ಯಯನ ECOLOGY ಪದದ ವ್ಯಾಪ್ತಿಯಲ್ಲಿದೆ. ಜೀವವಿಜ್ಞಾನ ಹಾಗೂ ಸಮಾಜ ವಿಜ್ಞಾನಗಳ ನೆರವಿನಿಂದ ಪರಿಸರ ಸಂರಕ್ಷಣೆಗಾಗಿ ಹಾಗೂ ಸಂಶೋಧನೆಯ ಉದ್ದೇಶಗಳಿಗಾಗಿ ಪರಿಸರ ವಿಜ್ಞಾನ ಹುಟ್ಟಿಕೊಂಡಿದೆ.
ಸೌರ ಮಂಡಲದಲ್ಲಿ ಜೀವಿಗಳನ್ನು ಹೊಂದಿರುವ ಏಕೈಕ ಗ್ರಹವೆಂದರೆ ಭೂಮಿ. ವೈಜ್ಞಾನಿಕ ಸಿದ್ದಾಂತಗಳ ಪ್ರಕಾರ ಸುಮಾರು ೩೦೦ ಮಿಲಿಯನ್ ವರ್ಷಗಳ ಹಿಂದೆ ಈ ಗ್ರಹದಲ್ಲಿ ಮೊಟ್ಟಮೊದಲು ಜೀವಿಗಳು ಬೆಳವಣೆಗೆಯಾದವು. ನಿಧಾನವಾಗಿ, ನಿರಂತರವಾಗಿ ವಿವಿಧ ರೀತಿಯ ಭೌತಿಕ ಅಂಶಗಳಿಂದ ಈ ಜೈವಿಕ ಲೋಕದಲ್ಲಿ ಜೀವವಿಕಾಸವಾಗಿದೆ. ಒಂದು ಲೆಕ್ಕದ ಪ್ರಕಾರ ಈ ಜೀವಿಗಳ ಸಂಖ್ಯೆ ೧೨ ರಿಂದ ೨೦ ಮಿಲಿಯ. ಇದುವರೆಗೆ ಅಧ್ಯಯನಕ್ಕೆ ಒಳಗು ಮಾಡಿರುವುದು ಸುಮಾರು ೧೪ ಮಿಲಿಯ ಜೀವಿಗಳ ವಿಚಾರವನ್ನು ಮಾತ್ರ, ಅವುಗಳಲ್ಲಿ ೨,೨೫,೦೦೦ ಗಿಡಗಳು ೨೩,೦೦೦ ಶಿಲೀಂದ್ರಗಳು, ೨೫೦೦ ಅಲ್ಗೆಗಳು, ೯೦೦ ರೀತಿಯ ಬ್ರಯೋಪೈಟಗಳು, ೨೫೦ ರೀತಿಯ ಸಸ್ತನಿಗಳು, ೭೫,೦೦೦ ಕೀಟಗಳು, ೩೨,೦೦೦ ಮೀನುಗಳು. ೧೫,೦೦೦ ಇರುವೆಗಳು ೪೫೦ ಸರೀಸೃಪಗಳು ಇವು ವಿವಿಧ ರೀತಿಯ
ಅದರಂತೆ ಸಸ್ಯಗಳು ಸಮೃದ್ದವಾಗಿ ಬೆಳೆಯಬೇಕಾದರೆ ಪರಿಸರಕ್ಕೆ ಅನುಗುಣವಾಗಿ ಪ್ರಾಣೆಗಳ ಅಸ್ತಿತ್ವ ಅಷ್ಟೇ ಮುಖ್ಯವಾಗಿದೆ. ಹೀಗೆ ಮೊದಲಿನಿಂದಲೂ ಪಶು-ಪಕ್ಷಿಗಳು ಮತ್ತು ಸಸ್ಯಗಳು ಪರಸ್ಪರ ಅವಲಂಬಿಗಳಾಗಿ ಜೀವಿಸುತ್ತ ವಿಕಾಸಗೊಳ್ಳುತ್ತ ಬಂದಿವೆ. ಪ್ರಾಚೀನ ಮಾನವನಲ್ಲಿ ಪ್ರಕೃತಿಯನ್ನು ಕುರಿತಂತೆ ಆರಾಧನಾ ಭಾವವಿದ್ದರೂ ಅದು ಅವನ ವಿನಯ ಹಾಗೂ ವಿವೇಕ ಎರಡೂ ಆಗಿತ್ತು. ಪ್ರಪಂಚದಲ್ಲಿ ಯಾವುದೇ ಧರ್ಮವಿರಲಿ, ಪರಿಸರವನ್ನು ರಕ್ಷಿಸಬೇಕೆನ್ನುತ್ತದೆ. ಮಾನವನ ಅತಿ ಆಸೆ, ಅಭಿವೃದ್ದಿಯೆಂಬ ಹುಸಿನಂಬಿಕೆ, ಐಶಾರಾಮೀ ಜೀವನ, ಬೌತಿಕ ಪರಿಸರವನ್ನು ನಾಶಮಾಡಿ ಪ್ರಕೃತಿಯ ಸಮತೋಲನವನ್ನು ಕೆಡಿಸಿವೆ.
ಆದಿವಾಸಿ, ಗ್ರಾಮೀಣ ಸಂಸ್ಕೃತಿಯ ಜನರು ಪರಿಸರದ ಮಹತ್ವವನ್ನು ಕಂಡುಕೊಂಡಿದ್ದರು. ಪರಿಸರದಲ್ಲಿ ಸಮತೋಲನವನ್ನು ಕಾಪಾಡಿಕೊಂಡು ಬರುವಂತೆ ತಮ್ಮ ಜೀವನ ವಿಧಾನಗಳನ್ನು ರೂಪಿಸಿಕೊಂಡಿದ್ದರು. ಕುಮ್ರಿ ಬೇಸಾಯ ಪದ್ದತಿ ಇದಕ್ಕೊಂದು ಉದಾಹರಣೆ. ಕಾಡಿನ ನಡುವೆ ಒಂದಿಷ್ಟು ಜಾಗ ಕಡಿದು ಹಸನು ಮಾಡಿ, ಒಂದೆರಡು ವರ್ಷ ಬೇಸಾಯ ಮಾಡಿ, ನಂತರ ಆ ಜಾಗವನ್ನು ತೆರವು ಮಾಡಿ ಇನ್ನೊಂದು ಸ್ಥಳವನ್ನು ಆರಿಸಿಕೊಳ್ಳುತ್ತಿದ್ದರು. ಹಾಗೆ ತೆರವು ಮಾಡಿದ ಜಾಗ ಕೆಲವೇ ವರ್ಷಗಳಲ್ಲಿ ಕಾಡಾಗಿ ಪರಿವರ್ತನೆಗೊಳ್ಳುತ್ತಿತ್ತು. ಬುಡಕಟ್ಟು ಜನರು ಸಸ್ಯ ಅಥವಾ ಪ್ರಾಣೆಗಳ ಹೆಸರಿನಲ್ಲಿ ತಮ್ಮ ಕುಲಚಿಹ್ನೆಗಳನ್ನು ಗುರುತಿಸಿಕೊಳ್ಳುತ್ತಿದ್ದರು. ಆ ಪ್ರಾಣೆ ಅಥವಾ ಸಸ್ಯವನ್ನು ಪೂಜಿಸುತ್ತಿದ್ದರು. ಮತ್ತು ಅವುಗಳನ್ನು ನಾಶಮಾಡುತ್ತಿರಲಿಲ್ಲ. ಹೀಗೆ ಒಂದೊಂದು ಸಮತೋಲ ಉಳಿದು ಬರುತ್ತಿತ್ತು. ಗ್ರಾಮೀಣ ಜನತೆಯೂ ನಾಗವನ, ಜಟ್ಟಿಗನ ಬನ, ಭೂತದ ಕಾಡು ಮುಂತಾದ ಹೆಸರಿನಲ್ಲಿ ದೇವರ ಕಾಡನ್ನು ರಕ್ಷಿಸಿಕೊಂಡು ಬಂದುದನ್ನು ಇಲ್ಲಿ ಉದಾಹರಿಸಬಹುದು. ಇಂಥ ಪವಿತ್ರ ವನಗಳಿಂದಾಗಿ ಇಂದಿಗೂ ದೊಡ್ಡ ದೊಡ್ಡ ಮರಗಳು. ಔಷಧಿ ಸಸ್ಯಗಳು ಕೆಲಮಟ್ಟಿಗಾದರೂ ಉಳಿದುಬಂದಿವೆ.
ಪ್ರಕೃತಿಯ ಆರಾಧಕರಾಗಿದ್ದ ಜನಪದರ ನಿತ್ಯದ ಬೆಳಗು, ಭೂಮಿತಾಯಿಯ ಸ್ಮರಣೆಯಿಂದಲೇ ಪ್ರಾರಂಭವಾಗುತ್ತಿತ್ತು. ಹಳ್ಳಿಯ ಹಬ್ಬಗಳಲ್ಲಿ ಬಹುಪಾಲು ಪ್ರಕೃತಿ ಪರಿಸರಗಳಿಗೆ ಸಂಬಂಧಿಸಿದ ಗಣೇಶ – ಗೌರಿಹಬ್ಬ, ನಾಗರಪಂಚಮಿ, ಬಸವನಅಮಾವಾಸ್ಯೆ, ಗುಳ್ಳೆವ್ವನ ಪೂಜೆ ಇತ್ಯಾದಿ ಹೆಸರಿಸಬಹುದು. ಕೃಷಿ ಆಧಾರಿತ ಗ್ರಾಮೀಣ ಪರಿಸರದ ಜೀವನ, ಪ್ರಾಣಿಗಳ ಜೊತೆಗೆ ಸೌಹಾರ್ದಯುತ ಸ್ನೇಹಯುತ ರೀತಿಯದಾಗಿತ್ತು. ಜನಪದ ಕತೆಗಳಲ್ಲಿ ಇದಕ್ಕೆ ಸಾಕಷ್ಟು ಉದಾಹರಣೆಗಳು ದೊರೆಯುತ್ತವೆ. ಅಲ್ಲಿ ಪಶು ಪಕ್ಷಿಗಳು ಮಾನವನೊಂದಿಗೆ ಮಾತನಾಡುತ್ತವೆ. ಅವನಿಗೆ ಸಹಾಯ ಮಾಡುತ್ತವೆ. ರಾಮ ಸೀತೆಯನ್ನು ಕಾಡಿಗಟ್ಟಿದಾಗ, ಕಾಡಿನ ಪಶು ಪಕ್ಷಿಗಳೇ ಅವಳ ಆರೈಕೆ ಮಾಡಿದ್ದವು. ಚಂದ್ರಹಾಸನನ್ನು ಕಟುಕರು ಕಾಡಿನಲ್ಲಿ ಬಿಟ್ಟು ಹೋದಾಗ, ಅವನಿಗೆ ಸಾಂತ್ವನಗೈದದ್ದು ಅರಣ್ಯದ ಪಶು-ಪಕ್ಷಿಗಳೇ. ನಾಡು ಬೇಡವಾದವರಿಗೆ ಪರ್ಯಾಯ ಜಗತು ಪ್ರಕೃತಿ, ಕಾಡೇ ಆಗಿತ್ತು. ಶಿಕ್ಷೆಯಾಗಿ ಕಾಡು ಸೇರಿದವರಿಗೂ ಸಸ್ಯ ಪ್ರಾಣಿ ಪರಿಸರದಲ್ಲಿ ಸಾಂತ್ವನ ದೊರೆಯುತ್ತಿತ್ತಲ್ಲದೇ, ಅವರಿಗೊಂದು ಹೊಸಜೀವನ ಅಲ್ಲಿ ದೊರೆಯುತ್ತಿತ್ತು. ಋಷಿ ಸಂಸ್ಕೃತಿ ಕಾಡನದೇ ಆಗಿದೆ. ಮಾನವ ಇಂಥ ಅನ್ಯೋನ್ಯ ಪರಿಸರದಿಂದ ದೂರ ಸರಿಯುತ್ತ ಬಂದು, ತನ್ನ ನೆಮ್ಮದಿಯನ್ನು ಕಳೆದುಕೊಳ್ಳುತ್ತಿದ್ದಾನೆ. ನಾಗರಿಕತೆಯ ಹೆಸರಿನಲ್ಲಿ ದಿನೇ ದಿನೇ ಸ್ವಾರ್ಥಿಯಾಗುತ್ತಾ ಹೋಗುತ್ತಿದ್ದಾನೆ. ಅವನಲ್ಲಿ ಅಹಂ ತುಂಬಿಕೊಳ್ಳತೊಡಗಿದೆ. ಮನುಷ್ಯ ತನ್ನ ಭೋಗಕ್ಕಾಗಿ ಕಾಡಿನ ಸಂಪತ್ತನ್ನು ಲೂಟಿ ಮಾಡಿದ. ತನ್ನ ವಿನೋದಕ್ಕಾಗಿ ಕಾಡಿನ ಪ್ರಾಣಿಗಳನ್ನು ಕೊಂದು ಹಾಕಿದ. ಇದರಿಂದ ಅವನು ಸಸ್ಯ ಮತ್ತು ಪ್ರಾಣಿ ಜಗತ್ತಷ್ಟೇ ನಾಶಮಾಡಿದಂತಾಗಿಲ್ಲ. ತನ್ನ ಬುಡಕ್ಕೆ ಕೊಡಲಿ ಏಟು ಹಾಕಿಕೊಂಡಂತೆ ಆಗಿದೆ. ಪ್ರಗತಿಯ ಹೆಸರಿನಲ್ಲಿ ಕಾಡು ಕಡಿದು ಊರು ಕೆಡಿಸಿ ದೊಡ್ಡ ದೊಡ್ಡ ಅಣೆಕಟ್ಟುಗಳ ನಿರ್ಮಾಣ, ಅಪಾರ ಹೊಗೆಯುಗುಳುವ, ಕಲ್ಮಶಗಳ ಹೊಳೆಯನ್ನೇ ಹರಿಸುವ, ಬೃಹತ್ ಕಾರ್ಖಾನೆಗಳ ಸ್ಥಾಪನೆ, ಖನಿಜಗಳ ಗಣಿ ಅಗೆತ, ಅಣು ಸ್ಥಾವರಗಳ ಸ್ಥಾಪನೆ ಇವುಗಳಿಂದಾಗಿ ಪ್ರಕೃತಿಗೆ ವಿರುದ್ಧವಾದುದನ್ನೇ ಅವನು ಮಾಡತೊಡಗಿದ್ದಾನೆ. ಈಗ ನಾನಾ ಬಗೆಯಲ್ಲಿ ಪರಿಸರ ಮಾಲಿನ್ಯವಾಗತೊಡಗಿದೆ. ಭೂಮಾಲಿನ್ಯ, ವಾಯುಮಾಲಿನ್ಯ, ಜಲಮಾಲಿನ್ಯಗಳಿಂದಾಗಿ ಶುದ್ಧವಾದ ಗಾಳಿ, ನೀರು, ನೆಲಗಳ ಅಭಾವ ತಲೆದೋರಿದೆ. ಈ ಹಿಂದೆ ಇದ್ದ ಪ್ರಾಣಿ-ಪಕ್ಷಿಗಳ ಎಷ್ಟೋ ತಳಿಗಳು ಈಗಾಗಲೇ ಅಳಿದು ಹೋಗಿವೆ. ಕೆಲವು ಅಳಿವಿನ ಅಂಚಿನಲ್ಲಿವೆ. ಕಾರ್ಖಾನೆಗಳ ಹೊಗೆ, ಅವು ವಿಸರ್ಜಿಸುವ ವಿಷ ವಸ್ತುಗಳು, ನದಿಗಳನ್ನು ಸೇರುತ್ತಿರುವುದರಿಂದ ಜಲಚರಗಳು ನಾಶವಾಗುತ್ತಿವೆ. ಹೆಚ್ಚುತ್ತಿರುವ ವಾಹನಗಳ ಹೊಗೆ ಕೂಡ ಜನರ ಆರೋಗ್ಯಕ್ಕೆ ಮಾರಕವಾಗಿದೆ. ಅಣುಸ್ಥಾವರಗಳ ಅಣುವಿಕಿರಣದಿಂದ ಆಗಬಹುದಾದ ಅಪಾಯವಂತೂ ಘೋರವಾದದ್ದು. ಭೂಮಿಗೆ ರಕ್ಷಾಕವಚವಾಗಿರುವ ಓಝೋನ್ ಪದರದಲ್ಲಿ ರಂದ್ರಗಳಾಗಿವೆ ಎಂದೂ ವಾಯಮಂಡಲದಲ್ಲಿ ಆಮ್ಲಜನಕದ ಪ್ರಮಾಣ ದಿನೇ ದಿನೇ ಕುಗ್ಗುತ್ತಿದೆ ಎಂದೂ ವಿಜ್ಞಾನಿಗಳೂ ಹೇಳುತಿದ್ದಾರೆ. ಇದರ ಪರಿಣಾಮದಿಂದ ಭೂಮಿಯ ಉಷ್ಣತೆ ಹೆಚ್ಚುತ್ತಿದೆ. ಇದರಂತೆ ಅರಣ್ಯನಾಶ, ಮತ್ತಿತರ ಕಾರಣಗಳಿಂದ ಭೂಮಿಯ ಅಂತರ್ಜಲ ಪ್ರಮಾಣ ಕಡಿಮೆಯಾಗುತ್ತಿದೆ. ಪರಿಸ್ಥಿತಿ ಹೀಗೆಯೇ ಮುಂದುವರೆದರೆ ಇನ್ನು ಕೆಲವೇ ವರ್ಷಗಳಲ್ಲಿ ಕುಡಿಯುವ ನೀರಿನ ಅಭಾವ ಎಲ್ಲೆಡೆ ಕಾಣಿಸಿಕೊಳ್ಳುತ್ತದೆ.
ಈ ಎಲ್ಲ ವಿದ್ಯಮಾನಗಳನ್ನು ಅರಿತೇ ಪರಿಸರ ಪ್ರೇಮಿಗಳು ಜಗತ್ತಿನಾದ್ಯಂತ ಪರಿಸರದ ಬಗ್ಗೆ ತಿಳುವಳಿಕೆ ನೀಡತೊಡಗಿದ್ದಾರೆ. ಪರಿಸರ ಪ್ರೇಮ ಬೆಳೆಸಿಕೊಳ್ಳಲು ಕರೆಯುತ್ತಿದ್ದಾರೆ. ‘ಪರಿಸರ ಉಳಿಸಿ’ ಚಳುವಳಿ ನಡೆಸಿದ್ದಾರೆ. ಚಿಪ್ಕೊ ಚಳುವಳಿ, ಅಪ್ಪಿಕೋ ಚಳುವಳಿ, ನರ್ಮದಾ ಬಚಾವೋ ಆಂದೋಲನ, ಬೇಡ್ತಿ, ಕೈಗಾ ಚಳುವಳಿಗಳು, ಕೋಜೆಂಟ್ರಿಕ್ಸ್ ಹೋರಾಟ ಮುಂತಾದ ಕೆಲವನ್ನು ಇಲ್ಲಿ ಹೆಸರಿಸಬಹುದು. ಇವುಗಳ ಹಿಂದಿನ ಕರಾಳ ಭವಿಷ್ಯದ ಭಯ ಮತ್ತು ಪರಿಸರ ಪ್ರೇಮ.
ಜಾನಪದ ಅಧ್ಯಯನ ವಿಭಾಗವು ಪರಿಸರದ ಬಗ್ಗೆ ಹೆಚ್ಚಿನ ಆಸಕ್ತಿ ವಹಿಸಿ, ೨೪ನೇ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನದ ಅಂಗವಾಗಿ ‘ಪರಿಸರ ಮತ್ತು ಜನಪದ ಸಂಸ್ಕೃತಿ’ ಎಂಬ ವಿಷಯವನ್ನು ಕುರಿತು ವಿಚಾರಗೋಷ್ಟಿಯನ್ನು ಏರ್ಪಡಿಸಿತ್ತು. ವಿಚಾರಗೋಷ್ಠಿಯಲ್ಲಿ ಮಂಡಿಸಿದ ಪ್ರಬಂಧಗಳನ್ನು ಈಗ ‘ಜಾನಪದ ಸಾಹಿತ್ಯ ದರ್ಶನ-೨೪’ ಹೆಸರಿನಲ್ಲಿ ಪ್ರಕಟ ಮಾಡಲಾಗುತ್ತಿದೆ. ಗೋಷ್ಠಿಯಲ್ಲಿ ಪ್ರಬಂಧವನ್ನು ಮಂಡಿಸಿದ ಎಲ್ಲಾ ವಿದ್ವಾಂಸರಿಗೂ, ಚರ್ಚೆಯಲ್ಲಿ ಭಾಗವಹಿಸಿದ ಎಲ್ಲ ಪರಿಸರ ಪ್ರೇಮಿಗಳಿಗೂ, ಜಾನಪದಾಸಕ್ತರಿಗೂ, ಜಾನಪದ ಕಲಾಕಾರರಿಗೂ ನಮ್ಮ ವಂದನೆಗಳು ಸಲ್ಲುತ್ತವೆ.
ಕರ್ನಾಟಕ ವಿಶ್ವವಿದ್ಯಾಲಯದ ಮಾನ್ಯ ಕುಲಪತಿಗಳಾದ ಡಾ.ಎ.ಎಮ್.ಪಠಾಣ ಅವರ ಸತತ ಪ್ರೋತ್ಸಾಹ, ಸಹಾಯ ಸಹಕಾರಗಳಿಂದಲೇ ಈ ಸಮ್ಮೇಳನವನ್ನು ಜರುಗಿಸಲು ಸಾಧ್ಯವಾಗಿದೆ. ಅವರಿಗೂ ಮಾನ್ಯ ಕುಲಸಚಿವರಿಗೂ ಜಾನಪದ ಅಧ್ಯಯನ ವಿಭಾಗದ ಪರವಾಗಿ ಕೃತಜ್ಞತೆಗಳು. ಈ ಸಂಪುಟ ಪ್ರಕಟಗೊಳ್ಳಲು ಕಾರಣರಾದ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಹರಿಲಾಲ ಪವಾರ ಅವರಿಗೂ, ಮುದ್ರಣಾಲಯದ ನಿರ್ದೇಶಕರಾದ ಡಾ.ಎಮ್.ಎಸ್.ಮನ್ನಿಕೇರಿ ಹಾಗೂ ಅವರ ಸಿಬ್ಬಂದಿ ವರ್ಗದವರಿಗೂ ಕೃತಜ್ಞತೆಗಳು.
ಸಂಪಾದಕರು
ಜಾನಪದ ಅಧ್ಯಯನ ವಿಭಾಗ
ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ
ಪರಿಸರ ಮತ್ತು ಜೀವಸಂಕುಲ
೧. ಪೀಠಿಕೆ :
 
ಯಾವುದೇ ಒಂದು ಸಂಪನ್ಮೂಲ ಸಮೃದ್ಧವಾಗಿರುವಾಗ ನಮಗೆ ಅದರ ಮಹತ್ವ ಮನವರಿಕೆಯಾಗುವುದಿಲ್ಲ. ಆದರೆ ಅದು ಕ್ಷೀಣಿಸುವಾಗ ಅಥವಾ ದೂರವಾದಾಗ ಅದರ ಮಹತ್ವ ಚೆನ್ನಾಗಿ ಮನವರಿಯಾಗುತ್ತದೆ. ಆದರೆ ಆ ವೇಳೆಗೆ ಕಾಲ ಮಿಂಚಿಹೋಗಿರಬಹುದು. ಅಥವಾ ಕಾಲ ಇನ್ನೂ ಮಿಂಚಿ ಹೋಗಿಲ್ಲದಿದ್ದರೆ ಅದನ್ನು ಉಳಿಸಿಕೊಳ್ಳಲು, ಬೆಳೆಸಿಕೊಳ್ಳಲು ಪ್ರಯತ್ನ ಮಾಡುತ್ತೇವೆ. ಇಂತಹ ಬಹು ಮುಖ್ಯವಾದ ಸಂಪನ್ಮೂಲವೇ ಪರಿಸರ (Environment), ಪರಿಸರ ನಮ್ಮ ಸಂಪನ್ಮೂಲ ಮಾತ್ರವಲ್ಲ. ನಮ್ಮ ಜೀವ ಮೂಲವೂ ಹೌದು, ನಮ್ಮ ಪರಿಸರ ಹಾಳದರೆ ನಾವೂ ನಾಶವಾಗುತ್ತೇವೆ. ಈ ಪರಿಸರದ ಪ್ರಜ್ಞೆ ಮನುಷ್ಯನಿಗೆ ಉಂಟಾದದ್ದು ಕೈಗಾರಿಕಾ ಕ್ರಾಂತಿಯ ನಂತರ ಎಂಬುದು ಸಾಮಾನ್ಯ ತಿಳುವಳಿಕೆ.  ನಮ್ಮ ಜೀವ ಮೂಲವೂ ಹೌದು. ನಮ್ಮ ಪರಿಸರ ಹಾಳಾದರೆ ನಾವೂ ನಾಶವಾಗುತ್ತೇವೆ. ಈ ಪರಿಸರದ ಪ್ರಜ್ಞೆ ಮನುಷ್ಯನಿಗೆ ಉಂಟಾದದ್ದು ಕೈಗಾರಿಕಾ ಕ್ರಾಂತಿಯ ನಂತರ ಎಂಬುದು ಸಾಮಾನ್ಯ ತಿಳುವಳಿಕೆ. ಆದರೆ ಜಗತ್ತಿನ ಅನೇಕ ಧರ್ಮಗಳು ಆದಿವಾಸಿ ಮತ್ತು ಗ್ರಾಮೀಣ ಸಂಸ್ಕೃತಿಗಳು ಪರಿಸರದ ಮಹತ್ವವನ್ನು ಗುರುತಿಸಿದ್ದವು. ಆದರೆ ಕೈಗಾರಿಕಾ ಕ್ರಾಂತಿಯ ನಂತರ, ವಿಶೇಷವಾಗಿ ಕಳೆದ ಒಂದು ಶತಮಾನದಲ್ಲಿ ಮಾನವ ತನ್ನ ಉಪಭೋಗದ ಸಲುವಾಗಿ, ಹೆಚ್ಚಿರುವ ಜನಸಂಖ್ಯೆಯ ಅಗತ್ಯಗಳನ್ನು ಪೂರೈಸುವ ಸಲುವಾಗಿ ನಮ್ಮ ಸುತ್ತಲ ಪರಿಸರದ ಸಸ್ಯ ಮತ್ತು ಪ್ರಾಣಿ ಮೂಲದ ಜೈವಿಕ ಪರಿಸರವನ್ನು (Biotic-Environment) ಗಾಳಿ, ನೀರು, ಮಣ್ಣು ಮೊದಲಾದ ಅಜೈವಿಕ ಪರಿಸರವನ್ನು (Abiotic-Environment) ವ್ಯವಸ್ಥಿತವಾಗಿ ನಾಶಮಾಡುತ್ತಾ ಮಲಿನಗೊಳಿಸುತ್ತಾ ಬಂದಿರುವುದರಿಂದ ಪರಿಸರ ಪ್ರಜ್ಞೆಯನ್ನು (Environment Consciousness) ಅನಿವಾರ್ಯವಾಗಿ ರೂಢಿಸಿಕೊಂಡು ಅಳಿದುಳಿದ ಪರಿಸರವನ್ನು ರಕ್ಷಿಸಿಕೊಳ್ಳಬೇಕಾದ ಪರಿಸ್ಥಿತಿಯುಂಟಾಗಿದೆ. ಇದರಿಂದಾಗಿ ಜೀವ ವಿಜ್ಞಾನಗಳ, ಸಮಾಜ ವಿಜ್ಞಾನಗಳ ಮತ್ತು ಭೌತಿಕ ವಿಜ್ಞಾನಗಳ ನೆರವಿನಿಂದ ಪರಿಸರ ಸಂರಕ್ಷಣೆಗಾಗಿ ಮತ್ತು ಆ ಸಂಬಂಧವಾದ ಸಂಶೋಧನೆಗಳಿಗಾಗಿ ಪರಿಸರ ವಿಜ್ಞಾನ (Environmental Science) ಎಂಬ ಅಂತರಶಿಸ್ತಿನ (Inter-Disciplinery) ಅಧ್ಯಯನವನ್ನು (Discipline) ರೂಪಿಸಲಾಗಿದೆ. ಕಳೆದ ಮೂರು ದಶಕಗಳಿಂದ ಪರಿಸರ ವಿಜ್ಞಾನ ಒಂದು ಅನ್ವಯಿಕ ವಿಷಯವಾಗಿ (Applied science) ರೂಪುಗೊಂಡಿದೆ. ಇದು ಪರಿಸರದ ವಿವಿಧ ವ್ಯವಸ್ಥೆಗಳ ಅಧ್ಯಯನ. ಇದರಲ್ಲಿ ಭೌತಿಕ ಮತ್ತು ಜೈವಿಕ ಪರಿಸರಗಳನ್ನು, ಅವುಗಳ ಪರಸ್ಪರ ಸಂಬಂಧಗಳನ್ನು ಪರಿಸರದ ಮೇಲೆ ಸಮಾಜ ಮತ್ತು ಸಂಸ್ಕೃತಿಗಳ ಪ್ರಭಾವಗಳನ್ನು, ಮಾನವನಿಂದ ಪರಿಸರದ ಮೇಲಾಗುತ್ತಿರುವ ದುಷ್ಪರಿಣಾಮಗಳನ್ನು ಅವುಗಳ ನಿವಾರಣೋಪಾಯಗಳನ್ನು ಕುರಿತು ಅಭ್ಯಾಸ ಮಾಡೂವ ವಿಷಯವಾಗಿದೆ. ಆದರೆ ಜೀವ ವಿಜ್ಞಾನದ (Biology) ಒಂದು ಉಪವಿಭಾಗವಾಗಿ ಜೀವ ಪರಿಸರ ವಿಜ್ಞಾನ (Ecology) ಈ ಶತಮಾನದ ಆರಂಭದಿಂದಲೂ ಅಸ್ಥಿತ್ವದಲ್ಲಿದೆ. ಜೀವಿಗಳ ಪರಸ್ಪರ ಸಂಬಂಧ ಹಾಗೂ ಜೀವಿಗಳಿಗೆ ಮತ್ತು ಪರಿಸರಕ್ಕೂ ಇರುವ ಸಂಬಂಧಗಳ ಅಧ್ಯಯನವೇ ಜೀವ ಪರಿಸರ ವಿಜ್ಞಾನದ ಉದ್ದೇಶ. ಗ್ರೀಕ್ ಭಾಷೆಯಲ್ಲಿ Eco ಎಂದರೆ ಮನೆ ಅರ್ಥ. ಅಂದರೆ ನಾವು ವಾಸಿಸುವ ಪರಿಸರವೇ ನಮ್ಮ ಮನೆ ಎಂಬ ಕಲ್ಪನೆ ಇದರಲ್ಲಿದೆ. ನಮ್ಮ ಮನೆಯೇ ಆಗಿರುವ ಜೀವಗೋಳವನ್ನು Ecologyಯಲ್ಲಿ ಅಭ್ಯಾಸ ಮಾಡಲಾಗುವುದು.
೨. ಜೀವ ಸಂಕುಲ ಸ್ವರೂಪ :
ಇಡೀ ಬ್ರಹ್ಮಾಂಡದಲ್ಲಿ ಭೂಮಿಯ ಮೇಲೆ ಮಾತ್ರ ಜೀವಿಗಳಿವೆ. ಹೀಗಾಗಿ ಭೂಮಿ ಒಂದು ವಿಶಿಷ್ಟವಾದ ಗ್ರಹವಾಗಿದೆ. ಭೂಮಿಯಲ್ಲಿ ಗಾಳಿಯಿಂದ ಕೂಡಿದ ವಾಯುಗೋಳ ನೀರಿನಿಂದ ಕೂಡಿದ ಜಲಗೋಳ, ಮಣ್ಣು ಮತ್ತು ಕಲ್ಲಿನಿಂದ ಕುಡ್ದ ಶಿಲಾಗೋಳ ಹಾಗೂ ಜೀವ ಸಂಕುಲಗಳಿಂದ ಕೂಡಿದ ಜೀವಗೋಳ ಈ ನಾಲ್ಕು ಗೋಳಗಳಿವೆ. ಇವು ಪರಿಸ್ಪರ ಸಂಬಂಧ ಹೊಂದಿದ್ದು, ಪರಸ್ಪರ ಅವಲಂಬಿತವಾಗಿವೆ. ಇವುಗಳಲ್ಲಿ ಪರಿಸರ ಮತ್ತು ಜೀವ ಸಂಕುಲಕ್ಕೆ ಸಂಬಂಧಿಸಿದ ಪ್ರಮುಖವಾದ ಅಂಶಗಳನ್ನು ಮಾತ್ರ ಇಲ್ಲಿ ಪ್ರಸ್ತಾಪಿಸಲಾಗಿದೆ.
ನಿರ್ಜೀವ ಘಟಕಗಳು ಪರಿಸರದ ವ್ಯವಸ್ಥೆಯನ್ನು ರೂಪಿಸುತ್ತವೆ. ಗಾಳಿ, ನೀರು ಮಣ್ಣು ಹಾಗೂ ಸೂರ್ಯನ ಶಾಖದಿಂದಾಗಿ ಪರಿಸರದಲ್ಲಿ ಜೀವಿಗಳು ಬದುಕಲು ಸಾಧ್ಯವಾಗಿದೆ. ಸುಮಾರು ೩೦೦೦ ಮಿಲಿಯನ್ ವರ್ಷಗಳ ಹಿಂದೆ ಭೂಮಿಯ ಮೇಲೆ ಜೀವಿಯ ಉಗಮವಾಗಿತ್ತು. ಅತ್ಯಂತ ಸೂಕ್ಷ್ಮವಾದ ವೈರಸ್ಸುಗಳು ಮತ್ತು ಬ್ಯಾಕ್ಟೀರಿಯಾಗಳಿಂದ ಹಿಡಿದು ಬೃಹತ್ ಗಾತ್ರದ ಆನೆಯವರೆಗೆ ಇರುವ ಸುಮಾರು ೫೦ ರಿಂದ ೩೦೦ ಲಕ್ಷ ಜೀವ ಸಂಕುಲಗಳು ಜಗತ್ತಿನಲ್ಲಿವೆ. ಇವುಗಳಲ್ಲಿ ಈವರೆಗೆ ಜೀವಿಗಳ ಪ್ರಭೇದಗಳನ್ನು ಗುರುತಿಸಿ ಪಟ್ಟಿ ಮಾಡುವುದು ಕಷ್ಟದ ಕೆಲಸ. ಜೀವ ಸಂಕುಲಗಳನ್ನು ಗುರುತಿಸಿ, ಅಧ್ಯಯನ ಮಾಡುವ ಪ್ರಕ್ರಿಯೆ ಮುಂದುವರಿಯುತ್ತಿದೆ. ಭೂಮಿಯ ಮೇಲಿನ ಜೀವ ಸಂಕುಲ ಪಿರಮಿಡ್ ಮಾದರಿಯಲ್ಲಿದೆ. ಪಿರಮಿಡ್ಡಿನ ತಳದಲ್ಲಿ ಅಸಂಖ್ಯಾತ ಸಸ್ಯ ಸಂಕುಲಗಳಿವೆ. ಹಸಿರು ಸಸ್ಯಗಳು ತಮ್ಮ ಆಹಾರವನ್ನು ತಾವೇ ತಯಾರಿಸಿಕೊಳ್ಳುತ್ತವೆ. ಸೌರಶಕ್ತಿಯನ್ನು ಉಪಯೋಗಿಸಿಕೊಂಡೂ ನೀರು, ಇಂಗಾಲದ ಡೈ ಆಕ್ಸೈಡ್ ಮತ್ತು ಖನಿಜಗಳನ್ನು ಬಳಸಿಕೊಂಡು ಹೆಚ್ಚಿನ ಶಕ್ತಿಯ ಜೈವಿಕ ಸಂಯುಕ್ತ ವಸ್ತುಗಳಾದ ಕಾರ್ಬೋಹೈಡ್ರೇಟ್ ಗಳನ್ನಾಗಿ ದ್ಯುತಿ ಸಂಶ್ಲೇಷಣೆಯ ಮೂಲಕ ಪರಿವರ್ತಿಸುತ್ತವೆ. ಹೀಗಾಗಿ ಹಸಿರು ಸಸ್ಯಗಳನ್ನು ಸ್ವಪೋಷಕಗಳು (Autotrophs) ಎಂದು ಕರೆಯಲಾಗಿದೆ. ಉಳಿದ ಎಲ್ಲಾ ಪ್ರಾಣಿಗಳು ಮತ್ತು ಮನುಷ್ಯರನ್ನು ಪರಪೋಷಕಗಳು (Hetrotrophs) ಎಂದು ಕರೆಯಲಾಗಿದೆ. ಇವುಗಳು ತಮ್ಮ ಆಹಾರವನ್ನು ಹಸಿರು ಸಸ್ಯಗಳಿಂದ ಪಡೆಯುತ್ತವೆ. ಇವುಗಳು ಆಹಾರ ಸರಪಳಿ (Food Chain) ಮತ್ತು ಆಹಾರ ಜಾಲ (Food Web) ಗಳಿಂದ ಒಂದರೊಡನೊಂದು ಸಂಬಂಧ ಹೊಂದಿದೆ. ಪರಿಸರ ವ್ಯವಸ್ಥೆಯಲ್ಲಿ ಜೀವಿಗಳಿಗೆ ಶಕ್ತಿಯ ವರ್ಗಾವಣೆಯಾಗುತ್ತದೆ. ಈ ಜೀವಿಗಳ ಶ್ರೇಣಿಯನ್ನು ಆಹಾರ ಸರಪಳಿ ಎಂದು ಕರೆಯುತ್ತಾರೆ. ಇಂತಹ ಅಹಾರ ಸರಪಳಿಗಳಿಗೆ ಸಂಬಂಧ ಕಲ್ಪಿಸುವ ವಿನ್ಯಾಸಗಳನ್ನು ಆಹಾರ ಜಾಲ ಎಂದು ಕರೆಯುತ್ತಾರೆ. ಆಹಾರ ಸರಪಳಿಗಳಿಗೆ ಮುಖ್ಯವಾದ ಎರಡು ಬಗೆಗಳಿವೆ. ಮೊದಲನೆಯದು ಸಸ್ಯಗಳು, ಸಸ್ಯಹಾರಿಗಳೂ, ಸಸ್ಯಾಹಾರಿಗಳನ್ನು ತಿನ್ನುವ ಮಾಂಸಾಹಾರಿಗಳು ಮತ್ತು ಈ ಮಾಂಸಾಹಾರಿ ಭಕ್ಷಕಗಳನ್ನು ತಿನ್ನುವ ಮಾಂಸಾಹಾರಿ ಮಹಾ ಭಕ್ಷಕಗಳಿವೆ. ಈ ನಾಲ್ಕು ಬಗೆಯ ಜೀವಿಗಳನ್ನು ಒಳಗೊಂಡ ಪಿರಮಿಡ್ ವಿನ್ಯಾಸದ ಜೀವಸಂಕುಲ ಈ ಪಿರಮಿಡ್ ಮಾದರಿಯ ತಳದಲ್ಲಿ ಸಸ್ಯಗಳಿದ್ದರೆ ಮೇಲಿನ ತುದಿಯಲ್ಲಿ ಮಾಂಸಾಹಾರಿ ಮಹಾಭಕ್ಷಕಗಳಿವೆ. ಇವುಗಳ ನಡುವೆ ಸಸ್ಯಾಹಾರಿ ಮತ್ತು ಮಾಂಸಾಹಾರಿ ಪ್ರಾಣಿಗಳಿವೆ. ಮಾನವನು ಸಸ್ಯಾಹಾರಿಯೂ ಹೌದು, ಮಾಂಸಾಹಾರಿಯೂ ಹೌದು. ಈ ಪಿರಮಿಡ್ ಮಾದರಿಯಲ್ಲಿನ ನಾಲ್ಕು ಸ್ತರಗಳನ್ನು ಪೋಷಣಾಸ್ಥರಗಳು (Trophic levels) ಎಂದು ಕರೆಯುತ್ತಾರೆ. ಎರಡನೆಯ ಬಗೆಯ ಆಹಾರ ಸರಪಳಿಯಲ್ಲಿರುವ ಜೀವಿಗಳನ್ನು ವಿಘಟಕಗಳು ಎಂದು ಕರೆಯುತ್ತಾರೆ. ಬ್ಯಾಕ್ಟೀರಿಯಾ, ಫಂಗೈ, ನುಸಿಗಳು ಮತ್ತು ಕ್ರಿಮಿಗಳು ಇವುಗಳೇ ವಿಘಟಕಗಳು. ಇವು ಸತ್ತ ಜೈವಿಕ ವಸ್ತುಗಳನ್ನು ವಿಘಟನೆ ಮಾಡಿ ಸಸ್ಯಗಳು ಮಣ್ಣಿನಲ್ಲಿ ಬೆಳೆಯಲು ನೆರವಾಗುತ್ತವೆ. ಜೀವಸಂಕುಲ ಸಮತೋಲನದಲ್ಲಿ ಇರಬೇಖಾದರೆ ಈ ಎರಡು ಬಗೆಯ ಆಹಾರ ಸರಪಳಿಗಳ ಜಾಲ ಇರಲೇಬೇಕಾಗುತ್ತದೆ. ಒಂದು ಸಮುದಾಯದಲ್ಲಿ ಉತ್ಪಾದಕ ಜೀವಿಗಳು, ಗ್ರಾಹಕ ಜೀವಿಗಳು ಮತ್ತು ವಿಘಟಕಗಳು ಒಂದರ ಮೇಲೊಂದು ಅವಲಂಬಿತವಾಗಿರುತ್ತವೆ. ಆಹಾರ ಸರಪಳಿಯ ಪ್ರತಿಕೊಂಡಿಯಲ್ಲಿಯೂ ಶಕ್ತಿ ವರ್ಗಾವಣೆಗೊಂಡಾಗ ಶೇಕಡಾ ೮೦-೯೦ ಭಾಗ ಶಾಖವಾಗಿ ಪರಿವರ್ತಿತವಾಗುತ್ತದೆ. ಹೀಗೆ ಹಂತದಿಂದ ಹಂತಕ್ಕೆ ಶಕ್ತಿ ಕಡಿಮೆಯಾಗುವುದರಿಂದ ಪ್ರತಿ ಹಂತದಲ್ಲೂ ಜೀವಿಗಳ ಸಂಖ್ಯೆ ಕಡಿಮೆಯಾಗುತ್ತದೆ. ಒಂದು ನಿರ್ದಿಷ್ಟ ಪ್ರದೇಶದಲ್ಲಿ ನಿರ್ದಿಷ್ಟವಾದ ಕೆಲವು ಗುಣಲಕ್ಷಣಗಳನ್ನು ಹೊಂದಿ ಒಂದೇ ಘಟಕದಂತೆ ಕೆಲಸ ಮಾಡುವ ಗುಂಪನ್ನು ಜೀವಸಮುದಾಯ ಎಂದು ಕರೆಯುತ್ತಾರೆ. ಒಂದು ಕೊಚ್ಚೆ ಗುಂಡಿಯಲ್ಲಿಯೂ ಜೀವ ಸಮುದಾಯವಿರಬಹುದು. ಒಂದು ಕೆರೆಯಲ್ಲಿಯೂ ಇರಬಹುದು. ಒಂದು ಸಮುದ್ರದಲ್ಲಿಯೂ ಇರಬಹುದು. ಸಮುದಾಯದಲ್ಲಿ ಪ್ರಧಾನ ಸಮುದಾಯ ಮತ್ತು ಲಘು ಸಮುದಾಯ ಎಂಬ ಎರಡು ಬಗೆಗಳಿವೆ. ಪ್ರಧಾನ ಸಮುದಾಯಗಳು ತಮ್ಮ ದೈಹಿಕ ಚಟುವಟಿಕೆಗಳಿಗೆ ಸೂರ್ಯನಿಂದಲೇ ನೇರವಾಗಿ ಶಕ್ತಿಯನ್ನು ಪಡೆದರೆ ಸಮುದಾಯಗಳು ತಮ್ಮ ಸುತ್ತಲ ಇತರ ಸಮುದಾಯಗಳಿಂದ ಶಕ್ತಿಯನ್ನು ಪಡೆಯುತ್ತವೆ. ಎರಡು ಅಥವಾ ಅದಕ್ಕಿಂದ ಹೆಚ್ಚಿನ ಸಮುದಾಯಗಳ ಮಧ್ಯದ ಸ್ಥಿತ್ಯಂತರದ ಪ್ರದೇಶವನ್ನು  ಎಂದು ಕರೆಯುತ್ತಾರೆ. ಇದಕ್ಕೆ ಉದಾಹರಣೆಯಾಗಿ ಮರುಭೂಮಿ ಮತ್ತು ಹುಲ್ಲುಗಾವಲಿನ ನಡುವಿನ ಪ್ರವೇಶದಲ್ಲಿ ಎರಡು ಪ್ರದೇಶಗಳಲ್ಲಿ ಇರುವುದಕ್ಕಿಂದ ಹೆಚ್ಚಿನ ವೈವಿಧ್ಯಮಯವಾದ ಜಾತಿಗಳನ್ನು ಮತ್ತು ಸಾಂದ್ರವಾದ ಜೀವ ಸಂದಣಿಯನ್ನು ಕಾಣಬಹುದು. ಇದನ್ನು ಅಂಚಿನ ಪರಿಣಾಮ (Edge effect) ಎಂದು ಕರೆಯುತ್ತಾರೆ. (ಪರಿಸರ ಶಿಕ್ಷಣದಲ್ಲಿ ಅಗತ್ಯ ಕಲಿಕೆಗಳು ೧೯೯೬ ಪು.೫ ರಿಂದ ೪೦)
೩. ಜೀವ ವೈವಿಧ್ಯ :
ಪರಿಸರದಲ್ಲಿನ ಜೀವ ಸಂಕುಲದಲ್ಲಿ ವೈವಿಧ್ಯಮಯವಾದ ಜೀವಿಗಳಿವೆ. ಜೀವ ವೈವಿಧ್ಯ (Bio-diversity) ಪರಿಸರದ ಸಮತೋಲನಕ್ಕೆ ತುಂಬ ಅಗತ್ಯವಾದುದು. ಈ ಪರಿಸರ ಸಮತೋಲನದಲ್ಲಿ ಜೀವ ವೈವಿಧ್ಯವನ್ನು ಕಾಪಾಡುವುದು ಮತ್ತು ಅಧ್ಯಯನ ಮಾಡುವುದು ಎಷ್ಟು ಮುಖ್ಯವಾದ ವಿಷಯವಾಗಿದೆ ಎಂಬುದಕ್ಕೆ ಜೀವ ವೈವಿಧ್ಯ ವಿಜ್ಞಾನ (Bio-diversity science) ಎಂಬ ವಿಜ್ಞಾನದ ಉಪಶಾಖೆಯೇ ರೂಪುಗೊಂಡಿರುವುದು ಸಾಕ್ಷಿಯಾಗಿದೆ. ಜೀವಿಗಳ ಸಂಪೂರ್ಣ ವೈಜ್ಞಾನಿಕ ತಿಳುವಳಿಕೆಯೊಂದಿಗೆ ಜೀವ ಪ್ರಭೇದಗಳ ಸಂರಕ್ಷಣೆ ಮತ್ತು ವಿವೇಚನಾ ಪೂರ್ಣ ಬಳಕೆಯು ಜೀವ ವೈವಿಧ್ಯ ವಿಜ್ಞಾನದ ಇತರೆ ಎಲ್ಲಾ ವಿಭಾಗಗಳು ಸೇರುತ್ತವೆ. ಇದೊಂದು ಕೇವಲ ಅಕಾಡೆಮಿಕ್ ವಿಷಯವಾಗಿರದೆ ವ್ಯಾಪಕ ಹಿತಾಸಕ್ತಿಯ ಮಹತ್ವದ ಜ್ಞಾನ ಪ್ರಕಾರವಾಗಿರುತ್ತದೆ. (ಪರಿಸರ ಮುಂದೇನು ? ೧೯೯೭, ಪು. ೨೩-೨೪) ರಯೋ-ಡಿ-ಜನೈರೋದಲ್ಲಿ ೧೯೯೨ ರಲ್ಲಿ ನಡೆದ ೧೭೦ ರಾಷ್ಟ್ರಗಳ ಪ್ರಮುಖರ ಜಾಗತಿಕ ಶೃಂಗಸಭೆಯಲ್ಲಿ ಜಗತ್ತಿನ ಪರಿಸರದಲ್ಲಿ ಜೀವ ವೈವಿಧ್ಯದ ಮಹತ್ವವನ್ನು ಸ್ಪಷ್ಟಪಡಿಸಿ, ಅದನ್ನು ಉಳಿಸಿಕೊಳ್ಳಲು ಕೈಗೊಳ್ಳಬೇಕಾದ ಕಾರ್ಯ ಸೂಚಿಯನ್ನು ಸಿದ್ಧಪಡಿಸಲಾಯಿತು. ಜಗತ್ತಿನಲ್ಲಿ ಹನ್ನೆರಡು ಬೃಹತ್ ಜೀವ ವೈವಿಧ್ಯದ (Mega diversity) ರಾಷ್ಟ್ರಗಳನ್ನು ಗುರುತಿಸಲಾಗಿದೆ. ಇದರಲ್ಲಿ ಭಾರತವೂ ಒಂದು. ಪಶ್ಚಿಮ ಘಟ್ಟಗಳು ಮತ್ತು ಪೂರ್ವ ಹಿಮಾಲಯದ ಘಟ್ಟಗಳು ಭಾರತದ ಜೀವ ವೈವಿಧ್ಯದ ಪ್ರಮುಖ ಕೇಂದ್ರಗಳು. ಪ್ರಪಂಚದ ಶೇ. ೨ ರಷ್ಟು ಭೂಭಾಗವಿರುವ ಈ ಉಪಖಂಡದಲ್ಲಿ ಜೀವಕೋಲದ ಶೇ. ೫ ರಷ್ಟು ಸಂಪತ್ತಿದೆ. ನಮ್ಮ ದೇಶದ ವಿವಿಧ ರೀತಿಯ ಭೌಗೋಳಿಕ ಸನ್ನಿವೇಶಗಳು, ಹವಾಗುಣ ಮತ್ತು ಆವಾಸಗಳು ಜೀವಕೋಟಿಗೆ ಪ್ರಶಸ್ತ ತಾಣಗಳನ್ನು ಒದಗಿಸಿವೆ. ಜಗತ್ತಿನ ಬಹುತೇಕ ಜೀವ ಪರಿಸರ (Ecogy Steme) ಗಳಿರುವುದು ಈ ದೇಶದ ಹೆಚ್ಚುಗಾರಿಕೆ. (ಅದೇ ಪು.೧೮)
ದೇಶವೊಂದರ ಸ್ಥಳೀಯ ಜೀವ ವೈವಿಧ್ಯ ಸಂಪತ್ತನ್ನು ಗಮನದಲ್ಲಿಟ್ಟುಕೊಂಡು, ೧೯೯೦ ರಲ್ಲಿ ಮೆಕ್ ನೀಲಿ ಮತ್ತಿತರರು ಹನ್ನೆರಡು ಬೃಹತ್ ಜೀವ ವೈವಿಧ್ಯದ (Mega Diversity) ರಾಷ್ಟ್ರಗಳನ್ನು ಗುರುತಿಸಿದ್ದಾರೆ. ಜಗತ್ತಿನ ಜೀವ ಸಂಪತ್ತಿನ ಬಹುಭಾಗ ಈ ದೇಶಗಳಲ್ಲಿ ಕೇಂದ್ರೀಕೃತವಾಗಿದೆ. ಅಪಾರ ಜೈವಿಕ ಸಂಪತ್ತಿನ ರಾಷ್ಟ್ರಗಳೆಂದರೆ ಮೆಕ್ಸಿಕೋ, ಕೊಲಂಬಿಯಾ, ಈಕ್ವೆಡಾರ್, ಪೆರು, ಬ್ರೆಜಿಲ್, ಜೈರ್, ಮಡಗಾಸ್ಕರ್, ಚೈನಾ, ಭಾರತ, ಮಲೇಶಿಯಾ, ಇಂಡೋನೇಶಿಯಾ ಮತ್ತು ಆಸ್ತ್ರೇಲಿಯಾ. ಭೂಮಿಯ ಮೇಲೆ ಇಂದು ಲಭ್ಯವಿರುವ ಜೀವರಾಶಿಯ ಶೇ.೭೦ ರಷ್ಟು ಈ ಹನ್ನೆರಡು ರಾಷ್ಟ್ರಗಳ ಸೊತ್ತು. ಆದ್ದರಿಂದಲೇ ಶ್ರೀಮಂತ ರಾಷ್ತ್ರಗಳ ಹದ್ದಿನ ಕಣ್ಣು ಈ ರಾಷ್ಟ್ರಗಳ ಮೇಲೆ. ಮುಂದಿನ ಶತಮಾನಗಳಲ್ಲಿ ಮಾನವರ ಅಳಿವು ಉಳಿವು ಇರುವುದು ಈ ಹನ್ನೆರಡು ರಾಷ್ಟ್ರಗಳ ಜೈವಿಕ ಸಂಪತ್ತನ್ನು ಅವಲಂಬಿಸಿದೆ.
ಪರಿಸರದಲ್ಲಿ ಜೈವಿಕ ವೈವಿಧ್ಯವನ್ನು ಉಳಿಸಿಕೊಂಡು ಬರಬೇಕೆಂಬುದಕ್ಕೆ ಕಾರಣ ಮೊದಲನೆಯದು ಪ್ರತಿಯೊಂದು ಜೀವಿಗೂ ಈ ಭೂಮಿಯ ಮೇಲೆ ಬದುಕುವ ಹಕ್ಕಿದೆ. ಇದು ನೈತಿಕವಾದ ಕಾರಣ. ಎರಡನೆಯದು ಮನುಷ್ಯನ ಉಳಿವಿನ ಪ್ರಶ್ನೆ. ಪ್ರತಿಯೊಂದು ಜೀವಿಯೂ ಪರಿಸರದಲ್ಲಿ ನಿರ್ದಿಷ್ಟವಾದ ಕಾರ್ಯವನ್ನು ನಿರ್ವಹಿಸುತ್ತದೆ. ಅವು ಆಯಾ ಪರಿಸರಕ್ಕೆ ಹೊಂದಿಕೊಂಡಿರುತ್ತದೆ. ಸಸ್ಯಗಳು ಅನೇಕ ಬಗೆಯ ಪಕ್ಷಿಗಳಿಗೆ, ಕ್ರಿಮಿಕೀಟಗಳಿಗೆ ಆಸರೆ ನೀಡುತ್ತವೆ. ಮರಗಳು ಗಾಳಿಯನ್ನು ಧೂಳಿನ ಕಣಗಳಿಂದ ಶುದ್ಧಿಗೊಳಿಸುತ್ತವೆ. ಬಿಸಿಲಿನ ಶಾಖದಿಂದ ಪ್ರಾಣಿಪಕ್ಷಿಗಳಿಗೆ ರಕ್ಷಣೆ ನೀಡುತ್ತವೆ. ಶಾಖವನ್ನು ರಕ್ಷಿಸಲು ನೆರವಾಗುತ್ತವೆ. ಹಾಗೂ ಶಬ್ದವನ್ನು ಹೀರಿಕೊಳ್ಳುತ್ತವೆ. ವೈವಿಧ್ಯಮಯವಾದ ಮರಗಿಡಬಳ್ಳಿಗಳಿಂದ ಕೂಡಿದ ಕಾಡುಗಳು ತುಂಬ ಸಂಕೀರ್ಣವಾದ ಪರಿಸರ ವ್ಯವಸ್ಥೆಗಳಾಗಿವೆ. ಕಾಡುಗಳು ಭೂಮಿಯ ಮೇಲ್ಮಣ್ಣನ್ನು ರಕ್ಷಿಸುತ್ತವೆ. ಮಣ್ಣಿನ ಫಲವತ್ತತೆಯನ್ನು ಹೆಚ್ಚಿಸುತ್ತವೆ. ಶಾಖವಾಗಲಿ, ಶೀತವಾಗಲಿ ಅತಿ ಹೆಚ್ಚಗದಂತೆ ನಿಯಂತ್ರಣ ಮಾಡಿ ವಾಯುಗುಣವನ್ನು ಸಮತೋಲನದಲ್ಲಿ ಇಡುತ್ತವೆ. ಹೆಚ್ಚಿನ ಪ್ರಮಾಣದಲ್ಲಿ ಆಮ್ಲಜನಕವನ್ನು ಉತ್ಪಾದನೆ ಮಾಡಿ, ವಾಯುಮಂಡಲದಲ್ಲಿರುವ ಇಂಗಾಲದ ಡೈ ಆಕ್ಸೈಡನ್ನು ಹೀರುತ್ತವೆ. ಗಾಳಿಯ ವೇಗವನ್ನು ತಗ್ಗಿಸುತ್ತವೆ. ಅನೇಕ ಬಗೆಯ ಪ್ರಾಣಿ ಸಂಕುಲಗಳಿಗೆ ಆಶ್ರಯ ಸ್ಥಾನಗಳಾಗಿವೆ. ಮಳೆಯ ಮಾರುಗಳನ್ನು ತಡೆದು, ಮಳೆ ಬೀಳಲು ನೆರವಾಗುತ್ತವೆ. ಇಂತಹ ಕಾಡುಗಳು ಸಕಲ ಜೀವಿಗಳಿಗೂ ಉಪಯುಕ್ತವಾಗಿವೆ. ಪರಿಮಿತವಾದ ಪ್ರಮಾಣದಲ್ಲಿ ಕಾಡುಗಳನ್ನು ಕಡಿದು ಭೂಮಿಯನ್ನು ವ್ಯವಸಾಯ ಮತ್ತು ಇತರೆ ಉದ್ದೇಶಗಳಿಗೆ ಬಳಸುವುದರಿಂದ ಹಾನಿಯಾಗುವುದಿಲ್ಲ.
೪. ಜೀವ ವೈವಿಧ್ಯ ನಾಶದ ಕಾರಣಗಳು ಮತ್ತು ಪರಿಣಾಮಗಳು :
ಮಾನವ ತನ್ನ ಉಪಭೋಗಕ್ಕಾಗಿ ಹಾಗೂ ಹೆಚ್ಚುತ್ತಿರುವ ಜನಸಂಖ್ಯೆಗೆ ಬೇಕಾದ ಅಗತ್ಯಗಳನ್ನು ಪೂರೈಸುವ ಸಲುವಾಗಿ ಅತಿಯಾದ ಪ್ರಮಾಣದಲ್ಲಿ ಪರಿಸರ ನಾಶ ಮಾಡುತ್ತಿರುವುದರಿಂದ ಅನೇಕ ಅನಾಹುತಗಳಾಗಿವೆ. ಫಲವತ್ತಾದ ಭೂಮಿಯ ಮೇಲ್ಮಣ್ಣಿನ ಸವಕಳು ಉಂಟಾಗುತ್ತದೆ. ಕಾಡುಗಳು ನಾಶವಾದರೆ ಅದನ್ನೇ ಅವಲಂಬಿಸಿದ್ದ ವನ್ಯಜೀವಿಗಳ ಆವಾಸಸ್ಥಳ ಹಾಗೂ ನೈಸರ್ಗಿಕ ಸಂಪನ್ಮೂಲಗಳು ನಾಶವಾಗುತ್ತವೆ. ಆ ಭೂಮಿ ಬರಡಾಗುತ್ತದೆ. ನದಿಗಳು ಮೇಲ್ಮಣ್ಣನ್ನು ಕೊಚ್ಚಿ ತರುವುದರಿಂದ ನದಿಯ ಪಾತ್ರದ ಆಳ ಕಡಿಮೆಯಾಗಿ ಪ್ರವಾಹದ ಅನಾಹುತವಾಗುತ್ತದೆ. ವಾಯುಗುಣದಲ್ಲಿ ಹಾನಿಕಾರಕ ಬದಲಾವಣೆಗಳಾಗುತ್ತವೆ, ಅತ್ಯಂತ ದಟ್ಟವಾದ ಕಾಡುಗಳಿಂದ ಕೂಡಿದ ನಮ್ಮ ದೇಅಶದ ಚಿರಾಪುಂಜಿ ಇದು ಅವನತಿಯ ಹಾದಿಯಲ್ಲಿದೆ. ವನ್ಯ ಜೀವಿಗಳಲ್ಲಿ ಕೆಲವು ಜೀವಿಗಳು ಇತರ ಜೀವಿಗಳನ್ನು ತಿಂದು ಬದುಕುತ್ತವೆ. ಈ ಪ್ರಾಕೃತಿಕ ಸಮತೋಲನ ಇರಬೇಕಾದರೆ ಅಸಮತೋಲನ ಉಂಟಾಗುತ್ತದೆ. ಭೂ ಮತ್ತು ಅದರ ಮೇಲಿನ ಬದುಕಿನ ನಿರಂಟರ ಒಳಿತಿಗೆ ಜೀವ ವೈವಿಧ್ಯತೆ ಮುಖ್ಯವಾದುದು. ಭೂಮಿಯ ಮೇಲೆ ಜೀವಿಗಳ ವಿಧಗಳು ಹೆಚ್ಚಾದಂತೆಲ್ಲಾ ಜೀವಗೋಳ ಮತ್ತು ಅದರ ವ್ಯವಸ್ಥೆ ಹೆಚ್ಚು ಚೇತರಿಸಿಕೊಳ್ಳುತ್ತದೆ. ಹೆಚ್ಚಿನ ವೈವಿಧ್ಯತೆ ಎಂದರೆ ನೈಸರ್ಗಿಕ ಸಂಪನ್ಮೂಲಗಳ ಆಯ್ಕೆಯ ಹೆಚ್ಚಿನ ಸಾಧ್ಯತೆ ಎಂದೂ ಆಗುತ್ತದೆ. ಭೂಮಿಯ ಜೀವ ವೈವಿಧ್ಯತೆಯು ಅದರ ವಂಶವಾಹಿ ಸಂಪನ್ಮೂಲಗಳಲ್ಲಿನ ವೈವಿಧ್ಯತೆಯನ್ನು ತೋರಿಸುತ್ತದೆ. ನಮ್ಮ ಅವಶ್ಯಕ ವಸ್ತುಗಳ (ಉದಾ : ಆಹಾರ, ಅನೇಕ ಔಷಧಿಗಳು, ನಾರುಗಳು) ಮೂಲಕವೇ ಇದಾಗಿದೆ. ಈ ವೈವಿಧ್ಯತೆಯ ನಾಶದಿಂದ ಕೃಷಿಗೆ ತುಂಬಾ ಕೇಡಾಗುತ್ತದೆ. ಏಕೆಂದರೆ ೮೦೦೦ ಜಾತಿಯ ಖಾದ್ಯ ಸಸ್ಯಗಳಲ್ಲಿ ಕೇವಲ ಇಪ್ಪತ್ತಕ್ಕೂ ಕಡಿಮೆ ಜಾತಿಯ ಸಸ್ಯಗಳೇ ನಮ್ಮ ಆಹಾರದ ಶೇಕಡಾ ೯೦ ರಷ್ಟು ಭಾಗವಾಗಿದೆ. ಉಷ್ಣವಲಯಗಳು ನಿರ್ದಿಷ್ಟವಾಗಿ ಶ್ರೀಮಂತ ಸಸ್ಯ ಅನುವಂಶಿಕ ವಸ್ತುಗಳನ್ನು ಹೊಂದಿವೆ. (ಪರಿಸರ ಶಿಕ್ಷಣದಲ್ಲಿ ಅಗತ್ಯ ಕಲಿಕೆಗಳು ೧೯೯೬ ಪು. ೮೦)
ಪ್ರಾಣಿಗಳ ಸಂತತಿ ನಾಶದಿಂದಾಗುವ ಪರಿಣಾಮಕ್ಕೆ ಒಂದೆರಡು ಉದಾಹರಣೆಗಳನ್ನು ಕೊಡಬಹುದು. ಹಾವುಗಳ ಸಂತತಿಯನ್ನು ನಾಶಮಾಡಿದರೆ ಇಲಿಗಳ ಸಂಖ್ಯೆ ಹೆಚ್ಚಾಗಿ ಬೆಳೆಗಳ ನಾಶಕ್ಕೆ ಕಾರಣವಾಗುತ್ತದೆ. ಕುವೆಂಪು ಅವರ ‘ಬೊಮ್ಮನಹಳ್ಳಿಯ ಕಿಂದರಿ ಜೋಗಿ’ ಕಥನ ಕವನದಲ್ಲಿ ವರ್ಣಿತವಾಗಿರುವ ರೀತಿಯಲ್ಲಿ ‘ಮನುಷ್ಯನ ಜೀವನದ ಮೇಲೆ ಪರಿಣಾಮ ಉಂಟಾಗುತದೆ. ಕಪ್ಪೆಗಳನ್ನು ರಫ್ತು ಮಾಡುತ್ತಿರುವುದರಿಂದ ಅವುಗಳ ಸಂತತಿ ಕ್ಷೀಣಿಸುತ್ತಿದೆ. ಇದರಿಂದಾಗಿ ಸೊಳ್ಳೆಗಳ ಸಂಖ್ಯೆ ಹೆಚ್ಚಾಗುತ್ತದೆ. ಕ್ರಿಮಿನಾಶಕಗಳ ಮತ್ತು ರಸಗೊಬ್ಬರಗಳ ಬಳಕೆಯಿಂದ ಮಣ್ಣಿನಲ್ಲಿರುವ ಎರೆಹುಳುಗಳ ಸಂಖ್ಯೆ ಕಡಿಮೆಯಾಗಿ ಭೂಮಿಯ ಫಲವತ್ತತೆ ಕಡಿಮೆಯಾಗುತ್ತದೆ. ಹಕ್ಕಿಗಳು ಹೊಲಗದ್ದೆಗಳಲ್ಲಿ ಬೆಳೆದು ನಿಂತಿರುವ ಧಾನ್ಯದ ತೆನೆಯಲ್ಲಿರುವ ಕಾಳುಗಳನ್ನು ತಿನ್ನುತ್ತವೆ. ಆದ್ದರಿಂದ ತೆನೆಬಂದ ಸಂದರ್ಭದಲ್ಲಿ ಕವಣಿಕಲ್ಲಿನಿಂದ ರೈತರು ಹಕ್ಕಿಗಳನ್ನು ಓಡಿಸುತ್ತಾರೆ. ಇದರಿಂದಾಗಿ ಹಕ್ಕಿಗಳು ಧಾನ್ಯಗಳನ್ನು ಅಲ್ಪಸ್ವಲ್ಪ ತಿಂದರೂ ಬಹುಬಾಗ ರೈತನಿಗೆ ಉಳಿಯುತ್ತದೆ. ಹಕ್ಕಿಗಳು ಕ್ರಿಮಿಕೀಟಗಳನ್ನು ತಿಂದು ಬದುಕುತ್ತವೆ. ಆದರೆ ಹಕ್ಕಿಗಳನ್ನೇ ನಾಶಮಾಡದರೆ ಕ್ರಿಮಿಕೀಟಗಳ ಸಂಖ್ಯೆ ವಿಪರೀತ ಹೆಚ್ಚುತ್ತದೆ. ಇದರಿಂದಾಗಿ ಕ್ರಿಮಿಕೀಟಗಳು ಧಾನ್ಯದ ಕಾಳುಗಳನ್ನು ಸಂಪೂರ್ಣ ತಿಂದು ಹಾಕುವುದರಿಂದ ರೈತನಿಗೆ ಏನೂ ಸಿಗದಂತಾಗುತ್ತದೆ. ಚೈನಾದಲ್ಲಿ ಈ ರೀತಿಯ ವಾಸ್ತವಿಕ ಘಟನೆ ನಡೆದ ನಂತರ ಅಲ್ಲಿನ ರೈತರು ಎಚ್ಚೆತ್ತುಕೊಂಡು ಹಕ್ಕಿಗಳನ್ನು ನಾಶ ಮಾಡುವುದನ್ನು ನಿಲ್ಲಿಸಿದರು.
ಜೀವಸಂಕುಲಗಳು ನಾಶವಾಗಲು ದೊಡ್ಡ ದೊಡ್ಡ ಅಣೆಕಟ್ಟುಗಳ ನಿರ್ಮಾಣವೂ ಒಂದು ಮುಖ್ಯವಾದ ಕಾರಣ. ಈ ಅಣೆಕಟ್ಟುಗಳನ್ನು ಕಟ್ಟುವಾಗ ಸಾವಿರಾರು ಎಕರೆಗಳ ದಟ್ಟವಾದ ಅರಣ್ಯ ಮುಳುಗಡೆಯಾಗಿ ಅದರಲ್ಲಿರುವ ಅಸಂಖ್ಯಾತ ಮರಗಿಡಬಳ್ಳಿಗಳು ಮಾತ್ರವಲ್ಲದೆ ಅನೇಕ ಜೀವ ಸಂಕುಲಗಳು ನಾಶವಾಗುತ್ತವೆ. ಹೆಚ್ಚುತ್ತಿರುವ ಜನಸಂಖ್ಯೆಗೆ ಅಗತ್ಯವಾದ ಕೃಷಿ ಭೂಮಿಗೆ ನೀರನ್ನು ಒದಗಿಸಲು, ವಿದ್ಯುಚ್ಛಕ್ತಿಯನ್ನು ತಯಾರಿಸಲು, ಕುಡಿಯುವ ನೀರನ್ನು ಒದಗಿಸಲು ಇದು ಅನಿವಾರ್ಯವಾಗುತ್ತದೆ. ಪರಿಸರದ ನಾಶಕ್ಕೆ ಆ ಮೂಲಕ ಜೀವ ಸಂಕುಲಗಳ ನಾಶಕ್ಕೆ ಮಾನವ ಮಿತಿ ಮೀರಿದ ಜನಸಂಖ್ಯೆ ಬಹುಮುಖ್ಯ ಕಾರಣಗಳಲ್ಲೊಂದು. ಅಮೇರಿಕಾ ಮತ್ತು ಯುರೋಪಿನ ಕೆಲವು ಮುಂದುವರಿದ ದೇಶಗಳು ಜಗತ್ತಿನ ಜನಸಂಖ್ಯೆಯ ಶೇಕಡಾ ೨೦ ರಷ್ಟು ಭಾಗವನ್ನು ಮಾತ್ರ ಉಪಯೋಗಿಸಬೇಕಾಗಿರುವುದ್ ಇದಕ್ಕೆ ಕಾರಣವಾಗಿದೆ.
ಪರಿಸರ ಮಾಲಿನವೂ ಜೀವಸಂಕುಲಗಳ ನಾಶಕ್ಕೆ ಕಾರಣವಾಗಿದೆ. ದೊಡ್ಡ ಕೈಗಾರಿಕೆಗಳ ತ್ಯಾಜ್ಯ ವಸ್ತುಗಳನ್ನು ನದಿ ಮತ್ತು ಸಮುದ್ರಗಳಿಗೆ ಬಿಡುವುದರಿಂದ ಅಲ್ಲಿನ ಅನೇಕ ಜಲಚರಗಳು ನಾಶವಾಗುತ್ತವೆ. ಈ ಅಶುದ್ಧವಾದ ನೀರನ್ನು ಕುಡಿಯುವುದರಿಂದ ಮನುಷ್ಯರು ಮತ್ತು ಪ್ರಾಣಿಗಳು ಅನೇಕ ರೋಗಗಳಿಗೆ ತುತ್ತಾಗುತ್ತಾರೆ. ಕೈಗಾರಿಕೆಗಳ ಹಾಗೂ ಇಂಧನಗಳನ್ನು ಬಳಸುವ ವಾಹನಗಳ ಹೊಗೆಯಿಂದ ವಾತಾವರಣ ಕಲುಷಿತವಾಗುತ್ತದೆ. ಇಂತಹ ಗಾಳಿಯ ಉಸಿರಾಟದಿಂದಲೇ ಅನೇಕ ರೋಗಗಳು ಬರುತ್ತವೆ. ಹೊಗೆಯ ಮೂಲಕ ರಾಸಾಯನಿಕ ವಸ್ತುಗಳು ಮೋಡದಲ್ಲಿ ಸೇರುವುದರಿಂದ ಕೆಲವು ಕಡೆ ಆಮ್ಲ ಮಳೆ (Acid rain) ಬೀಳುವುದೂ ಉಂಟು. ಅಣುಬಾಂಬುಗಳ ಸ್ಫೋಟದಿಂದ ಜೀವ ಸಂಕುಲಕ್ಕೆ ಏನೆಲ್ಲಾ ಅನಾಹುತಗಾಳಾಗಬಹುದು ಎಂಬುದನ್ನು ಹಿರೋಷಿಮಾ, ನಾಗಸಾಕಿಯ ಮೇಲೆ ಅಮೇರಿಕಾ ಮಾಡಿದ ಬಾಂಬ್ ದಾಳಿಯಿಂದ ತಿಳಿಯಬಹುದು. ಇದರ ಪರಿಣಾಮ ಅನೇಕ ತಲೆಮಾರುಗಳ ಮೇಲೆ ಆಗುತ್ತದೆ. ಕ್ಲೋರೋ, ಪ್ಲೋರೋ ಕಾರ್ಬನ್ ವಾತಾವರಣಕ್ಕೆ ಸೇರುವುದರಿಂದ ಓಜೋನ್ ಪದರ ಛಿದ್ರವಾಗಿ ಅತಿ ನೇರಳೆ ವಿಕಿರಣದಿಂದ ಚರ್ಮದ ಕ್ಯಾನ್ಸರ್ ಬರುತ್ತದೆ.
೫. ಪರಿಸರ, ಜೀವ ಸಂಕುಲ ಮತ್ತು ಸಂಸ್ಕೃತಿ :
ಮನುಷ್ಯನ ಸಂಸ್ಕೃತಿಯಲ್ಲಿ ಕೈಗಾರಿಕಾ ಕ್ರಾಂತಿಯವರೆಗೆ ಪರಿಸರಕ್ಕೆ ಹಾಗೂ ಜೀವ ಸಂಕುಲಕ್ಕೆ ಧಕ್ಕೆಯಾಗಿರಲಿಲ್ಲ. ಪ್ರಕೃತಿಯ ಜೀವ ಸಂಕುಲದಲ್ಲಿ ತಾನೂ ಒಂದು ಭಾಗ ಮಾತ್ರ, ಉಳಿದ ಜೀವ ಸಂಕುಲಗಳು ಉಳಿದರೆ ಮಾತ್ರ ತಾನೂ ಉಳಿಯುತ್ತೇನೆ ಎಂಬ ಪ್ರಜ್ಞೆ ಇದ್ದುದರಿಂದ ಪ್ರಕೃತಿಯ ಸಂಪನ್ಮೂಲಗಳನ್ನು ಮಿತವಾಗಿ ಬಳಸಿಕೊಳ್ಳುತ್ತಿದ್ದುದು ಹಾಗೂ ಪರಿಸರವನ್ನು ಮಲಿನಗೊಳಿಸದೆ ಇದ್ದುದ್ದು ಇದಕ್ಕೆ ಕಾರಣ. ಜಗತ್ತಿನ ಎಲ್ಲಾ ಧರ್ಮಗಳಲ್ಲಿಯೂ ಪ್ರಕೃತಿಯನ್ನು ಭಕ್ತಿ ಗೌರವಗಳಿಂದ ಕಾಣಲಾಗಿದೆ. ವೇದವಾಙಯದಲ್ಲಿ ಪರಿಸರವನ್ನು ಕುರಿತು ಬರೆದಿರುವ ಸಾ.ಕೃ.ರಾಮಚಂದ್ರರಾವು ಅವರ ಭೂಮಿ, ಕಾಡು, ಗಿಡಮರಗಳು, ಪಶುಪಕ್ಷಿಗಳು ಇವೆಲ್ಲವನ್ನು ಹಿಂದೆ ಎಷ್ಟು ಭಕ್ತಿ ಗೌರವಗಳಿಂದ ಕಾಣುತ್ತಿದ್ದರು ಎಂಬುದನ್ನು ವಿವರಿಸಿ ಹೀಗೆ ಹೇಳುತ್ತಾರೆ. “ಪರಿಸರವನ್ನು ಅಸಡ್ಡೆಯಿಂದ ಕಾಣುವುದಾಗಲಿ, ಪರಿಸರದೊಂದಿಗೆ ಹೋರಾಟದಲ್ಲಿ ತೊಡಗುವುದಾಗಲಿ, ಪರಿಸರದ ಮೇಲೆ ಮನುಷ್ಯ ತನ್ನ ಒಡೆತನವನ್ನು ಸ್ಥಾಪಿಸಿಕೊಳ್ಳಬೇಕೆಂಬ ಬಯಕೆಯಾಗಲಿ ನಮ್ಮ ಸಂಸ್ಕೃತಿ ಸಹಜವಾದುದಲ್ಲ. ಪರಿಸರದ ಹಂಗಿಲ್ಲದೇ ಮನುಷ್ಯ ಬಾಳಬಲ್ಲನೆಂದು ನಮ್ಮ ಸಂಸ್ಕೃತಿ ಎಂದಾದರೂ ನಂಬಿದ್ದಿತೆನ್ನಲು ಪುರಾವೆಯಿಲ್ಲ” (ಪರಿಸರ : ಮುಂದೇನು ? ೧೯೬೬ ಪು.೩) ಬೌದ್ಧ, ಜೈನ, ಸಿಖ್, ಕ್ರೈಸ್ತ, ಇಲ್ಸಾಂ ಧರ್ಮಗಳಲ್ಲಿಯೂ ಮನುಷ್ಯ ಪ್ರಕೃತಿಯ ಪರಿಸರವನ್ನು ಭಕ್ತಿ ಗೌರವದಿಂದಲೇ ಕಾಣಬೇಕೆಂದು ಹೇಳಲಾಗಿದೆ. ಹಿಂದೂ ಧರ್ಮದಲ್ಲಿ ಆಲದ ಮರ ಮತ್ತು ಅರಳಿ ಮರದ ಬಗ್ಗೆ ಅಪಾರವಾದ ಭಕ್ತಿ ಗೌರವಗಳಿವೆ. ಇವುಗಳನ್ನು ಪೂಜಿಸುತ್ತಾರೆ. ಕಡಿಯುವುದಿಲ್ಲ. ಈ ಎರಡೂ ಮರಗಳು ಜೀವಿಗಳಿಗೆ ನೆರಳು ನೀಡುವುದು ಮಾತ್ರವಲ್ಲದೆ, ಪಕ್ಷಿಗಳಿಗೆ ಬೇರೆ ಯಾವುದೇ ಮರದ ಹಣ್ಣುಗಳು ದೊರಕದೆ ಇದ್ದಾಗಳು ತಮ್ಮ ಹಣ್ಣುಗಳಿಂದ ಆಹಾರವನ್ನು ಒದಗಿಸುತ್ತವೆ. ಪವಿತ್ರ ವನಗಳು ಕೆರೆಗಳು ಹಾಗೂ ನದಿಗಳ ಸಂರಕ್ಷಣೆ ಮಾಡಬೇಕೆಂದು ಎಲ್ಲ ಧರ್ಮಗಳು ಹೇಳುತ್ತವೆ. “ಧರ್ಮವು ಪರಿಸರ ಸಂರಕ್ಷಣೆಗೆ ಸ್ಫೂರ್ತಿ ತಂದ ಸಂಗತಿಗಳುಂಟು. ರಾಜಸ್ಥಾನ ಮತ್ತು ಹರಿಯಾಣಗಳಲ್ಲಿ ಕ್ರಿ.ಶ. ೧೫೮೫ ರ ಸುಮರಿನಲ್ಲಿ ಕಂಡೂ ಬರುವ ಬಿಶ್ ನಾಯ್ ಜನಾಂಘವು ತನ್ನ ಅನುಪಾಲಕರಿಗೆ ಹಸಿರು ಗಿಡವನ್ನು ಕಡಿಯಕೂಡದು ಮತ್ತು ಪ್ರಾಣಿಯನ್ನು ಕೊಲ್ಲಕೂಡದೆ ಎಂದು ಆಜ್ಞಾಪಿಸುತ್ತದೆ.  ೩೫೦ ವರ್ಷಗಳ ಹಿಂದೆ ತಮ್ಮ ಪ್ರದೇಶದ ಮರಗಳನ್ನು ಸ್ಥಳೀಯ ದೊರೆ ಕಡಿಯುವುದನ್ನು ತಡೆಗಟ್ಟಲು ೩೬೩ ಬಿಶ್ ನಾಯ್ ಗಳು (ಹೆಂಗಸರು ಮಕ್ಕಳನ್ನು ಒಳಗೊಂಡಂತೆ) ತಮ್ಮ ಪ್ರಾಣ ತೆತ್ತರು. ಸಂರಕ್ಷಣೆಯ ಈ ಸಂಪ್ರದಾಯವು ಹಾಗೆಯೇ ಮುಂದುವರಿದು, ಇಂದಿಗೂ ಬಿಶ್ ನಾಯ್ ಗ್ರಾಮಗಳು ಭಾರತದ ಮರುಭೂಮಿಯಲ್ಲಿ ಹಸಿವಿನಿಂದ, ವನ್ಯಜೀವಿಗಳಿಂದ ಕಂಗೊಳಿಸುವುದನ್ನು ಕಾಣಬಹುದು.” (ಪರಿಸರ ಶಿಕ್ಷಣದಲ್ಲಿ ಅಗತ್ಯ ಕಲಿಕೆಗಳು, ೧೯೯೬ ಪು.೧೧೮) ಅನೇಕ ಆದಿವಾಸಿ ಸಂಸ್ಕೃತಿಯಲ್ಲಿ ಕೆಲವು ಗಿಡಮರಗಳನ್ನು ಕಡಿಯಬಾರದು, ಕೆಲವು ಪ್ರಾಣಿಪಕ್ಷಿಗಳನ್ನು ಕೊಲ್ಲಬಾರದು ಎಂಬ ನಿಯಮಗಳಿವೆ. ಇದು ಮೂಢನಂಬಿಕೆ ಎಂದು ತಳ್ಳಿ ಹಾಕುವುದು ಸುಲಭ. ಆದರೆ ಈ ನಂಬಿಕೆಗಳಿಂದಲೇ ಪರಿಸರ ಸಮತೋಲನದಲ್ಲಿ ಉಳಿಯಲು ಸಾಧ್ಯವಾಯಿತು ಎಂಬುದಂತೂ ನಿಜ. ಆದಿವಾಸಿ ಸಂಸ್ಕೃತಿಗಳನ್ನು ಅಭ್ಯಾಸ ಮಾಡುವ ವಿಜ್ಞಾನದಲ್ಲಿ ಸಾಂಸ್ಕೃತಿಕ ಜೀವ ಪರಿಸರ ವಿಜ್ಞಾನ (Cultural Ecology) ಎಂಬ ಶಾಖೆಯೇ ರೂಪುಗೊಂಡಿದೆ.
ಪರಿಸರ ಮತ್ತು ಜಾನಪದದಲ್ಲಿ ಪರಿಸರ ಪ್ರಜ್ಞೆ ವ್ಯಕವಾಗಿದೆ ಎಂಬುದರ ಬಗ್ಗೆ ವಿವರವಾದ ಪ್ರತಿಪಾದನೆ ಹಾಗೂ ಚರ್ಚೆ ನಡೆಯುವುದರಿಂದ ಆ ಬಗ್ಗೆ ಇಲ್ಲಿ ಪ್ರಸ್ತಾಪ ಮಾಡಿಲ್ಲ. ಆದರೆ ಈ ಚರ್ಚೆಗಳಿಗೆ ಅಗತ್ಯವಾದ ಪರಿಸರ ವಿಜ್ಞಾನದ ಕೆಲವು ಪ್ರಾಥಮಿಕ ವಿಷಯಗಳನ್ನು ಮಾತ್ರ ಈ ಲೇಖನದಲ್ಲಿ ಪ್ರಸ್ತಾಪಿಸಲಾಗಿದೆ.
ಕೃತಜ್ಞತೆಗಳು :
ಈ ಲೇಖನವನ್ನು ಸಿದ್ಧಪಡಿಸುವಾಗ ಬೆಂಗಳೂರಿನ ಇಂಡಿಯನ್ ಇನ್ಸ್ಟಿಟ್ಯೂಟ್ ಆಫ್ ಸೈನ್ಸ್‌ನಲ್ಲಿ ವಿಜ್ಞಾನಿಯಾಗಿರುವ ಡಾ. ಕೆ.ಎಸ್.ಮುರಳಿ ಅವರೊಡನೆ ವಿವರವಾಗಿ ಚರ್ಚೆ ಮಾಡಿ ಅದರ ಸಲಹೆಗಳನ್ನು ಪಡೆದಿದ್ದೇನೆ. ಅವರಿಗೆ ಹಾಗೂ ನನಗೆ ನೆರವು ನೀಡಿದ ಶ್ರೀ.ಕೆ.ಎಸ್.ಮುಕುಂದರಾವ್ ಅವರಿಗೂ ನನ್ನ ವಂದನೆಗಳು.
 
ಗ್ರಂಥಋಣ :
೧. ಕಿರಣ ಬಿ. ವೋಕರ ಮತ್ತು ಇತರರು, (ಸಂ) ಪರಿಸರ ಶಿಕ್ಷಣದಲ್ಲಿ ಅಗತ್ಯ ಕಲಿಕೆಗಳು ೧೯೯೬, ಪರಿಸರ ಶಿಕ್ಷಣ ಕೇಂದ್ರ, ದಕ್ಷಿಣ ವಲಯ ಘಟಕ, ಬೆಂಗಳೂರು.
೨. ಶೈಲಜಾ ರವೀಂದ್ರನಾಥ ಮತ್ತು ಇತರರು (ಸಂ) ಎಳೆಯರಿಗೆ ಪರಿಸರ, ೧೯೯೭ ಪರಿಸರ ಶಿಕ್ಷಣ ಕೇಂದ್ರ, ದಕ್ಷಿಣ ವಲಯ ಘಟಕ, ಬೆಂಗಳೂರು.
೩. ಕೃಷ್ಣಯ್ಯ ಶೆಟ್ಟಿ.ಪಿ ಮತ್ತು ನಟರಾಜ್.ಡಿ.ಆರ್ (ಸಂ) ಪರಿಸರ : ಮುಂದೇನು ? ೧೯೯೭ ಪರಿಸರ ವಿಜ್ಞಾನ ಪರಿಷತ್ತು, ನ್ಯಾಶನಲ್ ಇನ್ಸ್ಟಿಟ್ಯೂಟ್ ಆಫ್ ಅಡ್ವಾನ್ಸ್ಡ್ ಸ್ಟಡೀಸ್, ಬೆಂಗಳೂರು ಮತ್ತು ಜವಾಹರ್ ಲಾಲ್ ನೆಹರು ಸೆಂಟರ್ ಫಾರ್ ಅಡ್ವಾನ್ಸ್ಡ್ ಸೈಂಟಿಫಿಕ್ ರಿಸರ್ಚ್, ಜಕ್ಕೂರು, ಬೆಂಗಳೂರು.
೪. Miller, Elmer.S, and Weitz, Charles, A Introduction To Anthropology, 1979, Presence – Hall Inc. New Jersey.
5. Eugene, Odum,P., Fundamentals of Ecology, 1971, W.B.Saunders Company, Philadelphia.
* * *
ಭೌತಿಕ ಪರಿಸರ ನಾಶ ಮತ್ತು ಜನಪದ ಜೀವನ
ಅದೊಂದು ಹಳ್ಳಿ, ಹಂಚಿನ ಮನೆ, ಗುಡಿಸಲುಗಳು, ಮನೆಗಳ ಹಿತ್ತಲು, ಅಂಗಡಿಗಳಲ್ಲಿ ಹೂವಿನ ತರಕಾರಿಯ ಗಿಡಗಳು, ಚಿಕ್ಕಪುಟ್ಟ ಮರಗಳು, ಮನೆಮನೆಯಲ್ಲೂ ದನಕರು, ಕುರಿ, ಆಡುಗಳು, ಹಳ್ಳಿಗೆ ಅನತಿ ದೂರದಲ್ಲಿ ವಿಶಾಲವಾದ ಒಂದು ಕೆರೆ. ಕೆರೆಗೆ ತಾಗಿಕೊಂಡಂತೆ ಹೊಲ ಗದ್ದೆಗಳು. ಹಾಗೆಯೇ ಮುಂದೆ ನಡೆದರೆ ಚಿಕ್ಕದೊಂದು ಹಳ್ಳ, ಹಳ್ಳದಾಚೆ ಗುಡ್ಡಕಾಡು.
ಹಳ್ಳಿಯ ಹೆಚ್ಚಿನ ಜನ ಕೃಷಿಕರು, ಕೃಷಿಕನಿಗೆ ಸಹಾಯಕರಾಗಿ ಕಮ್ಮಾರ, ಬಡಿಗ, ಕುಂಬಾರ ಕುಟುಂಬಗಳೂ ಇವೆ. ನೇಕಾರ, ಕೃಷಿಕೂಲಿಕಾರರೂ ವಾಸವಾಗಿದ್ದಾರೆ.
ಇದು ಒಂದು ಸ್ಥಾವಲಂಬಿ ಹಳ್ಳಿಯೊಂದರ ನೋಟ. ಇಲ್ಲಿಯೇ ಕಿತ್ತೂರ ಹತ್ತಿರದ ಹಳ್ಲಿಯೂ ಇದಾಗಿರಬಹುದು ಅಥವಾ ರಾಯಚೂರು, ಬೆಂಗಳೂರು ಜಿಲ್ಲೆಗಳ ಹಳ್ಳಿಯೂ ಆಗಿರಬಹುದು. ಜನರು ನೆಮ್ಮದಿಯಿಂದಿದ್ದಾರೆ. ಎಲ್ಲರಿಗೂ ಉದ್ಯೋಗವಿದೆ. ಉಣ್ಣಲು, ಉಡಲು ಇದೆ. ಹಾಗೆಯೇ ಪಶುಪಕ್ಷಿಗಳೂ ಕೂಡ ನೆಮ್ಮದಿಯಿಂದಿವೆ. ಈ ಹಳ್ಳಿಯ ಚಿತ್ರವನ್ನು ಮುಂದಿಟ್ಟುಕೊಂಡು ನಾವು ಭೌತಿಕ ಪರಿಸರ ಮತ್ತು ಜನಪದ ಜೀವನಗಳನ್ನು ವಿಶ್ಲೇಷಿಸೋಣ.
ನಮ್ಮ ಭೂಮಿ ಹುಟ್ಟಿ ಇಲ್ಲಿನ ವಾತಾವರಣ ನಿರ್ಮಾಣವಾಗಿ, ನಂತರ ಇಲ್ಲಿ ಜೀವ ಸಂಕುಲಗಳು ಒಂದೊಂದೇ ಹುಟ್ಟಿ ಬಂದವು. ಭೂಮಿ, ನೀರು, ವಾಯು ಇವು ಭೌತಿಕ ಪರಿಸರದ ಮೊದಲ ಹಂತ. ನೀರಿನೊಳಗಿರುವ ಮಣ್ಣಿನಲ್ಲಿ ಹುದುಗಿರುವ, ಭೂಮಿಯ ಮೇಲೆ ಓಡಾಡುವ, ಗಾಳಿಯಲ್ಲಿ ತೇಲಾಡುವ ವೈರಸ್, ಬ್ಯಾಕ್ಟೀರಿಯಾ, ಫಂಗಸ್, ಮುಂತಾದ ಸೂಕ್ಷ್ಮ, ಅತಿಸೂಕ್ಷ್ಮ ಜೀವಿಗಳು, ಚಿಕ್ಕ ದೊಡ್ಡ ಪ್ರಾಣಿ, ಪಕ್ಷಿ, ಸಸ್ಯ ಇವೆಲ್ಲ ಭೌತಿಕ ಪರಿಸರದ ಎರಡನೇ ಹಂಟವನ್ನು ನಿರ್ಮಿಸುತ್ತವೆ. ಎರಡನೇ ಹಂತದ ಪರಿಸರವನ್ನು ಜೀವಜಾಲ ಎಂದೂ ಕರೆಯಬಹುದು. ಒಂದಕ್ಕೊಂದು ಹೊಂದಿಕೊಂಡು, ಒಂದರಮೇಲೊಂದು ಬದುಕುವ, ಒಂದನ್ನು ತಿಂದು ಇನ್ನೊಂದು ಜೀವಿಸುವ, ಒಂದರ ಮೇಲೆ ಇನ್ನೊಂದು ನಿಯಂತ್ರಣ ಇಡುವ ಈ ಜೀವಜಾಲ ಅತ್ಯಂತ ವಿಸ್ಮಯಕರ. ಕಲ್ಪನೆಗೆ ಅತೀತವಾದ, ಆದರೆ ನಿಜ ಜೀವನದಲ್ಲಿ ಇರುವ ಭೌತಿಕ ಪರಿಸ್ಥಿತಿ, ಈ ಜೀವಜಾಲದಲ್ಲಿ ಮಾನವ ಒಂದು ತೃಣ ಮಾತ್ರ. ಕೋಟ್ಯಂತರ ಜೀವಿಗಳಲ್ಲಿ ಇವನೂ ಒಂದಷ್ಟೇ.
ಮತ್ತೆ ನಮ್ಮ ಹಳ್ಳಿಗೆ ಬರೋಣ. ಈ ಹಳ್ಳಿಯ ಭೌತಿಕ ಪರಿಸರ ಯಾವುದು ? ಹಂಚಿನ ಮನೆ ಅಥವಾ ಗುಡಿಸಲುಗಳು, ಹಿತ್ತಲಲ್ಲಿರುವ ತರಕಾರಿಗಳ, ಔಷಧೀಯ ಗಿಡಗಳ ತೋಟ, ಕೊಟ್ಟಿಗೆ ಅದರಲ್ಲಿರುವ ಸಾಕುಪ್ರಾಣಿಗಳು. ಅವುಗಳ ಸಗಣೀ ಮತ್ತು ಕಸದಿಂದ ಕೂಡಿದ ತಿಪ್ಪೆ ಮಣ್ಣಿನ ರಸ್ತೆ, ಹೊಲಗದ್ದೆಗಳು, ಗೋಮಾಳ, ಹಳ್ಳ, ಹತ್ತಿರದ ಕಾಡು, ಕಾಡುಪ್ರಾಣಿಗಳು, ಹಳ್ಳಿಯಲ್ಲಿ ನೊಣ, ಸೊಳ್ಳೆ, ಇರುವೆ, ಚಿಟ್ಟೆಗಳು ಕಡೆಯಲ್ಲಿ ಮನುಷ್ಯರು ಅಥವಾ ಜನಪದ. ಇದೇ ಊರಿನ ಪರಿಸರ ಅಥವಾ ಜನಪದ ಜೀವನ.
ಅಂದರೆ ಭೌತಿಕ ಪರಿಸರ ಮತ್ತು ಜನಪದ ಜೀವನ ಬೇರೆ ಬೇರೆಯಲ್ಲವೇ ? ಖಂಡಿತ ಬೇರೆಯಲ್ಲ. ಇಲ್ಲಿ ಜನಪದವು ಭೌತಿಕ ಪರಿಸರದಲ್ಲಿ ಒಂದಾಗಿದೆ. ಅದಿಲ್ಲದೆ ಇದಿಲ್ಲ. ಇದನ್ನವಲಂಬಿಸಿ ಅದು ಇದೆ. ಜನಪದ ಜೀವನದ ಒಂದು ಅಂಗ ಸುತ್ತಲಿನ ಭೌತಿಕ ಪರಿಸರವಾಗಿದ್ದರೆ ಅದರ ಇನ್ನೊಂದು ಅಂಗ ಜನರು ತಮ್ಮ ಜೀವನಕ್ಕಾಗಿ ಆರಿಸಿಕೊಂಡಿರುವ ಉದ್ಯೋಗ, ಕುಲಕಸುಬುಗಳ ಆಚರಣೆಗಳಾಗಿರುತ್ತವೆ. ಒಟ್ಟಾರೆ ಮನುಷ್ಯನ ಉದ್ಯೋಗ, ನಂಬಿಕೆ, ಸಂಸ್ಕೃತಿ ಆಚರಣೆಗಳು ಮತ್ತು ಗಿಡಮರ, ಪ್ರಾಣಿ, ಪಕ್ಷಿ, ಕಾಡು, ನದಿ ಇವೆಲ್ಲವೂ ಸೇರಿದಾಗಲೇ ಅವನ ಜೀವನವಾಗುತ್ತದೆ. ಅದೇ ಜನಪದ ಜೀವನ, ಅದೇ ಭೌತಿಕ ಪರಿಸರ.
ಭೇಟೆಯಾಡುತ್ತ ಕಂದಮೂಲಗಳನ್ನು ತಿನ್ನುತ್ತ ಕಾಡು ಪ್ರಾಣಿಗಳಂತೆ ಅಲೆಮಾರಿಯಾಗಿದ್ದ ಮನುಷ್ಯನನ್ನು ಕೃಷಿಯ ಆವಿಷ್ಕಾರ ಒಂದೆಡೆ ನೆಲೆ ನಿಲ್ಲುವಂತೆ ಮಾಡತು. ಕೃಷಿಯಲ್ಲಿನ ಹೊಸ ಹೊಸ ಪ್ರಯೋಗಗಳು, ನವನವೀನ ತಂತ್ರಜ್ಞಾನಗಳು ಅವನ ಜೀವನ ಶೈಲಿಯನ್ನೇ ಬದಲು ಮಾಡುತ್ತ ಹೋದವು. ಪ್ರಾಣಿ ಸಾಕಾಣಿಕೆ ಮತ್ತು ಜೀವನದ ಅವಿಭಾಜ್ಯ ಅಂಗಗಳಾದವು.
ಭಾರತ ಮತ್ತು ಚೀನಗಳಲ್ಲಿ ಕೃಷಿ ಸುಮಾರು ೪೦೦೦ ವರ್ಷಗಳಷ್ಟು ಹಳೆಯದೆಂದು ಹೇಳಲಾಗುತ್ತದೆ. ಈ ನಾಲ್ಕು ಶತಮಾನಗಳಲ್ಲಿ ವ್ಯವಸಾಯದಲ್ಲಿ ಬಂದಿರುವ ಸಾಧನಗಳು ಸಾವಿರಾರು. ಕೃಷಿ ಪದ್ಧತಿಗಳು ಲಕ್ಷಾಂತರ. ಬೀಜಗಳಂತೂ ಕೋಟ್ಯಂತರ ಅಥವಾ ಅಸಂಖ್ಯಾತ ಎಂದೇ ಹೇಳಬಹುದು. ಒಂದೊಂದು ಪ್ರದೇಶದಲ್ಲಿ ಹತ್ತು ಹಲವು ಬೆಳೇಗಳು. ಒಂದೊಂದು ಭಾಗದಲ್ಲಿ ಬೇರೆ ಬೇರೆ ರೀತಿಯ ಪದ್ಧತಿಗಳು. ಭೂಮಿಯ ಮೇಲಿನ ಜೀವರಾಶಿಗಳಂತೆಯೇ ವೈವಿಧ್ಯಮಯ ನಮ್ಮ ಕೃಷಿ ಕೂಡ. ಒಂದೇ ಹೊಲದಲ್ಲಿ ಅನೇಕ ನಮೂನೆಯ ಬೀಜಗಳನ್ನು ಬಿತ್ತುವುದು. ಆ ಬೆಳೆಗಳು ಪೋಷಕಾಂಶಕ್ಕಾಗಿ, ನೀರು ನೆರಳಿಗಾಗಿ, ವೈರಿಗಳಿಂದ ರಕ್ಷಣೆಗಾಗಿ ಪರಸ್ಪರ ಅವಲಂಬಿಗಳು. ಈ ಬೆಳೆಗಳ ಜೊತೆಗೆ ಹೊಲದಲ್ಲಿ ಮನೆ ಮಾಡುವ ಸೂಕ್ಷ್ಮಾತಿಸೂಕ್ಷ್ಮ ಜೀವಿಗಳು, ಅವುಗಳನ್ನವಲಂಬಿಸಿರುವ ಜೀವ ಜಂತುಗಳು, ಕ್ರಿಮಿ ಕೀಟಗಳು, ಕೀಟಗಳನ್ನು ತಿಂದು ಬದುಕುವ ಕಪ್ಪೆ, ಕಪ್ಪೆಯ ಮೇಲೆ ಹಾವು………. ಮುಂದೆ ಮುಂಗುಸಿ………. ಹೀಗೆಯೇ ಜೀವ ಜಾಲ ರೈತನ ಹೊಲದಿಂದ ಕಾಡಿನವರೆಗೆ ವ್ಯಾಪಿಸಿ ಮತ್ತೆ ನದಿ ನೀರಿನ ಮೂಲಕ ಹಳ್ಳಿಗೆ ಬಂದು, ಒಂದು ಜೀವನ ಚಕ್ರವನ್ನೇ ನಿರ್ಮಿಸಿತ್ತು. ಜೀವಜಾಲ ಹಳ್ಳಿಹಳ್ಳಿಯಲ್ಲೂ ಹೆಣೆದುಕೊಂಡಿತ್ತು. ಮಾನವ ತನಗರಿವಿಲ್ಲದೆಯೇ ಈ ಜೀವಜಾಲದಲ್ಲಿ ತಾನೊಂದು ಕೊಂಡಿಯಾಗಿದ್ದ. ತಾನೇ ಜೀವಜಾಲವನ್ನು ಹೆಣೆದಿದ್ದ ಕೂಡ.
ಒಂದು ಬೆಳೆ ತೆಗೆದರೆ ಅದು ತನಗೆ ಆಹಾರ ಧಾನ್ಯ ಕೊಡುವುದರೊಂದಿಗೆ ಬೇಸಾಯದಲ್ಲಿ ಸಹಾಯ ಮಾಡಿದ ಸಾಕುಪ್ರಾಣಿಗಳಿಗೂ ಮೇವು ಸಿಗಬೇಕು. ತಾನು ಬೆಳೆದ ಗಿಡಮರಗಳು ಬಡಿಗನಂಥ ಇನ್ನಿತರ ಕಸಬುದಾರರಿಗೆ ಉಪಯೋಗಬೇಕು. ತಾನು ಉಣ್ಣಬೇಕು, ಉಣ್ಣುವ ಮೊದಲು ಅತಿಥಿಯೊಬ್ಬರಿಗೆ ಉಣಬಡಿಸಬೇಕು. ಇದು ನಮ್ಮ ಗ್ರಾಮ್ಯ ಜೀವನದ ತಿರುಳಾಗಿದ್ದ ಕಾಲವೊಂದಿತ್ತು.
ಭಾರತದಲ್ಲಾಗಲೀ ಅಥವಾ ವಿದೇಶದ ಯಾವುದೇ ಜನಪದ ಸಂಸ್ಕೃತಿಯಲ್ಲಾಗಲೀ ಸಾಂಪ್ರದಾಯಿಕ ಎನಿಸುವ ಯಾವುದೇ ಕಸಬು ಮತ್ತು ಜೀವನ ಪದ್ಧತಿಗಳು. ನಮ್ಮೀ ಬದುಕಿನ ಮೂಲವೇ ನಿಸರ್ಗ ಎಂಬ ತತ್ವದ ಮೇಲೆ ನಿಂತಿವೆ. ಆ ತತ್ವವನ್ನೇ ಸಾರಿ ಹೇಳುತ್ತವೆ. ಸೂಕ್ಷ್ಮ ಜೀವಿಯಿರಲಿ, ಸಸ್ಯ ಪ್ರಾಣಿಯಿರಲಿ, ಅಣುಜೀವಿಯಿರಲಿ, ಆನೆಯಿರಲಿ ಎಲ್ಲ ಜೀವಿಗಳಿಗೂ ಜೀವಿಸುವ ಹಕ್ಕು ಸಮಾನವಾಗಿರುತ್ತದೆ ಎಂಬುದನ್ನು ಈ ಜೀವನ ಪದ್ಧತಿಗಳು ನಂಬುತ್ತವೆ ಅಷ್ಟೇ ಏನು ಜೀವವಿಲ್ಲದ ಮಣ್ಣು ಕಲ್ಲನ್ನು ಕೂಡ ಗೌರವಿಸುತ್ತದೆ ಈ ಸಂಪ್ರದಾಯಗಳು.
ಹೀಗಾಗಿ ನಿಸರ್ಗವನ್ನು ಗೌರವಿಸುವುದು ನಮ್ಮ ಜನಪದರಲ್ಲಿ ಹಾಸು ಹೊಕ್ಕಾಗಿ ಬಂದಿದೆ. ಹಿಂದೂ ಧರ್ಮವಿರಲಿ, ಬೌದ್ಧ, ಜೈನ ಮತಗಳಿರಲಿ, ಏಕೋ ದೇವ, ಸರ್ವಭೂತೇಶು ತಿಷ್ಕತಿ ಎಂಬೀ ವಾಕ್ಯದ ಆಧಾರದ ಮೇಲೆ ನಿಂತಿವೆ. ಜೈನ ಮತದಲ್ಲಿ ಜೀವ ಅಜೀವಗಳ ಬಗ್ಗೆ ಹೇಳುವಾಗ ಜೀವಿಯಿರಲಿ ನಿರ್ಜೀವಿಯಿರಲಿ ಎಲ್ಲವೂ ನಿಸರ್ಗದ ಭಾಗಗಳು, ಒಂದು ಗಿಡದ ಎಲೆಯನ್ನು ಕಿತ್ತರೂ ಅದು ಜೈವಿಕ ಸಮಗ್ರತೆಗೆ ಭಂಗ ಕೊಟ್ಟಂತೆ ಎಂದು ಹೇಳುತ್ತದೆ. ಗಿಡವನ್ನೇ ಕೀಳಬೇಕಾಗುತ್ತದೆ ಎಂಬ ಕಾರಣಕ್ಕೆ ಕಂದ ಮೂಲವನ್ನು ತಿನ್ನುವುದನ್ನು ಕೂಡ ಜೈನಮತ ವಿರೋಧಿಸುತ್ತದೆ.
ಬೌದ್ಧ ಮತದ ಮೂಲ ತತ್ವವೂ “ಆಸೆಯೇ ದುಃಖಕ್ಕೆ ಮೂಲ ಕಾರಣ”ವೆನ್ನುತ್ತದೆ. ತಾನು ನಿಸರ್ಗದ ಒಂದು ತುಣುಕೆಂಬುದನ್ನು ಅರಿತು, ನಿಸರ್ಗಕ್ಕೆ ಧಕ್ಕೆ ಮಾಡದ ರೀತಿಯಲ್ಲಿ ತನ್ನಷ್ಟಕ್ಕೆ ತಾವು ತೃಪ್ತನಾಗಿ ಬದುಕಬೇಕು ಎಂದೀ ಮತ ಹೇಳುತ್ತದೆ. ಆಸೆಗೆ ಕೊನೆ ಮೊದಲಿಲ್ಲ, ತನಗಿರುವುದಕ್ಕಿಂತ ಹೆಚ್ಚು ಹೆಚ್ಚು ಬೇಕೆನ್ನುತ್ತ ಹೋದಂತೆಲ್ಲ ಸಮಾಜಕ್ಕೂ ಪೆಟ್ಟಾಗುತ್ತದೆ. ಭೌತಿಕ ಪರಿಸರಕ್ಕೂ ಹಾನಿಯಾಗುತ್ತ ಹೋಗುತ್ತದೆ.
ಮಾನವ ಪ್ರಕೃತಿಯ ಒಂದು ಭಾಗವೆನ್ನುವುದನ್ನು ಹಿಂದೂ ಜನಪದ ಜೀವನ ತತ್ವಗಳು ಇನ್ನೂ ಚೆನ್ನಾಗಿ ಹೇಳುತ್ತವೆ. ಈ ಜಗತ್ತೆಲ್ಲ ಭೂತ ಮಹಾಭೂತಗಳಿಂದಾಗಿದೆ. ಪೃಥ್ವಿ, ನೀರು, ತೇಜ, ವಾಯು, ಆಕಾಶ ಇವು ಪಂಚ ಮಹಾಭೂತಗಳು, ಭೂತಗಳೆಂದರೆ ಜೀವವಸ್ತುಗಳು, ಮಹಾಭೂತಗಳೆಂದರೆ ನಿರ್ಜೀವ ವಸ್ತುಗಳು, ಜೀವವಸ್ತು ಸತ್ತಾಗ ಅದು ಮಹಾಭೂತಗಳಲ್ಲೊಂದಾಗುತ್ತದೆ.
ಜೀವದಿಂದ ಜೀವ, ಜೀವವನ್ನವಲಂಬಿಸಿ ಜೀವ, ಜೀವದಿಂದ ಅಜೀವ, ಅಜೀವದಿಂದ ಜೀವ ಎಂಬ ಅರಿವೇ ಜನಪದನನ್ನು ತಮ್ಮ ಸುತ್ತಲಿನ ರಕ್ಷಕನನ್ನಾಗಿ ಮಾಡಿತ್ತು. ಅರಿವು ಇದ್ದುದರಿಂದ ನಿಸರ್ಗದ ಬಗ್ಗೆ ಗೌರವ ಭಾವನೆ ಬಂದಿತೋ ಅಥವಾ ಗೌರವ ಮೊದಲಿನಿಂದ ಇದ್ದುದರಿಂದ ತೃತೀಯ ಜಗತ್ತಿನಲ್ಲಿ ಪ್ರಕೃತಿ ಸಂಪತ್ತು ಸ್ವಲ್ಪಮಟ್ಟಿಗಾದರೂ ಉಳಿಯಿತೋ ಗೊತ್ತಿಲ್ಲ.
ಬದಲಾವಣೆಯೇ ಕಾಲದ ಗುರಿ, ಪರಿಸರದಲ್ಲಿ ತಾನೊಂದೆಂದು ಮಾನವ ನಂಬಿದ್ದ ಕಾಲವೂ ಉರುಳಿತು. ಅತಿ ಆಸೆ, ಅಭಿವೃದ್ಧಿ ಎಂಬ ಹುಸಿ ನಂಬಿಕೆ, ಐಶಾರಾಮಿ ವೈಭೋಗದತ್ತ ಮನ ಸೋಲುವಿಕೆಗಳು ಭೌತಿಕ ಪರಿಸರ ನಾಶಕ್ಕೆ ನಾಂದಿ ಹಾಕಿದವು. ನಿಸರ್ಗ ಸಮತೋಲನವನ್ನು ಕೆಡಿಸತೊಡಗಿದವು.
ತನ್ನ ದೇಹದ ಭಾಗದ ಹೊರತಾಗಿ ಆಯುಧಗಳನ್ನು ಉಪಯೋಗಿಸಬಲ್ಲ ಏಕೈಕ ಪ್ರಾಣಿಯೆಂದರೆ ಮನುಷ್ಯನೇ. ಆಯುಧಗಳ ಬಳಕೆ ಅತಿಯಾದಾಗ ಪ್ರಕೃತಿಯಲ್ಲಿ ಗಾಯಗಳು ಮೂಡತೊಡಗಿದವು. ಇಂದು ಮನುಷ್ಯ ತಾನೂ ಒಂದು ಭಾಗವಾಗಿರುವ ನಿಸರ್ಗವನ್ನೇ ಗೆಲ್ಲಲು ಕತ್ತಿ ಹಿರಿದು ನಿಂತಿದ್ದಾನೆ.
ಭಾರತದಲ್ಲಿ ಭೌತಿಕ ಪರಿಸರದ ಬಗ್ಗೆ ಮಾತನಾಡುವಾಗ ಬ್ರಿಟೀಷರ ಮೂಲಕ ಭಾರತದ ಮೇಲೆ ದಾಳಿ ಮಾಡಿದ ಪಾಶ್ಚಾತ್ಯ ಜೀವನ ಶೈಲಿಯ ಬಗ್ಗೆ ಹೇಳದಿರಲಿಕ್ಕಾಗುವುದಿಲ್ಲ. ೧೮ನೇ ಶತಮಾನ ಮತ್ತು ೧೯ನೇ ಶತಮಾನಗಳಲ್ಲಿ ಒಂದೇ ಸಮ ಬೇರೆ ಬೇರೆ ವಿದೇಶಿಯರ ದಾಳಿಗೆ ತುತ್ತಾದ ಉತ್ತರ ಭಾರತದ ಬಗ್ಗೆ ವಿದೇಶಿಯೊಬ್ಬನು ಹೀಗೆ ಬರೆಯುತ್ತಾನೆ. ತಮಗೆ ಬೇಕಾದುದನ್ನು ಬೆಳೆದುಕೊಂಡು, ಪೂರ್ಣ ಸ್ವಾವಲಂಬಿಯಾಗಿರುವ ಇಲ್ಲಿನ ಹಳ್ಳಿಗಳು ಒಂದೊಂದು ಗಣರಾಜ್ಯವಿದ್ದಂತೆ, ಆರ್ಯರು, ಪಠಾಣರು, ಮೊಗಲರು, ಮರಾಠರು, ಸಿಖ್ ಹೀಗೆ ಸಾಮ್ರಾಜ್ಯದ ನಂತರ ಸಾಮ್ರಾಜ್ಯಗಳು ಆಗಿ, ನಶಿಸಿ ಹೋದವು. ಆದರೆ ಹಳ್ಳಿಗಳು ನಶಿಸಲಿಲ್ಲ. ತಮ್ಮದೇ ಸಂಸ್ಕೃತಿಯಲ್ಲಿ ತಮ್ಮದೇ ಜೀವನ ಪದ್ಧತಿಯಲ್ಲಿ ಅವು ಸದಾ ಜೀವಂತವಾಗೇ ಇದ್ದವು.
ಆದರೆ ಸ್ವಾವಲಂಬಿಯಾಗಿ ಬದುಕಿಕೊಂಡಿದ್ದ ಹಳ್ಳಿ ಜೀವನದ ಮೇಲೆ ಬ್ರಿಟೀಷ ಸಾಮ್ರಾಜ್ಯ ಮಾತ್ರ ದಾಳಿ ಮಾಡಿತು. ಜೀವನ ಪದ್ಧತಿಯನ್ನೇ ಕೆಡಿಸಿ ಕೋಲಾಹಲವನ್ನುಂಟು ಮಾಡಿತು. ಪರಿಸರದೊಂದಿಗೆ ಒಂದಾಗಿ ಜೀವಿಸುತ್ತಿದ್ದ ಭಾರತೀಯ ಜೀವನ ಪದ್ಧತಿಯನ್ನು ಪಾಶ್ಚಾತ್ಯರು ಎಂದೂ ಗೌರವಿಸಲಿಲ್ಲ. ಪ್ರಕೃತಿ ಪೂಜೆಯನ್ನು ಹುಚ್ಚುತನ ಎಂದು ತುಚ್ಚೀಕರಿಸಿದರು. ಅಲ್ಲಿಂದ ಆರಂಭವಾಯಿತು ಭೌತಿಕ ಪರಿಸರದ ನಾಶ ಅಥವಾ ಜನಪದ ಜೀವನದ ಮೇಲೆ ಪ್ರಹಾರ.
ಭೌತಿಕ ಪರಿಸರದ ನಾಶ :
ನಮ್ಮ ಸುತ್ತಲಿನ ಪ್ರಕೃತಿ ಸಂಪತ್ತನ್ನು ಧಾರಾಳವಾಗಿ ಉಪಯೋಗಿಸಿಕೊಂಡು ನಮ್ಮ ಅನುಕೂಲತೆಗಳನ್ನು ಹೆಚ್ಚಿಸಿಕೊಳ್ಳುವುದೇ ಅಭಿವೃದ್ಧಿ ಎಂದು ಬ್ರಿಟೀಷರು ನಮಗೆ ಕಲಿಸಿಕೊಟ್ಟರು. ಜೋಗದಲ್ಲಿ ಧುಮ್ಮಿಕ್ಕುತ್ತಿದ್ದ ಶರಾವತಿಯನ್ನು ನೋಡಿ ವಿಶ್ವೇಶ್ವರಯ್ಯ “what a waste !”  ಎಂದು ಉದ್ಧರಿಸಿದರಂತೆ ಶರಾವತಿಗೆ ೨.೫ ಕಿ.ಮೀ ಉದ್ಧದ ಅಣೆಕಟ್ಟು ಹಾಕಿದಾಗ ೧೫೦೦೦ ಹೆಕ್ಟೇರು ಕಾಡು ನೀರೊಳಗೆ ಮುಳುಗಿತು. ‘ಅಯ್ಯೋ ಎಷ್ಟೊಂದು ದಟ್ಟ ಕಾಡು ನೀರುಪಾಲಾಗಿ ಹೋಯಿತಲ್ಲ’ ಎಂದು ಉದ್ಧರಿಸಿದವರಾರೂ ಇಲ್ಲ. ವಿದ್ಯುತ್ ಬೇಕೆಂದರೆ ನಾವು ಏನನ್ನಾದರೂ ತ್ಯಾಗ ಮಾಡಲೇ ಬೇಕು ಎಂಬ ಹೊಸ ಲೋಕೋಕ್ತಿಯನ್ನು ಉದ್ಧರಿಸಲಾಯಿತು. ಆದರೆ ತ್ಯಾಗ ಯಾರದು ? ಫಲ ಯಾರಿಗೆ ?
ನಮ್ಮ ಹಿಂದಿನ ಹಳ್ಳಿಗರು ಭೂತದ ಕಾಡು, ನಾಗರಬನ, ದೇವರ ಕಾಡು ಎಂದೆಲ್ಲ ಹೆಸರನ್ನಿಟ್ಟು ಕೆಲವೊಂದು ಪ್ರದೇಶಗಳಲ್ಲಿ ಮನುಷ್ಯರೆಂದೂ ಪ್ರವೇಶಿಸದಂತೆ ಮಾಡಿ ಅಲ್ಲಿ ಕಾಡು ಯಥೇಚ್ಛವಾಗಿ ಬೆಳೆದುಕೊಂಡಿರುವಂತೆ ಮಾಡಿದ್ದರು. ಭಯ ಭಕ್ತಿಗಳಿಂದ ಅವನ್ನು ಕಾಪಾಡಿಕೊಂಡು ಬಂದಿದ್ದರು. ಆದರೆ ಬ್ರಿಟೀಷರು ಜನರ ಈ ಭಯಭಕ್ತಿಯನ್ನೆಲ್ಲ Fools Sentiment ಎಂದು ತಳ್ಳಿ ಹಾಕಿ ದಟ್ಟ ಕಾಡನ್ನೆಲ್ಲ ಸಂರಕ್ಷಿತ ಅರಣ್ಯ, ಕಾದಿಟ್ಟ ಅರಣ್ಯವೆಂದು ಬೇಲಿ ಹಾಕಿಬಿಟ್ಟರು. ಸಂರಕ್ಷಿಸಿಕೊಂಡು ಬಂದವರಿಂದ ರಕ್ಷಿತವಾದ ಅರಣ್ಯ ಮುಂದೆ ಇರುವುದೇ ಆಳರಸರ ಐಶಾರಾಮಿಗೆ ಎಂದಾಯಿತು. ಸಾಗವಾನಿ, ದೇವದಾರು, ಶ್ರೀಗಂಧ, ಬೀಟೆಗಳು ಸರ್ವಭಕ್ಷಕ ಜನಾಂಘದ ಮೇಜವಾನಿಯ ಟೇಬಲ್, ಕುರ್ಚಿ, ಗೃಹಾಲಂಕಾರದ ಪೀಠೋಪಕರಣಗಳಾದವು. ಕೈಗಾರಿಕೆಗಳಿಗೆ ಕಚ್ಚಾ ವಸ್ತುಗಳಾದವು. ಸಾಮಾನು ಸಾಗಾಣಿಕೆಗೆಂದು ದೇಶದ ಉದ್ದಗಲಕ್ಕೂ ನಮ್ಮ ಅತ್ಯಮೂಲ್ಯ ಮರಗಳು ಬಲಿಯಾಗಿ ಮಲಗಿದವು. ಬೇಲಿಯ ಒಳಗೆ ಕೊಳ್ಳೆಯಾಗುತ್ತಿದ್ದರೂ ಹಳ್ಳಿಯ ಜನ ಸೊಲ್ಲೆತ್ತುವಂಟಿಲ್ಲ. ಕಾರಣ ಆ ದರೋಡೆಕಾರರ ದೃಷ್ಟಿಯಲ್ಲಿ ಈ ಜನರೇ ಕಳ್ಳರು.
ಒಂದು ದೇಶದ ಪರಿಸರ ಸಮತೋಲನದಲ್ಲಿರಬೇಕೆಂದರೆ ಯಾವುದೇ ದೇಶದ ಒಟ್ಟು ಭೂಭಾಗದ ಶೇ.೩೩ ಭಾಗದಷ್ಟಾದರೂ ಕಾಡಿರಬೇಕು. ನಮ್ಮ ದೇಶದಲ್ಲಿ ಈಗಿರುವುದು ಶೇ.೧೧ ಕ್ಕಿಂತ ಕಡಿಮೆ ಕಾಡು. ಮಾಯವಾದ ಅರಣ್ಯಗಳಲ್ಲಿ ಅಣೆಕಟ್ಟಿನ ಪಾಲೆಷ್ಟೋ, ಕಾರ್ಖಾನೆಗಳ ಪಾಲೆಷ್ಟೂ, ಗಣಿಗಳ ಪಾಲೆಷ್ಟೋ ಅರಣ್ಯ ನುಂಗಲು ಯೋಜನೆಗಳಿಗೇನು ಕಡಿಮೆ ?
ಅರಣ್ಯ ನಾಶದ ನೇರ ಪರಿಣಾಮ ಹಳ್ಳಿಗಳ ಜನಪದದ ಮೇಲೆಯೇ. ಇತ್ತೀಚಿನ ವರ್ಷಗಳಲ್ಲಿ ಭಾರತದ ಗ್ರಾಮೀಣ ಪರಿಸರ ದಿನದಿಂದ ದಿನಕ್ಕೆ ದುರಂತದತ್ತ ಬೀಳುತ್ತಿದೆ. ಮನೆಕಟ್ಟಲು ಕಟ್ಟಿಗೆ, ಉರುವಲು ಕೃಷಿ ಸಾಮಗ್ರಿ, ಸೊಪ್ಪು, ಗೊಬ್ಬರ, ಬುಟ್ಟಿ ಹೆಣೆಯುವವರಿಗೆ ಬೆತ್ತ ಬಿದಿರು, ಹೀಗೆ ಸಾಮಾನ್ಯ ಜನರು ಅವಲಂಬಿಸಿದ್ದ ವಸ್ತುಗಳ ಮೇಲೆಯೇ ಕಾಗದ, ಪ್ಲೈವುಡ್, ಬೆಂಕಿಪೆಟ್ಟಿಗೆ, ಪಾಲಿಫೈಬರ್ನಂಠ ಬೃಹತ್ ಕಾರ್ಖಾನೆಗಳೂ ಅವಲಂಬಿಸತೊಡಗಿದರೆ ಬಡ ಹಳ್ಳಿಗನಿಗೆ ತನ್ನ ಪಾಲು ಸಿಕ್ಕೀತು ? ನಂಬಿದ ಉದ್ಯೋಗ ತ್ಯಜಿಸಿ ಕೆಟ್ಟು ಪಟ್ಟಣ ಸೇರುವುದೊಂದೇ ಅವನಿಗೆ ಉಳಿದಿರುವ ದಾರಿ. ನಮ್ಮ ಪಶ್ಚಿಮ ಘಟ್ಟಗಳು ಕೇವಲ ೩ ಬೆಂಕಿ ಪೊಟ್ಟಣ ತಯಾರಿಕಾ ಕಾರ್ಖಾನೆಗೆ ಕಚ್ಚಾ ವಸ್ತು ಒದಗಿಸಬಲ್ಲವು. ಆದರೆ ೧೭ ಕ್ಕೂ ಹೆಚ್ಚು ಕಾರ್ಖಾನೆಗಳಿವೆಯೆಂದರೆ ಆ ಕಾಡಿನ ಮೇಲೆ ಈ ಒಂದೇ ಜಾತಿಯ ಕಾರ್ಖಾನೆಗಳಿಂದ ಬೀಳುತ್ತಿರುವ ಪೆಟ್ಟು ಎಷ್ಟೆಂದು ಊಹಿಸಿ, ಪ್ಲೈವುಡ್, ಪಲ್ಸ್ ಕಾರ್ಖಾನೆಗಳ ವಿಷಯ ಆಮೇಲೆ.
ಗ್ರಾಮೀಣ ಉದ್ಯೋಗಗಳು, ಗುಡಿ ಕೈಗಾರಿಕೆಗಳು ಕ್ರಮೇಣ ನೆಲಕಚ್ಚುತ್ತ ಹೋದವು. ಇವುಗಳತ್ತ ಬ್ರಿಟೀಷರಿಗೆ ಎಂದೂ ಗೌರವ ಇರಲೇ ಇಲ್ಲ. ದೊಡ್ಡ ಬಂಡವಾಳ ಹಾಕಿ, ಹೆಚ್ಚು ನಿಸರ್ಗ ಸಂಪತ್ತನ್ನು ಲೂಟಿ ಮಾಡಿ, ಸರಕಾರದಿಂದ ಅಪಾರ ಸಬ್ಸಿಡಿಯಲ್ಲಿ ವಿದ್ಯುತ್ ಪಡೆದು ಬೃಹತ್ ಕೈಗಾರಿಕಾ ಸ್ಥಾಪನೆ ಮಾಡುವತ್ತಲೇ ಅವರ ಒಲವು. ಇದೇ ನೀತಿ ಸಂಹಿತೆಯನ್ನು ಸ್ವತಂತ್ರ ಭಾರತದ ಸರಕಾರವೂ ಸಹ ಮನಸಾರೆ ಒಪ್ಪಿಕೊಂಡು ಇಂದಿಗೂ ಅದನ್ನೇ ಪಾಲಿಸಿಕೊಂಡು ಬಂದಿದೆ. ಆದರೆ….
ಆದರೆ, ಬೃಹತ್ ಕಾರ್ಖಾನೆಗಳು, ಗ್ರಾಮೀಣ ಜನಪದರ ಎಲ್ಲಾ ಕಸುಬುಗಳಿಗೂ ದೊಡ್ಡ ಪೆಟ್ಟನ್ನೇ ಕೊಟ್ಟವಲ್ಲದೇ ಕಂಗಾಲಾದ ಜನತೆಗೆ ಮಾಲಿನ್ಯವನ್ನು ಧಾರಾಳವಾಗಿ ನೀಡಿದವು.
ನಿಸರ್ಗದಲ್ಲಿ ಹೊಲಸು, ಕೊಳಚೆ ಎಂಬುದು ಇಲ್ಲವೇ ಇಲ್ಲ. ಒಂದರ ತ್ಯಾಜ್ಯವಸ್ತು, ಇನ್ನೊಂದರ ಆಹಾರ. ನಮಗೆ ಬೇಡವಾದ ಹುಲ್ಲು ಕಸವನ್ನು ತಿಂದ ದನಕರು ಆಡುಗಳು ತ್ಯಜಿಸಿದ ಮಲವನ್ನೇ ಮತ್ತೆ ನಾವು ಅನ್ನ ಬೆಳೆಯುವ ಗಿಡಗಳಿಗೆ ಉಪಯೋಗಿಸುತ್ತೇವೆ. ಒಂದು ಪ್ರಾಣಿ ಸತ್ತರೂ ಕೂಡ ಅದರ ಭೌತಿಕ ಶರೀರವನ್ನು ಲಕ್ಷಾಂತರ ಜೀವಿಗಳು ತಿಂದು ಜೀರ್ಣಿಸಿ ಮಣ್ಣಿಗೆ ಸೇರಿಸುತ್ತವೆ. ನಿಸರ್ಗ ಅದನ್ನು ಮತ್ತೆ ತನ್ನೊಲಗೆ ಹುಗಿದಿಟ್ಟುಕೊಳ್ಳುತ್ತದೆ.
ಮನುಷ್ಯ ತನಗೆ, ತನ್ನ ಸುತ್ತಲಿನವರಿಗೆ ಬೇಕಾಗಿದ್ದಷ್ಟನ್ನೇ ಉತ್ಪತ್ತಿ ಮಾಡುತ್ತಿದ್ದಾಗಲೂ ನಿಸರ್ಗದ ಈ ನಿಯಮವನ್ನು ಮುರಿದಿರಲಿಲ್ಲ. ಆದರೆ ಅವನು ಎಂದು ತನ್ನ ಭೋಗಕ್ಕಾಗಿ ಅವಶ್ಯಕತೆಗಿಂತ ಹೆಚ್ಚು ಉತ್ಪಾದಿಸಲಾರಂಭಿಸಿದನೋ ಆಗ ನಿಸರ್ಗದಲ್ಲಿ ಕೊಳಚೆ, ಹೊಲಸು ಎಂಬ ವಸ್ತುವೊಂಡು ಉದ್ಭವವಾಯಿತು. ಇಂದು ಹವಾಮಾಲಿನ್ಯ ಜಲಮಾಲಿನ್ಯ ಭೂ ಮಾಲಿನ್ಯಗಳು ಅತಿಯಾಗಿ ಅದರೆ ಸಮಸ್ಯೆಗಳು ಮುಗಿಲೆತ್ತರಕ್ಕೆ ಎದ್ದು ನಿಂತಿವೆ.
ಪರಿಸರ ಮಾಲಿನ್ಯವನ್ನು ನಿರ್ಲಕ್ಷಿಸಿ ಕೇವಲ ಕೈಗಾರಿಕಾಭಿವೃದ್ಧಿಗೆ ಗಮನಕೊಟ್ಟರೆ ಆಗಬಹುದಾದ ಅಪಾಯ ಎಂಥಹುದು ಎಂಬುದಕ್ಕೆ ಬೀದರ ಜಿಲ್ಲೆಯ ಕೊಳಾರ ಗ್ರಾಮದ ಜನರು ಅನುಭವಿಸುತ್ತಿರುವ ನರಕಯಾನತೆ ತೀರ ಇತ್ತೀಚೆಗಿನ ಒಂದು ಉದಾಹರಣೆ.
೧೯೯೩ರಲ್ಲಿ ಕೈಗಾರಿಕಾರಹಿತ ಜಿಲ್ಲೆಯೆಂದು ಕರೆಸಿಕೊಂಡ ಬೀದರ ಜಿಲ್ಲೆಯ ಅಭಿವೃದ್ಧಿಗೆಂದು ಸರಕಾರ ನೂರಾರು ಕೈಗಾರಿಕೆಗಳನ್ನೆಲ್ಲ ಆಹ್ವಾನಿಸಿತು. ಸಾವಿರಾರು ಎಕರೆ ಭೂಮಿಯನ್ನು ಮೀಸಲಿಟ್ಟಿತ್ತು. ಸರ್ಕಾರದ ಆಹ್ವಾನ, ರಿಯಾಯಿತಿ, ಸವಲತ್ತುಗಳನ್ನು ಉಪಯೋಗಿಸಿಕೊಂಡೂ ಕೊಳಾರ ಕೈಗಾರಿಕಾ ಪ್ರದೇಶಕ್ಕೆ ೮೦ ಕೈಗಾರಿಕಾ ಘಟಕಗಳು ಬಂದವು. ಅವುಗಳಲ್ಲಿ ೧೪ ಔಷದಗಳ ಮೂಲವಸ್ತು ತಯಾರಿಸುವ ರಾಸಾಯನಿಕ ಕಾರ್ಖಾನೆಗಳು. ಬೀದರ ಮತ್ತು ಕೊಳಾರ ಗ್ರಾಮದ ಜನರಿಗೆ ವರದಾನವಾಗಬೇಕಿದ್ದ ಕೈಗಾರಿಕೆಗಳು ಹೊರಬಿಡೂವ ಕಲುಷಿತ ನೀರು, ವಾಯುಮಾಲಿನ್ಯದಿಂದಾಗಿ ಜನ ಮತ್ತು ಜಾನುವಾರುಗಳ ಬದುಕು ನರಕ ಸದೃಶ್ಯವಾಗಿದೆ. ಕಾರ್ಖಾನೆಗಳು ಕೋಟ್ಯಂತರ ರೂಪಾಯಿಗಳ ಲಾಭಗಳಿಸುತ್ತಿದ್ದರೂ ಶುದ್ಧೀಕರಣ ಘಟಕಗಳನ್ನು ಸ್ಥಾಪಿಸದೇ ಇರುವುದರಿಂದ ಕಾರ್ಖಾನೆಗಳ ಕೊಳಚೆ ಹಳ್ಳ-ಕೊಳ್ಳಗಳ ಮೂಲಕ ನೀರು ಹರಿದು ಸುತ್ತಲ ಹೊಲಗದ್ದೆಗಳಿಗೂ ನುಗ್ಗಿದೆ. ನೀರು ಹರಿಯುವ ಜಾಗದಲ್ಲೆಲ್ಲ ಉಪ್ಪಿನಂಶ ಹೆಚ್ಚಾಗಿ ಮಣ್ಣು ಬಿಳುಪಾಗಿದೆ. ಸಮೃದ್ಧವಾಗಿ ಬೆಳೆಕೊಡುತ್ತಿದ್ದ ಭೂಮಿ ಇಂದು ಬರಡಾಗಿದೆ. ಅಕ್ಕಪಕ್ಕದ ಹೊಲಗಳಲ್ಲೂ ಬೆಳೆಗಳು ಮುರುಟೆ ಹೋಗಿವೆ. ರಾಸಾಯನಿಕ ನೀರು ಬಾವಿಯ ತಳ ಸೇರಿ ಬಾವಿ ನೀರು ಹಳದಿ, ಕೆಂಪು ಬಣ್ನಕ್ಕೆ ತಿರುಗಿವೆ. ಹಳ್ಳ ಕೆರೆಗಳೆಲ್ಲವುಗಳ ನೀರು ವಿಷಯುಕ್ತವಾಗಿ ಕುಡಿಯುವ ನೀರಿಗಾಗಿ ಹಾಹಾಕಾರ, ಕಲುಷಿತ ನೀರನ್ನೇ ಕುಡಿದು ಈವರೆಗೆ ಸುಮಾರು ೨೦೦ ಕ್ಕೂ ಹೆಚ್ಚು ದನಕರುಗಳು ಸಾವಿರಾರು ಆಡು ಕುರಿಗಳು ಪ್ರಾಣ ತೆತ್ತಿವೆ.
ಜನ ಮತ್ತು ಜಾನುವಾರುಗಳು ಕುಡಿಯುವ ನೀರು, ಸೇವಿಸುವ ಗಾಳಿ, ತಿನ್ನುವ ಅನ್ನದ ಕೃಷಿ ಭೂಮಿಗೆ ತುತ್ತಾಗಿರುವ ಕೊಳಾರದ ಕಾರ್ಖಾನೆಗಳು ಜನಪದ ಜೀವನದಲ್ಲಿ ಎಂಥ ಕೋಲಾಹರವನ್ನಬ್ಬಿಸಿರಬಹುದು.
ಕೃಷಿ (ಭೂಸಾರ ನಾಶ) :
ಆಧುನಿಕ ಜಗತ್ತಿಗೆ ಮನುಷ್ಯ ಪಾದಾರ್ಪಣೆ ಮಾಡಿದ್ದೇ ಕೃಷಿಯಿಂದ. ಆಗಿನಿಂದೇ ಭೌತಿಕ ಪರಿಸರದ ನಾಶ ಆರಂಭವಾಯಿತೆನ್ನಬಹುದಾದರೂ ಕೃಷಿಕ ತನ್ನ ಸುಸ್ಥಿರ ಕೃಷಿ ಪದ್ಧತಿಯಿಂದಾಗಿ ಸಾಧ್ಯವಾದಷ್ಟು ಪರಿಸರ ಸ್ನೇಹಿಯಾಗೇ ಬದುಕಿದ್ದ. ಆದರೆ ಆ ಕಾಲ ಉರುಳಿಹೋಗಿ ಈಗ ಅರ್ಧ ಶತಮಾನಕ್ಕೂ ಹೆಚ್ಚಾಯಿತೆನ್ನಬಹುದು. ನೊಗ, ನೇಗಿಲು, ಎತ್ತು, ಚಕ್ಕಡಿ, ಸಗಣಿ ಗೊಬ್ಬರಗಳ ಕಾಲ ಹೋಯಿತು. ಯಾಂತ್ರೀಕೃತ ರಾಸಾಯನಿಕ ಬೇಸಾಯದ ಕಾಲವಿದು.
ಕೃಷಿ ನಾಡಿನ ಬೆನ್ನೆಲುಬು ಎಂಬ ನಾಣ್ಣುಡಿಗೆ ಬಲು ವಿಶಾಲವಾದ ಅರ್ಥವಿದೆ. ಒಬ್ಬ ರೈತ ಕೃಷಿ ಮಾಡುತ್ತಿದ್ದರೆ ಸುತ್ತಲಿನ ಅನೇಕ ಕಸುಬುಗಳು ಜೀವಂತವಾಗಿರುತ್ತಿದ್ದವು. ಇಂಥ ಜನಪದ ಜೀವನ ಇಂದಿಗೂ ಹಲವು ಕಡೆ ಕಾಣಸಿಗುತ್ತದೆ. ನೊಗ, ನೇಗಿಲು, ಚಿಕ್ಕಡಗಳನ್ನು ಮಾಡಲು ಬಡಿಗ ಬೇಕು. ಕುರುಷಿ, ಕತ್ತಿ, ಗುದ್ದಲಿಗಳು ಕಮ್ಮಾರನಿಂದ ತಯಾರಾಗಬೇಕು. ಮನೆಬಳಕೆಯ ಮಡಿಕೆ ಕುಡಿಕೆಗಳು ಕುಂಬಾರನಿಲ್ಲದೇ ಇಲ್ಲ.ಇವರೆಲ್ಲರ ಅನ್ನದಾತ ರೈತ. ಕುರಿ ಕಾಯುವವನು ತಿಂಗಳಗಟ್ಟಲೆ ರೈತನ ಹೊಲದಲ್ಲಿ ತನ್ನ ಕುರಿಗಳೊಂದಿಗೆ ಬೀಡುಬಿಡುತ್ತಾನೆ. ಅಷ್ಟು ಕಾಲ ಕುರಿಗಳಿಗೆ ಹೊಲದ ಕಸವೇ ಮೇವು ಮತ್ತು ಇರಲು ಆಶ್ರಯ ಸಿಕ್ಕರೆ ರೈತನ ಹೊಲ ಕುರಿಹಿಕ್ಕೆಯಿಂದ ಬಂಗಾರದಂಥ ಗೊಬ್ಬರ ಪಡೆಯುತ್ತದೆ. ಹೀಗಿತ್ತು ಅಂದಿನ ಸಾಮರಸ್ಯ ಜೀವನ.
ಇನ್ನು ಹೊಲಗದ್ದೆಗಳ ವಿಷಯ ತೆಗೆದುಕೊಂಡರೂ ಅಷ್ಟೇ ಒಂದೇ ಹೊಲದಲ್ಲಿ ನಾಲ್ಕಾರು ನಮೂನೆಯ ಬೆಳೆಗಳು ಕೃಷಿಕೂಲಿಗಳಿಗೆ ಒಂದರ ನಾಟೆ ಮುಗಿಯುತ್ತಿದ್ದಂತೆಯೇ ಇನ್ನೊಂದರ ಸುಗ್ಗಿ ಆರಂಭ. ಇಡೀ ವರ್ಷ ಕೆಲಸ, ಹೊಟ್ಟೆ ತುಂಬ ಊಟ. ದನಕರುಗಳಿಗೆ ಮೇವು ನೀಡುವಂಥ ಬೆಳೆಗಳು. ಒಂದು ಬೆಳೆಗೆ ಕ್ರಿಮಿಕೀಟಗಳು ತಗುಲದಂತೆ ಇನ್ನೊಂದರಿಂದ ರಕ್ಷಣೆ. ವೈವಿಧ್ಯದ ಕೃಷಿ ಸುಸ್ಥಿರ ಸಾವಯವ ಕೃಷಿ ಸಹಜೀವನ, ಸಾಮರಸ್ಯ ಜೀವನವನ್ನು ಕೃಷಿಯು ಹಳ್ಳಿಯಲ್ಲಿ ನೇಯಿದ್ದಿತ್ತು.
ಇಂಥ ಜೀವನ ಇಂದಿಗೂ ಕರ್ನಾಟಕದ ಕೆಲವು ಹಳ್ಳಿಗಳಲ್ಲಿ ಕಾಣಸಿಗುತ್ತದೆ. ಈ ಹಳ್ಳಿಗಳಲ್ಲಿ ಜನರು ಎಣ್ಣೆ ಮತ್ತು ಉಪ್ಪಿನ ಹೊರತಾಗಿ ಇನ್ನಾವುದನ್ನೂ ಹೊರಗಿನಿಂದ ತರುವುದಿಲ್ಲ. ಆದರೆ ಬಹುಪಾಲು ಹಳ್ಳಿಗಳ ಚಿತ್ರ ಇಂದು ಸಂಪೂರ್ಣ ಬದಲಾಗಿ ಹೋಗಿದೆ. ಹಿಂದೆ ವರ್ಣಿಸಿದ್ದ ಜನಪದ ಜೀವನ ಇಂದಿಲ್ಲ. ಸಾಮರಸ್ಯ ಎಂಬುದು ಶಬ್ದಕೋಶದ ಪದವಾಗಿ ಬಿಟ್ಟಿದೆ. ಇಂದು ಕೃಷಿ ಕೂಡ ಒಂದು ಕೈಗಾರಿಕೆ. ಎರಡನೇ ಮಹಾಯುದ್ಧದ ನಂತರ ಇನ್ನು ಯುದ್ಧ ಬೇಡ ಎಂಬ ನಿಲುವಿಗೆ ಎಲ್ಲ ರಾಷ್ಟ್ರಗಳೂ ಬಂದವು. ಯುದ್ಧ ಬೇಡವೆಂದರೆ ರಾಸಾಯನಿಕ ಶಸ್ತ್ರಾಸ್ತ್ರ ತಯಾರಿಕಾ ಕಾರ್ಖಾನೆಗಳು ಏನಾಗಬೇಕು ? ಅಪಾರ ಬಂಡವಾಳ ಹಾಕಿ ಬೆಳೆಸಿದ್ದ ಅವು ಮುಚ್ಚಿಹೋಗಬೇಕೆ ? ಪೆಟ್ರೋಲಿಯಂ ಉಪ ಉತ್ಪನ್ನಗಳನ್ನು ಏನು ಮಾಡಬೇಕು ? ಈ ಎಲ್ಲ ಪ್ರಶ್ನೆಗಳಿಗೆ ಕೃಷಿಭೂಮಿ ಉತ್ತರವಾಗಿ ನಿಂತಿತು. ಇತ್ತ ಜನಸಂಖ್ಯೆಯೂ ಏರ ತೊಡಗಿದಾಗ ಕಡಿಮೆ ಅವಧಿಯಲ್ಲಿ ಹೆಚ್ಚು ಉತ್ಪಾದಿಸಬೇಕೆಂಬ ಗುರಿಯೂ ಸರಕಾರಗಳ ಮುಂದೆ ನಿಂತಿತು.
ಕೃಷಿಯಲ್ಲಿ ಸಂಶೋಧನೆಗಾಗಿ ಹೆಚ್ಚು ಇಳುವರಿಕೊಡುವ ಸಂಕರ (ಮಿಶ್ರಣ) ತಳಿಗಳು ಬಂದವು. ಕೃಷಿಯಲ್ಲಿ ಕೈಗಾರಿಕೆ ಬರುತ್ತಲೇ ಕೃಷಿ ಪದ್ಧತಿಯೂ ಬದಲಾಯಿತು. ಕೃಷಿಯ ಹಿಂದೆ ಇದ್ದ ವಿಶಾಲವಾದ ಮನೋಭಾವವೂ ಕಾಣೆಯಾಯಿತು. ಹೆಚ್ಚು ಬೆಳೆ ಹೆಚ್ಚು ಗಳಿಸು, ಇದೇ ತತ್ವ. ವಾಣಿಜ್ಯ ಬೆಳೆಗಳು ಒಂದು ಜನರ ಧನದಾಹವನ್ನು ಹೆಚ್ಚಿಸಿದವು. ತನ್ನದಷ್ಟೇ ಅಲ್ಲದೆ ಸುತ್ತಲಿನವರ ಅವಶ್ಯಕತೆಗಳನ್ನು ಪೂರೈಸುತ್ತಿದ್ದ ತುಂಡು ಭೂಮಿ ರೈತನಿಗೆ ಸಾಲದಾಯಿತು. ಎಲ್ಲಿ ನೋಡಿದರೂ ಅತಿಕ್ರಮಣ ಗೋಮಾಳ, ಗಾಂಪಠಾಣಾ ಶೋಲಾಕಾಡುಗಳು, ಬೆಟ್ಟ, ಗುಡ್ಡ ಕಡೆಗೆ ದಟ್ಟ ಅರಣ್ಯಕ್ಕೂ ಕೂಡ ಜನರು ಲಗ್ಗೆ ಹಾಕಿದ್ದಾರೆ.
ಆಧುನಿಕತೆಯ ಗಾಳಿ ಸೋಂಕಿದಂತೆ ಗ್ರಾಮೀಣ ಬದುಕಿನ ಎಲ್ಲಾ ಮೌಲ್ಯಗಳೂ ಚದುರಿಹೋಗಿ ಚೆಲ್ಲಾಪಿಲ್ಲಿ ಆಗಿವೆ. ರೈತರ ಕೂಲಿಗಳ ಉಪಕಸುಬಿನವರ ಸಂಬಂಧ ಕೆಟ್ಟುಹೋಗಿದೆ. ಉದ್ಯಮಿಗಳ ಬಳಿ ಇರುವಂತೆ ರೈತನಿಗೂ ಹಣಬೇಕು. ಅವನು ಗಳಿಸುವುದನ್ನು ಉಳಿದ ಜನರೇಕೆ ಸುಮ್ಮನೆ ಕುಳಿತು ನೋಡಬೇಕು ? ಅವರಿಗೂ ಹಣ ಬೇಕು, ಹಣವಿದ್ದರೇ ಬದುಕು. ಹಣವಿದ್ದರೆ ಗೌರವ.
ಕೈಗಾರಿಕೆಗಳಿಂದಾಗಿ ಗ್ರಾಮೀಣ ಕಸುಬುಗಳು ಮೂಲೆಗುಂಪಾಗುತ್ತಿದ್ದಂತೆ ಆಯಾ ಕಸುಬನ್ನವಲಂಬಿಸಿದ್ದವರೆಲ್ಲ ಒಂದೋ, ಪಟ್ಟಣಗಳತ್ತ ವಲಸೆ ಹೋಗಲಾರಂಭಿಸಿದರು. ಇಲ್ಲವೇ ಎಲ್ಲೆಲ್ಲಿ ಭೂಮಿ ಸಾಗುಮಾಡಲು ಸಿಗುತ್ತದೆ ಎಂದು ಸಿಕ್ಕಸಿಕ್ಕಲ್ಲಿ ಗಳೆ ಹೂಡ ತೊಡಗಿದರು. ಕೆರೆ ಕುಂಟೆ ಗೋಮಾಳಗಳೆಲ್ಲ ಇಂದು ಹೊಲಗಳಾಗಿ ಮಾರ್ಪಟ್ಟಿವೆ.
ಹಿಂದೆ ಖಾಸಗಿ ಆಸ್ತಿ, ಊರೊಟ್ಟಿನ ಆಸ್ತಿಗಳು ಬೇರೆ ಬೇರೆಯಾಗಿದ್ದು ಊರೊಟ್ಟಿನ ಆಸ್ತಿಗಳು ಜನರ ಸಂಘಟನೆಯ ಸಂಕೇತಗಳಾಗಿದ್ದವು. ಧನಮೇಯಿಸುವ ಗೋಮಾಳು ಹಸಿರು ಸೊಪ್ಪು, ತರಗಲೆಗಳ ಬೆಟ್ಟ, ಔಷಧ ಮೂಲಿಕೆಗಳ ವನ, ಹಣ್ಣುಗಳ ತೋಪು ಇವನ್ನೆಲ್ಲ ಜನರು ಜೋಪಾನವಾಗಿ ಕಾದುಕೊಂಡು ಬಂದಿದ್ದರು. ಸಾಮಾಜಿಕ ಸೊತ್ತುಗಳನ್ನು ಸಂರಕ್ಷಿಸಲು ಆಳರಸರ ಬೆಂಬಲ ಕೂಡಾ ಇತ್ತು. ಪಶುಗಂದಾಯ, ಮೇವು ತೆರಿಗೆಗಳನ್ನು ವಿಧಿಸಿ ಯಾವುದೇ ವಸ್ತು, ಅತಿ ಬಳಕೆಯಾಗದಂತೆ ನೋಡಿಕೊಳ್ಳುವ ವ್ಯವಸ್ಥೆ ಇತ್ತು. ಸಾಮೂಹಿಕ ಆಸ್ತಿಯ ದುರ್ಬಳಕೆ ಮಾಡಿದವರಿಗೆ ದಂಡ ವಿಧಿಸುವ ಪರಿಪಾಠವಿತ್ತು. ಕೆರೆಯ ಹೂಳು ತೆಗೆಯುವ, ಕಾಲುವೆ ದುರಸ್ತಿ ಮಾಡುವ, ಕಳೇ ಕೀಳುವ ಕೆಲಸದಲ್ಲಿ ರೈತರು, ಕೂಲಿಗಳು ಉಪಕಸುಬಿನವರೆಲ್ಲ ಭೇದಭಾವವಿಲ್ಲದೆ ಭಾಗವಹಿಸುತ್ತಿದ್ದರು. ಸಮಾಜದಲ್ಲಿ ಸಮಾನತೆ ಇಲ್ಲದಿದ್ದರೂ ಸಾಮರಸ್ಯವಿತ್ತು. ಆಲದ ಬನ, ಬನ್ನಿವೃಕ್ಷ, ಅಶ್ವತ್ಥ (ಅರಳಿಮರ) ವೃಕ್ಷ, ಚೌಡಿಮರ, ಭೂತನ ಕೆರೆಗಳ ಬಗ್ಗೆ ಎಲ್ಲರಿಗೂ ಭಯ ಭಕ್ತಿ ಇತ್ತು.
ಇಂಥ ಒಂದು ಸಾಮೂಹಿಕ ಸಾಮಾಜಿಕ ಒಗ್ಗಟ್ಟಿನ ಜೀವನವನ್ನು ಆಧುನಿಕತೆ, ವಾಣಿಜ್ಯ ಬೆಳೆಗಳು, ಧನದಾಹ ಹರಿದು ಚಿಂದಿ ಚಿಂದಿ ಮಾಡಿದವು. ಊರೊಳಗಿನ ಜನಸಂಖ್ಯೆ ಹೆಚ್ಚಿದ್ದು, ಕುಲಕಸುಬುಗಳಿಗೆ ಗ್ರಹಣ ಹಿಡಿದಿದ್ದು, ಜನರಲ್ಲಿ ಆಂತರಿಕ ದ್ವೇಷ ಅತೃಪ್ತಿ ಮೂಡಿಸಿ ಮೊದಲಿದ್ದ ಒಗ್ಗಟ್ಟು, ಸಾಮರಸ್ಯ, ಸಂಯಮ ಎಲ್ಲವೂ ಮಾಯವಾಗಿ ಹೋದವು. ಕೃಷಿಭೂಮಿ ಶೇ.೪೪ ರಷ್ಟು ಹೆಚ್ಚಿತು. ಆಹಾರೋತ್ಪಾದನೆಯೂ ಹೆಚ್ಚಿತು ನಿಜ. ಆದರೆ ಅಸಮಾನ ಹಂಚಿಕೆಯ ಪರಿಣಾಮವಾಗಿ ಜನಪದದ ಮಧ್ಯೆ ಬಿರುಕು ಕಂದಕವಾಗಿ ಬೆಳೆಯುತ್ತಲೇ ಹೋಯಿತು.
ಹೆಚ್ಚು ಬೆಳೆ, ಹೆಚ್ಚು ಹಣಗಳಿಸು ಎಂಬ ಸೂತ್ರದ ಮೂಲತತ್ವ ಹೆಚ್ಚು ಹೆಚ್ಚು ರಾಸಾಯನಿಕಗಳನ್ನು ಭೂಮಿಗೆ ಹಾಕು ಎಂಬುದೇ ಆಗಿದೆ. ಹಸಿರು ಕ್ರಾಂತಿಯ ಹೆಸರಿನಲ್ಲಿ ನಮ್ಮ ದೇಶದಲ್ಲಿ ಎಲ್ಲಾ ಆಹಾರ ಧಾನ್ಯಗಳ ಹೈಬ್ರಿಡ್ ಅವತಾವಗಳು ಬಂದವು. ಶೀಘ್ರ ಬೆಳೆಕೊಡುವ ತಳಿ, ಗಿಡ್ಡ ತಳಿ, ದಪ್ಪನೆಯ ದಂಟಿಲ್ಲದ ತಳಿ ಹೆಚ್ಚು ಎಲೆಗಳು ಇಲ್ಲದತಳಿಗಳು ಬಂದವು. ಒಂದು ಗಿಡ ಆಹಾರ ಉತ್ಪಾದನೆ ಮಾಡಬೇಕೆಂದರೆ ಎಲೆಗಳು ಅದರ ಕಾರ್ಖಾನೆಗಾಗಿ ಕೆಲಸ ಮಾಡುವುದು ನಿಸರ್ಗ ನಿಯಮ. ಆದರೆ ಬೇರಿಗೆ ಹೆಚ್ಚು ಹೆಚ್ಚು ಗೊಬ್ಬರ ಕೊಟ್ಟು ಎಲೆಗಳು ಇಲ್ಲದೆಯೂ ನೇರ ಧಾನ್ಯದ ತೆನೆಯನ್ನೇ ಭೂಮಿಯಿಂದ ಹೊರತೆಗೆಯುವಲ್ಲಿಗೆ ನಮ್ಮ ವಿಜ್ಞಾನ ಮುಂದುವರೆದಿದೆ ಪ್ರಕೃತಿ ನಿಯಮದ ವಿರುದ್ಧ ಸಾಗಿದೆ.
ಕೃಷಿಯ ಮೂಲ ತತ್ವಗಳನ್ನು ನೀತಿ ಸಂಹಿತೆಗಳನ್ನು ಬುಡಮೇಲು ಮಾಡಿದು ಹೈಬ್ರಿಡ್ ಕೃಷಿ ವೈವಿದ್ಯ ಹೋಗಿ ಏಕಜಾತಿ ಬಂತು. ಅದರ ಫಲವಾಗಿ ಸಮಗ್ರತೆಯ ಸಂಕೇತವಾಗಿದ್ದ ಆಹಾರ ಪೋಷಕಾಂಶ, ರಕ್ಷಣೆಗಾಗಿ ಪರಸ್ಪರರನ್ನು ಅವಲಂಬಿಸಿದ್ದ ಸಸ್ಯಗಳೆಲ್ಲ ದೂರದೂರವಾಗಿ ಒಂಟಿಯಾಗಿ, ಪೋಷಕಾಂಶಕ್ಕಾಗಿ ಪೇಟೆಯ ಗೊಬ್ಬರ, ಪೇಟೆಯ ಕೀಟನಾಶಕ ಇವನ್ನೇ ಅವಲಂಬಿಸಬೇಕಾಗಿ ಬಂತು. ಭೂಸಾರ ಕಡಿಮೆಯಾಗುತ್ತ ರಾಸಾಯನಿಕದ ಬೇಡಿಕೆ ಜಾಸ್ತಿಯಾಗುತ್ತ ಹೋಯಿತು. ಬೆಲೆ ಹೆಚ್ಚಿದಂತೆ ರೈತ ರಾಸಾಯನಿಕ ಉದ್ಯಮದ ಗುಲಾಮನಾದ. ದೂರ ಕಾಣುವ ಹಣ ಅವನ್ನಾಡಿಸತೊಡಗಿತು. ಹೊರಗಿನ ಅವಲಂಬನೆ ಪರಸ್ಪರ ಬಾಂಧವ್ಯದ ತಂತುಗಳನ್ನೆಲ್ಲ ಕಡಿದು ಹಾಕಿದವು.
ನಗರೀಕರಣ – ಭೌತಿಕ ಪರಿಸರ ನಾಶ – ಜನಪದ ಜೀವನ :
ಹಳ್ಳಿಯ ಪರಿಸರ ನಾಶವಾಗುತ್ತಾ ಹೋದಂತೆ ಜನರು ಅವಲಂಬಿಸಿದ್ದ ಕುಲಕಸುಬುಗಳೂ ನಾಶವಾಗುತ್ತಾ ಹೋದದ್ದರ ಬಗ್ಗೆ ಹಿಂದೆಯೇ ತಿಳಿದುಕೊಂಡೆವು. ಜನರು ಅವಲಂಬಿಸಿದ್ದ ನೈಸರ್ಗಿಕ ಸಂಪನ್ಮೂಲಗಳಿಗೆ ಲಗ್ಗೆ ಹಾಕಿ ಬೆಳೆದ ಕೈಗಾರಿಕೆಗಳೂ ಅತ್ತ ಜನರ ಕುಲ ಕಸುಬುಗಳನ್ನೆಲ್ಲ ಬುಡಮೇಲು ಮಾಡಿದವು. ನಿರುದ್ಯೋಗಿಗಳದ ಜನರು ಕೈಗಾರಿಕೆಗಳಲ್ಲಿ ಸಿಗಬಹುದಾದ ಉದ್ಯೋಗಗಳನ್ನು ಅರಸಿ ಗುಂಪು ಗುಂಪಾಗಿ ಶಹರದ ಕಡೆ ಧಾವಿಸತೊಡಗಿದವು.
ಶಹರಗಳೆಂದರೆ ಸಾಂಸ್ಕೃತಿಕ ವೈಶಿಷ್ಟ್ಯವಿದ್ದ, ಹಳ್ಳಿಗಳ ಕಸುಬುಗಳಿಗೆ ಮಾರುಕಟ್ಟೆಯಾಗಿದ್ದ ಪೇಟೆಗಳಾಗಿದ್ದ ಕಾಲವೊಂದಿತ್ತು. ಕೈಗಾರಿಕೆಗಳು ಶಹರಗಳ ಈ ಚಿತ್ರವನ್ನು ಬದಲು ಮಾಡಿ ಉದ್ಯೋಗ ಕೇಂದ್ರವಾಗುವಂತೆ ಮಾಡಿದ್ದರ ಫಲವಾಗಿ ನಗರೀಕರಣ ಬಲು ವೇಗವಾಗಿ ಹರಡುತ್ತ ಹೋಯಿತು. ಜನಸಾಂಡ್ರತೆ ಹೆಚ್ಚಾದಂತೆ ಮನೆಗಳು, ಅವುಗಳಿಗೆ ತಕ್ಕಂತೆ ಇತರ ವಸ್ತುಗಳ ಬೇಡಿಕೆಗಳು ಹೆಚ್ಚಾದವು. ವೈಜ್ಞಾನಿಕವಾಗಿ, ಆರೋಗ್ಯಕರವಾಗಿ, ನಿಸರ್ಗ ಸ್ನೇಹಿಯಾಗಿ ಹರಡಿಕೊಂಡಿದ್ದ ಶಹರಗಳು ದಟ್ಟವಾಗುತ್ತ, ಅನಾರೋಗ್ಯಕರವಾಗಿ ಅವೈಜ್ಞಾನಿಕವಾಗಿ ಬೆಳೆಯತೊಡಗಿದವು. ಹತಾಶರಾಗಿ ಉದ್ಯೋಗವನ್ನರಸಿ ಬಂದ ಜನತೆಯ ಮೂಲ ಬೇರು ಎಲ್ಲೆಲ್ಲೋ ಶೋಷಣೆಯ ಬುನಾದಿಯ ಮೇಲೆ ಅಪರಿಚಿತ ಪ್ರದೇಶಗಳಲ್ಲಿ, ಅಪರಿಚಿತರ ನಡುವೆ ಗೂಡುಕಟ್ಟಿ ಬದುಕಬೇಕಾದ ಪರಿಸ್ಥಿತಿ ಬಂದಾಗ ಸಂಬಂಧ, ಸಾಮರಸ್ಯ, ಹೊಂದಾಣಿಕೆ ಇವೆಲ್ಲ ಶಬ್ದಗಳೂ ಅರ್ಥರಹಿತವಾದವು. ನಗರಗಳು ಹೇಗೆ ಬೆಳೆಯಬೇಕು, ವ್ಯವಸ್ಥೆಗಳು ಏನಿರಬೇಕು, ನೀರಿನ ಸೌಲಭ್ಯ, ಒಳಚರಂಡಿ, ಮುಂತಾದ ಸೌಕರ್ಯಗಳು ಹೇಗಿರಬೇಕು ಎಂದೆಲ್ಲ ಯೋಜನೆಗಳು ಜನರ ದುಂಡಿನಲ್ಲಿ ದಿಕ್ಕಾಪಾಲಾಗಿ ಹೋದವು. ಹಿಡಿದದ್ದೇ ಜಾಗ, ಕಟ್ಟಿದ್ದಲ್ಲೆ ಮನೆಗಳಾಗಿ ಕೊಳಚೆ ಪ್ರದೇಶಗಳು ನಗರಗಳ ಅವಲಕ್ಷಣಗಳಾಗಿ ಬೆಳೆದವು. ಇನ್ನೂ ಬೆಳೆಯುತ್ತಲೇ ಇವೆ. ಕನಿಷ್ಠ ಸೌಲಭ್ಯಗಳಾದ ನೀರು, ವಸತಿಗಳೂ ಸರಿಯಾಗಿ ಸಿಗದಿದ್ದಾಗ ಇರುವ ಅತ್ಯಲ್ಪ ಸಂಪನ್ಮೂಲಕ್ಕಾಗಿಯೇ ನಿತ್ಯ ಜಗಳ, ಹೊಡೆದಾಟ, ಎಲ್ಲರಿಗೂ ಹಣಬೇಕು, ಸಂಪನ್ಮೂಲ ಬೇಕು. ಲಾಭಕ್ಕಾಗಿ, ಸ್ವಹಿತಕ್ಕಾಗಿ, ಐಶಾರಾಮಿ ವೈಭೋಗಕ್ಕಾಗಿ ಶಹರ ವಾಸಕ್ಕೆ ಬಂದ ಸಿರಿವಂತರು ಪರಿಸರದ ಜೊತೆ ತಮಗಿದ್ದ ಸಂಬಂಧವನ್ನು ತಾವಾಗಿಯೇ ಕಡಿದುಕೊಂಡರು. ಬೇರೆ ದಾರಿಯಿಲ್ಲದೆ ಹೊಟ್ಟೆಪಾಡಿಗಾಗಿ ಕೆಟ್ಟು ಪಟ್ಟಣ ಸೇರಿದ, ಬಡಜನರು ನಿಸರ್ಗದ ಜೊತೆಗಿದ್ದ ಸಂಬಂಧವನ್ನು ಕಡಿದುಕೊಳ್ಲಲೇಬೇಕಾಯ್ತು. ಪರಿಸರ ನಾಶದಿಂದ ಪಟ್ಟಣಗಳು ನಗರಗಳಾದವು. ನಗರಗಳಿಂದ ಇನ್ನೂ ಹೆಚ್ಚು ಭೌತಿಕ ಪರಿಸರದ ನಾಶ ಆಗುತ್ತ ಹೋಯಿತು. ಇಂದು ಇದೊಂದು ವಿಷವರ್ತುಲವಾಗಿ ತನ್ನೆಡೆ ಎಲ್ಲರನ್ನೂ ಸೆಳೆಯುತ್ತ ಬಂದವರನ್ನು ನುಂಗುತ್ತ ಹೊರಟಿದೆ. ಪ್ರಕೃತಿಯೂ ಇಲ್ಲ, ಪರಿಸರವೂ ಇಲ್ಲ, ಈ ಕಾಂಕ್ರೀಟ್ ಕಾಡನಲ್ಲಿ ಕಡೆಗೆ ಮನುಷ್ಯ ಮನುಷ್ಯನ ಸಂಬಂಧವೂ ಇಲ್ಲ ಎಲ್ಲವೂ ಒಣ ಒಣ, ಭಣ ಭಣ. ಮುಗಿಲೆತ್ತರಕ್ಕೆ ನಾಲಿಗೆ ಚಾಚಿ ನಿಂತಿರುವ ಬೋಳು ಬೋಳಾದ ಸಿಮೆಂಟ್ ಕಟ್ಟಡಗಳಷ್ಟೇ ಕಠೋರ.

